
དགུ་པ་མན་ཆད་བཞུགས་སོ།།

༄༅། །དཔལ་ལྡན་ཕྱི་ནང་གཟའ་སྐར་གྱི། །འཁོར་ལོ་མ་ལུས་སྟོང་པར་ཐིམ། །བླ་མ་དུས་

གསུམ་པ་དྲང་ངེས་ཀྱི་སྒོ་ནས་ཕྱི་ནང་གཞན་གསུམ་གྱི་དུས་ཀྱི་འཁོར་ལོ་གཏན་ལ་

འབེབས་པའི་ཡན་ལག་སྐར་རྩིས་ཀྱི་མདོར་བསྡུས་བཤད་པ་ལ་ལྔ། རྩིས་འབྱུང་བའི་རྒྱུ་མཚན་

སོགས་བཤད་པ་འཇམ་དཔལ་ལུང་བསྟན་པའི་ངོ་བོ་ཉིད་ཀྱིས་གནས་པ། མུ་སྟེགས་ཀྱི་གྲུབ་མཐའ་

སུན་འབྱིན་བྱེད་གྲུབ་པའི་མཐའ་དང་བྱེད་པའི་སྐར་རྩིས་ཀྱི་ངོ་བོ་ཉིད་ཀྱིས་གནས་པ། མཁའ་ལ་

གཟའ་སྐར་འཁོར་བའི་དབང་གིས་ས་ལ་དུས་སོ་སོར་འགྱུར་ཚུལ་སྟོན་པ་ཁྱིམ་བཅུ་གཉིས་ཀྱི་རྣམ་

པས་ས་འཁོར་བའི་ངོ་བོ་ཉིད་ཀྱིས་གནས་པ། དེ་ཐམས་ཅད་ནང་དང་ངེས་དོན་ལ་སྦྱར་བའི་དོན་དུ་

དབུ་མའི་རྩའི་དབུགས་ལས་གཟའི་རྐང་པ་དང་རྒྱུ་སྐར་གྱི་རྐང་པ་སྐྱེ་བའི་ངོ་བོ་ཉིད་ཀྱིས་གནས་པ་

བཤད་པ། མདོར་བསྡུས་ཀྱི་མཚན་བསྟན་པའོ། །དང་པོ་ནི། ད་ནི་ནས། མུ་སྟེགས་ཀྱི་སྐར་རྩིས་ཀྱི་

ཞེས་1དང༌། རྒྱལ་དཀའི་ཉུང་ངུའི་བྱེད་པ་རབ་ཏུ་འཇུག་པར་ཞེས་དང༌། དགྲོལ་བར་བྱའོ་ཞེས་པའི་

བར་བཤད་པར་དམ་བཅའ་བའོ།།

དེ་འཆད་པ་ནི། ཆོས་བསྟན་ཅེས་པ་རྩ་རྒྱུད་དོ། །གྲགས་པ་ཅེས་པ་ནི་འདིའི་ཐད་ཀྱི་སྐད་

དོད་ལ་ཡ་ཤཿཅེས་རྣམ་དབྱེ་ཐོབ་པ་ལ་ཤ་ཅེས་དེ་མེད་པར་བྱས་པ་ནི་སྒྲ་པ་དང་མི་མཐུན་ཀྱང་

རྒྱལ་བའི་ལུང་གི་བརྗོད་པ་སྟེ། ཅེས་དང༌། མ་ཁ་ནི་སོག་ཡུལ་ཡིན་ལ། འཛིན་མ་ལ་ནི་མུ་སྟེགས་

ཀྱི་ཉུང་ངུའི་བྱེད་པ་གསལ་བར་ཅེས་བྱའི། སངས་རྒྱས་པའི་ཞེས་ཟེར་བ་ལྟར་ན་མའི་ལ་དུའི་ཚིག་

1  གཙང་། ཤོག ༢༦༧ ན ༣ ཅེས་དང་།



 དྲི་མེད་འོད་ཀྱི་ཁམས་ལེའི་འགྲེལ་བཤད་སྨད།2

གི་མཚན་གཞི་མི་རྙེད་པར་འགྱུར་རོ། །ཚངས་པ་ལྷར་འཛིན་པ་དང༌། ཉི་མ་ལྷར་འཛིན་པ་དང་། 

སྒྲ་ཅན་དབང་ཕྱུག་པ་སྟེ་དེ་དག་གི་རྩིས་ཀྱི་གྲུབ་པའི་མཐའ་ནི་རྩིས་ཀྱི་ཆོ་ག་རྣམ་པར་ཉམས་ཤིང་

མ་དག་པའོ། །དུས་ཀྱི་སྦྱོར་བ་ལས་འབྱུང་ཞེས་ལྔ་པ་འབྱུང་ཁུངས་དགོས་པའི་དོན་ལ། སྦྱོར་བ་

ལ་འབྱུང་ཞེས་བདུན་པ་བྱས་པའོ། །མུ་སྟེགས་ཀྱི་རྩིས་གྲུབ་པའི་མཐའ་རྣམ་པར་ཉམས་པ་སྟེ་མ་

དག་པ་དེའི་ཕྱིར། འཛིན་མ་ལ་ནི་ཉུང་ངུའི་བྱེད་པ་གསལ་ཞེས་གསུངས་པ་ནི། ལ་དུ་མ་ཡིན་པ་ལ་

འདི་ལ་དུའོ་ཞེས་སྨྲ་བའི་མའི་ལ་དུའི་ཚིག་གིས་བྱིས་པ་འབྲིད་པ་ལྟ་བུའི་ཚིག་སྟེ། ཅེས་དང༌། མུ་

སྟེགས་ཀྱི་ལུགས་ཀྱི་བྱེད་པ་ལས་ཀྱང་གཟའ་གྲུབ་པའི་ཕྱིར་རོ།།

དེ་ཡང་གྲུབ་མཐའ་ཉམས་པས་བྱེད་པའི་ཆོ་ག་མ་དག་པའི་རྒྱུ་མཚན་ནི། བྱང་དུ་བགྲོད་

པའི་ཉིན་ཞག་ལ་གྲིབ་མས་ཡོངས་སུ་བརྟགས་པས་རི་མོ་པས་ཉི་མ་མང་པོའ་ིགོང་དུ་ཉི་མ་ལྡོག་

པར་མཐོང་བའི་ཕྱིར། བྱེད་པ་གཞན་མུ་སྟེགས་པའི་རྩིས་ལ་ཡང་ཉི་མའི་དྷྲུ་བ་དག་པ་མ་མཐོང་

ངོ༌། །དེའི་ཕྱིར་བྱང་དུ་བགྲོད་པའི་དུས་ལ་གྲིབ་མས་བརྟགས་པས་ཉི་མའི་དྷྲུ་བ་དག་པ་མེད་པས་ན་

ཉི་མའི་ལོངས་སྤྱོད་མ་དག་གོ །ཉི་མའི་ལོངས་སྤྱོད་མ་དག་པས་ཟླ་བའི་ལོངས་སྤྱོད་མ་དག་སྟེ། དེ་

དག་པ་ཉི་མ་དག་པ་ལ་ལྟོས་པའི་ཕྱིར་རོ། །དེ་བཞིན་དུ་བཀྲ་ཤིས་ལ་སོགས་པ་རྣམས་ཀྱིས་ཉི་མའི་

ལོངས་སྤྱོད་ལ་ཕར་སྦྱངས་པ་དང༌། དཀར་པོ་ལ་སོགས་པ་ལ་ཉི་མས་ཚུར་སྦྱངས་པར་གྱུར་པ་ན། 

ཉི་མའི་ལོངས་སྤྱོད་མ་དག་པ་ཉིད་ཀྱི་ཕྱིར་གཟའ་དེ་དག་གི་ལོངས་སྤྱོད་ཀྱང་མ་དག་གོ །དེ་ལྟར་

ནས་སྐྱེས་རབས་ཏེ་སྐྱེས་ཁྱིམ་གྱི་དབྱངས་ཀྱི་དཀྱིལ་འཁོར་ལ་སོགས་པ་རྣམས་དོན་ཏེ་འབྲས་བུ་

དག་པ་མེད་དོ། །མུ་སྟེགས་དེ་དག་གི་རྩིས་ཀྱི་གྲུབ་མཐའ་དེ་ལྟར་ཉམས་འགྲོ་བའི་རྒྱུ་ནི་འདི་ཡིན་

ཏེ། འདིར་གྲུབ་པའི་མཐའ་ལ་ཞེས་པ་ནས། མི་བཟད་པར་ཏེ་ཤིན་ཏུ་སློབ་དཀའ་བར་མཐོང་ནས། 

ཞེས་དང༌། མྱུར་བ་དང༌། ལ་སོགས་པ་འབྱུང་འགྲོས་དང་འཁྱོག་འགྲོས་ཏེ་ལས་བཞིའི་སྤྲོས་པ་

བྱས་སོ། །དེ་ལྟར་སྦས་ཤིང་བསླབ་པར་དཀའ་བའི་ཐབས་བྱས་པ་དེའི་ཕྱིར་ཡུན་རིང་པོ་འདས་

པའི་དུས་ཀྱི་དབང་གིས་མུ་སྟེགས་ཕྱི་མ་དག་གིས་ཀྱང་མ་ཤེས་པར་ཕྱི་རོལ་པའི་ཉུང་ངུའི་རྩིས་ཀྱི་

བྱེད་པ་ལ་ཞེས་པ་ནས། འོ་ན་ཁྱེད་ལ་རྣམ་པར་དག་པའི་བྱེད་པ་གསལ་བ་ཡོད་དམ་ཅེ་ན། འདིར་

ཉིན་ཞག་སོ་སོ་ལ་ཞེས་པ་ནས་བརྗོད་པར་བྱའོ།།



ཁམས་ལེའི་མདོར་བསྡུས་དགུ་པའི་རྣམ་བཤད། 3

གཉིས་པ་ལ་དྲུག །རྩིས་ཀྱི་ཐུན་མོང་གི་གཞི་ལོ་ཟླ་དག་པའི་ངེས་པ། ཡན་ལག་ལྔའི་

ངེས་པ་འཕྲོས་དང་བཅས་པ། སྒྲ་གཅན་རྒྱུ་སྐར་ལ་ལོངས་སྤྱོད་ཚུལ། གཟའ་ལྔ་རྒྱུ་སྐར་ལ་ལོངས་

སྤྱོད་ཚུལ། གཟའི་1རྒྱུ་བ་དང་འཆར་ནུབ་སོགས་བཤད་པ། ཉི་ཟླ་ལ་སྒྲ་གཅན་འཇུག་ཚུལ་བཤད་

པའོ། །དང་པོ་ལ་གཉིས་ལས། དང་པོ་ལོ་དག་པའི་ངེས་པ་ནི། དེ་ནི་གནས་པ་བཅུ་བཞི་པ་འཆད་

པའི་དང་པོར་རེ་ཤིག་རིགས་ལྡན་རྒྱལ་དཀའི་དུས་ཀྱི་ལོ་ཉུང་ངུའི་རྩིས་ཀྱི་བྱེད་པ་གསུངས་པ། མེ་

མཁའ་རྒྱ་མཚོ་ཞེས་པ་ལ་སོགས་པའོ། །འདིར་ཁ་ཅིག་འདི་སྐད་དུ། ཀླ་ཀློའ་ིཆོས་མ་ཁའི་ཡུལ་དུ་

ཞུགས་ནས་ཇི་ཙམ་འདས་པའི་ལོ་ཤེས་པའི་དོན་དུ་ཐོག་མར་ཀླ་ཀློའ་ིལོ་འཇོག་ལ། དེ་ཡང་སྒྲོལ་

བྱེད་ཀྱི་ལོ་ལ་སྦྲང་རྩིའི་བློ་གྲོས་ཀྱིས་ཀླ་ཀློའ་ིཆོས་བསྟན་པ་ཡིན་པས་སྒྲོལ་བྱེད་ནས་ཟད་པའི་བར་

གྱི་ལོ་བཞི་བཅུ་རྩ་གསུམ། དེ་རྗེས་ཀྱི་རབ་བྱུང་དེ་ནས་འཕགས་ཡུལ་དུ་དུས་འཁོར་གྱི་རྒྱུད་བྱོན་

གྱི་བར་གྱི་ལོ་དྲུག་ཅུ་སྐོར་དུ་ལོངས་པ་དྲུག་བསྲེས་པས་མེ་མཁའ་རྒྱ་མཚོ་རུ་གྱུར་པ་རིགས་ལྡན་

ཟླ་བའི་འོད་ཀྱིས་རྒྱུད་དུ་བྲིས་པ་ཡིན་ཏེ། དེས་ན་རྒྱུད་ཀྱི་རྒྱལ་པོ་འདི་ལ་ངེས་པ་ནི་མི་རྟག་པ་སྟེ། 

ལོ་དྲུག་ཅུའི་མཐར་སླར་ཡང་ངེས་པ་འགོད་པའི་ཕྱིར་རོ། །ཞེས་པ་འདིའི་དོན་ནི། དཔལ་དུས་ཀྱི་

འཁོར་ལོའ་ིརྒྱུད་ཀྱི་རྒྱལ་པོ་འདི་ལ་ངེས་པ་སྟེ་ལོའ་ིཕུང་པོ་མེ་མཁའ་རྒྱ་མཚོ་ལྟ་བུ་དེ་རྒྱུད་ཀྱི་ནང་དུ་

དུས་རྟག་ཏུ་འཇོག་པ་མ་ཡིན་གྱི། ལོ་དྲུག་ཅུ་སྐོར་རྫོགས་པའི་ཚེ། དེ་དུས་ན་ཤམྦྷ་ལ་ན་ཆོས་སྟོན་

པ་ལ་སུ་ཞིག་བཞུགས་པའི་རྒྱལ་པོ་དེས་སྔར་གྱི་ངེས་པ་དེ་ཕྱིས་ནས་དེ་ལ་དྲུག་ཅུ་སྐོར་གཅིག་

བསྣན་ནས་འགོད་དོ། །ཞེས་པའི་དོན་ཡིན་ལ། འོ་ན་ད་ལྟའི་བར་དུ་ལོ་དྲུག་ཅུ་སྐོར་མང་དུ་སོང་

ཡང་རྒྱུད་ཀྱི་ནང་ན་མེ་མཁའ་རྒྱ་མཚོའི་ངེས་པ་བཞག་པ་མ་འགྱུར་བར་སྣང་བ་ཅི་ཞེ་ན། ཤམྦྷ་ལ་

ན་རྒྱལ་པོ་རིམ་པས་དེ་ལྟར་འགོད་ཅིང་ཡོད་ཀྱང༌། ཆུ་བོ་ཤཱི་ཏའི་ལྷོ་ཕྱོགས་སུ་ཤམྦྷ་ལ་ནས་ཕྱིས་

རྒྱུད་ཀྱི་གླེགས་བམ་མ་བྱོན་པས་ཡིན་ནོ།།

འོ་ན་རྒྱལ་དཀའ་ཁོ་ནས་ཉུང་ངུའི་བྱེད་པ་སྦྱོང་བ་བཤད་པ་མི་འཐད་པར་ཐལ། གཞན་

གྱིས་ཀྱང་སྦྱངས་པའི་ཕྱིར་ཞེ་ན། མ་གྲུབ་སྟེ། རྒྱལ་པོ་གཞན་དེ་དག་གིས་ལོའ་ིངེས་པ་དེ་ལྟར་

གསར་པ་གསར་པ་སྤོས་ཀྱང་སྔར་སོང་གི་ལོ་མ་མང་པོ་དོར་ནས་དྷྲུ་བ་ཀའི་སྣོན་འབྲིད་བྱས་

1  ཞོལ། ཤོག ༣༨༨ ན ༦ གཟའ་ལྔ་རྒྱུ་བ་དང་



 དྲི་མེད་འོད་ཀྱི་ཁམས་ལེའི་འགྲེལ་བཤད་སྨད།4

པའི་སྒོ་ནས་བྱེད་པའི་ལོ་སྔར་ཉུང་ངུར་མ་བྱས་པ་གསར་དུ་ཉུང་ངུར་བྱས་པ་མ་ཡིན་པའི་ཕྱིར་

རོ། །རྒྱལ་དཀའི་གོང་དུ་རྩ་རྒྱུད་གསུངས་ཚུན་ཆད་ཀྱི་ལོ་བཞག་གིན་བརྩི་བ་ཡིན་པ་ལ། དེས་དྷྲུ་བ་

ཀའི་སྣོན་འབྲིད་བྱས་ཏེ། སྔར་གྱི་ལོ་སྟོང་དྲུག་བརྒྱ་བརྒྱད་ཅུ་རྩ་གསུམ་རྣམས་དོར་བའི་ཕྱིར་རོ།།

དེ་ཡང་ལོའ་ིངེས་པ་འགོད་ཚུལ་རིགས་ལྡན་རེ་རེས་ལོ་བརྒྱ་བརྒྱར་ཆོས་སྟོན་པའི་དབང་

དུ་བྱས་ནས་སྦྱར་ན་རྒྱལ་དཀས་ལོ་བརྒྱད་ཅུ་རྩ་གཉིས་སོང་བའི་ཚེ་ཐོག་མར་བསྡུས་རྒྱུད་དུ། མེ་

རོ་ཟླ་བ་རྣམས་ལ་རབ་བྱུང་ལ་སོགས་འདས་པ་རྣམས་བསྲེས་ཀླ་ཀློའ་ིལོ་ནི་རབ་ཏུ་གྲུབ། ཅེས་

པ་བྲིས་ནས། བྱེད་པ་སྦྱོང་བའི་དུས་སུ་འདས་ལོ་བཅུ་དགུ་བསྲེས་ནས། ལག་པ་གདེངས་ཅན་ཟླ་

བས་སྦྱངས་པས་ལྷག་མ་མེད་པར་འགྱུར་ཏེ། ཀླ་ཀློ་ནས་རྒྱལ་དཀའི་བར་གྱི་ལོ་བརྒྱ་བརྒྱད་ཅུ་རྩ་

གཉིས་ཡོད་པ་དོར་ནས་ཉུང་ངུའི་བྱེད་པའི་ལོ་མགོ་མེ་ཕོ་ཁྱི་ལོ་ལ་བྱེད་པའོ། །རྒྱལ་དཀའི་ངེས་པ་

དེ་ཉི་མས་ལོ་ཉི་ཤ ་རྩ་གསུམ་ལོན་གྱི་བར་དུ་བརྟག་གོ །དེས་ཉེར་གསུམ་སོང་བ་ན་ངེས་པ་སྔ་མ་དེ་

ཕྱིས་ནས། མེ་མིག་ལག་པ་རྣམས་ལ་རབ་བྱུང་ཅེས་སོགས་བྲིས་ཤིང༌། ཡང་དེས་ལོ་བརྒྱད་ཅུ་རྩ་

གསུམ་ལོན་པའི་ཚེ་དྲུག་ཅུ་སྐོར་རྫོགས་པས་སྔར་བྲིས་པ་དེ་ཕྱིས་ཏེ། མེ་ཀླུ་ལག་པ་རྣམས་ལ་རབ་

བྱུང་ལ་སོགས་འདས་པ་ཅེས་སོགས་རྒྱུད་དུ་བྲིས་སོ།།

དེ་ནས་སྣ་ཚོགས་གཟུགས་ཀྱིས་ལོ་བཞི་བཅུ་རྩ་གསུམ་སོང་བའི་དུས་སུ་དྲུག་ཅུ་སྐོར་

རྫོགས་པས་མེ་ཆུ་ཡོན་ཏན་རྣམས་ལ་ཞེས་སོགས་བྲིས་སོ། །དེ་ནས་ཟླ་འོད་ཀྱིས་ལོ་གསུམ་སོང་

བའི་དུས་སུ་དྲུག་ཅུ་སྐོར་རྫོགས་པས་ངེས་པ་སྔ་མ་ཕྱིས་ཏེ། མེ་མཁའ་རྒྱ་མཚོ་རྣམས་ལ་ཞེས་པ་

འདི་རྒྱུད་དུ་བྲིས་ཤིང༌། དེ་ནས་དེའི་དྲུག་ཅུ་སྐོར་མ་རྫོགས་པའི་བར་གྱི་ལོ་གང་ཡང་རུང་བ་ཞིག་

ལ་དུས་འཁོར་གྱི་རྒྱུད་འཕགས་པའི་ཡུལ་དུ་ཕེབས་ནས། དེ་ཕྱིན་ཆད་རྒྱུད་ཀྱི་གླེགས་བམ་གསར་

པ་ཤམྦྷ་ལ་ནས་མ་བྱོན་པས་ད་ལྟའི་བར་དུ་མེ་མཁའ་རྒྱ་མཚོའི་ངེས་པ་བྲིས་པ་འདི་ཉིད་དུ་གནས་

པ་ཡིན་གྱི། ཤམྦྷ་ལའི་རྒྱུད་ཀྱི་གླེགས་བམ་ལ་ད་ལྟ་མེ་མཁའ་རྒྱ་མཚོའི་ངེས་པ་འདི་ཕྱིས་ནས་

འདིའི་དོད་དུ་གཞན་བྲིས་ཡོད་དོ། །ཞེས་འཆད་དོ།།

དེ་ལ་ལོའ་ིངེས་པ་དྲུག་ཅུ་སྐོར་རེ་རྫོགས་པ་ན་འཕོ་དགོས་པ་འགྲེལ་པའི་ཚིག་དེའི་དོན་དུ་

བྱ་དགོས་མོད་ཀྱང༌། རི་མོ་བྱེད་པའི་ཚེ་འཕོས་པས་ཆོག་གི །རི་མོར་འབྲི་དུས་ཇི་ལྟར་ངེས་པ་འཕོ་



ཁམས་ལེའི་མདོར་བསྡུས་དགུ་པའི་རྣམ་བཤད། 5

བ་ལྟར་རྒྱུད་ལ་བྲིས་བསུབ་བྱེད་དགོས་པ་མ་ཡིན་ལ། མེ་མཁའ་རྒྱ་མཚོའི་ངེས་པ་ཐོག་མར་འཇོག་

པའི་དུས་ཟླ་འོད་ཀྱི་དུས་ལ་བྱེད་པ་ཤིན་ཏུ་མི་འཐད་དེ། འོག་ཏུ་འགྲེལ་པར། གསུམ་ལྷག་པའི་བཞི་

བརྒྱའི་ལོའ་ིཕུང་པོ་ལ་དེ་ཡིས་བསྲེས་པ་ནི་ཀླ་ཀློའ་ིལོར་རབ་ཏུ་གྲུབ་སྟེ།1 ཞེས་དང༌། ཀླ་ཀློའ་ིདབང་

པོའ་ིལོ་ནི་ལག་པ་གདེངས་ཅན་ཟླ་བས་དམན་པ་བརྒྱད་ཅུ་རྩ་གཉིས་ལྷག་པའི་བརྒྱ་ཡིས་དམན་པ་

ནི་ལག་པ་གདེངས་ཅན་ཟླ་བས་དམན་པ་སྟེ། ཤམྦྷ་ལའི་ཡུལ་དུ་རིགས་ལྡན་རྒྱལ་དཀའི་དུས་ཀྱི་

ལོའ།ོ2།ཞེས་པས་མེ་མཁའ་རྒྱ་མཚོ་ཀླ་ཀློའ་ིལོ་དང་འབྲིད་པའི་གཞིར་བྱས་ནས་ལག་པ་གདེངས་

ཅན་ཟླ་བས་ཕྲི་བའི་ལྷག་རྒྱལ་དཀའི་དུས་སུ་དངོས་སུ་བཤད་ཅིང༌། ཁྱེད་ལྟར་ན་རྒྱལ་དཀའི་

དུས་སུ་ཀླ་ཀློའ་ིལོ་མེ་མཁའ་རྒྱ་མཚོ་གཞི་མ་གྲུབ་པས་དེ་གཞིར་བཞག་པ་ལ་ལག་པ་གདེངས་

ཅན་ཟླ་བས་སྦྱངས་པའི་ལྷག་རྒྱལ་དཀའི་དུས་ཀྱི་ལོར་བཞག་རྒྱུ་གཞི་མ་གྲུབ་པའི་ཕྱིར་རོ། །དེས་

ན་ཁྱེད་ལྟར་ན་འགྲེལ་པར་ཤམྦྷ་ལའི་ཡུལ་དུ་རིགས་ལྡན་ཟླ་འོད་ཀྱི་དུས་ཀྱི་ལོའོ་ཞེས་གསུང་

རིགས་པར་འགྱུར་རོ། །དེའི་ཕྱིར་དེ་ཉིད་གཞིར་བཞག་པའི་རྣམ་གཞག་བྱས་པ་ཐམས་ཅད་རྩ་བ་ 

རུལ་བའི་ཤིང་ལྗོན་པ་བཞིན་ནོ།།

རང་ལུགས་ཀྱི་མེ་མཁའ་རྒྱ་མཚོའི་རྒྱུ་མཚན་སྔར་བསྟན་རྩིས་ཀྱི་སྐབས་སུ་བཤད་ཟིན་

ལ། བསྡུས་རྒྱུད་འགྲེལ་པ་དང་བཅས་པ་འཕགས་པའི་ཡུལ་དུ་ལོ་འདི་ལ་བྱོན་ཞེས་པའི་ངེས་པ་

ཡིད་བརྟན་དུ་རུང་བ་བཞག་དཀའོ། །དེས་ན་ཚིག་གི་དོན་ནི་འདི་ལྟར། རྒྱུད་ཀྱི་རྒྱལ་པོ་འདི་ལ་

ལོ་ངེས་པར་བྱེད་པའི་རྩིས་གཞིའི་དྷྲུ་བ་ནི་མི་རྟག་པ་སྟེ། ལོ་དྲུག་ཅུ་དྲུག་ཅུ་རྫོགས་པའི་མཐར་

སླར་ཡང་ངེས་པའམ་དྷྲུ་བ་གསར་པ་འགོད་པའི་ཕྱིར་རོ། །འདིར་ཉུང་ངུའི་བྱེད་པ་ལ་ལོ་དག་པའི་

ངེས་པ་ནི། དེ་བཞིན་གཤེགས་པས་རྩ་རྒྱུད་བསྟན་པའི་ལོ་དེ་རྫོགས་པའི་དུས་ནས་ལོ་དྲུག་བརྒྱ་ན་

འཇམ་དཔལ་གྲགས་པས་ཆོས་སྟོན་པའི་དུས་སོ།།

དེ་ལ་འདུལ་བ་ལུང་གཞི་ལས། བཅོམ་ལྡན་འདས་ཀྱིས་བླ་ན་མེད་པའི་ཡེ་ཤེས་བརྙེས་པ་

1  བསྟན་འགྱུར། དཔེ་བསྡུར་མ། དེབ། ༦ ཤོག ༤༡༣ ཕྲེང་། ༦

2  བསྟན་འགྱུར། དཔེ་བསྡུར་མ། དེབ། ༦ ཤོག ༤༡༣ ཕྲེང་། ༨



 དྲི་མེད་འོད་ཀྱི་ཁམས་ལེའི་འགྲེལ་བཤད་སྨད།6

ན་གྲགས་འཛིན་མ་ལ་ཡང་ཁྱེའུ་ཞིག་བཙས་སོ། །ཟླ་བ་ཡང་སྒྲ་གཅན་གྱིས་ཟིན་ཏོ།1།ཞེས་དང༌། 

གྲགས་འཛིན་མའི་བུའི་མིང་འདོགས་པར་བྱེད་དེ། བཙུན་མོའ་ིའཁོར་གྱིས་སྨྲས་པ། འདི་བཙས་

པ་ན་ཟླ་བ་ཡང་སྒྲ་གཅན་གྱིས་ཟིན་པས་དེ་བས་ན་ཁྱེའུ་འདི་ལ་ཡང་སྒྲ་གཅན་ཟིན་ཅེས་གདགས་

སོ།2།ཞེས་དང༌། མངོན་པར་འབྱུང་བའི་མདོ་ལས། དེ་ནས་རྒྱལ་པོ་ཟས་གཙང་མ་ལ་རང་གི་སྐྱེས་

བུ་རྣམས་ཀྱིས་སྨྲས་པ། ལྷ་དགྱེས་པར་མཛད་དུ་གསོལ། གཞོན་ནུས་བླ་ན་མེད་པའི་ཡེ་ཤེས་

བརྙེས་སོ། །དེ་ཐོབ་པ་དང་ཉི་མ་དེ་ཉིད་ལ་གྲགས་འཛིན་མ་ལ་ཡང་ཁྱེའུ་ཞིག་བཙས་སོ། །བདུད་

རྩི་ཟས་ལ་ཡང་ཁྱེའུ་ཞིག་བཙས་སོ། །དེ་ཉིད་ཀྱི་མཚན་མོ་ཟླ་བ་ཡང་སྒྲ་གཅན་གྱིས་ཟིན་ནོ།3།ཞེས་

འབྱུང་ཞིང༌། དེ་ཡང་འདུལ་བ་ལུང་ལས། ཟླ་བ་གང་ལ་བཅོམ་ལྡན་འདས་ཀྱིས་བླ་ན་མེད་པའི་ཡེ་

ཤེས་ཁོང་དུ་ཆུད་པ་ལགས་ཞེས་གསོལ་བ་དང༌། བཅོམ་ལྡན་འདས་ཀྱིས་བཀའ་སྩལ་པ། ཁྱིམ་

བདག་དཔྱིད་ཟླ་ཐ་ཆུང་ལའོ།4།ཞེས་དང༌། 

འགྲེལ་པ་འདིར་ཡང༌། ས་གའི་ཉའི་སྐྱ་རེངས་འཆར་བའི་ཚེ་བཅོམ་ལྡན་འདས་ཤཱཀྱ་ཐུབ་

པ་མངོན་པར་རྫོགས་པར་སངས་རྒྱས་ཏེ།5 ཞེས་གསུངས་པས་ས་གའི་ཉའི་ཐོ་རངས་ཀྱི་ཆ་ལ་

སངས་རྒྱས་ཤིང་དེའི་ཚེ་ཟླ་བ་གཟས་ཟིན་པར་བཤད་ལ། དེའི་ལོ་དེ་ཉིད་ཆུ་ཕོ་རྟ་སྣ་ཚོགས་ཀྱི་ལོ་

ཡིན་ཏེ། དེ་ལ་སྔར་བསྟན་རྩིས་ཀྱི་སྐབས་སུ་ཇི་སྐད་བཤད་པའི་འདས་ལོའ་ིགྲངས་གཞིར་བཞག་

པའི་སྟེང་ནས་ལུགས་ལྡོག་གི་རྩིས་བྱས་ཏེ། ལོ་དེའི་ས་གའི་ཟླ་བའི་ཟླ་དག་བཙལ་ནས། དེའི་ཉའི་

ཉིན་རྩིས་བྱས་པ་ན། གཟའ་གནས་སུ་གཅིག །ཆུ་ཚོད་སོ་བདུན། ཆུ་སྲང་ཞེ་གསུམ། དབུགས་ལྔ། 

ཆ་ཤས་ལྔ། ཟླ་བའི་སྐར་གནས་སུ་བཅུ་བཞི་དང༌། ཆུ་ཚོད་ཉེར་གཅིག །ཆུ་སྲང་བཅོ་ལྔ། དབུགས་

སྟོངས། ཆ་ཤས་གསུམ། ཉི་སྐར་དུ་གཅིག །ཆུ་ཚོད་ཉེར་བརྒྱད། ཆུ་སྲང་ང་བརྒྱད། དབུགས་ལྔ། ཆ་

ཤས་བརྒྱད། སྒྲ་གཅན་གྱི་རྩ་བའི་སྐར་གནས་སུ་ཉེར་དྲུག །ཆུ་ཚོད་བཅུ་བཞི། ཆུ་སྲང་བཅུ་གསུམ། 

1  བཀའ་འགྱུར། དཔེ་བསྡུར་མ། དེབ། ༤ ཤོག ༨༠ ཕྲེང་། ༦

2  བཀའ་འགྱུར། དཔེ་བསྡུར་མ། དེབ། ༤ ཤོག ༨༠ ཕྲེང་། ༢༡

3  བཀའ་འགྱུར། དཔེ་བསྡུར་མ། དེབ། ༧༢ ཤོག ༡༢༠ ཕྲེང་། ༦

4  བཀའ་འགྱུར། དཔེ་བསྡུར་མ། དེབ། ༡༣ ཤོག ༣༢༤ ཕྲེང་། ༡༢

5  བསྟན་འགྱུར། དཔེ་བསྡུར་མ། དེབ། ༦ ཤོག ༨༩༨ ཕྲེང་། ༡༩



ཁམས་ལེའི་མདོར་བསྡུས་དགུ་པའི་རྣམ་བཤད། 7

དབུགས་སྟོངས། ཆ་ཤས་གསུམ། གདོང་གི་སྐར་གནས་སུ་ཐིག་ལེ་དང༌། ཆུ་ཚོད་ཞེ་ལྔ། ཆུ་སྲང་

ཞེ་དྲུག །དབུགས་ལྔ། ཆ་ཤས་བཅུ། མཇུག་མའི་སྐར་གནས་སུ་བཅུ་བཞི། ཆུ་ཚོད་བཅོ་ལྔ། ཆུ་

སྲང་ཞེ་དྲུག །དབུགས་ལྔ། ཆ་ཤས་བཅུ་རྣམས་ཤར་ནས་གཟས་འཛིན་དང་ལེགས་པར་འགྲིག་

པར་འགྱུར་བས་སྔར་གྱི་བསྟན་རྩིས་ཀྱི་འདས་ལོ་འཇོག་ཚུལ་སོགས་རྣམ་པར་དག་ཅིང་ཡིད་

བརྟན་དུ་རུང་བར་གྲུབ་ལ། རྩ་རྒྱུད་བསྟན་པའི་ལོ་དང་ཟླ་བཟང་གིས་ཆོས་བསྟན་པའི་ལོ་གཉིས་ཀ་

དྲུག་བརྒྱའི་ཁོངས་སུ་བགྲངས་ནས་བརྩིས་ན་གཟས་འཛིན་གྱི་རི་མོ་འདི་མི་འཆར་ལ། གཅིག་མ་

བགྲངས་པར་བརྩིས་ན་འགྲིག་འོང་བར་མངོན་སུམ་གྱིས་གྲུབ་པས། གཞུང་འདིའི་ཚིག་དོན་བཤད་

མ་ཐག་པ་ལྟར་དང༌། ལོ་འདི་ནས་ནི་དྲུག་བརྒྱའི་ལོ་ཡིས། ཞེས་པའང་ལོ་འདིའི་དེ་མ་ཐག་པ་ནས་

དྲུག་བརྒྱའི་ལོ་ཡིས་ཞེས་པའི་དོན་དུ་བཤད་པར་བྱའོ།།

དེ་ནས་ལོ་བརྒྱད་བརྒྱ་ན་ཅེས་སོགས་སྔར་བཤད་ཟིན་ལ། ཀླ་ཀློའ་ིདུས་འོག་ཏུ་འཆད་པའི་

ལོའ་ིཚོགས་ལས་བརྒྱད་ཅུ་རྩ་གཉིས་ལྷག་པའི་བརྒྱ་ཡིས་དམན་པར་བྱས་པའི་ལྷག་མ་བརྒྱ་ཉེར་

གཅིག་གི་ལོའ་ིཚོགས་ཀྱི་དུས་དེ་ཉིད་ནི་རྒྱལ་དཀས་ཉུང་ངུའི་བྱེད་པ་རྣམ་པར་སྦྱངས་པ་དེ་ལ་ལོའ་ི

ངེས་པར་འགྱུར་ཏེ། གང་ལས་སྦྱངས་ན་ཀླ་ཀློ་ཞུགས་ནས་དེ་བར་གྱི་ལོའ་ིཚོགས་ལས་སོ། །རབ་

བྱུང་ལ་སོགས་ནས་རྣམ་བསྲེས་སུ་འགྱུར་རོའ་ིབར་གོ་སླ་སྟེ། ལོ་དྲུག་ཅུ་ནི། རབ་བྱུང་རྣམ་བྱུང་

དཀར་པོ་དང༌། །རབ་མྱོས་སྐྱེ་བདག་ཨཾ་གི་ར། །དཔལ་སེན་དངོས་པོ་ན་ཚོད་ལྡན། །འཛིན་བྱེད་

དབང་ཕྱུག་འབྲུ་མང་པོ། །མྱོས་ལྡན་དཔའ་བོ་ཁྱུ་མཆོག་དང༌། །སྣ་ཚོགས་ཉི་མ་ཉི་སྒྲོལ་བྱེད། །ས་

སྐྱོང་མི་བཟང་ཐམས་ཅད་འདུལ། །ཀུན་འཛིན་འགལ་བ་རྣམ་འགྱུར་དང༌། །བོང་བུ་དགའ་བ་རྣམ་

རྒྱལ་ཉིད། །རྒྱལ་བ་མྱོས་བྱེད་གདོང་ངན་དང༌། །གསེར་འཕྱང་རྣམ་འཕྱང་སྒྱུར་བྱེད་དང༌། །ཀུན་

ལྡན་འཕར་དང་དགེ་བྱེད་དང༌། །མཛེས་བྱེད་ཁྲོ་མོ་སྣ་ཚོགས་དབྱིག །ཟིལ་གནོན་སྤྲེའུ་ཕུར་བུ་

དང༌། །ཞི་བ་ཐུན་མོང་འགལ་བྱེད་དང༌། །ཡོངས་འཛིན་བག་མེད་ཅན་ཀུན་དགའ། །སྲིན་བུ་མེ་

དང་དམར་སེར་ཅན། །དུས་ཀྱི་ཕོ་ཉ་དོན་གྲུབ་དྲག །བློ་ངན་རྔ་ཆེན་ཁྲག་སྐྱུག་པ། །མིག་དམར་ཁྲོ་

བོ་ཟད་པའོ།1།ཞེས་ཕྱག་རྡོར་སྟོད་འགྲེལ་ལས་འབྱུང་བ་ལྟར་རོ། །རབ་བྱུང་གི་ལོ་དེ་ཉིད་ནི་ཕྱི་རོལ་

1  བསྟན་འགྱུར། དཔེ་བསྡུར་མ། དེབ། ༨ ཤོག ༡༠༤༧ ཕྲེང་། ༩

པའི་རྩིས་ཀྱི་བྱེད་པ་གཞན་ཐམས་ཅད་ལ་ལོ་རྣམས་ཀྱི་དང་པོར་རབ་ཏུ་གྲགས་པ་ཡིན་ཏེ། གཟའ་

ཉི་མ་རེས་གཟའ་བདུན་གྱི་དང་པོར་གྲགས་པ་བཞིན་ནོ།།

གསུམ་ལྷག་པའི་ནས་རྗེ་བོའོ། །ཀླ་ཀློའ་ིདབང་པོས་ཆོས་བསྟན་པའི་དུས་ནས་རྒྱལ་

དཀས་ཉུང་ངུའི་བྱེད་པ་སྦྱངས་ཀྱི་བར་གྱི་ལོ་གསུམ་ལྷག་པའི་བཞི་བརྒྱ་པོ་དེ་ནི་རྒྱ་མཚོ་རྣམ་རྒྱལ་

གྱིས་བསྟན་པའི་ལོ་གྲངས་ལག་པ་གདེངས་ཅན་ཟླ་བས་དམན་པ་ནས། དམན་པ་སྟེ། དེའི་ལྷག་

གཉིས་བརྒྱ་ཉེར་གཅིག་ནི་ཤམྦྷ་ལའི་ཡུལ་དུ་རིགས་ལྡན་རྒྱལ་དཀས་ཆོས་བསྟན་པའི་དུས་ཀྱི་

ལོའ།ོ །ལོ་གྲངས་དེ་ཉིད་ནི་ཉུང་ངུའི་བྱེད་པ་ལ་རྩིས་གཞིར་བཞག་པའི་ལོའ་ིཚོགས་སོ།།

གཉིས་པ་ཟླ་བ་དག་པའི་ངེས་པ་ནི། ལྷག་མ་དག་ཀྱང་ནས་ནག་པ་ལ་སོགས་པའི་ལོ་ད་

ལྟར་བ་དེའི་སྟེང་ནས་སྔར་ཟླ་བ་དུ་ཞིག་འདས་པ་རྣམས་ཀྱིས་བསྲེས་པའོ། །སྒྲེས་པ་ཡིན་ནོ་ཞེས་

པ་འདི་དག་གི་དོན་ནི་ལག་ལེན་རྩིས་ཇི་ལྟ་བ་སྟེ་གོ་སླའོ། །འདི་དཔྱད་པར་བྱ་སྟེ། མཁས་པ་དགའ་

བྱེད་ལ་སོགས་པའི་བཞེད་པས། འདས་ལོ་བཅུ་གཉིས་ཀྱིས་བསྒྱུར་ནས་ཟླ་བའི་ཕུང་པོར་བྱས་པ་

ལ་འདས་ཟླ་བསྲེས་པའི་ཟླ་བའི་ཚོགས་འདི་དག་ཐམས་ཅད་ཁྱིམ་ཟླར་བཞེད་དོ། །དེ་ལ་བརྟག་

པར་བྱ་བ་འདི་ཡོད་དེ། འོ་ན་ཟླ་བའི་ཚོགས་དེ་དག་གནས་གཉིས་སུ་བཞག་པ་ལས་བྱུང་བའི་ཟླ་

ལྷག་དེ་དག་ཁྱིམ་ཟླ་ཡིན་ནམ། འོན་ཏེ་ཚེས་ཟླ་ཡིན། ཚེས་ཟླ་ཡིན་ན་ཁྱིམ་ཟླ་ལ་བསྲེ་བ་མི་འཐད་

ཅིང༌། ཁྱིམ་ཟླ་ཡིན་ན་བྱེད་པའི་ཟླ་དག་ནི་ཁྱིམ་ཟླའི་ཟླ་དག་ཏུ་འགྱུར་ལ། དེ་འདོད་ན་ཟླ་བ་སོ་སོའ་ི

དྷྲུ་བ་ཀ་མ་དག་པར་འགྱུར་ཏེ། ཟླ་དག་ནི་ཚེས་ཟླ་མ་ཡིན་གྱི་ཁྱིམ་ཟླ་ཡིན་པའི་ཕྱིར་རོ།།

དེའང༌། བུ་ག་མདའ་ཡི་ཆུ་ཚོད་དང༌། །ཡོན་ཏན་སྲང་ཡིན་རིག་བྱེད་དབུགས། །ཞེས་པ་

ཚེས་ཞག་རེའི་ལོངས་སྤྱོད་ཡིན་ཞིང༌། ཚེ་ཟླ་རེ་ཚེས་ཞག་སུམ་ཅུ་ཡིན་པས་དེ་རྣམས་སུམ་ཅུས་

བསྒྱུར་ནས། དབུགས་ལ་དྲུག་གིས་རྙེད་པ་ཆུ་སྲང་ལ་བསྲེ། དེ་ལ་མཁའ་རོས་རྙེད་པ་ཆུ་ཚོད་ལ་

བསྲེ། དེ་ལ་མཁའ་རོས་རྙེད་པ་ཉེར་དགུ་ནི་གཟའ་ཡིན་པས་དེ་ལ་བདུན་གྱིས་བགོ །དེའི་ནོར་ནི་

ཟླ་བ་རེ་ལ་གཟའ་བདུན་གྱིས་འཁོར་བའི་གྲངས་ཡིན་པས་དོར་བར་བྱ་ལ། དེ་རྣམས་ཀྱི་ལྷག་མ་

བཟའ་གཅིག་དང་ཆུ་ཚོད་སོ་གཅིག་དང་ཆུ་སྲང་ལྔ་བཅུ་འབྱུང་བ་རྣམས་བརྩིས་འཕྲོ་ཡིན་པས། དེ་

དག་གཟུང་བའི་དོན་དུ་བསྡུས་རྒྱུད་ཀྱི་བྱེད་པ་ལ་ཟླ་དག་གནས་གསུམ་དུ་བཞག་པའི་དབུས་མ་ལ་



ཁམས་ལེའི་མདོར་བསྡུས་དགུ་པའི་རྣམ་བཤད། 9

སོས་བསྒྱུར་ནས་འོག་མ་ལ་རོས་ཐོབ་པས་དབུས་མ་ལ་སྦྱོང་བ་ཡིན་པའི་ཕྱིར་རོ། །གཞན་ཡང་

དེ་ཐམས་ཅད་ཁྱིམ་ཟླ་ཡིན་ན་ཉི་མས་ལོ་རེ་ལ་རྒྱུ་སྐར་གྱི་འཁོར་ལོ་གཅིག་པས་ལྷག་པ་རེ་བགྲོད་

པར་འགྱུར་ཏེ། ཁྱིམ་ཟླ་བཅུ་གཉིས་ཀྱིས་རྒྱུ་སྐར་གྱི་འཁོར་ལོ་གཅིག་བགྲོད་ལ། དེའི་སྟེང་དུ་གནས་

འོག་མ་ལས་འབྱུང་བའི་ཟླ་ལྷག་གི་ཆ་དང་བཅས་པ་བགྲོད་དགོས་པའི་ཕྱིར་རོ།།

དེ་བཞིན་དུ་ཟླ་ལྷག་བྱུང་བའི་ལོ་ལ་ཉི་མས་རྒྱུ་སྐར་གྱི་འཁོར་ལོ་ལན་ཅིག་འཁོར་ནས་

སྐར་མ་གཉིས་དང༌ཆུ་ཚོད་བཅུ་ལ་སོགས་པ་ལྷག་པོར་བགྲོད་པར་འགྱུར་ཏེ། ཁྱིམ་ཟླ་བཅུ་གཉིས་

ལ་ཉི་མས་རྒྱུ་སྐར་གྱི་འཁོར་ལོ་ལན་ཅིག་འཁོར། ཟླ་ལྷག་གི་ཟླ་བ་དེ་ལ་སྐར་མ་གཉིས་དང་ཆུ་ཚོད་

བཅུ་ལ་སོགས་པ་བགྲོད་པའི་ཕྱིར་རོ། །ཡང་ལོ་ནམ་ཁ་ཅིག །བཅུ་གཉིས་ཀྱིས་བསྒྱུར་ནས་ཟླ་བའི་

ཕུང་པོར་བྱས་པ་ཐམས་ཅད་ཚེས་ཟླ་དང༌། འདས་ཟླ་བསྲེས་པ་རྣམས་ཀྱང་ཚེས་ཟླ་བསྲེས་པར་

བྱས་ནས། ཚེས་ཟླ་ལས་ཚེས་ཟླའི་ཤོལ་འདོན་པ་ཡིན་ནོ་ཞེས་ཟེར་བའང་མི་འཐད་དེ། དེ་ལྟར་ན་

བཅུ་གཉིས་ཀྱི་བསྒྱུར་གཞི་འདས་ལོའ་ིཚོགས་དེ་དག་ཚེས་ཟླ་བཅུ་གཉིས་རེ་ལ་ལོར་བྱས་པའི་

ཚོགས་སུ་ཐལ་ལོ། །འདོད་ན། ལོ་མཚན་ཉིད་པ་མ་ཡིན་པར་འགྱུར་བས་ལོ་དག་རྣམ་པར་མ་དག་

པར་འགྱུར་ཞིང༌། ཚེས་ཟླ་བཅུ་གཉིས་ལ་ལོར་བཞག་པ་ལོ་མཚན་ཉིད་པ་མ་ཡིན་པར་ཁྱེད་རང་

གིས་ཀྱང་ཁས་བླངས་པས་སྨྲ་བར་བྱ་བ་ཅི་ཡང་མེད་དོ།།

ཡང་ཁ་ཅིག་འདས་ལོ་བཅུ་གཉིས་ཀྱིས་བསྒྱུར་བ་ཁྱིམ་ཟླའི་ཕུང་པོ་དང༌། དེ་ལ་བསྲེ་བའི་

འདས་ཟླ་རྣམས་ཚེས་ཟླ་ཡིན་པར་སྨྲ་བ་ནི་རང་ཉིད་ཀྱིས་འདས་ཟླ་བཅུ་གཅིག་ཀྱི་བར་དུ་བསྲེ་བར་

བྱ་སྟེ། བཅུ་གཉིས་ནས་ལོར་ལོངས་པས་ལོ་བསྲེའི་ཟླ་བ་བསྲེ་མི་དགོས་སོ་ཞེས་སྨྲས་པ་དང་ཁས་

བླངས་ཤིན་ཏུ་འགལ་ཏེ། ཚེས་ཟླ་བཅུ་གཉིས་ཀྱིས་ལོའ་ིགོ་མི་ཆོད་པར་ཁྱེད་རང་གིས་སྨྲས་པའི་

ཕྱིར་རོ། །གཞན་ཡང་འདས་ལོ་གསོག་པའི་ཟླ་བ་རྣམས་བཅུ་གཉིས་སུ་མ་ལོངས་བར་ལ་ཚེས་ཟླ་

དང༌། བཅུ་གཉིས་སུ་ལོངས་ནས་ཁྱིམ་ཟླར་འགྱུར་བ་ཤིན་ཏུ་ཡ་མཚན་ཆེ་སྟེ་ཁྱེད་ལས་གཞན་པ་

སུ་ཞིག་གིས་ཤེས། དེས་ན་ཟླ་བའི་ཕུང་པོ་དེ་དག་ནི་ཁྱིམ་ཟླ་དང་ཚེས་ཟླ་སོ་སོར་མ་ཕྱེ་བའི་ཕུང་

པོ་ཡིན་ལ། དེ་གཉིས་གནས་གཉིས་སུ་བཞག་སྟེ་ཤོལ་གྱི་ཟླ་བ་བཙལ་བ་ན་ཁྱིམ་ཟླ་དང་ཚེས་ཟླ་

སོ་སོར་ཕྱེད་ནས་ཁྱིམ་ཟླ་སུམ་ཅུ་སོ་ཕྱེད་དང་གསུམ་ན་ཚེས་ཟླ་སུམ་ཅུ་སོ་ཕྱེད་དང་བཞིར་འགྱུར་



 དྲི་མེད་འོད་ཀྱི་ཁམས་ལེའི་འགྲེལ་བཤད་སྨད།10

བའི་ཁྱད་པར་མངོན་དུ་འགྱུར་བ་ཡིན་ནོ། །དེ་ཡང་འདི་ལྟར་ཉི་མའི་ཡེ་ཤེས་ཆ་ལ་རགས་པར་

བརྩིས་ན་སུམ་ཅུ་ཆ། འབྲིང་དུ་བརྩིས་ན་སུམ་ཅུ་སོ་གཉིས་ཆ་ལོངས་སྤྱོད་ལ་ཆད་པར་འགྱུར་བས་

དཀྱིལ་འཁོར་ལ་ནོར་བུ་འགྱུར་ཏེ། རགས་པར་བརྩིས་ན་ལོ་གཅིག་ལ་ཞག་བཅུ་གཉིས། འབྲིང་དུ་

བརྩིས་ན་ལོ་གཅིག་ལ་ཞག་བཅུ་གཅིག་བཞི་ཆ་ལྷག་པར་འགྱུར་མོད་ཀྱི། ཤིན་ཏུ་ཕྲ་བར་བརྩིས་

ན་ལོངས་སྤྱོད་ལ་དབུགས་སོ་གཉིས་ཕྱེད་བཅས་རེ་ན་དབུགས་རེ་ཡེ་ཤེས་ཆ་ཡིན་པས་བུ་ལོན་

དུ་འགྱུར་ཞིང༌། དེ་བསགས་པས་འཕོ་བའི་ཞག་གམ། ཁྱིམ་ཞག་1སོ་གཉིས་ཕྱེད་བཅས་ན་ཚེས་

ཞག་རེ་བུ་ལོན་དུ་འགྱུར་ལ། ཟླ་བ་ཁྱིམ་སོ་གཉིས་ཕྱེད་བཅས་ན་ཚེས་ཟླ་རེ་བུ་ལོན་དུ་འགྱུར་བ་དེ་

ཉིད་དཀྱིལ་འཁོར་ལ་ནོར་དུ་འགྱུར་བའི་ཕྱིར། འདིར་ཡང་ཁྱིམ་ཞག་སུམ་ཅུ་རྩ་གཉིས་ཕྱེད་བཅས་

ན་ཚེས་ཞག་སོ་གསུམ་ཕྱེད་བཅས་སུ་འགྱུར་བའི་ཕྱིར་ཏེ། ཉི་མའི་ཁྱིམ་ཞག་རེའི་ལོངས་སྤྱོད་སོ་

གཉིས་ཕྱེད་བཅས་སུ་བསྒྱུར་བ་དང་ཚེས་ཞག་རེའི་ལོངས་སྤྱོད་སོ་གསུམ་ཕྱེད་བཅས་སུ་བསྒྱུར་བ་

གནད་གཅིག་ཏུ་འོང་བའི་ཕྱིར་རོ།།

དེས་2ན། མཁའ་མེ་ཟླ་བས་རྣམ་པར་དབྱེ་ཞེས་པ་ནི། འདིར་ཁྱིམ་གྱི་ཟླ་བ་ཕྱེད་དང་བཅས་

པའི་སུམ་ཅུ་རྩ་གཉིས་ན་ཚེས་ཟླ་སོ་གསུམ་ཕྱེད་བཅས་སུ་གྱུར་ནས་ཚེས་ཀྱི་ལྷག་པའི་ཟླ་བར་

འགྱུར་ཏེ། ཚེས་ཞག་སུམ་ཅུ་རྫོགས་པའི་ཚེས་ཀྱི་གནམ་སྟོང་ལ་ཉི་མས་ཁྱིམ་རེ་རྫོགས་པའི་སྒོ་

ནས་ཁྱིམ་འཕོ་བའི་ནུས་པ་མེད་པའི་ཕྱིར་རོ། །དེས་ན་ཉི་མས་ཁྱིམ་རེ་རྫོགས་པར་ལོངས་སྤྱོད་པ་

ལ་ཚེས་ཞག་སོ་གཅིག་ཅུང་མེད་རེ་དགོས་པས་ཚེས་ཞག་སུམ་ཅུ་ལ་ཉི་མས་ཁྱིམ་རེ་ལོངས་སྤྱོད་

པར་མི་འགྱུར་རོ། །དེའི་ཕྱིར་ཟླ་བ་བཞི་ཆ་པ་བརྒྱ་སུམ་ཅུ་ན་ཟླ་བ་རེ་ལྷག་པས་དེ་གཟུང་བར་བྱ་

བའི་དོན་དུ་འོག་གི་ཟླ་བའི་ཕུང་པོ་བཞི་ཡིས་བསྒྱུར་བ་ནི་བཞི་ཆ་ཡི་ཕུང་པོར་འགྱུར་རོ། །འགོད་

བྱེད་ཀྱི་ཆའི་ཕུང་པོ་བཞི་ཡིས་བསྒྱུར་བར་གྱུར་པ་ན། འགོད་བྱེད་ཆའི་ཕུང་པོ་དང་གྲངས་མཉམ་

པའི་རྒྱུ་མེད་ན་རྒྱུ་ཅན་བཞིས་བསྒྱུར་བ་ཡང་མི་འབྱུང་ངོ་ཞེས་པའི་རིགས་པས་བགོ་བར་བྱ་བའི་

ཕུང་པོ་ཡང་བཞི་ཡིས་བསྒྱུར་བར་འགྱུར་རོ། །དེའི་ཕྱིར་བགོ་བར་བྱ་བའི་ཕུང་པོ་དེ་ལ་ཕྱེད་བཅས་

1  ཞོལ། ཤོག ༣༩༣ ན ༦ ཁྱིམ་ཞག་ཁྱིམ་སོ་

2  ཞོལ། ཤོག ༣༩༣ བ ༢ དེ་ནམ་མཁའ་མེ་ གཙང་། ཤོག ༢༧༡ ན ༤ དེ་ན་མཁའ་མེ་



ཁམས་ལེའི་མདོར་བསྡུས་དགུ་པའི་རྣམ་བཤད། 11

སོ་གཉིས་བཞི་ཆའི་ཕུང་པོར་བྱས་པ་བརྒྱ་སུམ་ཅུས་བགོས་པས་རྙེད་པའི་ནོར་ནི་འབྲས་བུ་ཟླ་

ལྷག་གི་གྲངས་སུ་འགྱུར་ཏེ། རྙེད་པ་སྟེང་དུ་ཞེས་སོགས་ནི། དེ་རྣམས་སྟེང་དུ་བསྲེས་པ་ཟླ་དག་

ཏུ་གྱུར་པའི་དོན་ནོ།1།ལྷག་མ་བཞིས་བགོས་པའི་ཐོབ་ནོར་ནི་ཟླ་ལྷག་བྱུང་ནས་སྔར་ཟླ་བ་དུ་སོང་

གི་གྲངས་ཡིན་ལ། ཡང་ལྷག་མ་ལ་བརྒྱ་སུམ་ཅུར་ལོངས་པ་ཙམ་དུ་བསྣན་ཏེ། སྣོན་བྱེད་ལ་བཞིས་

བགོས་པའི་ཐོབ་ནོར་ནི་ད་ཟླ་བ་དུ་ཙམ་ཞིག་ན་ཟླ་ལྷག་འབྱུང་བའི་གྲངས་སོ། །ལྷག་མ་གཉིས་བྱུང་

ན་ཟླ་ཕྱེད་དུ་ཤེས་པར་བྱའོ། །བཞིས་བསྒྱུར་ནས་བརྒྱ་སུམ་ཅུས་འགོད་པའང་སྤྲོས་པའི་དོན་ནམ་

སྡེབ་སྦྱོར་གྱི་དོན་དུ་ཡིན་གྱི་གཉིས་ཀྱིས་བསྒྱུར་ནས་དྲུག་ཅུ་རྩ་ལྔས་བགོས་ཀྱང་ཁྱད་མེད་དོ།།

གཉིས་པ་ཡན་ལག་ལྔའི་ངེས་པ་འཕྲོས་དང་བཅས་པ་ལ་གཉིས། དངོས་དང༌། འཕྲོས་

དོན་ནོ། །དང་པོ་ལ་དྲུག །ཟླ་བའི་ངེས་པ་དང༌། ཚེས་རེའི་ངེས་པ་དང༌། ཡན་ལག་ལྔའི་རིམ་པ་

དང༌། ཁྱིམ་བཅུ་གཉིས་ཀྱི་ཞིང་བདག་ངོས་བཟུང་བ་དང༌། མུ་སྟེགས་པས་བཏགས་པའི་ཁྱིམ་

བཅུ་གཉིས་ཀྱི་མིང་ཡིག་རྫུན་པར་བསྟན་པ་དང༌། བདེ་སྡུག་གཟའ་སྐར་གྱིས་མི་བྱེད་པ་ལུང་གིས་

བསྟན་པའོ། །དང་པོ་ལ་གཉིས། དག་པའི་ངེས་པ་བཙལ་བ་དང༌། རྟོགས་སླ་བའི་དོན་དུ་བྱེད་པའི་

ངེས་པ་སྦྱིན་པའོ། །དང་པོ་ལ་གསུམ། གཟའི་ངེས་པ། གཟའི་རྐང་པའི་ངེས་པ། ཉི་སྐར་གྱི་ངེས་

པའོ། །དང་པོ་ནི། ད་ནི་ཞེས་སོགས་ཏེ། སྟེང་འོག་མིག་དང་སུམ་ཅུ་བསྲེ་བའི་རྒྱུ་མཚན་དུ་ངེས་

པ་འདི་ནི་མིག་དམར་ལ་སོགས་པ་ནུབ་པར་བྱེད་པ་ལ་འོངས་པ་སྟེ་ཞེས་སོགས་ཀྱི་དོན། མཁས་

པ་ཁ་ཅིག་རྒྱལ་དཀས་ཉུང་ངུའི་རྩིས་གཞི་འདི་རྩོམ་པའི་སྔ་རོལ་གྱི་ཤིང་མོ་བྱའི་དཔྱིད་ཟླ་ར་བའི་

གནམ་སྟོང་གི་གཟའི་དྷྲུ་བ་ཀ་ན་གཉིས་དང་ཆུ་ཚོད་ན་སུམ་ཅུ་ཡོད་པ་དེ་མ་བྱིན་ན་གནམ་སྟོང་ལ་

རྒྱུ་ཞིང་ཡོད་པའི་མིག་དམར་ནུབ་ནས། མེད་པའི་ཉི་མ་འཆར་དུ་འོང་བས་དེ་བསལ་བར་བྱ་བའི་

དོན་དུ་སྦྱིན་དགོས་པ་ཡིན་ནོ། །དེས་ན་འདི་བར་གྱི་ཚིག་མི་མངོན་པ་སྟེ་ནུབ་པར་བྱེད་པ་བསལ་

བའི་དོན་དུ་འོངས་པ་སྟེ་ཞེས་བྱ་བའི་དོན་ཡིན་ནོ་ཞེས་གསུང་ངོ༌།།

འོན་ཀྱང་ལ་སོགས་པའི་སྐད་དོད་དང་པོ་ལ་ཡང་འཇུག་པས་མིག་དམར་ལ་སོགས་པ་

དང་པོར་སྤྱོད་པ་ནུབ་པར་བྱེད་པ་ལ་འོངས་པ་སྟེ་ཞེས་འདོན་པ་ལེགས་ཏེ། སྟེང་འོག་མིག་དང་

1  ཞོལ། ཤོག ༣༩༤ ན ༡། གཙང་། ཤོག ༢༧༡ ན ༧ དོན་ཏོ།།

སུམ་ཅུ་མ་བྱིན་ན་རྒྱལ་དཀའི་ཉུང་ངུའི་བྱེད་རྩིས་ཐོག་མར་རྩོམ་པའི་དུས་ཀྱི་ནག་པའི་ཚེས་གཅིག་

གི་རྩིས་ལ་གཟའ་མིག་དམར་འཆར་ཡང༌། ལོའ་ིམཚམས་སུ་གཟའ་ལྔ་ལྷག་པར་དོར་ནས། མིག་

དམར་གཟའི་དང་པོར་སྤྱོད་པ་ནུབ་པར་བྱེད་པ་སྟེ་མི་མངོན་པར་བྱེད་པའི་དོན་དུ་འོངས་པ་སྟེ། 

དེས་ན་བྱེད་པའི་མགོ་རྩོམ་པའི་ཐོག་མར་གཟའ་རྣམས་ཀྱི་གྲལ་མགོའམ་ཐོག་མ་ཉི་མ་དང་པོར་

ནག་པའི་ཚེས་གཅིག་ནས་འཆར་བར་བྱེད་པའི་དོན་དུ་ལོ་དེའི་གོང་ས་སྐྱོང་གི་ལོའ་ིདབོའ་ིཟླ་བའི་

ཉེར་དགུ་དང་གནམ་གང་ལ་འདས་པའི་ཉི་མ་དང་ཟླ་བ་བསྲེས་པའོ། །ཆུ་ཚོད་སུམ་ཅུ་ཡང་ཡོད་

དོ་ཞེ་ན། དེ་ནི་གཟའི་དོན་དུ་བྱིན་པ་མིན་གྱི་ཚེས་ཀྱི་དོན་དུ་བྱིན་པ་ཡིན་ནོ་ཞེས་བཤད་ན་ལེགས་

སོ། །ཟླ་བའི་ངེས་པ་ལ་སོགས་པའི་རྩིས་འཕྲོ་ཐམས་ཅད་རྒྱལ་དཀའི་བྱེད་པ་རྩོམ་པའི་ལོ་མགོ་

ནག་པའི་ཟླ་བ་ནས་བཟུང་བ་དེའི་ཚེས་གཅིག་གི་སྔ་ལོགས་ཀྱི་གནམ་གང་ཕན་ཆད་ལ་འདས་པ་

ཡིན་ནོ། །ལྷག་མ་དག་ནི་མཁས་པ་དགའ་བྱེད་དུ་གསུངས་པ་ཇི་ལྟ་བར་ཤེས་པར་བྱའོ།།

གཉིས་པ་ནི། ད་ནི་གཟའི་རྐང་པ་རྣམ་གསུངས་པ་ཞེས་སོགས་དང༌། གསུམ་པ་ནི། ད་ནི་

ཉི་མའི་སྐར་མའི་ངེས་པ་གསུངས་པ། ཞེས་སོགས་ཏེ། དེ་དག་ཀྱང་མཁས་པ་དགའ་བྱེད་དུ་ཞིབ་

པར་གསུངས་པ་ཇི་ལྟར་བ་བཞིན་དུ་ཤེས་པར་བྱ་ཞིང༌། འོག་མ་དག་ཏུའང་འདིར་མ་བཤད་པ་

རྣམས་དེ་ལྟར་ཤེས་པར་བྱ་སྟེ། དེ་ཉིད་ལས་ཅུང་ཟད་མི་འདྲ་བ་དག་འཆད་ཀྱི། དེ་ལས་གཞན་དུ་

བཤད་མི་དགོས་པ་དག་ནི་མཁས་པ་དགའ་བྱེད་ན་གསལ་ཞིང་རྒྱས་པའི་ཕྱིར་འདིར་མ་བྲིས་ཏེ་ཡི་

གེ་མངས་པས་འཇིགས་པའི་ཕྱིར་རོ།།

གཉིས་པ་ནི། སླར་ཡང་བཤད་མ་ཐག་པའི་གཟའ་སྐར་གྱི་ངེས་པ་རྐང་རྩིས་ཀྱིས་དག་པར་

མ་བྱས་པས་མ་དག་པ་ལས་ཀྱང་མ་དག་པའི་ཟླ་བ་རེ་རེའི་ངེས་པ་སྦྱིན་ཚུལ་བྱིས་པ་རྣམས་ཀྱིས་

ནས། གཟའ་གཅིག་ལྷག་པར་སྦྱིན་པར་བྱའོ། །ཞེས་དང༌། རགས་པར་ན་ཟླ་བ་རེ་རེར་ཆུ་ཚོད་

སུམ་ཅུ་རྩ་གཉིས་ལྷག་པ་ཆུ་ཚོད་ཀྱི་གནས་སུ་སྦྱིན་པར་བྱའོ། །ཞེས་དང༌། ཚོགས་ཀྱི་གནས་སུ་

ཚོགས་གཉིས་ལྷག་པོར་སྦྱིན་པར་བྱ་བར་འགྱུར་རོ། །ཡང་གི་སྒྲས་ཆ་ཤས་རེ་རེ་ལྷག་པར་སྦྱིན་

པར་བསྟན་ཏོ། །སྐར་མའི་གནས་སུ་ཞེས་པ་ནས་བཅོམ་ལྡན་འདས་ཀྱིས་མ་འོངས་པ་ན་ཉུང་ངུའི་

བྱེད་རྩིས་འབྱུང་བའི་ཚུལ་ཉིད་ལུང་བསྟན་ཏོ།།



ཁམས་ལེའི་མདོར་བསྡུས་དགུ་པའི་རྣམ་བཤད། 13

གཉིས་པ་ཚེས་རེའི་ངེས་པ་ལ་བཞི། གཟའ་ཚེས་ཀྱི་ངེས་པ། སྐར་མའི་ངེས་པ། སྦྱོར་

བ་དང་། བྱེད་པའོ། །དང་པོ་ནི། ད་ནི་ཟླ་བའི་ངེས་པ་ལས་ཞེས་པ་ནས་གོ་བའི་དོན་དུའོ། །འོ་

ན་རེས་གཟའ་རེ་དང་ཚེས་གྲངས་རེ་མཉམ་མམ་ཞེ་ན། མ་ཡིན་གྱི། ཆུ་ཚོད་ཀྱི་གནས་སུ་ཚེས་

གྲངས་དོར་བས་ཆུ་ཚོད་ལྔ་བཅུ་རྩ་དགུ་བྱིན་པར་འགྱུར་ཏེ། ཟླ་བའི་ཡེ་ཤེས་ཆ་ལ་ཕྲ་རགས་རིམ་

པ་གསུམ་ལས། རགས་པར་ན་ཞག་གཅིག་ལ་ཆུ་ཚོད་དྲུག་ཅུའི་ཆ་ཆུ་ཚོད་རེས་དམན་པའམ་

བུ་ལོན་དུ་འགྱུར་བའི་ཕྱིར་རོ། །ཞིབ་པར་ན་གཟའ་ལ་ཚེས་ཀྱིས་ཆུ་སྲང་ནས་ལྔ་བཅུ་རྩ་དྲུག་

དང་དབུགས་གཉིས་ཕྲི་ན་ཆུ་ཚོད་ལྔ་བཅུ་རྩ་དགུ་ཆུ་སྲང་གསུམ་དབུགས་བཞི་བྱིན་པར་འགྱུར་

མོད་ཀྱི། རྒྱུད་ལས་དེ་ལྟར་མ་གསུངས་པས་ཟླ་བ་གཅིག་ལ་ཆུ་སྲང་བརྒྱ་དང་བཅུ་ཆད་ཀྱང་ཟླ་

བའི་ངེས་པའི་སྐབས་སུ་སོས་པར་འགྱུར་བ་དང༌། ཟླ་བའི་ངེས་པ་ལ་ལྷག་པོ་ཅུང་ཟད་ཡོད་པའི་ 

གཉེན་པོར་དེ་ལྟར་མཛད་དོ།།

སྟོང་ལ་སྟོང་པ་རྣམ་དག་ཅེས་པ་ནི། བཅུ་བཞིའི་ཆའི་ལྷག་མ་གལ་ཏེ་རྐང་འཛིན་སྟོངས་

པར་གྱུར་ན། དེའི་ཚེ་ཆ་ཤས་ཀྱི་དོན་མ་གཏོགས་པ་རྐང་པའི་དོན་ཡང་སྟོངས་པ་སྟེ། འོ་ན་རྐང་

འཛིན་སྟོངས་པ་དེའི་ཚེ་རྟག་པའི་ལོངས་སྤྱོད་ཀྱི་སྟེང་དུ་རྐང་པའི་ལོངས་སྤྱོད་ཀྱི་འཕེལ་འགྲིབ་

མེད་དམ་ཞེ་ན། ཡོད་དེ། ཆུ་ཚོད་ལྔ་རིམ་པ་ལ་བུ་ལོན་དུ་འགྱུར་ཞིང་རིམ་མིན་ལ་ནོར་དུ་འགྱུར་

མོད་ཀྱི། རྒྱུན་བསྡོམས་ནས་བརྩི་བའི་ཚེ་རིམ་པས་སྔ་རྐང་གི་ཆུ་ཚོད་ཉི་ཤ ་རྩ་ལྔ་ནོར་འཕེལ་བའི་

སྟེང་ནས་རྐང་པ་བཅུ་གསུམ་པ་ཡར་བཅད་ཀྱི་ཆུ་ཚོད་ཉི་ཤ ་བུ་ལོན་བླངས་ནས། རྐང་པ་ཐ་མའི་ཆུ་

ཚོད་ལྔ་བླང་དགོས་པ་ལ། སྔར་གྱི་ནོར་གྱི་འཕྲོ་ཆུ་ཚོད་ལྔ་པོ་མ་བྱིན་པ་ཉིད་ཀྱིས་བུ་ལོན་དག་པར་

འགྱུར་ལ། དེ་བཞིན་དུ་རིམ་མིན་ལའང་ཤེས་པར་བྱའོ།།

དེས་ན་དོན་ལ་སྦྱིན་ངོར་ཡོད་ཀྱང་བྱེད་པའི་རི་མོ་ལ་སྦྱིན་པ་དང་དོར་བ་བྱ་དགོས་པ་མེད་

དོ་ཞེས་པ་ནི་བྱེད་པའི་རྩིས་ལ་རིགས་པའོ། །ཆའི་ལྷག་མ་རྐང་པ་བདུན་པ་མཐོང་ན་སྟེ་རྐང་འཛིན་

བདུན་གྱུར་1ན། བདུན་པའི་ཆུ་ཚོད་གཅིག་དང་སྔར་གྱི་ཉི་ཤ ་རྩ་བཞི་བསྡོམས་པས་ཆུ་ཚོད་ཉི་ཤ ་རྩ་

ལྔ་མཉམ་པ་རིམ་པ་ལ་སྦྱིན་པ་དང་མི་མཉམ་པ་རིམ་མིན་ལ་དོར་བར་འགྱུར་ཏེ། ཟླ་བའི་ཆ་འཕེལ་

1  ཞོལ། ཤོག ༣༩༥ བ ༦། གཙང་། ཤོག ༢༧༢ བ ༥ བདུན་བྱུང་ན།

བ་ན་ཚེས་ཡུན་རིང་བར་འགྱུར་བ་དང༌། འགྲིབ་པ་ན་ཚེས་ཡུན་ཐུང་བར་འགྱུར་བའི་དབང་གིས་

སོ། །འདིར་ཟླ་བའི་ཆ་འཕེལ་འགྲིབ་ནི་དཀར་ནག་གི་ཆ་ལ་མི་བྱའི། ཟླ་བའི་ཆ་གཅིག་རྫོགས་པའི་

བར་གྱི་དུས་ཀྱི་ཆ་ཡུན་རིང་དུ་འཕེལ་བ་དང་ཡུན་ཐུང་ངུར་འགྲིབ་པ་ལ་བྱའོ།།

འོ་ན་འཕེལ་འགྲིབ་ཀྱི་ཆ་བཅོ་ལྔ་བཅོ་ལྔ་ཡོད་ལ། འདིར་བཅུ་བཞིས་འགོད་པའི་ཆ་དང་

འགོད་བྱེད་མི་མཚུངས་སོ་སྙམ་ན་ཆ་བཅོ་ལྔ་པོ་དེ་ཉིད་ཟླ་བས་རྒྱུ་སྐར་གྱི་ཁྱིམ་གྱི་སྟེང་ནས་ལོངས་

སྤྱོད་པའི་ཚེ་འཕེལ་འགྲིབ་ཏུ་འགྱུར་བས། རྒྱུ་སྐར་རེ་རེའི་སྟེང་ནའང་རང་གི་རྟག་པའི་ལོངས་སྤྱོད་

ལས་འཕེལ་འགྲིབ་ཏུ་འགྱུར་བའི་ཆ་རྣམས་རྟོགས་པའི་དོན་དུ་རྐང་པའི་གནས་བཅུ་བཞིས་རྐང་

པའི་ཆུ་ཚོད་ལ་འགོད་པ་ཡིན་ནོ། །ཟླ་བའི་རྐང་རྩིས་ཀྱིས་དག་པར་བྱས་པ་དེ་ལ་ཉི་མའི་རབ་ཏུ་

དབྱེ་བ་རྐང་པས་གསལ་བྱས་ཞེས་སོགས་དང༌། འདིར་ཟླ་བའི་རྐང་པ་རྣམས་ནི་ནས་གྲུབ་པའི་

མཐའ་ངེས་པའོ་ཞེས་པས་ཟླ་བའི་རྐང་པ་རིལ་པོ་བསྟན་ནས། རྐང་པའི་ཆ་ཤས་གཟུང་བའི་ཕྱིར་རྒྱུ་

ཞིང་ཡོད་པས་ཞེས་པ་ནས་ཆ་ཤས་རྣམས་རྒྱུ་ཞིང་ཡོད་པའི་རྐང་པར་འགྱུར་རོ། །རྐང་པ་དེར་ད་ལྟ་

གཟའ་རབ་ཏུ་ཞུགས་ཏེ། དེའི་ཕྱིར་ཆ་ཤས་ཀྱི་ལོངས་སྤྱོད་དེ་ཚེས་ཀྱི་ལོངས་སྤྱོད་ལ་རིམ་པར་སྦྱིན་

པ་དང་རིམ་མིན་ལ་དོར་བའི་དོན་དུ་རྐང་པ་སྡུན་མ་དེ་གཟུང་བར་བྱའོ། །རྐང་པ་སྡུན་མ་དེ་ཡིས་

ལྷག་མ་ཚོགས་ཀྱི་ཆ་ཤས་བསྒྱུར་ཏེ། དེ་ལས་བརྒྱ་ཉི་ཤ ་རྩ་དྲུག་གིས་ཆ་ཐོབ་པ་ཡང་ཚོགས་ཀྱི་

ལོངས་སྤྱོད་དེ་བཞིན་དུ་སྦྱིན་པ་དང་དོར་ཏེ། ཆ་ཤས་ཀྱི་ལོངས་སྤྱོད་ཐམས་ཅད་སྔར་གྱི་རྐང་པའི་

ཆུ་ཚོད་ཀྱི་ཚོགས་སྦྱིན་དོར་བྱ་བ་ཇི་ལྟ་བ་དེ་བཞིན་དུ་སྦྱིན་དོར་བྱ་བར་ཤེས་པར་བྱའོ། །དེ་ཙམ་

གྱིས་རྣམ་པར་དག་པ་མིན་པས་ཚེས་ཀྱི་ལོངས་སྤྱོད་དེ་ཉིད་ལ་ཉི་མའི་རབ་ཏུ་དབྱེ་བས་གསལ་

བྱས་ཞེས་པ་སྔར་གྱི་ཚེས་ཀྱི་རྐང་པ་དང་ཆའི་ལོངས་སྤྱོད་རྣམས་སྦྱིན་པའམ་དོར་བར་བྱ་བར་

འགྱུར་རོ་ཞེས་པ་ནི་ངེས་པའི་གྲུབ་པའི་མཐའ་འོ།།

ཟླ་བའི་རྐང་པ་དང་གཟའ་གཞན་གྱི་རྐང་པ་བགྲོད་ཚུལ་མི་འདྲ་སྟེ། གཞན་གྱི་རྐང་པ་གང་

ཟིན་དེ་སྤྱད་ཚར་བ་ཡིན་ལ། ཟླ་རྐང་ནི་དེ་ལ་གོང་མའི་ཆ་ཤས་ཀྱི་སྤྱད་པའི་ལྷག་མ་དང༌། དེའི་རྐང་

པ་སྡུན་མའི་སྟེང་ནས་ཆ་ཤས་ཅུང་ཟད་ཅིག་སྤྱོད་བཞིན་པ་དེ་ཡིན་ནོ། །རྐང་པ་སྡུན་མས་ཆ་ཤས་

བསྒྱུར་བ་ནི་ཚེས་རེ་ལ་རྐང་པ་གཅིག་གི་སུམ་སྟོང་བདུན་བརྒྱ་བརྒྱད་ཅུའི་ཆ་ལྷག་པོར་སྤྱོད་པ་དེ་

བཟུང་བའི་དོན་ཏོ། །དེ་རྣམས་སྔ་རྐང་གིས་བསྒྱུར་ན་སྣོན་ཅིང་ཕྱི་རྐང་གིས་བསྒྱུར་ན་འབྲིད་པ་ནི་

ནོར་རམ་བུ་ལོན་སྔ་རྐང་ལ་འཕེལ་ཞིང་ཕྱི་རྐང་ལ་བགྲིབ་པའི་དོན་ནོ། །ཞིབ་པར་བརྩི་ན་ཆ་ཤས་

སུམ་ཅུས་བསྒྱུར་བ་ལ་ཚེས་གྲངས་བྱིན་ནས་རྐང་པ་སྔོན་མས་བསྒྱུར་བ་ལ་སུམ་སྟོང་བདུན་བརྒྱ་

བརྒྱད་ཅུས་ཐོབ་པ་ཆུ་ཚོད་དང༌། ལྷག་མ་ལ་ཆུ་སྲང་སོགས་བྱས་ན་རྣམ་པར་དག་སྟེ། ཚེས་རེ་ལ་

རྐང་པ་རེ་དང་རྐང་པ་རེའི་སུམ་སྟོང་བདུན་བརྒྱ་བརྒྱད་ཅུའི་ཆ་རེ་སྤྱོད་པའི་ཕྱིར་རོ། །ཆ་ཤས་ནི་

རྐང་པའི་ཆ་ཤས་ཡིན་པའི་ཕྱིར་ཆ་ཤས་ཀྱི་གྲངས་དེ་རྐང་པ་མདུན་མའི་དུས་ཉིའི་ཆའི་གྲངས་སོ།།

གཉིས་པ་སྐར་མའི་ངེས་པ་ལ་གཉིས། ཉི་སྐར་དང་ཟླ་སྐར་རོ། །དང་པོ་ལ་གསུམ། ཉི་མ་

ཕྱེད་དག་དང། ཉི་མའི་རྐང་རྩིས་དག་པ་དང༌། རྐང་པའི་བྱེད་རྩིས་བསྟན་པའོ། །དང་པོ་ནི། ད་ནི་

ཉི་མའི་ཚེས་ཀྱི་ཉིན་ཞག་སོ་སོའ་ིལོངས་སྤྱོད་གསུངས་པ་ཞེས་སོགས་ཏེ། ཉི་མའི་རྟག་པའི་ལོངས་

སྤྱོད་ཆུ་ཚོད་བཞི་ཆུ་སྲང་ཉེར་གཅིག་དབུགས་ལྔ། དེའི་བཅུ་གསུམ་ཆ་དགུ་ཡོད་པ་ལ། འདིར་

རགས་པའི་དབང་དུ་མཛད་ནས་ཆུ་ཚོད་བཞི་དང་ཆུ་སྲང་ཉི་ཤ ར་བྱས་ཏེ། ཆུ་ཚོད་བཞི་སྦྱིན་པའི་

དོན་དུ་ཚེས་གྲངས་གནས་གཉིས་སུ་བྱས་པའི་སྟེང་མ་བཞིས་བསྒྱུར་བ་ལ་ཆུ་སྲང་ཉི་ཤ ་སྦྱིན་པའི་

དོན་དུ་ཚེས་གྲངས་འོག་མ་གསུམ་གྱིས་བགོས་པའི་ཐོབ་ནོར་སྟེང་དུ་ཆུ་ཚོད་ཀྱི་ཕུང་པོར་བསྲེ་བ་

ཡིན་ཏེ། ཆུ་སྲང་ཉི་ཤ ་པ་གསུམ་ལ་ཆུ་ཚོད་དུ་ལོངས་པའི་ཕྱིར་རོ། །གསུམ་གྱི་ཆའི་ལྷག་མ་ཉི་ཤ ས་

བསྒྱུར་བ་ནི་ཆུ་ཚོད་དུ་མ་ལོངས་པའི་ཆུ་སྲངས་ཡིན་ནོ། །ཆུ་ཚོད་ཀྱི་ཕུང་པོ་ལ་དྲུག་ཅུས་རྙེད་པ་ནི་

སྐར་མ་སྟེ། དེ་རྣམས་ཉི་སྐར་གྱི་དྷྲུ་བ་ཀ་ལ་བསྣན་པས་ཚེས་གྲངས་གང་ཡིན་པ་ཡར་བཅད་ཀྱི་ཉི་

མའི་རྟག་པའི་ལོངས་སྤྱོད་ཀྱི་ཚོགས་སོ།།

རྒྱུད་འགྲེལ་དུ་དངོས་སུ་གསུངས་ཚོད་འདི་ལ་ཚེས་ཞག་རེ་ལ་ཡང་ཆུ་1སྲང་གཅིག་

དབུགས་ལྔ་ཆ་ཤས་དགུ་ཆད་ཅིང་དེ་བསགས་པས་ཟླ་བ་རེ་ལ་ཆུ་སྲང་ང་བརྒྱད་དབུགས་གཉིས་

ཆ་ཤས་བཅུ་ཆད་པས་མ་དག་མོད། འོན་ཀྱང་དྷྲུ་བ་ཀའི་སྐབས་སུ་གནས་གསུམ་དབུ་མ་དབང་

ཕྱུག་གིས་བསྒྱུར་བ་ལ་སོགས་པས་ཉམས་པ་སོས་ནས་དག་པར་འགྱུར་བའི་དབང་དུ་མཛད་

དེ། འོན་ཀྱང་ཤིན་ཏུ་དག་པར་བརྩི་ན་ཆུ་ཚོད་བཞི་ཆུ་སྲང་ཉེར་གཅིག་དབུགས་ལྔ་ཆ་ཤས་དགུ་

1  ཞོལ། ཤོག ༣༩༧ ན ༥། གཙང་། ཤོག ༢༧༣ བ ༣ རེ་ལ་ཡང་སྲང་གཅིག་

རྣམས་གནས་བཞིར་བཞག་ནས་ཚེས་གྲངས་ཀྱིས་བསྒྱུར་ཏེ་ཡར་དྲིལ་ནས་དྷྲུ་བ་ཀ་ལ་བྱིན་པས་ 

རྣམ་པར་དག་པར་འགྱུར་རོ།།

གཉིས་པ་ནི། དུས་ཀྱི་རྒྱུ་སྐར་ཞེས་སོགས་ལ། ཆུ་ཚོད་སྦྱང་བར་བྱའོ། །ཞེས་པའི་བར་གྱི་

དོན་ནི་ཉི་མའི་ལོངས་སྤྱོད་ཐ་དད་དུ་བྱས་ལ་ཞེས་པ་ལྟར་ཉི་མ་ཕྱེད་དག་གནས་གཉིས་སུ་བཞག་

པར་བྱ་སྟེ། རྐང་འཛིན་ལས་རྐང་པའི་དབང་གིས་བྱུང་བའི་ལོངས་སྤྱོད་རྟོགས་པར་བྱ་བའི་དོན་དུ་

གཅིག་དང༌། རྐང་པ་ལས་བྱུང་བའི་ལོངས་སྤྱོད་སྦྱིན་དོར་བྱ་བའི་གཞིའི་དོན་དུ་གཅིག་བཀོད་ནས། 

དེ་ཉིད་ཀྱི་གཅིག་ལ་སྐར་མའི་གནས་ནས་དྲུག་དང་ཆུ་ཚོད་ནས་ཞེ་ལྔ་སྦྱོང་བ་ནི་ཉི་མའི་སྐྱེས་ཁྱིམ་

དག་པར་བྱེད་པ་སྟེ། དེ་ལས་རྣམ་པ་གཞན་དུ་སྐྱེས་ཁྱིམ་མ་སྦྱངས་ན་བྱེད་པ་ལ་ཉི་མའི་ཉིན་ཞག་

སོ་སོ་རྣམ་པར་དག་པ་མེད་དོ།།

༈ དེ་ཡང་འཇིག་རྟེན་ཆགས་པའི་དུས་སུ་ཉི་མ་རྒྱུ་སྐར་གྱི་དང་པོ་ཐ་སྐར་གྱི་སྟེང་དུ་སྐྱེས་

ནས་དེ་ནས་རིམ་པ་བཞིན་རྒྱུ་སྐར་ལ་ལོངས་སྤྱོད་པ་མ་ཡིན་གྱིས། ལུག་གླང་འཁྲིག་པ་སྟེ་ཁྱིམ་

གསུམ་འདས་པ་ཀརྐ་ཊའི་ཁྱིམ་གྱི་དང་པོ་ནབ་སོའ་ིབཞི་གསུམ་འདས་པའི་མཚམས་སུ་སྐྱེས་

ཏེ། དེ་ནས་རིམ་པའི་མགོ་བརྩམས་ནས་ཇི་ལྟ་བ་བཞིན་དུ་སྤྱོད་ཅིང༌། དེ་ལ་ཀརྐ་ཊ་སེང་གེ་བུ་མོ་

གསུམ་རིམ་པའི་སྔ་རྐང༌། སྲང༌སྡིག་པ༌གཞུ་གསུམ་རིམ་པའི་ཕྱི་རྐང་སྟེ་ཆུ་སྨད་ཀྱི་བཞི་ཆ་ཡར་

བཅད་འདས། དེ་ནས་ཆུ་སྨད་ཀྱི་བཞི་གསུམ་ནས། ཆུ་སྲིན་བུམ་པ་ཉ་གསུམ་རིམ་མིན་གྱི་སྔ་རྐང་

སྟེ་ནམ་གྲུ་འདས། དེ་ནས་ཐ་སྐར་ནས་ལུག་གླང༌འཁྲིག་པ་གསུམ་རིམ་མིན་གྱི་ཕྱི་རྐང་སྟེ་ནབ་

སོའ་ིབཞི་གསུམ་འདས་ཏེ། ཉི་མའི་དལ་རྐང་བགྲོད་པའི་ཚུལ་འདི་ནི་རྣམ་པ་ཐམས་ཅད་དུ་ཡིན་

ལ། དེས་ན་ཐོག་མའི་རིམ་པ་དང་རིམ་མིན་ཐེབས་གཅིག་རྫོགས་པའི་བར་ལ། རང་མ་སྐྱེས་གོང་

གི་རང་གིས་མ་སྤྱད་པའི་སྐར་མ་དྲུག་དང་ཆུ་ཚོད་ཞེ་ལྔ་དོར་བ་ཡིན་ལ། དེ་ཕྱིན་ཆད་ནི་རིམ་མིན་

གྱི་ཕྱི་རྐང་ལ་འཕེལ་འགྲིབ་དག་པ་དོར་བ་ཡིན་ནོ།།

དེ་ལ་རང་སྐྱེས་ཁྱིམ་ནས་རིམ་པའི་སྔ་རྐང་མགོ་འཛུགས་པའི་མཚམས་མ་འདྲེས་པར་

རྟོགས་པའི་དགོས་པ་ཡོད་དོ། །བྱ་བ་ལྷག་མ་ཞེས་པ་ནས་དེ་བཞིན་དུ་ཉི་མའི་ཡང་སྐྱེས་ཁྱིམ་

སྦྱང་དུ་མ་ལྡང་ན་སྐྱེས་ཁྱིམ་སྦྱངས་པའི་ལྷག་མ་ནས་བརྩམས་པའི་རྩིས་འཕྲོ་རྟོགས་པར་བྱ་



ཁམས་ལེའི་མདོར་བསྡུས་དགུ་པའི་རྣམ་བཤད། 17

བའི་དོན་དུ་རྒྱུ་སྐར་གྱི་འཁོར་ལོ་ཉི་ཤ ་རྩ་བདུན་བསྣན་ཏེ་སྐྱེས་ཁྱིམ་སྦྱང་བར་བྱ་ཞིང༌། འཁོར་ལོ་

བསྣན་མ་བསྣན་གང་ཡིན་ཀྱང་སྐྱེས་ཁྱིམ་སྦྱངས་པའི་ལྷག་མ་འཁོར་ལོ་ཕྱེད་ལྷག་ན་དོར་བར་བྱ་

བར་ཤེས་པར་བྱའོ། །འོན་ཀྱང་མིག་དམར་གྱི་རྒྱུ་བའི་དལ་བའི་རྐང་པ་རྣམས་ཉི་མ་དང་ཐ་དད་

དོ། །ཉི་མ་ཡི་ནི་ཞེས་སོགས་ཀྱི་དོན་ནི། ཉི་མའི་རྐང་པ་ཡང་རྡུལ་མུན་སྙིང་སྟོབས་ཀྱི་དབྱེ་བས་

སྔ་རྐང་ལ་གསུམ་སྟེ། ཁྱིམ་དང་པོ་ལ་དྲུག །གཉིས་པ་ལ་བཞི། གསུམ་པ་ལ་གཅིག །ཕྱི་རྐང་

ལ་དེ་ཉིད་ལུགས་ལས་ལྡོག་པའོ། །དལ་བའི་ལས་འདི་ལ་ཀརྐ་ཊ་ལ་སོགས་པའི་ཁྱིམ་དྲུག་པོ་

རྣམས་སུ་དྲུག་པོ་འདི་དག་རྐང་པར་འགྱུར་རོ། །གཞན་བྱ་བ་ལྷག་མ་འཁོར་ལོ་བསྲེ་བ་སོགས་ནི་ 

མིག་དམར་ལ་བརྗོད་པར་བྱའོ།།

དེ་ལ་རྐང་པ་ནི་ཆུ་ཚོད་དེ། དེ་ཡང་ཁྱིམ་གཅིག་གི་རྟག་པའི་ལོངས་སྤྱོད་ཀྱི་སྟེང་ནས་

ནོར་རམ་བུ་ལོན་དུ་འགྱུར་ཏེ། ཞག་སོ་གཅིག་ཅུང་མེད་རེ་ན་རྟག་པའི་ལོངས་སྤྱོད་ཀྱིས་བརྒྱ་སོ་

ལྔར་ལོངས་པས་ཉི་མ་ཁྱིམ་རེ་བགྲོད་པའི་ཚེས་ཞག་གི་གྲངས་དང་རྟག་པའི་ལོངས་སྤྱོད་ཀྱི་གྲངས་

མཚུངས་མོད་ཀྱི། རྐང་པའི་དབང་གིས་ཁྱིམ་གྱི་ཆུ་ཚོད་བགྲོད་པའི་གྲངས་མི་མཚུངས་ཏེ། འདི་

ལྟར་ཚེས་ཞག་སོ་གཅིག་ཅུང་མེད་ཀྱི་བར་ལ་རྟག་པའི་ལོངས་སྤྱོད་ཀྱིས་གཅིག་གསུམ་ལྔ་ལོངས་

པ་ན་རྐང་པའི་ཆུ་ཚོད་དྲུག་ནི་རིམ་པའི་སྔ་རྐང་དང་པོ་དང་རིམ་མིན་གྱི་ཕྱི་རྐང་ཐ་མ་ལ་རྒྱུ་བ་ན་

བུ་ལོན་ཡིན་པས་ཆུ་ཚོད་གཅིག་གཉིས་དགུ་སྤྱོད་ལ། རིམ་པའི་ཕྱི་རྐང་ཐ་མ་དང་རིམ་མིན་གྱི་སྔ་

རྐང་དང་པོ་ལ་རྒྱུ་བ་ན་ནོར་ཡིན་པས་ཆུ་ཚོད་བརྒྱ་ཞེ་གཅིག་སྤྱོད་པ་ཡིན་ནོ། །རྐང་པའི་ཆུ་ཚོད་

བཞི་ནི། རིམ་པའི་སྔ་རྐང་གཉིས་པ་དང་རིམ་མིན་གྱི་ཕྱི་རྐང་ལྔ་པ་ལ་རྒྱུ་བ་ན་བུ་ལོན་ཡིན་པས་

ཆུ་ཚོད་བརྒྱ་སོ་གཅིག་སྤྱོད་ཅིང༌། རིམ་པའི་ཕྱི་རྐང་ལྔ་པ་དང་རིམ་མིན་གྱི་སྔ་རྐང་གཉིས་པ་རྒྱུ་བ་

ན་ནོར་ཡིན་པས་ཆུ་ཚོད་བརྒྱ་སོ་དགུ་སྤྱོད་པ་ཡིན་ནོ།།

རྐང་པའི་ཆུ་ཚོད་གཅིག་ནི་རིམ་པའི་སྔ་རྐང་གསུམ་པ་དང་རིམ་མིན་གྱི་ཕྱི་རྐང་བཞི་པ་

རྒྱུ་བ་ན་བུ་ལོན་ཡིན་པས་ཆུ་ཚོད་བརྒྱ་སོ་བཞི་དང༌། རིམ་པའི་ཕྱི་རྐང་བཞི་པ་དང་རིམ་མིན་གྱི་

སྔ་རྐང་གསུམ་པ་རྒྱུ་བ་ན་ནོར་ཡིན་པས་ཆུ་ཚོད་བརྒྱ་སོ་དྲུག་སྤྱོད་པ་ཡིན་ནོ། །དེས་ན་དེ་རྟོགས་

པར་བྱ་བའི་དོན་དུ། ལོངས་སྤྱོད་ཀྱིས་ནི་ཚུ་ཚོད་བསྒྱུར་ན་ཞེས་སོགས་ཀྱི་དོན། རྐང་རྩིས་བྱེད་

པ་ལ་སྐྱེས་ཁྱིམ་སྦྱངས་པའི་རྗེས་དང༌། འཁོར་ཕྱེད་སྦྱངས་པའི་རྗེས་སུ་བརྒྱ་སོ་ལྔས་བགོས་པས་

མ་ཐོབ་པ་ཟླ་གཅིག་ལྷག་ཙམ་གྱི་བར་ནི་རིམ་རིམ་མིན་གྱི་རྐང་པ་དང་པོ་རྒྱུ་བ་སྟེ། དེའི་བར་ལ་

བརྒྱ་སོ་ལྔས་བགོས་པས་མ་ཐོབ་པས་ཆུ་ཚོད་ཆུ་སྲང་དབུགས་ཆ་ཤས་དང་བཅས་པ་རྣམས་དྲུག་

གིས་བསྒྱུར་ཏེ་རང་གྲངས་ལོངས་པ་སྟེང་དུ་བཅུག་ནས་བརྒྱ་སོ་ལྔས་བགོས་པའི་ནོར་རིམ་པ་ལ་

འབྲིད་ཅིང་རིམ་མིན་ལ་སྣོན་པ་ནི་རྟག་ལོངས་ཀྱི་བརྒྱ་སོ་ལྔར་ལོངས་ཀྱི་བར་ལ་ནོར་རམ་བུ་ལོན་

དུ་འགྱུར་བའི་ཆུ་ཚོད་དྲུག་པོ་དེ་ཆ་སོ་སོར་བསལ་1ན་ཚེས་ཞག་རེའི་རྟག་པའི་ལོངས་སྤྱོད་ཀྱི་སྟེང་

ནས་ཀྱང་ཆུ་ཚོད་དྲུག་གི་སོ་གཅིག་ཆ་ཅུང་མེད་གཅིག་ནོར་རམ་བུ་ལོན་དུ་འགྱུར་བའི་ཕྱིར་རོ།།

བརྒྱ་སོ་ལྔས་བགོས་པས་ཐོབ་ནོར་གཅིག་བྱུང་ན་སྟེང་དུ་དྲུག་འཇོག་པ་ནི་སྔར་ཟླ་བ་

གཅིག་གི་བར་ཆུ་ཚོད་དྲུག་ནོར་རམ་བུ་ལོན་དུ་གྱུར་པ་དེ་རྒྱུན་བསྡོམས་ནས་བརྩི་བའི་ཕྱིར་ད་དུང་

ནོར་དང་བུ་ལོན་དུ་འཇོག་པ་ཡིན་ནོ། །ལྷག་མ་ཆུ་ཚོད་ལ་སོགས་པ་རྣམས་བཞིས་བསྒྱུར་བ་ནི་ཟླ་

བ་གཅིག་ལྷག་ཙམ་གྱི་བར་ཆུ་ཚོད་བཞི་ནོར་རམ་བུ་ལོན་དུ་གྱུར་པ་དེ་ཚེས་ཞག་སོ་སོའ་ིལོངས་

སྤྱོད་ལ་ཆ་2བགོས་ནས་ནོར་དང་བུ་ལོན་དུ་འགྱུར་བ་རྟོགས་པར་བྱ་བའི་ཕྱིར་རོ།།

ཁ་ཅིག །རྐང་པ་སྡུན་མས་ལྷག་མ་ཆུ་ཚོད་བསྒྱུར་གྱི་ཆུ་སྲང་སོགས་མི་བསྒྱུར་བར་འདོད་

པ་ལ་སོགས་པ་མི་འཐད་པའི་ཕྱོགས་དགག་པ་དག་རྒྱས་པར་མཁས་པ་དགའ་བྱེད་ལས་ཤེས་པར་

བྱའོ། །བགྲོད་པ་འགྲོ་བའི་དབང་གིས་ཞེས་པ་ནས་བུ་ལོན་དུ་འགྱུར་རོ་ཞེས་པའི་བར་རྩ་འགྲེལ་

གྱི་དོན་ནི། རྐང་མཚམས་སུ་ཉི་མ་ལྡོག་པ་ལ་དགོངས་ནས་བགྲོད་པ་འགྲོ་བའི་དབང་གིས་ཞེས་

གསུངས་པ་སྟེ། ཉི་མའི་རྐང་པ་ལས་བྱུང་བའི་ལོངས་སྤྱོད་ཉི་མ་ལ་ནོར་དང་བུ་ལོན་དུ་འགྱུར་བ་

བཞིན་ཚེས་ལ་ཡང་ནོར་དང་བུ་ལོན་དུ་འགྱུར་བས། ཉི་མ་ལ་སྣོན་པའི་ཚེ་ཚེས་ལ་ཡང་སྣོན། ཉི་

མ་ལ་འབྲིད་པའི་ཚེ་ཚེས་ལ་ཡང་འབྲིད་པ་ཡིན་ནོ། །དེས་ན་རྐང་རྩིས་བྱས་པའི་འབྲས་བུ་རྣམས་

རིམ་པ་ལ་སྦྱང་བ་ནི་རིམ་པའི་སྔ་རྐང་དུ་བུ་ལོན་འཕེལ་བས་ཆུ་ཚོད་ཇེ་མང་ལ་བཏང་ནས་འབྲིད་

ཅིང༌། ཕྱི་རྐང་དུ་བུ་ལོན་འགྲིབ་པས་ཇེ་ཉུང་དུ་བཏང་ནས་འབྲིད་པ་ཡིན་ནོ། །རིམ་མིན་ལ་སྦྱིན་པ་

1  ཞོལ། ཤོག ༣༩༩ ན ༢ གསལ་ན་ གཙང་། ཤོག ༢༧༤ བ ༥ བསིལ་ན་

2  ཞོལ། ཤོག ༣༩༩ ན ༤ ལོངས་སྤྱོད་ལ་ཆགས་ནས་

ནི་སྔ་རྐང་ལ་ནོར་འཕེལ་བས་ཇེ་མང་བཏང་ནས་སྟེར་བ་ཡིན་ལ། ཕྱི་རྐང་ལ་ནོར་འགྲིབ་པས་ཇེ་

ཉུང་བཏང་ནས་སྟེར་བ་ཡིན་ནོ། །འདི་ནི་གཟའ་ལྔའི་དལ་བ་ལ་ཡང་རིག་པར་བྱ་སྟེ། དེ་དག་ལས་

གཞན་དུ་འོག་ནས་འབྱུང་བའི་ཚེས་ཟླ་འཕོ་བ་ངེས་པར་བྱེད་པའི་བྱེད་པའི་རྩིས་ལ་བརྗོད་པའི་ཆོ་

གས་ནི་ཉི་མའི་ཉིན་ཞག་སོ་སོ་དག་པ་མེད་དོ། །ཉི་མ་དག་པ་བཤད་ཟིན་ཏོ།།

གསུམ་པ་ནི། བྱེད་པའི་སྣོན་འབྲིད་ཇི་ལྟ་བུ་ཞེ་ན། འདིར་བྱེད་པ་བརྗོད་པའི་སྣོན་འབྲིད་

ཀྱི་ཆོ་ག་གསུངས་པ། ཉི་མ་ལ་ནི་དུས་རེ་ཞེས་པ་སྟེ། ཉི་མ་ཀརྐ་ཊ་ལ་གནས་པ་རྫོགས་པའི་མཐའ་

ནས་ལྷོ་བགྲོད་རྩོམ་པས་ཆུ་ཚོད་དྲུག་བུ་ལོན་དག་ཏུ་འགྱུར་བ་ལས་ནི་ཕྱེད་མར་བགོས་ནས། 

ཕྱོགས་ཏེ་ཟླ་ཕྱེད་དང་པོའ་ིལོངས་སྤྱོད་ལ་དུས་ཞེས་པ་ཆུ་ཚོད་གསུམ་དང་། ཀརྐ་ཊའི་ཕྱོགས་

གཉིས་པའི་ལོངས་སྤྱོད་ལ་རོ་ཞེས་པ་ཆུ་ཚོད་དྲུག་བུ་ལོན་དུ་འགྱུར་རོ། །དེ་བཞིན་དུ་སེང་གེ་

ལ་ཆུ་ཚོད་བཞི་བུ་ལོན་དུ་འགྱུར་བས་ཕྱེད་མར་བགོས་ནས་ཟླ་ཕྱེད་སྔ་མའི་ལོངས་སྤྱོད་ལ་ཁྱིམ་

སྔ་མའི་དྲུག་གི་སྟེང་དུ་གཉིས་བསྣན་ནས་སྦྲུལ་ཞེས་པ་བརྒྱད་དང༌། ཕྱི་མའི་ལོངས་སྤྱོད་ལ་ཡང་

གཉིས་བསྣན་ཏེ་བཅུ་བུ་ལོན་དུ་འགྱུར་རོ། །དེ་བཞིན་དུ་བུ་མོ་ལ་ཆུ་ཚོད་གཉིས་བུ་ལོན་དུ་འགྱུར་

བས་དེ་ཕྱེད་མར་བྱས་ནས་ཟླ་ཕྱེད་སྔ་མ་ལ་འཕྲོག་བྱེད་དེ་ཆུ་ཚོད་བཅུ་གཅིག་དང༌། ཕྱི་མ་ལ་སླར་

ཡང་འཕྲོག་བྱེད་དེ་བཅུ་གཅིག་བུ་ལོན་དུ་འགྱུར་རོ། །དེ་ནས་རིམ་པའི་ཕྱི་རྐང་དུ་སྲང་ལ་བུ་མོ་དང་

ལོངས་སྤྱོད་མཚུངས་པས་ཟླ་ཕྱེད་སྔ་མར་དྲག་པོ་ཞེས་པ་བཅུ་གཅིག་དང༌། ཟླ་ཕྱེད་ཕྱི་མར་དེ་ལས་

གཅིག་ཕྲི་ནས་ཕྱོགས་ཞེས་པ་བཅུ་བུ་ལོན་དུ་འགྱུར་རོ།།

དེ་བཞིན་དུ་སྡིག་པ་ལ་སེང་གེ་དང་ལོངས་སྤྱོད་མཚུངས་པས་ཟླ་ཕྱེད་སྔ་མར་སྔར་གྱི་

བཅུ་ལས་གཉིས་ཕྲི་སྟེ་ཀླུ་ཞེས་པ་བརྒྱད་དང༌། ཟླ་ཕྱེད་ཕྱི་མར་སླར་ཡང་གཉིས་ཕྲི་སྟེ་ཆུ་ཚོད་དྲུག་

བུ་ལོན་དུ་འགྱུར་རོ། །དེ་ནས་གཞུ་ལ་ཀརྐ་ཊ་དང་ལོངས་སྤྱོད་མཚུངས་པས་ཆུ་ཚོད་དྲུག་བུ་ལོན་

དུ་འགྱུར་བ་ལས། ཟླ་ཕྱེད་སྔ་མར་དྲུག་ལས་གསུམ་ཕྲི་སྟེ་མེ་ཞེས་པ་གསུམ་དང༌། ཕྱི་མར་ལྷག་མ་

གསུམ་ཡང་ཕྲི་སྟེ་ནམ་མཁའ་དག་ཀྱང་ཞེས་པ་སྟོང་པ་སྟེ་སྣོན་འབྲིད་མ་བྱས་པ་ཉིད་ཀྱིས་བུ་ལོན་

དག་པའི་ཕྱིར་ཅི་ཡང་མི་འབྲིད་དེ། དེ་ནས་ཁྱིམ་ཟླ་གཅིག་རྫོགས་པ་ན་ལྷོར་བགྲོད་པའི་མཐར་

ཐུག་ཅིང། དེ་ནས་བྱང་བགྲོད་ཀྱི་མགོ་རྩོམ་པར་འགྱུར་རོ། །དེ་ནས་ནོར་འཕེལ་བའི་ཕྱིར་སྔར་

ཁྱིམ་དྲུག་ཏུ་ཕྲི་བ་དེ་བཞིན་དུ་འབྲིད་བྱེད་ཀྱི་ཆུ་ཚོད་ཀྱི་གྲངས་དེ་དག་ཆུ་སྲིན་ལ་སོགས་པའི་ཁྱིམ་

དྲུག་ལ་ཟློག་པས་ནོར་དུ་འགྱུར་རོ་ཞེས་པ་ནི་བྱེད་པའི་རྩིས་ལ་ལྟོས་པ་སྟེ། གནས་སྐབས་ཐམས་

ཅད་དུ་ཚུལ་དེ་ལྟར་ངེས་པའི་གྲུབ་པའི་མཐའ་ལ་ནི་དགོངས་པ་མ་ཡིན་ནོ། །དེ་ལྟར་ན་ལོ་གཅིག་

གི་ཁྱིམ་གྱི་ཟླ་བ་བཅུ་གཉིས་ལ་ཉི་མ་བཅུ་གཉིས་འཕོ་བའི་དབྱེ་བ་དག་ལ་ཕྱོགས་ཏེ་ཟླ་བ་ཕྱེད་

ཕྱེད་ཀྱི་དབྱེ་བས་ཟླ་བ་དྲུག་དྲུག་ནི་ཉིན་མོར་བྱེད་པ་ཉི་མས་གོང་དུ་ཇི་སྐད་བཤད་པའི་ཚུལ་གྱིས་ 

སྤྱོད་དོ་ཞེས་པ་དོན་བསྡུ་བའོ།།

གཉིས་པ་ཟླ་སྐར་ནི། ད་ནི་ཟླ་བའི་ལོངས་སྤྱོད་གསུངས་པ་ཞེས་སོགས་ཏེ་མཁས་པ་

དགའ་བྱེད་ལྟར་རོ། །གསུམ་པ་སྦྱོར་བ་ནི། ཉི་ཟླ་བསྲེས་པ་སྦྱོར་བའོ་ཞེས་པའི་དོན། ཉི་མ་དང་ཟླ་

བའི་ལོངས་སྤྱོད་བསྲེས་པ་དག་སྦྱོར་བར་འགྱུར་རོ། །ཞེས་པ་ཙམ་ལས་འགྲེལ་པར་མ་གསུངས་

པ་ལ། འདིའི་རྒྱུ་མཚན་ལ་མཁས་པ་དགའ་བྱེད་དུ། སྦྱོར་བས་ཟླ་བས་ཚེས་ཞག་རེ་ལ་གང་སྤྱད་

པ་དེའི་ལྷག་པོ་ཉི་མས་ཚེས་ཞག་རེ་ལ་གང་སྤྱད་པ་རེ་སྤྱོད་པའི་ཕྱིར་རོ། །འདི་ལ་ཡང་ཟླ་བའི་

ལོངས་སྤྱོད་ལ་གཟའི་ལོངས་སྤྱོད་ཀྱིས་སྦྱངས་པའི་ལྷ་མ་དང་ཉི་མ་བསྲེས་པ་ཡིན་ན། སྦྱོར་བས་

ནམ་ལངས་ཕན་ཆད་ལ་སྤྱད་ཟིན་གྱི་ལོངས་སྤྱོད་རྣམས་རི་མོར་འཆར་བ་ཡིན་མོད་ཀྱི། འདི་ཡང་

ལོངས་སྤྱོད་སྟོབས་མི་མཚུངས་པའི་ཕྱིར་བྱེད་རྩིས་ཡིན་གྱི་གྲུབ་པའི་མཐའ་ནི་མ་ཡིན་ནོ། །གཟའི་

ལོངས་སྤྱོད་ཀྱིས་མ་སྦྱངས་པའི་ཟླ་བ་དང་ཉི་མའི་ལོངས་སྤྱོད་བསྲེས་པ་ནི་ཚེ་དེ་ཟད་ཚུན་ཆད་

ལ་སྦྱོར་བས་གང་སྤྱད་ཀྱི་ལོངས་སྤྱོད་རྣམ་པར་དག་པའོ། །ཞེས་གསུངས་ཤིང༌། བླ་མ་གཞན་

དག་ཀྱང་ཉི་ཟླ་བསྲེས་པ་སྦྱོར་བར་བྱེད་པའི་རྒྱུ་མཚན། ཚེས་ཞག་རེ་ལ་སྦྱོར་བ་རངས་པོ་གཅིག་

ལ་ཡུལ་གྱི་ཆུ་ཚོད་དྲུག་ཅུ་1ལོང་བས་དེ་འདྲ་གཅིག་དང་། སྦྱོར་བ་གཉིས་པའི་སྟེང་ནས་ཆུ་ཚོད་

གཉིས་ཆུ་སྲང་ང་གཉིས་དབུགས་གསུམ་དབུགས་ཀྱི་བཅུ་གསུམ་ཆ་བརྒྱད། དོན་གསུམ་ཆ་

གཅིག་ལོངས་སྤྱོད་པས། ཚེས་ཞག་ཉེར་དྲུག་ལ་སྦྱོར་བ་ཉེར་བདུན་དང༌། ཆུ་ཚོད་བཅུ་བཞི་སྲང་

ཞེ་བདུན་དབུགས་བཞི་དབུགས་ཀྱི་དོན་གསུམ་ཆ་ཉེར་དྲུག་སྤྱོད་པའི་ཕྱིར། ཉི་ཟླ་གཉིས་བསྲེས་པ་

ནི་སྦྱོར་བ་སོ་སོའ་ིའཕོ་མཚམས་རྟོགས་པའི་དོན་ཡིན་ནོ་ཞེས་འཆད་ལ། ཚེས་རེ་ལ་ཉི་ཟླ་གཉིས་

1  ཞོལ། ཤོག ༤༠༠ བ ༤། གཙང་། ཤོག ༢༧༦ བ ༡ དྲུག་བཅུ་ཡོལ་པས་

ཀས་ཡུལ་གྱི་ཆུ་ཚོད་ཀྱི་སྟེང་ནས་གང་སྤྱད་དེ་སྦྱོར་བ་རེ་རེས་སྤྱོད་པས་སྦྱོར་བ་ཡུལ་ལ་བགྲོད་

པ་ཡིན་ཞེས་མང་པོ་ཞིག་མཐུན་པར་སྨྲ་ལ། ཉི་ཟླའི་ལོངས་སྤྱོད་བསྲེས་པའི་སྟེང་ནས་ཆུ་ཚོད་

དྲུག་ཅུ་ལ་སྦྱོར་བ་རེར་བྱས་ནས་འཁོར་ལོ་འདོར་བར་བྱེད་དོ། །དེ་ལ་ཁ་ཅིག་འདི་སྐད་དུ། སྦྱོར་

བ་རྒྱུ་སྐར་གྱི་སྟེང་དུ་སྤྱོད་ན། རྒྱུ་སྐར་ཉེར་བདུན་གྱི་སྟེང་དུ་སྦྱོར་བ་ཉེར་བདུན་གནས་པས། ཚེས་

གཅིག་ལ་ཐ་སྐར་གྱི་སྟེང་དུ་སྦྱོར་བ་སེལ་བ་ཡོད་ལ། སང་ཚེས་གཉིས་པའི་ཉིན་བྲ་ཉེའི་སྟེང་དུ་

ཡང་སེལ་བ་ཡོད་དགོས་ཤིང༌། དེ་ལྟ་ཡིན་ན་རྟག་རྩིས་ཐུབ་དགོས་ལ། ཚེས་གཉིས་ལ་བྲ་ཉེའི་

སྟེང་དུ་འཛའ་བ་ཡོད་ན་སེལ་བ་ཐ་སྐར་གྱི་སྟེང་དུ་ཞག་ཉེར་བདུན་གྱི་བར་དུ་སྡོད་དགོས་ཏེ། སྦྱོར་

བ་གཞན་རྣམས་ཀྱང་སྐར་མ་ལ་སྤྱོད་དགོས་པའི་ཕྱིར་རོ་ཞེས་ཟེར་བ་དང༌། དེ་བཞིན་དུ་སྦྱོར་བ་

ཡུལ་ལ་བགྲོད་པ་ཡིན་ན་སྦྱོར་བ་ཐམས་ཅད་ལྷན་ཅིག་ཏུ་ཚོགས་ནས་ཡུལ་ལ་བགྲོད་དམ། རེ་

རེ་ནས་སྔ་ཕྱི་རིམ་ཅན་དུ་བགྲོད། དང་པོ་ལྟར་ན་ཚེས་གཅིག་གི་ཉི་ཟླ་གཉིས་ཀའི་ལོངས་སྤྱོད་

བསྲེས་པ་སྦྱོར་བ་སྔ་མ་སེལ་བ་ལྟ་བུས་སྤྱད་ནས། ཚེས་གཉིས་ཀྱི་ཉི་ཟླའི་ལོངས་སྤྱོད་དེ་སྦྱོར་བ་

ཕྱི་མ་འཛའ་བ་ལྟ་བུས་བགྲོད་པ་མིན་པར་འགྱུར་ཏེ། སྦྱོར་བ་ཐམས་ཅད་ལྷན་ཅིག་ཏུ་ཚོགས་ནས་

ཡུལ་ལ་བགྲོད་པའི་ཕྱིར་རོ།།

གཉིས་པ་ལྟར་ན། དུས་བཞི་ཆེན་པོའ་ིཐོག་མའི་ཚེས་གཅིག་ལ་སྦྱོར་བ་སེལ་བས་ཐ་སྐར་

རིལ་པོ་དང་བྲ་ཉེའི་སྟེང་ནས་ཆུ་ཚོད་གཉིས་ལ་སོགས་པ་བགྲོད་ན། ཚེས་གཉིས་ཀྱི་ཉིན་འཛའ་

1བའི་ལོངས་སྤྱོད་སྐར་མ་གཅིག་དང་ཆུ་ཚོད་གཉིས་ལ་སོགས་པ་སྐར་མ་གང་གི་སྟེང་ནས་བགྲོད། 

ཐ་སྐར་སྟེང་ནས་བགྲོད་ན་ནི་ཚེས་གསུམ་ལ་སྦྱོར་བ་གསུམ་ཡང་ཐ་སྐར་ནས་སྤྱོད་དགོས་ལ། དེ་

ལྟར་ན་སྦྱོར་བ་ཉེར་བདུན་པོ་ཐམས་ཅད་ཀྱི་རྩིས་འདི་ཐ་སྐར་ཁོ་ན་ལ་བགྲོད་པའི་རྩིས་སུ་འགྱུར་

ལ། དེ་འདོད་ན་ཐ་སྐར་ཁོ་ན་ལ་བགྲོད་པའི་རྩིས་བྱེད་ལ་སྐར་མ་གཞན་གྱི་སྟེང་དུ་བགྲོད་པའི་རྩིས་

མི་བྱེད་པའི་རྒྱུ་མཚན་ཅི་ཡང་མེད་དོ། །ཚེས་གཉིས་ཀྱི་ཉིན་སྦྱོར་བ་འཛའ་བའི་ལོངས་སྤྱོད་སྐར་

མ་གཅིག་དང་ཆུ་ཚོད་གཉིས་ལ་སོགས་པ་ཐ་སྐར་གྱི་སྟེང་ནས་མི་བགྲོད་ན་སྐར་མ་གཞན་གང་གི་

སྟེང་ནས་བགྲོད་བརྟགས་ན་མི་འགྲིག་པའི་སྐྱོན་ཆེན་པོ་ཡོད་དོ་ཞེས་ཟེར་རོ།།

1  ཞོལ། ཤོག ༤༠༡ ན ༦ མཛའ་བོའ་ི ཞོལ་ཕལ་ཆེ་བར་མཛའ་གསལ།



 དྲི་མེད་འོད་ཀྱི་ཁམས་ལེའི་འགྲེལ་བཤད་སྨད།22

སྦྱོར་བ་ཉེར་བདུན་གྱིས་གང་ལ་སྤྱོད་པའི་གཞི་རྒྱུ་སྐར་ཡིན་ན། ཚེས་གཅིག་ལ་ཐ་སྐར་

གྱི་སྟེང་དུ་སྦྱོར་བ་སེལ་བ་ཡོད་ལ། སང་ཚེས་གཉིས་པའི་ཉིན་བྲ་ཉེའི་སྟེང་དུ་ཡང་སེལ་བ་ཡོད་པ་

སོགས་དང༌། ཡང་ན་སེལ་བ་ཐ་སྐར་གྱི་སྟེང་དུ་ཞག་ཉེར་བདུན་གྱི་བར་སྡོད་ཅིང༌། ཚེས་གཉིས་ལ་

བྲ་ཉེའི་སྟེང་དུ་འཛའ་བ་ཡོད་པ་སོགས་ཀྱི་ལོངས་སྤྱོད་ཚུལ་གཉིས་པོ་དེར་ཁ་ཚོན་ཆོད་མི་དགོས་

པས། དེ་ལྟར་བརྟགས་པའི་གནོད་བྱེད་ལྟར་སྣང་ཡིན་ལ། ཚེས་གཅིག་གི་ཉི་ཟླ་གཉིས་ཀའི་ལོངས་

སྤྱོད་བསྲེས་པ་སྦྱོར་བ་སྔ་མ་སེལ་བ་ལྟ་བུས་སྤྱད་ནས། ཚེས་གཉིས་ཀྱི་ཉི་ཟླའི་ལོངས་སྤྱོད་དེ་

སྦྱོར་བ་ཕྱི་མ་འཛའ་བ་ལྟ་བུས་བགྲོད་པ་མིན་པར་འགྱུར་ཏེ། ཞེས་གཞན་ལ་གནོད་པ་སྟོན་པས་

ནི་རང་ཉིད་ཚུལ་དེ་ལྟར་བགྲོད་པ་ཡིན་པར་ཁས་བླངས་དགོས་ཏེ། ཐལ་བ་དེ་ཚད་བསལ་དུ་བྱས་

པའི་ཕྱིར་རོ། །དེ་ལྟར་ན་ཚེས་གཅིག་གི་ཉི་ཟླ་གཉིས་ཀའི་ལོངས་སྤྱོད་བསྲེས་པ་སྦྱོར་བ་དང་པོ་

ལྟ་བུས་སྤྱད་ནས། ཚེས་གཉིས་ཀྱི་ཉི་ཟླའི་ལོངས་སྤྱོད་བསྲེས་པ་སྦྱོར་བ་གཉིས་པས་སྤྱོད་ཅིང༌། 

ཚེས་གསུམ་གྱི་ཉི་ཟླའི་ལོངས་སྤྱོད་བསྲེས་པ་སྦྱོར་བ་གསུམ་པས་ལོངས་སྤྱོད་པ་སོགས་སུ་འདོད་

དགོས་པའི་ཕྱིར་སྦྱོར་བ་ཉེར་བདུན་རྫོགས་པ་ལ་ཚེས་ཞག་ཉེར་བདུན་དགོས་པར་འགྱུར་བས། 

ཚེས་ཞག་ཉེར་དྲུག་མ་ལོངས་པ་ལ་སྦྱོར་བ་ཉེར་བདུན་རྫོགས་པར་འཁོར་བར་ཁས་བླངས་པ་དང་

ཤིན་ཏུ་འགལ་ལོ། །སྦྱོར་བ་ཡུལ་ལ་སྤྱོད་པར་འདོད་པའི་ལུགས་དེ་ལྟར་བཀག་ནས།  

༈ རང་གི་ལུགས་འཇོག་པ་ན། ཉི་ཟླའི་ལོངས་སྤྱོད་བསྲེས་པས་སྐར་མ་རེ་ལོངས་པའི་

དུས་ལ་སྦྱོར་བ་རེས་དབང་བྱེད་པ་ཡིན་ལ། དེ་ཡང་ཚེས་གཅིག་གི་ནི་ཉི་ཟླ་གཉིས་ཀྱི་ལོངས་སྤྱོད་

བསྲེས་པས་སྐར་མ་གཅིག་དང་ཆུ་ཚོད་གཉིས་ལ་སོགས་པ་འབྱུང་བ་ལ། སྐར་མ་གཅིག་པུ་དེ་

བགྲོད་པའི་བར་གྱི་དུས་ལ་སེལ་བས་དབང་བྱེད་ཅིང༌། ཆུ་ཚོད་གཉིས་ལ་སོགས་པ་བགྲོད་པའི་

དུས་ལ་འཛའ་བས་དབང་བྱེད་པ་ཡིན་ནོ་ཞེས་སྨྲ་བ་དང༌། ཚེས་ཞག་གཅིག་གི་རྟག་པའི་ལོངས་

སྤྱོད་ཆུ་ཚོད་ང་དགུ་ཆུ་སྲང་གསུམ་དབུགས་བཞི་རྣམས་ཉི་ཤ ་རྩ་ལྔས་བསྒྱུར་ཏེ་ཡར་དྲིལ་བ་ཆུ་

ཚོད་ཞེ་བརྒྱད་དང་ཆུ་སྲང་ཞེ་གཉིས་བསྲེས་ཏེ་ཉི་ཤ ་རྩ་བདུན་གྱིས་བགོས་པས། ཆུ་ཚོད་ང་དྲུག་

ཆུ་སྲང་ཉེར་དགུ་དབུགས་གཉིས། དབུགས་རེ་རེ་ཡང་ཉི་ཤ ་རྩ་བདུན་དུ་བསྒྱུར་བའི་ཆ་བཅུ་འབྱུང་

བ་དེ་སྦྱོར་བ་རེ་རེའི་རྟག་པའི་ལོངས་སྤྱོད་ཡིན་ལ། ཚེས་ཀྱི་འཕེལ་འགྲིབ་ཀྱི་དབང་གིས་འཕེལ་



ཁམས་ལེའི་མདོར་བསྡུས་དགུ་པའི་རྣམ་བཤད། 23

འགྲིབ་སྣ་ཚོགས་སུ་འགྱུར་བ་ནི་མ་གཏོགས་སོ་ཞེས་ཟེར་ཞིང༌། དེ་ཡང་ཚེས་ཞག་ཉི་ཤ ་རྩ་ལྔ་ཆུ་

ཚོད་ཞེ་བརྒྱད་ཆུ་སྲང་ཞེ་གཉིས་ཅུང་མེད་ཀྱང་ཞེ་གཉིས་སུ་བྱས་ཏེ་དེའི་བར་གྱི་ཉི་ཟླ་གཉིས་ཀྱི་

ལོངས་སྤྱོད་བསྲེས་པས་སྐར་མ་ཉི་ཤ ་རྩ་བདུན་འབྱུང་ཞིང༌། དེའི་བར་ལ་སྦྱོར་བ་ཉེར་བདུན་གྱིས་

ལན་ཅིག་འཁོར་བ་ཡིན་པའི་དབང་དུ་བྱས་པར་སྨྲའོ།།

དེ་ལ་ཉི་ཟླ་གཉིས་ཀྱི་ལོངས་སྤྱོད་བསྲེས་པས་སྐར་མ་རེ་ལོངས་པའི་དུས་ལ་སྦྱོར་བ་རེས་

དབང་བྱེད་པ་དང༌། སྐར་མ་གཅིག་བུ་དེ་བགྲོད་པའི་བར་གྱི་དུས་ལ་སེལ་བས་དབང་བྱེད་ཅེས་

སྨྲས་པའི་སྐར་མ་ནི་རྒྱུ་སྐར་གྱི་ཆུ་ཚོད་དྲུག་ཅུ་ལ་སྐར་མ་རེར་བྱས་པ་དེ་ཡིན་གྱི། དེ་མ་ཡིན་པའི་

སྐར་མ་ལ་བཞག་ཏུ་མེད་ལ། རྒྱུ་སྐར་གྱི་ཆུ་ཚོད་ནི་ཡུལ་གྱི་ཆུ་ཚོད་ཡིན་པར་ཐམས་ཅད་ཁས་ལེན་

གྱི། དུས་ཀྱི་ཆུ་ཚོད་ལ་འཇོག་པ་གནས་མེད་དོ། །དེ་བས་ན་སྐར་མ་རེ་བགྲོད་པ་ལ་སྦྱོར་བ་རེར་

བྱེད་པ་དང༌། སྦྱོར་བ་ཡུལ་གྱི་ཆུ་ཚོད་བགྲོད་པའི་སྒོ་ནས་འཇོག་པ་འགོག་པ་ནི་རང་ཚིག་འགལ་

བ་ཆེན་པོའ།ོ །ཚེས་ཞག་གཅིག་གི་ལྷག་1པའི་ལོངས་སྤྱོད་ཆུ་ཚོད་ང་དགུ་ཆུ་སྲང་གསུམ་དབུགས་

བཞི་རྣམས་ཉེར་ལྔས་བསྒྱུར་ནས་ཡར་དྲིལ་བགོས་ན་ཆུ་ཚོད་ཞེ་བརྒྱད་དང་ཆུ་སྲང་ཞེ་གཉིས་ཀྱང་

ཉེར་ལྔས་བསྒྱུར་ནས་བསྲེ་དགོས་པ་ལ་མ་བསྒྱུར་བར་བསྲེས་པའི་ཕྱིར་ལུགས་དེ་རང་ལ་ཡང་རི་

མོ་ཤིན་ཏུ་མ་དག་པའི་ཉེས་པས་རེག་གོ།

དེ་ན་རང་གི་ལུགས་ནི་འདི་ཡིན་ཏེ། སྦྱོར་བ་ཅེས་པའི་སྒྲ་དོན་ནི། ཉི་ཟླ་གཉིས་ཀྱི་ལོངས་

སྤྱོད་ཕན་ཚུན་སྦྱོར་ཞིང་བསྲེས་པ་ལས་དུས་ཀྱི་ཚད་རྟོགས་པར་བྱ་དགོས་པས་སྦྱོར་བ་ཞེས་བྱ་

ལ། དེ་ཡང་ཟླ་བས་ཚེས་ཞག་གཅིག་ལ་རྒྱུ་སྐར་གྱི་ཆུ་ཚོད་ཀྱི་སྟེང་ནས་ཆུ་ཚོད་ང་བརྒྱད་ཆུ་སྲང་

ཉེར་གཅིག་དབུགས་ཀྱི་བཅུ་གསུམ་ཆ་དགུ་ཡོད་པ་དང༌། ཉི་མས་ཚེས་ཞག་གཅིག་ལ་རྒྱུ་སྐར་གྱི་

ཆུ་ཚོད་ཀྱི་སྟེང་ནས་ཆུ་ཚོད་བཞི་ཆུ་སྲང་ཉེར་གཅིག་དབུགས་ལྔ་དབུགས་ཀྱི་བཅུ་གསུམ་ཆ་ཕྱེད་

དང་དགུ་ཅུང་མེད་རེ་སྤྱོད་པའི་ཉི་ཟླའི་ལོངས་སྤྱོད་དེ་གཉིས་བསྲེས་པས། རྒྱུ་སྐར་གྱི་ཆུ་ཚོད་དྲུག་

ཅུ་སོགས་རྗེས་འབྲང་དང་བཅས་པ་འབྱུང་བའི་ཚད་དེ་མཐའ་དག་གི་དུས་ལ་སྦྱོར་བ་རེས་ཚེས་

ཞག་རེའི་རིང་ལ་དབང་བྱེད་པའི་དོན་ཏོ། །འོན་ཀྱང་ཚེས་ཀྱི་འཕེལ་འགྲིབ་ཀྱི་དབང་གིས་སྦྱོར་

1  ཞོལ། ཤོག ༤༠༢ བ ༤། གཙང་། ཤོག ༢༧༧ ན ༥ རྟག་པའི་

བའི་ལོངས་སྤྱོད་ཀྱང་འཕེལ་འགྲིབ་སྣ་ཚོགས་སུ་འགྱུར་རོ། །དེས་ན་སྦྱོར་བའི་འཕོ་མཚམས་དང་

ཚེས་ཀྱི་འཕོ་མཚམས་ངེས་པར་མཚུངས་དགོས་ཀྱི། ཚེས་གཅིག་གི་ཐོག་མ་ལ་སྦྱོར་བ་སེལ་བ་

དང༌མཇུག་ལ་འཛའ་བ་ལྟ་བུས་དབང་བྱེད་པ་མི་སྲིད་དོ། །འདི་ལྟར་ཚེས་གཅིག་ལ་སྦྱོར་བ་སེལ་

བས་ཆུ་ཚོད་དྲུག་ཅུ་ལོངས་སྤྱོད་ལ་ལྷག་ཆུ་ཚོད་གཉིས་ལ་སོགས་པ་འཛའ་བས་ལོངས་སྤྱོད་ཅེས་

པའི་ཆུ་ཚོད་དེ་ཡུལ་གྱི་ཆུ་ཚོད་ཡིན་ནམ་དུས་ཀྱི་ཆུ་ཚོད་ཡིན། དང་པོ་ལྟར་ན་སྦྱོར་བ་ཡུལ་ལ་

བགྲོད་པ་འགོག་པ་དང་དངོས་སུ་འགལ་ལོ།།

གཉིས་པ་ལྟར་ན་ཉིན་ཞག་གི་ཆུ་ཚོད་དང་ཚེས་ཞག་གི་ཆུ་ཚོད་གང་གི་དབང་དུ་བྱས་

ཀྱང་ཚེས་ཞག་གཅིག་ལ་ཆུ་ཚོད་དྲུག་ཅུ་རེ་གཉིས་རྗེས་འབྲང་དང་བཅས་པར་ལོངས་པ་མི་སྲིད་

པས་དེ་ལ་སྦྱོར་བ་གཉིས་ཀྱིས་ལོངས་སྤྱོད་ཚུལ་དེ་འདྲ་བ་ག་ལ་སྲིད། དེའི་ཕྱིར་ཚུལ་དེ་ནི་རྣམ་

པར་མ་བརྟགས་པ་ཆེན་པོའ།ོ །དེ་ཡང་ཚེས་གཅིག་ལ་སྐར་མ་ཐ་སྐར་དང་སྦྱོར་བ་སེལ་བ་རི་མོ་

ལ་ཤར་བ་ལྟ་བུའི་ཚེ། སྐར་མ་ཐ་སྐར་ལ་རྒྱུ་སྐར་གྱི་ཆུ་ཚོད་དྲུག་ཅུ་ཡོད་པ་ལས། ཚེས་གཅིག་གི་

ཚེས་ཞག་གི་རིང་ལ་ཟླ་བས་ཐ་སྐར་གྱི་ཐོབ་ཐང་སྟེང་ནས་ཆུ་ཚོད་ང་བརྒྱད་རྗེས་འབྲང་དང་བཅས་

པ་སྤྱད་ཅིང༌། ཉི་མས་ཐ་སྐར་གྱི་སྟེང་ནས་ཆུ་ཚོད་བཞི་རྗེས་འབྲང་དང་བཅས་པ་སྤྱོད་པའི་ཆུ་ཚོད་

གཉིས་དང་རྗེས་འབྲང་རྣམས་ཟླ་བས་སྤྱད་པ་དང་ཐུན་མོང་དུ་སོང་བས་ཟུར་དུ་རྩིར་མེད་ཅིང༌། ཟླ་

བས་མ་སྤྱད་པའི་ཐ་སྐར་གྱི་ཆུ་ཚོད་གཉིས་མེད་ཀྱང་ཉི་མས་སྤྱད་པ་ཟུར་དུ་བརྩིས་པས་ཐ་སྐར་གྱི་

ཆུ་ཚོད་དྲུག་ཅུ་རྫོགས་སོ།།

དེ་ལྟར་ཟླ་བས་སྤྱད་པ་དང་ཟླ་བས་སྤྱད་པ་ལ་མ་ཐེ་བ་ཉི་མས་སྤྱད་པ་གཉིས་ཀ་བསྡོམས་

པས་ཐ་སྐར་གྱི་ཆུ་ཚོད་དྲུག་ཅུ་རྫོགས་པར་ལོངས་སྤྱོད་པའི་དུས་སྤྱི་དེ་ལ་སྦྱོར་བ་སེལ་བ་ཞེས་

བཞག་ཅེས་པ་ལྟ་བུར་ཤེས་པར་བྱ་བ་ཡིན་ནོ། །དེས་ན་ཉི་ཟླའི་ལོངས་སྤྱོད་བསྲེས་ནས་སྦྱོར་བའི་

གནས་ནས་ཉེར་བདུན་གྱིས་བགོས་པའི་ལྷག་མ་གྲངས་གང་ཤར་བ་དེས་སྦྱོར་བ་གང་ཡིན་པ་ངོས་

འཛིན་ཏེ། རི་མོ་གཅིག་ཤར་ན་སྦྱོར་བ་སེལ་བ། གཉིས་ཤར་ན་སྦྱོར་བ་གཉིས་པ་འཛའ་བ་སོགས་

སོ། །དེ་ལྟར་ན་ཚེས་ལ་འཕེལ་འགྲིབ་མེད་པའི་ཚེ་ཚེས་གཅིག་ལ་སྦྱོར་བ་དང་པོ་ཤར་ན། ཚེས་

གཉིས་ལ་སྦྱོར་བ་གཉིས་པ་ནས་ཚེས་ཉེར་བདུན་ལ་སྦྱོར་བ་ཉེར་བདུན་པ་རི་མོར་འཆར་བའི་ཕྱིར་

ཚེས་ཞག་ཉེར་ལྔའམ་ཉེར་དྲུག་ལ་སྦྱོར་བ་ཉེར་བདུན་རྫོགས་པའི་དབང་དུ་བྱས་པས་སྦྱོར་བའི་རྟག་

ལོངས་འཚོལ་བའི་རི་མོའ་ིརྣམ་གཞག་ཇི་ཙམ་བྱས་པ་ཐམས་ཅད་རང་ཉིད་སྡུག་བསྔལ་བར་བྱེད་

པ་ཙམ་དུ་ཟད་དོ། །དེ་ལ་ཉི་ཟླའི་ལོངས་སྤྱོད་བསྲེས་པས་རྒྱུ་སྐར་གྱི་ཆུ་ཚོད་རེ་གཉིས་བྱུང་བའི་ཆུ་

ཚོད་གཉིས་ནི་སྐར་མ་གཅིག་གི་སྟེང་ནས་ཉི་ཟླ་གཉིས་ཀས་ཐུན་མོང་དུ་སྤྱད་པའི་ཆུ་ཚོད་གཉིས་

ལ་ཉི་མས་སྤྱད་པ་དང་ཟླ་བས་སྤྱད་པའི་གྲངས་ཀྱི་ལྡོག་པ་སོ་སོར་ཤར་བ་ཙམ་ཡིན་གྱིས། དངོས་

པོ་ལ་ཆུ་ཚོད་དྲུག་ཅུ་ལ་མ་ཐེ་བའི་ཆུ་ཚོད་གཉིས་ཡོད་ནས་རི་མོ་ལ་ཤར་བ་མ་ཡིན་པའི་ཕྱིར། ཆུ་

ཚོད་དྲུག་ཅུ་ལས་ལྷག་པའི་ཆུ་ཚོད་ཕུད་ནས་ལྷག་མ་ཆུ་ཚོད་དྲུག་ཅུ་རྗེས་འབྲང་དང་བཅས་པ་

ལོངས་སྤྱོད་པའི་དུས་དེ་ལ་སྦྱོར་བ་གཅིག་ཏུ་འཇོག་སྟེ། མདོར་ན་ལོངས་སྤྱད་བྱ་རྒྱུ་སྐར་གཅིག་གི་

ཆུ་ཚོད་དྲུག་ཅུ་ཡིན་ལ། ལོངས་སྤྱོད་པ་པོ་སྦྱོར་བ་མ་ཡིན་གྱི་ཉི་ཟླ་གཉིས་ཡིན་ཞིང༌།1 ཉི་ཟླ་གང་

རུང་གཅིག་གིས་ཚེས་ཞག་གཅིག་ལ་རྒྱུ་སྐར་གྱི་ཆུ་ཚོད་དྲུག་ཅུ་པོ་དེ་རྫོགས་པར་སྤྱོད་མ་ནུས་

པས། གཉིས་ཀ་བསྡོམས་ནས་ཚེས་ཞག་གཅིག་ལ་རྫོགས་པར་སྤྱོད་པའི་མགོ་བརྩམས་ནས་སྤྱད་

པ་རྫོགས་པའི་བར་གྱི་ཡུན་ཚད་ཇི་ཙམ་ཡོད་པའི་དུས་དེ་ལ་སྦྱོར་བ་གཅིག་ཏུ་བྱས་ནས། དེ་ཉིད་

དུས་དགེ་མི་དགེ་འདི་ལྟ་བུའོ་ཞེས་རྣམ་གཞག་བྱེད་པ་ཡིན་ནོ།།

སྦྱོར་བ་ཉེར་བདུན་པོ་འདི་དག་ཚེས་རེ་ལ་ཉི་ཟླ་བསྲེས་པའི་ཆུ་ཚོད་རེ་གཉིས་སོགས་ཀྱི་

སྟེང་ནས་ཆུ་ཚོད་དྲུག་ཅུ་རེའི་དུས་ལ་རིམ་པ་ལྟར་རེས་གཟའ་བཞིན་དུ་དབང་བྱེད་པའི་ལྷ་ཡིན་ནོ་

ཞེས་ཟེར་བ་ནི་རྒྱུ་མཚན་མེད་པའི་མོས་མནོས་ཀྱི་གཏམ་རང་དགར་སྨྲ་བ་ཙམ་དུ་ཟད་དེ། དེ་ལྟར་

ན་དུས་ཀྱི་འཁོར་ལོའ་ིདཀྱིལ་འཁོར་གྱི་ཁོར་ཡུག་གི་ལྷ་འགོད་པ་ལ། གཟའ་དང་རྒྱུ་སྐར་དང་བསྟན་

པ་ལ་སོགས་པའི་ལྷ་ཐམས་ཅད་འགོད་པའིསྐབས་སུ་སྦྱོར་བའི་ལྷ་ཡང་འགོད་རིགས་པར་ཐལ་བ་

དང༌། བྱེད་པ་རྣམས་ཀྱང་ལྷར་ཐལ་བར་འགྱུར་རོ། །སྦྱོར་བའི་གོ་དོན་ཉའི་ཚེ་ཟླ་ཉི་ཤར་ནུབ་ནས་

སྦྱོར་ལ། དེ་ནས་རིམ་གྱིས་ཚེས་རེ་ལ་ཕྱོགས་མཚམས་ནས་རིམ་པས་སྦྱོར་ཞིང༌། གནམ་སྟོང་

གི་ཚེ་སྟེང་འོག་ནས་སྦྱོར་བ་ལས་དགེ་མི་དགེའི་རྒྱུར་འགྱུར་བ་ཡིན་ནོ་ཞེས་ཟེར་བ་ནི། ཉི་ཟླའི་

རྒྱུ་སྐར་གྱི་ལོངས་སྤྱོད་སྦྱོར་བའི་གོ་དོན་ཉི་ཟླའི་དཀྱིལ་འཁོར་ཕྱོགས་གང་ནས་སྦྱོར་བ་ལ་བཤད་

1  གཙང་། ཤོག ༢༧༨ ན ༣ ཡིན་ཅིང་།

པའི་ནོར་བ་ཆེན་པོའ།ོ །དེ་ལྟར་ན་སྦྱོར་བའི་རྒྱུ་མཚན་ལ་ལོག་པར་རྟོག་པ་བསལ་བའི་སྒོ་ནས་ 

ལེགས་པར་བཤད་ཟིན་ཏོ།།

བཞི་པ་བྱེད་པ་ནི། བྱེད་པ་དག་ནི་ཞེས་སོགས་ཏེ། འདིའི་རྒྱུ་མཚན་ནི། བྱེད་པ་བཅུ་

གཅིག་ལས། བཞི་ནི་མི་འཕོ་བའི་བྱེད་པ་སྟེ། ཉི་ཤ ་དགུའི་ཕྱེད་ཕྱི་མ་ནས་ཚེས་གཅིག་གི་ཕྱེད་སྔ་

མ་ཡར་བཅད་ལ་ཤ་ཀུ་ནི་སོགས་རིམ་པ་བཞིན་ངེས་པས་རི་མོ་མ་གསུངས་ལ། ལྷག་མ་འཕོ་བའི་

བྱེད་པ་བདུན་རྟོགས་པའི་ཕྱིར་དུ་ཚེས་ལ་མིག་གིས་བསྒྱུར་བ་ནི་ཚེས་རེ་ལ་བྱེད་པ་གཉིས་གཉིས་

ཡོད་པས་སོ། །དེ་ལས་གཅིག་འབྲིད་པ་ནི་ཚེས་གཅིག་གི་ཕྱེད་སྔ་མ་ལ་འཆར་བ་དེ་གཡོ་བའི་

བྱེད་པ་བདུན་ལ་མི་གཏོགས་པས་ཕྲི་བ་ཡིན་ཏེ། བྱེད་པ་བདུན་གྱི་མགོ་ཚེས་གཅིག་གི་ཕྱེད་ཕྱི་མ་

ནས་བརྩམས་ནས་རིམ་པ་བཞིན་འཆར་བའི་དོན་ཏོ། །དེ་ལ་བདུན་གྱིས་འགོད་པ་ནི་བྱེད་པ་བདུན་

ཡོད་པས་བྱེད་པའི་འཁོར་ལོར་ལོངས་1པ་རྣམས་འདོར་བའི་ཕྱིར་དུའོ། །དོར་བའི་ལྷག་མར་གང་

ཤར་དེ་ཚེས་གྲངས་དེ་ཟད་ཚུན་ཆད་ལ་རྫོགས་པ་སྟེ། དེས་ན་རི་མོར་འཆར་བ་དེ་ཚེས་དེའི་ཕྱེད་

ཕྱི་མ་རི་མོར་འཆར་བ་ཡིན་པས། དེའི་ཤ གས་ལ་ཕྱེད་སྔ་མར་བྱེད་པ་རི་མོར་གང་ཤར་གྱི་སྔོན་མ་

དེ་ཡོད་པ་ཤེས་པར་བྱའོ། །ལོངས་སྤྱོད་ནི་ཚེས་ཀྱི་ལོངས་སྤྱོད་ཕྱེད་མར་བགོས་པ་ཡིན་ལ། རིང་

ཐུང་ཚེས་ཀྱི་རྗེས་སུ་འབྲང་ཞིང༌། བྱེད་པ་ཚེས་རེའི་སྔ་ཕྱི་ལ་འཆར་བ་རྣམས་ཉིན་ཕྱེད་ནས་མཚན་

ཕྱེད་དང་མཚན་ཕྱེད་ནས་ཉིན་ཕྱེད་བར་གྱི་སྔ་ཕྱི་ལ་འཕོ་བར་འདོད་པ་ནོར་བ་སྟེ། ཚེས་མཚན་

ཕྱེད་ནས་འཕོ་བའི་ངེས་པ་མེད་ཅིང༌། ཚེས་དང་ཉིན་མཚན་རིང་ཐུང་མི་གཅིག་པའི་ཕྱིར་རོ།།

གསུམ་པ་ཡན་ལག་ལྔའི་རིམ་པ་ནི། འདིར་ཞེས་སོགས་ཀྱིས་ལྔ་པོའ་ིངོ་བོ་དབྱེ་བ་དང་

གོ་རིམས་མདོར་བསྟན་ནས། སོ་སོའ་ིནང་གསེས་ཀྱི་དབྱེ་བས་རྒྱས་པར་འཆད་པ་ལ། དང་པོ་

རེས་གཟའི་དབྱེ་བ་ནི། དེ་ལ་གཟའ་ནི་ཞེས་སོགས་ཏེ། དེ་ཡང་ཚེས་ལ་རེ་མོས་ཀྱིས་འཁོར་བའི་

གཟའ་ཡིན་པས་རེས་ཀྱི་གཟའ་ཞེས་ཟེར་ཏེ་སྒྲ་བཤད་དོ། །དེ་ལ་ལྔ་བསྡུས་ཀྱི་རི་མོ་བྱེད་པའི་ཚེ་

གཟའི་གནས་སུ་བདུན་གྱིས་འགོད་པ་ནི་རེས་གཟའ་བདུན་གྱི་འཁོར་ལོ་ལོངས་2པ་རྣམས་འདོར་

1  ཞོལ། ཤོག ༤༠༤ བ ༤། གཙང་། ཤོག ༢༧༨ བ ༣ སློངས་པ་

2  ཞོལ། ཤོག ༤༠༥ ན ༢། གཙང་། ཤོག ༢༧༨ བ ༦ སློངས་པ་

བའི་ཕྱིར་ཡིན་ལ། དེ་ལྟར་དོར་བའི་ལྷག་མ་རི་མོར་གང་ཤར་བ་ནི་གཟའ་ཡིན་པ་ལ། དེ་ཉིད་ཚེས་

དེའི་སྔ་དྲོ་དང་པོ་ཕན་ཆད་ལ་འདས་པའི་གཟའ་ཡིན་ནམ་ཚེས་དེའི་ཉིན་ལ་འཆར་བའི་ད་ལྟར་བ་

ཡིན་ཞེས་བྱ་བ་ལ་ནི་འདོད་པ་མི་མཐུན་པ་སྣ་ཚོགས་པ་སྟེ། དེ་ཡང་མཁས་པ་དགའ་བྱེད་རྗེས་

འབྲང་དང་བཅས་པ་ལྟར་ན་ལྔ་བསྡུས་ཀྱི་རི་མོ་ལ་གང་ཤར་གྱི་གཟའ་དེ་སྔ་དྲོ་ནམ་ལངས་ཕན་

ཆད་ལ་འདས་ནས། ནམ་ལངས་ཚུན་ཆད་ནས་སང་ནམ་ལངས་ཀྱི་བར་ལ་དེའི་སྡུན་མའི་གཟའ་

དེ་རྒྱུ་བ་ཡིན་པས་གཟའ་དང་ཉིན་མཚན་མཉམ་ཞིང༌། འཕོ་མཚམས་ཀྱང་ཉིན་ཞག་དེའི་མཚན་མོ་

རྫོགས་ཙམ་ནས་འཕོ་བ་ཡིན་ནོ།།

རེས་གཟའི་ཆུ་ཚོད་ཆུ་སྲང་ལ་སོགས་པ་ནི་ཚེས་གྲངས་བྱིན་པ་གང་ཡིན་པ་དེའི་ནམ་

ལངས་ཕན་ཆད་ལ་སྤྱད་ཟིན་པའི་ལྷག་མ་རྣམས་འཆར་བ་ཡིན་པས། རི་མོར་གང་ཤར་རྣམས་

རྫོགས་པ་ན་ཚེས་འཕོ་བ་ཡིན་ནོ། །དེས་ན་གཟའི་གནས་ནི་འདས་པ་ཡིན་ལ། ལོངས་སྤྱོད་ནི་མ་

འོངས་པ་འཆར་རོ། །དེ་ལྟར་བྱས་ན་དུས་བཞི་ཆེན་པོའ་ིམཐའི་རྗེས་སུ་དཔྱིད་ཟླ་འབྲིང་པོའ་ིགནམ་

སྟོང་གི་རྩིས་བྱས་པ་ན། གཟའ་ཉི་ཤ ་རྩ་དགུ་དང༌ཆུ་ཚོད་སུམ་ཅུའམ་སུམ་ཅུ་རྩ་གཅིག་དང༌ཆུ་སྲང་

ལྔ་བཅུ་འབྱུང་བ་ལ། གཟའ་ཉེར་དགུ་གནམ་སྟོང་གི་ནམ་ལངས་ཕན་ཆད་ལ་འདས། གཟའ་སུམ་ཅུ་

པས་གནམ་སྟོང་ལ་ཆུ་ཚོད་སུམ་ཅུ་རྩ་གཅིག་དང་ཆུ་སྲང་ལྔ་བཅུ་སྤྱོད་ཅིང༌། ཚེས་གཅིག་གི་སྟེང་

ནས་ཆུ་ཚོད་ཉེར་བརྒྱད་དང་ཆུ་སྲང་བཅུ་སྤྱོད་པའི་ཕྱིར་རོ། །དེ་ལྟར་ན་ཚེས་སུམ་ཅུ་ལ་གཟའ་ཕྱེད་

དང་བཅུ་གསུམ་ལྷག་གཅིག་ཡོད་པས། ལོ་གཅིག་ལ་གཟའ་སུམ་བརྒྱ་དྲུག་ཅུ་རྩ་ལྔ་འབྱུང་ཞིང༌། 

དེའི་རིགས་པས་གཟའ་འདས་པ་འཆར་བར་གྲུབ་པོ་ཞེས་བཞེད་དོ། །དེའི་སྔོན་རོལ་གྱི་བོད་ཀྱི་

སྐར་རྩིས་པ་ཕལ་ཆེ་བ་མཐུན་པར་རི་མོ་གང་ཤར་གྱི་གཟའ་དེ་ད་ལྟར་བར་འདོད་པ་ཤ་སྟག་ཏུ་སྣང་

ལ། ཕྱིས་ཀྱི་སྐར་རྩིས་ལ་མཁས་པར་གྲགས་པ་ཁ་ཅིག་ཀྱང་ད་ལྟར་བར་འདོད་དོ།།

དེ་ལས་འཐད་པའི་ཕྱོགས་གང་ཡིན་ཞེ་ན། འདི་ནི་ངེས་པར་ད་ལྟར་བའི་ཕྱོགས་ཁས་

བླང་བར་རིགས་ཏེ། དུས་བཞི་ཆེན་པོའ་ིམཐར་གཟའ་སྟོང་པ་ལ་འཇུག་པའི་ཉིན་རྩིས་ལ་གཟའ་

གནས་སུ་གཅིག་རི་མོ་ལ་འཆར་ཞིང། དེའི་ཉིན་གྱི་གཟའ་ཡང་ཉི་མ་ཡིན་པར་རྒྱུད་འགྲེལ་ལས་

དངོས་སུ་གསུངས་པའི་ཕྱིར་དང༌། ཡིན་ལུགས་ལ་གཟའ་དང་ཚེས་དང་སྐར་མ་ལ་སོགས་པ་

རྣམས་ལོ་གང་ལ་བྱེད་པ་རྩོམ་པའི་ལོ་དེའི་ནག་པའི་ཚེས་གཅིག་ལ་གང་བབ་པ་དེ་དང་པོར་བྱས་

ཏེ་བགྲང་དགོས་པས་ཀྱང་གྲུབ་སྟེ། འདིའི་ཚེས་གཅིག་ལ་མིག་དམར་ཡོད་པས་སོ། །གཞན་ཡང་

འགྲེལ་ཆེན་ལས། ཟླ་བ་སྟེ་གཟའ་གཅིག་ལ་གནས་པ་དང༌། མེ་སྟེ་གཟའ་གསུམ་པ་དང༌། མདའ་

སྟེ་གཟའ་ལྔ་པ་དང༌། རི་བོ་སྟེ་གཟའ་བདུན་པ་ལ་ལྷག་མ་གནས་པར་གྱུར་ན་མི་མཉམ་ལ་གྲུབ་པ་

མ་ཡིན་ཏེ། ཉི་མ་དང་བཀྲ་ཤིས་དང་ཕུར་བུ་དང་སྤེན་པ་སྟེ་མི་མཉམ་པ་རྣམས་ལའོ། །མིག་སྟེ་

གཟའ་གཉིས་པ་དང༌། རིག་བྱེད་དེ་གཟའ་བཞི་པ་དང༌། རོ་སྟེ་དྲུག་པ་ལ་བྱ་བ་འགྲུབ་པར་འགྱུར་

ཏེ། ཤིན་ཏུ་མཉམ་པའི་གནས་སུ་གྱུར་པ་ཟླ་བ་དང་གཟའ་ལྷག་དང་པ་སངས་རྣམས་ལ་ལྷག་མ་

གནས་པར་གྱུར་ནའོ།1།ཞེས་གསུངས་པ་འདིས་གཟའ་གནས་སུ་གཟའི་འཁོར་ལོར་ལོངས་པ་དོར་

བའི་ལྷག་མར་རི་མོར་གཅིག་ཤར་ན་དེ་ཉིན་ཉི་མ་ལ་གནས་པ་སོགས་དང། ལྷག་མར་རི་མོ་ལ་

མིག་སྟེ་གཉིས་ཤར་ན་དེའི་ཉིན་གཟའ་གཉིས་པ་ཟླ་བ་ལ་གནས་པ་སོགས་ཀྱི་སྒོ་ནས་བཟང་ངན་

གྱི་དབྱེ་བ་མཛད་པས་གཟའ་ད་ལྟར་བ་བསྙོན་མེད་པར་བསྟན་པའི་ཕྱིར་དང། སློབ་དཔོན་ཨ་བྷྱས་

ཀྱང་དུས་འཁོར་ལ་འཇུག་པར། གཅིག་ལ་སོགས་པས་ཉི་མ་ལ་སོགས་པ་རྟོགས་པར་བྱེད་དོ་

ཞེས་བཤད་པའང་དོན་འདིར་གནས་པའི་ཕྱིར་རོ། །ཡང་འདི་སྐད་དུ། རི་མོར་གང་ཤར་གྱི་གཟའ་

དེ་ཚེས་གྲངས་དེ་ཉིད་ལ་འཆར་ཞིང༌། ཚེས་གྲངས་འཕོས་པ་ན་གཟའ་ཡང་འཕོས་པས་ཁྱབ་བོ་

ཞེ་ན་ཅེས་ཕྱོགས་སྔ་མ་བརྗོད་ནས། དེ་ལྟ་ན་གཟའ་ཚེས་གྲངས་མཉམ་དགོས་པས་ལོ་གཅིག་ལ་

གཟའ་བཅུ་གཅིག་ལྷག་པར་འགྱུར་ཏེ། ཚེས་བཅུ་གཅིག་ལྷག་པའི་ཕྱིར། འདོད་ན། ལོའ་ིམཚམས་

སུ་གཟའ་ལྔ་ལྷག་གོ་ཞེས་བཤད་པ་དང་འགལ་ལོ་ཞེས་སྐྱོན་བརྗོད་པ་ནི་སྔ་མ་ཁ་ཅིག་ལ་ཉེས་པ་

དེར་འགྱུར་གྱི། ཁོ་བོ་ཅག་ལ་གནོད་པ་ཅི་ཡང་མེད་དེ། ཁོ་བོ་ཅག་གི་ལུགས་ལ་གཟའ་ཚེས་འཕོ་

མཚམས་མི་མཚུངས་པའི་ཕྱིར་རོ།།

ཡང་ཚེས་ཞག་སུམ་ཅུའི་རྟག་པའི་ལོངས་སྤྱོད་གཟའ་ཉེར་དགུ་དང་ཆུ་ཚོད་གཉིས་ཅུང་

མེད་གཅིག་འབྱུང་བས། གཟའ་ཉེར་བརྒྱད་པ་གནམ་སྟོང་གི་རྩིས་བྱས་པའི་ནམ་ལངས་གོང་

དུ་འདས་ནས་ཉེར་དགུ་པ་དེ་ནང་ནམ་ལངས་ནས་སང་ནམ་ལངས་ཚུན་ལ་སྤྱོད་ཅིང༌། ཆུ་ཚོད་

1  བསྟན་འགྱུར། དཔེ་བསྡུར་མ། དེབ། ༦ ཤོག ༤༩༤ ཕྲེང་། ༡༡

སོགས་དེའི་རྗེས་སུ་ཉིན་མོའ་ིཆ་ལྷག་ཙམ་སྤྱོད་དགོས་པར་འགྱུར་ཏེ། དེ་ལྟར་ན་ཚེས་ཞག་སུམ་

ཅུའི་དུས་ལ་ཉིན་ཞག་སུམ་ཅུ་དང་ཉིན་ཞག་གཅིག་པའི་སྟེང་ནས་ཆུ་ཚོད་སོ་གཉིས་ཙམ་ལོངས་

སྤྱོད་པར་འགྱུར་བ་ལས་དེ་ལྟ་བུ་མི་སྲིད་དོ། །དེས་ན་གཟའ་ཉེར་དགུ་གནམ་སྟོང་གི་རྩིས་བྱེད་པའི་

ནམ་ལངས་གོང་དུ་འདས་ནས་ཆུ་ཚོད་སོགས་ཀྱིས་དེའི་ཉིན་མོའ་ིཆ་ལྷག་ཙམ་སྤྱོད་པས། ཚེས་

ཞག་སུམ་ཅུ་ལ་ཉིན་ཞག་ཉེར་དགུ་དང༌། ཉིན་ཞག་སུམ་ཅུའི་ཕྱེད་ལྷག་ཙམ་འབྱུང་བ་ནི་སྐབས་

འགར་གཟའ་འདས་པའི་དོན་ཡིན་པས། རྣམ་པ་ཐམས་ཅད་དུ་གཟའ་ད་ལྟར་བ་ཡིན་པ་མི་འཐད་

ལ། གཟའ་སྟོང་འཇུག་གི་ཉིན་རྩིས་བྱས་པ་ལྟ་བུ་ལ་ད་ལྟར་བའི་རི་མོར་འཆར་བས་རྣམ་པ་ཐམས་

ཅད་དུ་གཟའ་འདས་པ་ཡིན་པའང་མི་འཐད་དོ་ཞེས་ཁ་ཅིག་ཟེར་རོ།།

དེ་ནི་ལེགས་པར་མ་བརྟགས་པ་སྟེ། འོ་ན་དེ་འདྲ་བའི་གནམ་སྟོང་གི་སྔ་དྲོ་ནམ་ལངས་པ་

ནས་བཟུང་སྟེ་དེའི་ཉིན་མོའ་ིཆ་ལྷག་ཙམ་རྫོགས་ཀྱི་བར་དེ་ལ་གཟའ་གང་ཡོད། ཚེས་སྔ་མ་མ་འཕོས་

པའི་ཉིན་ཞག་ཕྱེད་ཀྱི་རིང་ལ་ཡང་ཚེས་ཕྱི་མའི་གཟས་སྤྱོད་པའམ། འོན་ཏེ་ཉིན་ཞག་ཕྱེད་པོ་དེ་ལ་

སྤྱོད་པའི་གཟའ་མེད་པར་འདོད་གྲང༌། ཕྱི་མ་ནི་རྩིས་ཀྱི་བརྡ་རགས་པ་ཙམ་ཆགས་པ་ཡན་ཆད་སུའི་

ལུགས་ལ་ཡང་མི་སྲིད་ཅིང༌། དང་པོ་ལྟར་ན་ཚེས་ཞག་སུམ་ཅུའི་རིང་ལ་གཟའ་ཉེར་དགུ་འདས་ཟིན་

ནས་ཀྱང་ཚེས་ཞག་སུམ་ཅུ་པ་ལ་སྤྱོད་པའི་གཟའ་གཞན་ཡོད་པར་འགྱུར་བས། ཚེས་ཞག་སུམ་ཅུ་

ལ་གཟའ་ཉེར་དགུ་ལས་མེད་པར་ཁས་བླངས་པ་དང་དངོས་སུ་འགལ་བ་ཇི་ལྟར་མ་ཡིན། དེས་ན་

དེ་འདྲ་བའི་རྣམ་གཞག་ནི་རྣམ་དཔྱོད་ཅན་ཁྱེད་ལས་གཞན་སུ་ཞིག་གིས་ཤེས། དེས་ན་གཟའ་ཚེས་

འཕོ་མཚམས་མི་མཚུངས་པའི་ཕྱིར། ཚེས་ཞག་སུམ་ཅུ་པ་གནམ་སྟོང་གི་སྔ་ཚེས་རྫོགས་ནས་ཚེས་

འཕོས་ཀྱང༌། གཟའ་འཕོ་མི་དགོས་པས་ཉིན་ཞག་དེའི་ཕྱི་ཆ་རི་མོ་ལ་གང་ཤར་གྱི་གཟའ་དེའི་བཞོན་

པ་ཡིན་པའི་ཕྱིར། དེའི་ཚེ་གཟའ་ད་ལྟར་བ་ཤར་ཡང་ཚེས་ཞག་སུམ་ཅུའི་དུས་ལ་ཉིན་ཞག་སུམ་ཅུ་

སོགས་སུ་འགྱུར་བའི་སྐྱོན་གྱི་གོ་སྐབས་མེད་དོ།།

གཟའ་ཚེས་འཕོ་མཚམས་མི་མཚུངས་པ་ཁྱེད་རང་ཡང་འདོད་བཞིན་དུ་མཚུངས་དགོས་

པ་གཞིར་བཞག་པའི་གནོད་པ་སྟོན་ཚུལ་འབའ་ཞིག་གིས་དགག་སྒྲུབ་མི་ཤེས་པ་གསལ་བར་མ་

བྱེད་ཅིག1།མཁས་པ་དགའ་བྱེད་དུ་ཚེས་ཆད་ལྷག་ཏུ་སྣང་བའི་དུས་ན། དཔེར་ན་ཚེས་གཅིག་གི་

རྩིས་བྱས་པས་གཟའི་གནས་སུ་གཅིག་དང་ཆུ་ཚོད་ཀྱི་གནས་སུ་གཉིས་ལྟ་བུ་བྱུང་ལ། དེ་ནས་

ཚེས་གཉིས་ཀྱི་རྩིས་བྱས་པས་གཟའི་གནས་སུ་གཅིག་དང་ཆུ་ཚོད་ཀྱི་གནས་སུ་ང་དགུ་བྱུང་བ་ན་

གཟའ་གཅིག་པོ་དེས་སྔར་ནམ་ལངས་ཕན་ཆད་ལ་ཆུ་ཚོད་གཉིས་མ་གཏོགས་པ་སྤྱད་ན། ད་གཟའ་

གཅིག་པོ་དེས་ཉིན་ཞག་སྔ་མ་ལ་ཆུ་ཚོད་ང་བརྒྱད་ཙམ་དང༌། དེ་ནས་ནམ་ལངས་ཚུན་ཆད་ལ་ཚེས་

གཅིག་གི་ཆ་ལ་ཆུ་ཚོད་གཉིས་དང༌། དེ་ནས་ཚེས་གཉིས་རིལ་པོ་དང་། དེ་ནས་སང་ཚེས་གསུམ་

གྱི་རྩིས་བྱས་པས་གཟའ་གཉིས་དང་དབྱུག་གུ་ང་བདུན་ལ་སོགས་པར་འགྱུར་བས། དེ་ཙམ་ན་

གཟའ་གཅིག་པོ་དེས་ཚེས་གཅིག་དང་གཉིས་རིལ་པོ་དང་གསུམ་གྱི་སྟེང་ནས་ཆུ་ཚོད་གསུམ་ཙམ་

དང་བཅས་པ་སྦྱོད་པས། ཆུ་ཚོད་དྲུག་ཅུ་ན་གཟའ་རེར་མ་ངེས་པར་ཐལ་ཏེ། གཟའ་གཅིག་གིས་

ཚེས་གྲངས་རིལ་པོ་གཉིས་དང་གཅིག་གི་ཆ་ཤས་གཅིག་ཐུབ་པའི་ཕྱིར། འདོད་ན། གཟའི་ཆུ་ཚོད་

དྲུག་ཅུས་བགོས་པའི་ཐོབ་ནོར་གཟའི་གནས་སུ་འཇོག་པ་མི་རིགས་པར་ཐལ། ཆུ་ཚོད་དྲུག་ཅུར་

མ་ངེས་པའི་ཕྱིར། ཞེས་སོགས་དང༌། གཞན་ཡང་ཚེས་ལྷག་པར་སྣང་བའི་སྐབས་སུ། ཚེས་གཅིག་

ལ་གཟའ་གཅིག་དང་ཆུ་ཚོད་ལྔ་བཅུ་ང་བརྒྱད། གཉིས་ཀྱི་རྩིས་བྱས་པའི་སྐབས་སུ་གཟའ་གསུམ་

དང་ཆུ་ཚོད་གཉིས་ཙམ་བྱུང་ན། ཚེས་གཉིས་པ་དེ་ལ་གཟའ་དང་པོའ་ིཆ་གཅིག་དང་གཉིས་པ་རིལ་

པོ་དང་གསུམ་པའི་ཆུ་ཚོད་ང་བརྒྱད་ཙམ་ཞིག་སྟེ། དེ་རྣམས་སྤྱོད་པས་ཚེས་གཅིག་ལ་གཟའ་རིལ་

པོ་གཉིས་དང་གཅིག་གི་ཆ་ཤས་གཅིག་ཐུབ་པས་ཉིན་ཞག་རེ་གཟའ་རེར་མ་ངེས་པར་ཐལ་བ་དང་། 

གཟའ་རེ་ཆུ་ཚོད་དྲུག་ཅུ་རེར་མ་ངེས་པར་ཐལ་བའི་སྐྱོན་ཡོད་དོ།།

ཁོ་ན་རེ། ཚེས་གཉིས་ལྷག་པ་ཡིན་པས་ཉིན་ཞག་གཉིས་ཐུབ་བོ་ཞེ་ན། དེ་ནི་མི་རིགས་ཏེ། 

ཚེས་རེ་ལ་ཆུ་ཚོད་དྲུག་ཅུ་རྩ་བཞི་ལྷག་ཙམ་པས་རིང་བ་མེད་ལ། ཉིན་ཞག་གཉིས་ལ་ཆུ་ཚོད་བརྒྱ་

ཉི་ཤ ་ཡོད་པའི་ཕྱིར་རོ། །ཚེས་གཉིས་པ་དེས་ཉིན་ཞག་གཉིས་མི་ཐུབ་པ་བདེན་མོད་ཀྱི། ཉིན་ཞག་

གཅིག་ལ་གཟའ་གསུམ་འཇུག་པའི་སྐྱོན་མེད་དེ། བར་གྱི་ཉིན་ཞག་རེའི་གཟའ་ཆད་པ་ཡིན་ནོ་ཞེ་

ན། དེ་ནི་མི་རིགས་ཏེ། གཟའ་ཆད་ན་ཆུ་ཚོད་དྲུག་ཅུ་ཆད་ཅིང། དེ་ཆད་ན་ཉིན་ཞག་ཕྱི་མ་ལ་གཟའ་

1  གཙང་། ཤོག ༢༨༠ ན ༦ མ་བྱེད་ཞིག

གསུམ་འོང་བར་འགལ་བའི་ཕྱིར་རོ། །ཞེས་སོགས་ཚེས་ཀྱི་ཆད་ལྷག་ལ་བརྟགས་ནས་བརྒལ་ཞིང་

བརྟག་པ་མང་དུ་མཛད་པ་དག་ནི་འདི་ལྟར། ཁྱོད་ནི་རང་གི་ཉེས་པ་དག །ང་ལ་ཡོངས་སུ་སྒྱུར་བྱེད་

པ། །རྟ་ལ་མངོན་པར་ཞོན་བཞིན་དུ། །རྟ་ཉིད་བརྗེད་པར་གྱུར་པ་བཞིན།1།ཞེས་པ་ཇི་ལྟ་བ་བཞིན་

དུ་ཁོ་བོས་མཐོང་ངོ་། །དེ་ཡང་བརྗོད་པར་བྱ་སྟེ། ཚེས་གཅིག་གི་རི་མོ་ལ་གཟའ་གནས་སུ་གཅིག་

ཤར་བ་ནི་ཁྱེད་ལྟར་ན་ཚེས་གཅིག་གི་སྔ་དྲོ་ནམ་ལངས་ཕན་ཆད་ལ་འདས་ཟིན་པའི་གཟའ་ཉི་མ་

རི་མོར་ཤར་བ་ཡིན་ལ། དེའི་རྗེས་སུ་ཚེས་གཉིས་ཀྱི་རི་མོ་བྱས་པ་ན་གཟའ་གནས་སུ་གསུམ་བྱུང་

བ་ཡང་ཚེས་གཉིས་ཀྱི་སྔ་དྲོ་དང་པོའ་ིགོང་དུ་འདས་ཟིན་ཤར་བ་ཡིན་པས། ཚེས་གཉིས་ཀྱི་སྔ་དྲོ་

དང་པོའ་ིགོང་རོལ་དེ་མ་ཐག་གི་ཉིན་ཞག་གཅིག་པོ་དེའི་རིང་ལ་གཟའ་གཉིས་འདས་པར་ཐལ་བས། 

ཉིན་ཞག་གཅིག་ལ་ཆུ་ཚོད་བརྒྱ་ཉི་ཤ ར་ཐལ་བའམ། ཡང་ན་གཟའ་རེ་ཆུ་ཚོད་དྲུག་ཅུ་རེར་མ་ངེས་

པར་ཐལ་བ་ཐོག་ཏུ་བབ་བ་ཉིད་དོ། །གཟའ་གསུམ་གྱི་གཅིག་ཚེས་གཅིག་གི་སྔ་དྲོ་དང་པོའ་ིགོང་དུ་

འདས་ཤིང༌། གཟའ་གཉིས་ཚེས་གཉིས་ཀྱི་སྔ་དྲོ་དང་པོའ་ིགོང་དུ་འདས་ཟིན་པའི་ཕྱིར་རོ།།

དེར་མ་ཟད་ཀྱི་རི་མོ་ལ་དེ་ལྟར་ཤར་བའི་གཟའ་གསུམ་ཚེས་གཉིས་ཀྱི་སྔ་དྲོ་ནམ་ལངས་

གོང་དུ་འདས་པ་ཡིན་ན། ཚེས་གཉིས་ལྷག་པར་ཐ་སྙད་བྱེད་པའི་ཚེ་དངོས་གནས་ལ་ཚེས་གཅིག་

ལྷག་པ་དང༌། ཚེས་གཅིག་ལྷག་པའི་རི་མོ་ཚེས་གཉིས་ལ་ཤར་བར་འགྱུར་ཏེ། ལུགས་དེ་ལ་གཟའ་

གཉིས་ཀྱི་རིང་ལ་ཚེས་གཅིག་ཏུ་འདོད་དགོས་པ་དང༌། དེའི་རི་མོ་ཚེས་གཉིས་ཀྱི་རྩིས་ལ་ཤར་

བར་འདོད་དགོས་པའི་ཕྱིར་རོ། །དེས་ན་དེ་ལྟ་བུ་ནི་ཧ་ཅང་ཐལ་བའི་རྣམ་གཞག་གོ །གཟའ་གནས་

སུ་གསུམ་ཤར་བ་ད་ལྟར་བར་བྱས་ན་ཉིན་ཞག་གཅིག་ལ་གཟའ་གསུམ་སྤྱོད་པའི་ཐལ་བ་འཕེན་

པ་ནི་ཧ་ཅང་ཡང་རྩིང་བའི་གཏམ་ཡིན་ཏེ། དེ་ནི་ཚེས་གཉིས་ཀྱི་རྩིས་བྱས་པའི་གཟའ་གནས་སུ་

གསུམ་ཤར་བ་ན་ཚེས་གཉིས་ཀྱི་ཆུ་ཚོད་དྲུག་ཅུ་རྩ་བཞི་ལྷག་ཙམ་དང་བཅས་པ་ལ་གཟའ་གསུམ་

ཞུགས་པའི་རི་མོ་ཤར་བ་ཡིན་གྱི། ཉིན་ཞག་གཅིག་གི་ཆུ་ཚོད་དྲུག་ཅུ་སྤྱོད་པ་ལ་གཟའ་གསུམ་

ཞུགས་པའི་རི་མོ་ཤར་བ་ག་ལ་ཡིན། 

དེ་ཡང་ཚེས་གཅིག་ལྷག་པར་ཐ་སྙད་བྱེད་པ་ལྟ་བུའི་ཚེ་ཚེས་གཅིག་ལ་གཟའ་གཅིག་

1  བསྟན་འགྱུར། དཔེ་བསྡུར་མ། དེབ། ༥༧ ཤོག ༣༦ ཕྲེང་། ༡༨

དང་ཆུ་ཚོད་ང་བརྒྱད། ཚེས་གཉིས་ཀྱི་རྩིས་ལ་གཟའ་གསུམ་དང་ཆུ་ཚོད་གཉིས་ཤར་བ་ན། ཚེས་

གཉིས་ལ་ཆུ་ཚོད་དྲུག་ཅུ་རྩ་བཞི་ཡོད་པའི་ཐོག་མའི་ཆུ་ཚོད་གཉིས་ཉིན་ཞག་སྔ་མའི་ཆུ་ཚོད་དྲུག་

ཅུའི་སྟེང་ནས་ཉིན་ཞག་སྔ་མའི་གཟས་སྤྱད་པ་དང༌། བར་གྱི་ཆུ་ཚོད་དྲུག་ཅུ་ཉིན་ཞག་བར་པ་ལ་

སྤྱོད་པའི་གཟས་སྤྱད་པ་དང༌། མཇུག་གི་ཆུ་ཚོད་གཉིས་ལྷག་ཙམ་ཉིན་ཞག་གསུམ་པ་ལ་སྤྱོད་པའི་

གཟས་སྤྱད་པ་ཡིན་པས། ཚེས་ལྷག་པའི་ཚེ་ཚེས་གཅིག་ཉིན་ཞག་གསུམ་ལ་ཞུགས་པ་དང༌། ཚེས་

གཅིག་སྤྱོད་པ་ལ་གཟའ་གསུམ་དགོས་པ་བྱུང་བ་ཡིན་གྱིས། ཉིན་ཞག་གཅིག་སྤྱོད་པ་ལ་གསུམ་

དགོས་པར་སོང་བ་ག་ལ་ཡིན།

དེའི་ཕྱིར་ཡང་གཟའ་ད་ལྟར་བར་ཤིན་ཏུ་གསལ་ཏེ། ཚེས་གཉིས་ཀྱི་རི་མོ་ལ་ཤར་བའི་

གཟའ་གསུམ་ནི་ཉིན་ཞག་དེ་ལ་ལྟོས་ནས་གསུམ་ཀ་ད་ལྟར་བར་སོང་བ་མ་ཡིན་ཀྱང༌། ཚེས་དེ་ལ་

ལྟོས་ནས་གཟའ་གསུམ་པོ་དེ་གསུམ་ཀ་ད་ལྟར་བར་སོང་བ་ཡིན་བས་ཚེས་དང་ཉིན་ཞག་འདྲེས་

ནས་མ་ཕྱེད་པའི་གཏམ་གྱིས་དེ་ཉིད་གསལ་བར་མ་བྱེད་པར་ཁྱེད་ཀྱི་ལྔ་བསྡུས་ཀྱི་རྩིས་བྱས་པ་

དེ་ཚེས་སོ་སོའ་ིཚེས་རྩིས་བྱས་པ་ཡིན་ནམ། ཉིན་ཞག་སོ་སོའ་ིནམ་ལངས་ནས་ནམ་ལངས་ཀྱི་

བར་གྱི་ཉིན་ཞག་གི་རྩིས་བྱས་པ་གང་ཡིན་སྙམ་དུ་དྲན་པ་སེམས་ལ་ཞོག་ཅིག །དེ་བཞིན་དུ་ཚེས་

ཆད་པར་ཐ་སྙད་བྱེད་པའི་ཚེ་ཡང༌། ཉིན་ཞག་གཅིག་ཚེས་ཞག་གསུམ་ལ་ཞུགས་པས་ཉིན་ཞག་

དེའི་ཐོག་མའི་ཆ་ཚེས་གཅིག་གི་ལྷག་མ་དང༌མཇུག་གི་ཆ་ཚེས་གསུམ་གྱི་ཐོག་མར་སོང་བས། དེ་

གཉིས་ཀྱི་བར་ན་ཚེས་གཉིས་ཀྱི་ཆུ་ཚོད་ང་བཞི་ཅུང་མེད་ཙམ་ཡོད་ཀྱང་ཆད་པ་ཞེས་ཐ་སྙད་བྱེད་

པ་དང་། རི་མོར་ཤར་བའི་གཟའ་གཅིག་པོ་དེས་ཉིན་ཞག་གཅིག་པོ་དེའི་རིང་ལ་ཚེས་གསུམ་གྱི་

ཆ་ལ་དབང་བྱེད་པ་ཡིན་ནོ།།

དེ་ལ་ཁ་ཅིག་ན་རེ། ད་ལྟའི་དུས་ཀྱི་ཚེས་ལྷག་པ་ལྟ་བུ་ལ། ཚེས་གཅིག་གི་རྩིས་ལ་གཟའ་

གཅིག་དང་ཆུ་ཚོད་ང་བརྒྱད་ཙམ་ལ་ཚེས་གཉིས་པའི་རྟག་ལོངས་ཆུ་ཚོད་ང་དགུ་སོགས་ལ་རྐང་

པ་ལྔ་འཕེལ་བ་དང་བཅས་པ་བསྣན་པས་གཟའ་གསུམ་དང་ཆུ་ཚོད་གཉིས་ལ་སོགས་པ་འབྱུང་སྟེ། 

འདི་ནི་ཚེས་གཅིག་གི་ལོངས་སྤྱོད་ཉིན་ཞག་གསུམ་ལ་ངོ་བལྟས་པ་ན། སྔ་མའི་ཉིན་ཞག་གི་ཚེས་

གཅིག་གི་ཆུ་ཚོད་ང་བརྒྱད་ལ་ཚེས་གཉིས་པའི་ཆུ་ཚོད་རེ་བཞིའི་གཉིས་བསྣན་པས་ཚེས་གཉིས་

ཀྱི་ཉིན་ཞག་དང་པོའ་ིནམ་ལངས་ཕན་ཆད་ལ་གཟའ་ཟླ་བ་འདས་ནས་དེ་རྗེས་ཀྱི་ཚེས་གཉིས་ཀྱི་ཆུ་

ཚོད་རེ་གཉིས་ཀྱི་དྲུག་ཅུ་ནི་ཉིན་ཞག་གསུམ་པ་ལ་ངོ་བལྟས་པའི་ནམ་ལངས་ཕན་གྱི་ཉི་མ་བར་པ་

ལ་མིག་དམར་གྱིས་རྫོགས་པར་ལོངས་སྤྱོད་ཅིང༌། ཆུ་ཚོད་སོགས་དེའི་རྗེས་སུ་གཟའ་ལྷག་གིས་

ཉིན་ཞག་གསུམ་པ་ལ་དབང་བྱས་ནས་ཚེས་གསུམ་ལ་འཇུག་པ་ཡིན་པས། ལོངས་སྤྱོད་སོགས་

གཟའ་ཕྱི་མས་དབང་བྱེད་པའི་དུས་དེ་ཚེས་གཉིས་ཕྱི་མར་བྱས་པ་དེའི་ནམ་ལངས་ཕན་ལ་གཟའ་

མིག་དམར་འདས་ལ། ལོངས་སྤྱོད་སོགས་རྗེས་སུ་སྤྱོད་པས། ཚེས་གཉིས་གཉིས་འབྱུང་བའི་ཕྱི་

མ་དེའི་ནམ་ལངས་ཕན་ལ་མིག་དམར་འདས་པར་གྲུབ་ཅིང༌། དེའི་སང་ཚེས་གསུམ་དུ་བྱས་ནས་

ཚེས་གསུམ་གྱི་ངེས་པ་བསྣན་པས་གཟའ་གནས་སུ་བཞི་ཤར་བས་ཚེས་གསུམ་གྱི་ནམ་ལངས་

གོང་དུ་གཟའ་ལྷག་འདས་ཤིང། ཆུ་ཚོད་སོགས་དེའི་རྗེས་སུ་སྤྱོད་པས་གཟའ་འཕར་1བའི་དུས་སུ་

ཡང་གཟའ་འདས་པར་གྲུབ་བོ་ཞེས་ཟེར་རོ།།

འདི་ལ་དྲི་བར་བྱ་སྟེ། ཅི་ཚེས་གཉིས་སྔ་མའི་ཉིན་ཞག་དེ་ཚེས་གཅིག་གི་ཉིན་ཞག་ལས་

ལོགས་པའི་ཉིན་ཞག་ཡིན་ནམ། འོན་ཏེ་ཉིན་ཞག་གཅིག་གི་སྔ་དྲོ་ནམ་ལངས་ནས་ཆུ་ཚོད་ང་

བརྒྱད་རྫོགས་ཀྱི་བར་ཚེས་གཅིག་དང༌། ལྷག་མ་2ཆུ་ཚོད་གཉིས་ཚེས་གཉིས་ཀྱི་སྔ་མར་བྱས་

པའི་ཉིན་ཞག་དེ་ཡིན། དང་པོ་ལྟར་ན། ཚེས་གཅིག་གི་སྔ་དྲོ་ནམ་ལངས་གོང་དུ་གཟའ་ཉི་མ་འདས་

ཤིང༌། ཚེས་གཉིས་སྔ་མའི་ཉིན་ཞག་གི་ནམ་ལངས་གོང་དུ་ཟླ་བ་འདས། ཚེས་གཉིས་ཕྱི་མའི་ཉིན་

ཞག་གི་ནམ་ལངས་གོང་དུ་མིག་དམར་འདས། ཚོས་གསུམ་གྱི་སྔ་དྲོ་ནམ་ལངས་གོང་དུ་ལྷག་པ་

འདས་པར་ཁས་བླངས་པའི་ཕྱིར། ཚེས་ལྷག་པའི་གྲངས་བཞིན་དུ་ཉིན་ཞག་ཀྱང་ལྷག་པར་ཁས་

བླངས་པས་ཤིན་ཏུ་འཁྲུལ་ལ། 

གཉིས་པ་ལྟར་ན། ཚེས་གཅིག་གི་ཉིན་ཞག་ཅེས་པ་ཡང་དེ་ཉིད་དུ་འདུག་པས་ཉིན་ཞག་

དེའི་ནམ་ལངས་གོང་ཟླ་བ་འདས་པ་དང༌། དེའི་རི་མོ་ལ་གཟའ་གནས་སུ་གཅིག་ཤར་བ་ཤིན་ཏུ་

འགལ་ཏེ། རི་མོ་ལ་ཤར་བའི་གཅིག་པོ་དེ་ནི་གཟའ་ཉི་མ་ཡིན་པའི་ཕྱིར་རོ། །ཚེས་གཉིས་ཕྱི་མར་

1  ཞོལ། ཤོག ༤༠༩ བ ༤ གཟའ་ཕུར་བུའི་དུས་སུ་

2  ཞོལ། ཤོག ༤༠༩ བ ༦། གཙང་། ཤོག ༢༨༢ ན ༡ ལྷག་ཆུ་ཚོད་

བྱས་པའི་ཉིན་རི་མོ་ལ་གཟའ་གནས་སུ་གསུམ་ཤར་བ་དེ་དེའི་སྔ་དྲོ་ནམ་ལངས་གོང་དུ་འདས་པ་

ཡིན་ནམ་དེའི་ཉིན་ཡོད་པ་ཡིན་རྩོད་པའི་སྐབས་སུ། རི་མོ་ལ་མིག་དམར་ཤར་བ་དེ་དེའི་སྔ་དྲོ་ནམ་

ལངས་པའི་གོང་དུ་འདས་པ་ཡིན་པས་གཟའ་འདས་པར་གྲུབ་བོ་ཞེས་ཟེར་བ་ནི། གཟའ་འདས་པ་

ཤར་བ་ཡིན་ཏེ། གཟའ་འདས་པ་ཤར་བ་ཡིན་པའི་ཕྱིར་ཟེར་བ་འདུག་པས་དགག་སྒྲུབ་ཀྱི་བརྡ་ཙམ་

ཡང་མི་ཤེས་པ་གསལ་བར་བྱས་ཤིང༌། དེ་འདྲས་འགྲུབ་ན་ནི། དེ་ཉིན་མིག་དམར་ཡོད་པ་རི་མོ་ལ་

ཤར་བ་ཡིན་པས་ད་ལྟར་བ་ཡིན་པར་གྲུབ་བོ་ཞེས་ཀྱང་སུ་ཞིག་གིས་སྨྲ་བར་མི་ནུས། གཞན་ཡང་

རྣམ་གཞག་མ་ཆགས་པ་དུ་མས་སྨྲ་བའི་རྟོག་བཏགས་ཤིན་ཏུ་མང་བར་འདུག་ན་ཡང་འདི་ཙམ་

གྱིས་མཚོན་པར་ནུས་པ་དང་ཡི་གེ་མངས་པས་འཇིགས་ཏེ་དགག་སྒྲུབ་རྒྱ་མ་སྐྱེད་དོ།།

༈ དེ་ཡང་གཟའ་དང་ཚེས་ལ་རྩ་བ་ནས་ཆད་པ་དང༌། དེ་ཉིད་བར་མ་ཆད་དུ་ལན་གཉིས་

ལྡབས་པའི་ལྷག་པ་ནི་མེད་དེ། ཟླ་བའི་དཀར་ཆ་བཅོ་ལྔ་པོ་རེ་རེ་འཕེལ་བའི་དུས་ལ་ཡར་ངོའ་ིཚེས་

རེ་དང༌། དེ་འདྲའི་དཀར་ཆ་རེ་རེ་འགྲིབ་པའི་དུས་ལ་མར་ངོའ་ིཚེས་རེ་རེར་འཇོག་པ་ཡིན་པ་ལ། 

ཡར་ངོའ་ིཚེས་ཆད་པར་ཐ་སྙད་བྱེད་པའི་སྐབས་སུ་ཡང་ཚེས་དེའི་ཐོབ་སྐལ་གྱི་དཀར་ཆ་འཕེལ་རྒྱུ་

མ་བྱུང་བར་ཟླ་བའི་དཀྱིལ་འཁོར་ལ་ཧོར་སྟོང་ལས་པ་མི་སྲིད་ཅིང༌། ལྷག་པར་ཐ་སྙད་བྱེད་པའི་ཚེ་

ཡང་དཀར་ཆ་གཅིག་ལྷག་པོར་འབྱུང་1བ་མེད་པའི་ཕྱིར་རོ། །དེ་བཞིན་དུ་མར་ངོ་ལ་ཡང་ཤེས་པར་

བྱའོ། །འོན་ཀྱང་ལྷག་ཆད་དུ་སྣང་བ་ནི་ཚེས་ཀྱི་རྐང་པའི་འཕེལ་འགྲིབ་ཀྱི་དབང་གིས་ཡིན་ཏེ། རྐང་

པའི་ལོངས་སྤྱོད་འཕེལ་བ་ན་ཚེས་རེ་ལ་ཆུ་ཚོད་དྲུག་ཅུ་རྩ་བཞི་ལྷག་ཙམ་རེ་འབྱུང་ཞིང༌། དེ་ཉིན་

ཞག་གསུམ་གྱི་ཆ་ལ་སྔར་བཤད་པ་ལྟར་ཞུགས་པ་ན་ཚེས་ལྷག་པར་སྣང་བ་ཡིན་ལ། རྐང་པའི་ཆུ་

ཚོད་འགྲིབ་པ་ན་ཚེས་རེ་ལ་ཆུ་ཚོད་ང་བཞི་ཅུང་མེད་རེ་ཡོད་ཅིང༌། དེའི་ཚེ་ཉིན་ཞག་གཅིག་གི་ཆུ་

ཚོད་དྲུག་ཅུའི་དུས་ལ་ཚེས་གསུམ་གྱི་ཆ་ཞུགས་པས་ཚེས་ཆད་པར་སྣང་བ་དེ་བྱུང་བ་ཡིན་ནོ།།

མཁས་པ་དགའ་བྱེད་དུ་གཟའི་གནས་སུ་བདུན་གྱིས་བགོས་པའི་ཐོབ་ནོར་དོར་བས་

གཟའ་གནས་སུ་ཐིག་ལེ་ཤར་བ་ན། གཟའི་འཁོར་ལོར་ལོངས་ནས་དོར་བ་མ་ཡིན་པར་ཐལ། ད་

དུང་གཟའ་སྤེན་པ་ཡོད་པའི་ཕྱིར། ཞེས་གསུང་བ་ནི་མ་ངེས་ཏེ། འོ་ན་ཚེས་བཞི་བཅུ་གཅིག་བཅོ་

1  ཞོལ། ཤོག ༤༡༠ བ ༢། གཙང་། ཤོག ༢༨༢ ན ༧ འབུར་བ་

བརྒྱད་ཉེར་ལྔ་རྣམས་ཀྱི་ཚེས་གྲངས་མིག་གིས་བསྒྱུར་ནས་གཅིག་ཕྲི་བ་ལ་བདུན་གྱིས་བགོས་

པའི་ཐོབ་ནོར་དེར་ནས་གནས་སུ་ཐིག་ལེ་ཤར་བ་ན་བྱེད་པའི་འཁོར་ལོར་ལོངས་ནས་དོར་བ་མ་

ཡིན་པར་ཐལ། ད་དུང་བྱེད་པ་བིཥྚི་ཡོད་པའི་ཕྱིར་རོ། །ཁ་ཅིག་ཤོང་ལོས་རེས་གཟའ་རྒྱུ་ཚུལ་

བཤད་པ་འགལ་བའི་སྐྱོན་བརྗོད་པ་དང༌། ཁ་ཅིག་དེའི་དགོངས་པ་འཆད་པ་སོགས་བྱེད་མོད། 

དེ་ཉིད་ཀྱིས་གང་ལ་བསམས་ཀྱང་རུང་གི་གནོད་པ་བརྗོད་པ་ནི་ཅི་ཡང་མ་ཡིན་ལ། དགོངས་པ་

འཆད་པའི་ངལ་བས་ཀྱང་ཅི་ཞིག་བྱ། དེའི་ཕྱིར་འདིར་མ་སྨྲས་སོ།།

འགྲེལ་པར་ངེས་པ་འདི་ནི་མིག་དམར་ལ་སོགས་པ་ནུབ་པར་བྱེད་པ་ལ་འོངས་པ་སྟེ་

ཞེས་པའི་དོན་ཁོ་བོས་ནི་སྔར་ཚིག་གི་དོན་དུ་བཤད་ཟིན་ལ་ནུབ་པར་བྱེད་པ་བསལ་བའི་དོན་དུ་

འོངས་པ་སྟེ། ཞེས་པ་བར་གྱི་ཚིག་མི་མངོན་པ་ཡིན་ལ། ཉི་མ་ལ་སོགས་པ་འཆར་བར་བྱེད་པའི་

དོན་དུ་ཞེས་པའང༌། འཆར་བར་བྱེད་པ་བསལ་བའི་དོན་དུ་ཞེས་བར་གྱི་ཚིག་མི་མངོན་པར་བྱས་

པ་ཡིན་ནོ་ཅེས་པའང༌། བར་གྱི་ཚིག་མི་མངོན་པར་བྱས་ཚུལ་དེ་ལྟར་མ་གྲུབ་ན་གཟའ་འདས་པ་

ལ་གནོད་པར་དོགས་པས་འདོད་པས་བཤད་པ་ཙམ་སྟེ། དེ་ལྟར་འཆད་དགོས་པའི་ཤེས་བྱེད་ཡང་

དག་གཞན་ཅི་ཡང་མེད་པའི་ཕྱིར་རོ། །དེས་ན་ལྔ་བསྡུས་ཀྱི་གཟའ་གནས་སུ་རི་མོ་གང་ཤར་འདས་

ཟིན་དང༌། འགའ་ཞིག་གི་ཚེ་འདས་པ་འཆར་འགའ་ཞིག་གི་ཚེ་ད་ལྟར་བ་འཆར་ཟེར་བ་ཐམས་ཅད་

ནི་ནོར་པའི་འཕྲེང་བ་ཡིན་ལ། འདི་ལ་ཡིད་བརྟན་བཅས་པས་འཆི་སྦྱོར་ལ་འགྲུབ་སྦྱོར་དུ་ལུང་

བསྟན་ནས་རང་ལ་ཡིད་རྟོན་པ་དག་བསླུ་བར་འགྱུར་ཞིང༌། འཕགས་ཡུལ་དང་བལ་ཡུལ་གྱི་རྩིས་

པ་མཐའ་དག་ནི་གཟའ་འདས་པའི་ཐ་སྙད་ཀྱང་མ་ཚོར་བར་སྣང་ངོ་ཞེས་ལོཙྪ་བ་དག་ཟེར་རོ། །དེ་

ལྟར་ན་གཟའི་གནས་ལ་ཅུང་ཟད་དཔྱད་པ་བཤད་ཟིན་ཏོ།།

རྒྱུ་སྐར་ནི་ཞེས་པ་ནས། ཉི་ཤ ་རྩ་བདུན་ནོ་ཅེས་པའི་བར་ལ། སྨིན་དྲུག་ལ་སོགས་པ་

བདུན་ཤར་སྐར། མཆུ་ལ་སོགས་པ་བདུན་ལྷོ་སྐར། ལྷ་མཚམས་ནས་གྲོ་བཞིན་གྱི་བར་དྲུག་ལ་བྱི་

བཞིན་བསྣན་པ་བདུན་ནུབ་སྐར། མོན་གྲེ་སོགས་ལྔ་དང་ཐ་སྐར་བྲ་ཉེ་སྟེ་བདུན་བྱང་སྐར་ཡིན་ལ། 

བྱི་བཞིན་མ་གཏོགས་པ་འདིར་སྨོས་ཉེར་བདུན་དང༌། དེ་གཏོགས་པ་ཉེར་བརྒྱད་དེ། དུས་འཁོར་

དུའང་རྒྱུ་སྐར་ཉེར་བརྒྱད་ཀྱི་དབང་དུ་བྱེད་དགོས་པའི་སྐབས་ཀྱང་འགའ་རེ་ཡོད་དོ། །རྒྱུ་སྐར་འདི་

དག་ལ་མདོ་ཉི་མའི་སྙིང་པོ་དང་དྲང་སྲོང་ཀར་སྒས་བཤད་པ་ལས་རིགས་དང་བརྒྱུད་དང་གང་གི་

བུ་ཡིན་པ་དང་ཟས་གང་ཟ་བ་དང་གང་ལ་ལྷར་འཛིན་པ་དང་རེ་རེ་ལའང་སྐར་མའི་གྲངས་དུ་ཡོད་

པ་དང༌། ཡུད་ཙམ་གྱི་གྲངས་དང༌དབྱིབས་ཅི་འདྲ་བ་སོགས་ཞིབ་པར་བཤད་ཀྱང་འདིར་གཞུང་མི་

མཐུན་པ་ཐམས་ཅད་ཕྱོགས་གཅིག་ཏུ་བསྡུ་བའི་ངལ་བ་མ་བྱས་ལ། རྒྱུ་སྐར་འདི་དག་རྒྱུད་གཞན་

ནས་ལྷ་མོར་བཤད་ཅིང༌། རྒྱ་དཔེ་ལ་ཡང་མོ་རྟགས་ཡོད་པས་ལྷ་མོ་ཡིན་ནོ་ཞེས་ཆོས་རྗེ་བུ་གསུང་

ཞིང༌། ཐ་སྐར་ནས་མགོ་བཟུང་བ་ནི་ཟླ་བའི་སྐྱེས་ཁྱིམ་གྱི་དབང་དུ་བྱས་པའོ་ཞེས་ཀྱང་འཆད་དོ།།

དེ་བཞིན་དུ་ཞེས་སོགས་ཀྱིས་སྦྱོར་བའི་དབྱེ་བ་བསྟན་ནས། བྱེད་པའི་དབྱེ་བ་དང་ཚེས་

སོ་སོ་ལ་སྤྱོད་ཚུལ་ནི། དཀར་པོའ་ིཞེས་སོགས་ཏེ། བ་བཾ་ནི་གདབ་པ། བཱ་ལ་བཾ་ནི་བྱིས་པ། ཀཽ་ལ་

བཱཾ་ནི་རིགས་ཅན། ཏཻ་ཏི་ལཾ་ནི་ཏིལ་བརྡུང༌། ག་ར་ཛམ་ནི་ཁྱིམ་སྐྱེས། པ་ནི་ཛམ་ནི་ཚོང་བ། བིཥྚི་

ནི་མཇུག་ཕོད་ཅེས་པ་ཡིན་ལ། དེ་ལྟར་དཀར་པོའ་ིཚེས་གཅིག་གི་ཕྱེད་ཕྱི་མ་ནས་ནག་ཕྱོགས་ཀྱི་

བཅུ་བཞི་པའི་ཕྱེད་སྔ་མ་ཡར་བཅད་ལ་བྱེད་པ་བདུན་པ་དེ་དག་ལན་བདུན་འཁོར་བས་ཡོངས་སུ་

ལོངས་སྤྱོད་དོ། །དེ་ནས་ཞེས་སོགས་ལ་ཤ་ཀུ་ནི་ཅེས་པ་བོད་སྐད་དུ་བཀྲ་ཤིས། ཀིཾ་སྟུ་གྷཾ་ནི་མི་

སྡུག་པ་ཅེས་པ་ཡིན་ལ། དེ་ལྟར་ན་བྱེད་པ་བཅུ་གཅིག་སྟེ་བཤད་མ་ཐག་པ་དེ་དག་ནི་ཡན་ལག་ལྔ་

སོ་སོའ་ིདབྱེ་བ་དང་བཅས་པའི་རིམ་པའོ་ཅེས་མཇུག་བསྡུ་བའོ།།

བཞི་པ་ཁྱིམ་བཅུ་གཉིས་ཀྱི་ཞིང་བདག་ངོས་བཟུང་བ་ནི། རྒྱུ་སྐར་རྣམས་གང་དུ་འཁོར་

བའི་ནམ་མཁའི་ཁྱོན་ལ་རྒྱུ་སྐར་ཉེར་བདུན་གྱིས་བགོས་པས་རྒྱུ་སྐར་རེའི་ཐོབ་སྐལ་ལ་ཇི་ཙམ་རེ་

ཐོབ་པའི་ནམ་མཁའི་ཁྱོན་དེ་འདྲ་བ་རངས་པོ་གཉིས་དང་རྒྱུ་སྐར་གཅིག་གི་ཐོབ་སྐལ་གྱི་ཁྱོན་གྱི་

བཞི་ཆ་གཅིག་རྣམས་བསྡོམས་པའི་ནམ་མཁའི་གོ་ས་དེ་ལ་ཉི་མའི་ཁྱིམ་གཅིག་ཏུ་འཇོག་པས། རྒྱུ་

སྐར་ཉེར་བདུན་གང་དུ་སྤྱོད་པའི་ནམ་མཁའི་གོ་ས་ལ་ཁྱིམ་དེ་འདྲ་བ་བཅུ་གཉིས་ཡོད་ཅིང༌། འདིར་

རྐང་པ་ཅེས་པ་རྣམས་ནི་སྐར་མ་རེའི་ཐོབ་སྐལ་གྱི་ནམ་མཁའི་ཁྱོན་ཆ་བཞིར་བགོས་པའི་བཞི་ཆ་

རེའི་མིང་ཡིན་ནོ། །དེ་ལ་ཐ་སྐར་ནས་མགོ་བརྩམས་ཏེ་དེ་འདྲ་བའི་ཁྱིམ་རྣམས་ལ་རིམ་པ་བཞིན་དུ་

ལུག་ལ་སོགས་པའི་ཁྱིམ་གྱི་མིང་གིས་བསྟན་ཅིང༌། ལུག་ལ་སོགས་པའི་ཁྱིམ་བཅུ་གཉིས་ཀྱི་ཞིང་

བདག་ནི། རིམ་པ་བཞིན་དུ་མིག་དམར་དང་ཞེས་སོགས་ཏེ། ཉི་མ་ཁྱིམ་དེར་ཞུགས་མ་ཐག་གི་ཉིན་

རེས་གཟའ་གང་ཡོད་པ་དེ་ཁྱིམ་དེའི་ཞིང་བདག་གི་ཁྱིམ་གྱི་བདག་པོར་འཇོག་པའོ།།

ལྔ་པ་མུ་སྟེགས་པས་བཏགས་པའི་ཁྱིམ་བཅུ་གཉིས་ཀྱི་མིང་ཡིག་རྫུན་པར་བསྟན་པ་ནི། 

ད་ནི་མུ་སྟེགས་པ་རྣམས་ཀྱིས་སྐྱེས་ཁྱིམ་ངོས་བཟུང་བའི་དོན་དུ་ཁྱིམ་གྱི་མིང་གི་ཡི་གེའི་དབྱེ་བ་

སྒྲོ་བཏགས་ནས་བཞག་པ་བརྗོད་པར་བྱ་སྟེ། འདིར་སྐྱེས་རབས་སམ་སྐྱེས་ཁྱིམ་གྱི་དཀྱིལ་འཁོར་

གྱི་དབྱངས་དང་གསལ་བྱེད་ཡོངས་སུ་མ་ཤེས་པའི་ཕྱིར་དྲང་སྲོང་རྣམས་ཀྱིས་ཁྱིམ་གྱི་མིང་གི་

ཡི་གེའི་དབྱེ་བ་བཏགས་ནས་གཡུལ་རྒྱལ་ལ་སོགས་པར་བཀོད་པ་བདི་ལྟ་སྟེ། ཨ་ཨི་ཅེས་པ་

ནས་ཞེས་བྱ་བ་ནི་མུ་སྟེགས་པ་རྣམས་ཀྱིས་བསམ་པ་རིགས་པས་སྟོང་པ་སྟེ། ཡི་གེའི་ཁམས་

དང་སྐར་མའི་ཁམས་མཐུན་པ་མེད་པའི་ཕྱིར་ནའོ་ཞེས་པ་ཁ་ཅིག་འཆད་ཀྱང༌། རིགས་པས་སྟོང་

ཞེས་གསུངས་པའི་དོན་ནི་འདི་ཡིན་ཏེ། རྒྱ་གར་ན་མུ་སྟེགས་ཀྱི་དྲང་སྲོང་དག་གིས་བྱིས་པ་སྐྱེས་

མ་ཐག་རྩིས་བྱས་ནས། སྨིན་དྲུག་གི་རྐང་པ་དང་པོ་ལ་སྐྱེས་ན་ཨ་དང༌། གཉིས་པ་ལ་སྐྱེས་ན་ཨི་

དང༌། གསུམ་པ་ལ་སྐྱེས་ན་ཨུ་དང༌། བཞི་པ་ལ་སྐྱེས་ན་ཨེ་ལས་སྐྱེས་1པའི་མིང་འདོགས། དེའི་ཚེ་

བྱིས་པ་དེའི་ཚེ་ཚད་རིམ་པ་བཞིན་སྔ་མས་ལོ་བརྒྱ་ཉི་ཤ ། གཉིས་པས་བརྒྱ། གསུམ་པས་བརྒྱད་

ཅུ། བཞི་པས་དྲུག་ཅུ་ཐུབ་ཅེས་ལུང་སྟོན། དེ་བཞིན་དུ་གཞན་རྣམས་ལ་ཡང་སོ་སོར་སྦྱར་ནས་མིང་

གི་ཡི་གེས་སྐྱེས་ཁྱིམ་དང༌། ཚེ་ཚད་དང་བདེ་སྡུག་ལ་སོགས་པ་འདི་དང་འདིར་འགྱུར་ཞེས་ལུང་

སྟོན་པ་ཡིན་པ་ལ། ཁྱིམ་དང་སྐྱེས་སྐར་སོགས་ཀྱི་སྟོབས་ཀྱིས་ཚེ་རིང་ཐུང་དང་བདེ་སྡུག་སོགས་

སུ་འགྱུར་བ་དེ་ནི་རིགས་པས་སྟོང་པའི་དོན་ཡིན་ཏེ། རིགས་པས་སྟོང་པའི་རྒྱུ་མཚན་གཞུང་ 

འོག་མ་དག་གིས་འཆད་པ་ཡིན་ནོ།།

དྲུག་པ་བདེ་སྡུག་གཟའ་སྐར་གྱིས་མི་བྱེད་པ་ལུང་གིས་བསྟན་པ་ནི། འོ་ན་ཚེ་རིང་ཐུང་དང་

བདེ་སྡུག་སོགས་གཟའ་ཚེས་དང་སྐྱེས་སྐར་སོགས་ཀྱི་དབང་གིས་ཡིན་པར་འདོད་པའི་མུ་སྟེགས་

པ་རྣམས་ཀྱི་བསམ་པ་རིགས་པས་སྟོང་པའི་རྒྱུ་མཚན་ཇི་ལྟ་བུ་ཞེ་ན། དོན་དམ་པར་ཏེ་དངོས་

གནས་ལ་དགེ་བ་སྟེ་ཚེ་རིང་བ་ལ་སོགས་པའི་འདོད་པ་དང་མི་དགེ་བ་སྟེ་ཚེ་ཐུང་བ་ལ་སོགས་

པའི་མི་འདོད་པ་ནི་སེམས་ཅན་རང་རང་གི་ལས་ཀྱི་དབང་གིས་ཡིན་ཏེ། དེ་ལྟར་ཡང་རྩ་བའི་རྒྱུད་

1  ཞོལ། ཤོག ༤༡༢ བ ༣། གཙང་། ཤོག ༢༨༣ བ ༦ ཨེ་ལས་གྲས་པའི་



 དྲི་མེད་འོད་ཀྱི་ཁམས་ལེའི་འགྲེལ་བཤད་སྨད།38

ལས་གསུངས་པ། གཟའ་ཚེས་ཞེས་སོགས་རྐང་པ་བཞིའི་དོན་ནི། ཕྱི་རོལ་པས་གང་ལ་ལས་བྱས་

པའི་འབྲས་བུ་མི་འདོད་པ་འབྱིན་བར་བཏགས་པའི་གཟའ་ཚེས་སོགས་དེ་དག་ལ་ཡང་བསོད་

ནམས་ཀྱི་ལས་བྱས་པ་རྣམས་ཀྱིས་རྣམ་པར་སྨིན་པ་དགེ་བ་སྟེ་ཡིད་དུ་འོང་བ་འབྱིན་པར་འགྱུར་

བའི་དོན་ཏེ། དེ་བཞིན་དུ་གང་ལ་ལས་བྱས་པའི་འབྲས་བུ་འདོད་པ་འབྱུང་བར་རྩིས་ལ་མངོན་པར་

ཞེན་པ་1དག་གིས་བཏགས་པའི་གཟའ་ཚེས་སོགས་དེ་དག་ལ་ཡང་བསོད་ནམས་མ་ཡིན་པའི་

ལས་བྱས་པ་རྣམས་ཀྱིས་རྣམ་པར་སྨིན་པ་ནི་མི་འདོད་པ་ཁོ་ན་ཉམས་སུ་མྱོང་བར་འགྱུར་རོ།།

དོན་དེ་ཉིད་སྒྲུབ་པའི་རིགས་པ་སྟོན་པ་ནི། འདི་ན་ད་ལྟ་དུས་སྐད་ཅིག་གཅིག་ལ་སྐྱེས་

པའི་སེམས་ཅན་རྣམས་ཀྱི་སྐྱེས་རབས་ཏེ་ཚེ་རབས་དེ་ཉིད་ལ་ཚེ་རིང་ཐུང་ཐ་དད་དང་བདེ་སྡུག་ཐ་

དད་ཀྱི་འབྲས་བུ་ཉམས་སུ་མྱོང་བར་མངོན་སུམ་དུ་མཐོང་བའི་ཕྱིར། སྐྱེ་དགུ་རྣམས་ནི་རང་རང་གི་

ལས་བསགས་པ་དང་མཐུན་པའི་འབྲས་བུ་ལ་ཉེ་བར་ལོངས་སྤྱོད་པས་སྐྱེས་ཁྱིམ་སོགས་གཅིག་

པའི་སེམས་ཅན་དེ་རྣམས་བདེ་སྡུག་སོགས་ཀྱི་འབྲས་བུ་ཇི་ལྟར་མྱོང་བ་རིགས་གཅིག་པ་མིན་ནོ།།

༈ དཔེར་ན་སྟོན་པ་ཤཱཀྱའི་རྒྱལ་པོ་དང༌། མཉན་ཡོད་ཀྱི་རྒྱལ་པོ་གསལ་རྒྱལ། མ་ག་ཏའི་

རྒྱལ་པོ་གཟུགས་ཅན་སྙིང་པོ། ཤར་བའི་རྒྱལ་པོ་གཏུམ་པོ་རབ་སྣང༌། པད་ས་ལའི་རྒྱལ་པོ་འཆར་

བྱེད་རྣསས་ལོ་ཟླ་བ་གཟའ་ཚེས་སྦྱོར་བྱེད་དུས་སྦྱོར་གཅིག་ལ་སྐྱེས་ཀྱང་མཆོག་དམན་གྱི་ཁྱད་

པར་ཆེས་ཤིན་ཏུ་ཆེ་བ་ལྟ་བུའོ། །དྲང་སྲོང་སྐར་མ་ལ་དགའ་བས་བཅོམ་ལྡན་འདས་མཐོང་བ་ན་

ཁྱོད་ནི་སྐར་མ་རྒྱལ་ལ་སྐྱེས་པས་མཚན་དཔེ་ལ་སོགས་པའི་ཡོན་ཏན་དང་ལྡན་པའོ་ཞེས་སྨྲས་

པས། སྐར་མ་རྒྱལ་ལ་སྐྱེས་པའི་ཁྱི་ལ་སོགས་པ་ཡོན་ཏན་དེ་དག་མེད་པ་དུ་མ་ཡོད་པས་མ་ངེས་

པར་གསུངས་སོ། །གཞན་དག་གིས་སྐྱེས་རབས་ཏེ་སྐྱེས་ཁྱིམ་ཐ་དད་པའི་འབྲས་བུ་བདེ་སྡུག་ཐ་

དད་སྣ་ཚོགས་ཉམས་སུ་མྱོང་སྟེ་ཞེས་འཆད་པ་ནི་བདེ་སྡུག་ཐ་དད་ཉམས་སུ་མྱོང་བ་སྐྱེས་ཁྱིམ་ཐ་

དད་ཀྱི་འབྲས་བུར་སྨྲ་བ་ཕྱོགས་སྔ་མ་ཁས་ལེན་པའོ། །གོང་དུ་ཇི་སྐད་བཤད་པ་ལས་གཞན་དུ་

སེམས་ཅན་རྣམས་ཀྱི་ཚེ་རིང་ཐུང་ལ་སོགས་པ་གཟའ་དང་སྐྱེས་སྐར་སོགས་ཀྱི་དབང་གིས་ཡིན་

ན། གཡུལ་བཀྱེ་བ་དང་ནགས་བསྲེགས་པ་དང་ནི་ཉ་པས་རྒྱ་ནི་བཅིངས་པ་ལ། རྒྱུ་མཚན་གང་

1  ཞོལ། ཤོག ༤༡༣ ན ༣ ཞེན་པ་ད་དག་གིས་

གིས་ན་གཟའ་དང་སྐྱེས་སྐར་སོགས་བཟང་ངན་ཐ་དད་པ་སོ་སོ་ལས་སྐྱེས་པའི་ལུས་ཅན་མང་པོ་

རྣམས་ཅིག་ཅར་དུ་ནི་འཆི་བར་འགྱུར། དེས་ན་ལུས་ཅན་རྣམས་ཀྱི་ཅེས་པ་ནས། རྫུ་འཕྲུལ་ཉམས་

ཞེས་གསུངས་སོ། །རྒྱུད་འགྲེལ་ལས་སྐབས་འདི་དང་ལེའུ་ལྔ་པ་སོགས་སུ་ལུང་དང་རིགས་པས་

ནན་ཏན་དུ་འདི་ལྟར་གསུངས་ཀྱང༌། དིང་སང་ཡང་ཤེས་བྱའི་གནས་ཅུང་ཟད་ཙམ་ལ་མཛུབ་མོའ་ི

རྩེ་མོ་ཡུན་རིང་དུ་སྡུག་བསྔལ་ཆེར་མྱོང་བར་བྱས་པའི་དུས་ཀྱི་འཁོར་ལོ་པའི་གཟུགས་བརྙན་དག་

ནི་ཕྱོགས་སྔ་མར་བཀོད་པའི་མུ་སྟེགས་པའི་འདོད་པ་ལྟར། བདེ་སྡུག་གཟའ་སྐར་སོགས་ཀྱི་རྗེས་

སུ་བྱེད་པ་ལ་མངོན་པར་ཞེས་ནས་ལུང་སྟོན་པར་བྱེད་དོ། །ཡན་ལག་ལྔའི་བྱེད་པ་མདོར་བསྡུས་

པའོ་ཞེས་བྱ་བ་ནི་ཡན་ལག་ལྔ་བཤད་པ་ལ་སོགས་པའི་མཇུག་བསྡུ་བའོ།།

གཉིས་པ་འཕྲོས་དོན་ལ་གཉིས། བྱེད་རྩིས་ཀྱི་འཕོ་བའི་ལོངས་སྤྱོད་གྲུབ་མཐའི་རྩིས་དང་

བཅས་པ། ཀཻ་ལ་ཤའི་བྱང་གི་ཉིན་མཚན་གྱི་འཕེལ་འགྲིབ་བསྟན་པའོ། །དང་པོ་ལ་གཉིས། མ་དག་

པ་བྱེད་པའི་རྩིས་དང་། དག་པ་གྲུབ་མཐའི་རྩིས་སོ། །དང་པོ་ལ་གསུམ། བྱེད་པ་ལ་ལོ་འཕོ་བའི་

ངེས་པ་དང༌། ཁྱིམ་བཅུ་གཉིས་ཀྱི་འཕོ་བའི་སྣོན་བྱེད་བཤད་པ། དེ་མ་དག་པར་བསྟན་པའོ། །དང་

པོ་ནི། ད་ནི་བྱེད་པའི་རྩིས་ལ་ལོའ་ིའཕོ་བའི་ངེས་པ་གསུངས་པ་ཞེས་མཚམས་སྦྱར་ནས། དོན་

དངོས་འཆད་པ་ལ། དག་པའི་ལོ་ལ་ཅེས་པ་ནས་ཆུ་ཚོད་དུ་འགྱུར་རོ་ཅེས་པའི་བར་འདི་དག་གི་

དོན་ལ། ལོ་འཕོའ་ིརྒྱུ་མཚན་འདི་ལྟར་ཤེས་པར་བྱ་སྟེ། ལོ་རེ་ལ་ཉིན་ཞག་སུམ་བརྒྱ་དྲུག་ཅུ་རྩ་ལྔ་

ཆུ་སྲང་སུམ་ཅུ་རྩ་གཅིག་དབུགས་ཅིག །དེའི་སུམ་བརྒྱ་བཅུ་བདུན་ཆ་ཉེར་གཅིག་རྣམས་འབྱུང་བ་

ལ་གཟའི་འཁོར་ལོ་དོར་བའི་ལྷག་མ་རྣམས་ལོ་འཕོའ་ིལོངས་སྤྱོད་ཡིན་ཞིང༌། ལོ་རེ་ཞིང་དེ་ལྟར་

བགྲོད་པ་རྣམས་སྔ་མ་སྔ་མའི་སྟེང་དུ་བསགས་པས་ལོ་སུམ་བརྒྱ་བཅུ་བདུན་ན་གཟའ་དང་ཆུ་ཚོད་

ལ་སོགས་པའི་གནས་ཐམས་ཅད་སྟོངས་པར་འགྱུར་ཏེ། དེ་ལྟར་ལོ་འཕོའ་ིབྱེད་པ་སྟོངས་པ་དེ་

ནས་ལོ་སུམ་བརྒྱ་བཅུ་བདུན་གྱི་བར་དུ་རྩིས་འཕྲོ་ཁོ་ནར་འགྱུར་བས་དེའི་ཚེ་བྱེད་པ་རྩོམ་ན་རྩིས་

འཕྲོ་བསྲེ་དགོས་ལ། དེ་ཡང་བྱེད་པ་སླ་བའི་ཕྱིར་རྩིས་འཕྲོ་སྟོངས་ཚུན་ཆད་ཀྱི་ལོ་སྦྱིན་ཏེ། འདིར་

རྒྱུད་དུ། དག་པའི་ལོ་ལ་ཀླུ་བསྲེ་བར་བཤད་པ་བཞིན་ནོ། །དེ་ནི་རྒྱལ་དཀའི་ལོ་འཕོས་རྩིས་འཕྲོ་

ལ་གཟའ་གསུམ་དང་ཆུ་ཚོད་བཞི་ཆུ་སྲང་དགུ་དབུགས་ལྔ། དབུགས་ཀྱི་སུམ་བརྒྱ་བཅུ་བདུན་ཆ་



 དྲི་མེད་འོད་ཀྱི་ཁམས་ལེའི་འགྲེལ་བཤད་སྨད།40

བཅུ་བདུན་སྟེར་རྒྱུ་ཡིན་ན་ཡང༌། བྱེད་པ་སླ་བའི་དོན་དུ་ལོ་བརྒྱད་བྱིན་པ་ཡིན་ཏེ། ལོ་འཕོའ་ིབྱེད་

པའི་དཀྱིལ་འཁོར་ལོ་སུམ་བརྒྱ་བཅུ་བདུན་པ་ཚར་ཏེ་སྔ་མ་རྫོགས་ནས་རྒྱལ་དཀའ་བྱེད་པ་མཛད་

ཀྱི་བར་ལ་ལོ་བརྒྱད་འདས་པའི་ཕྱིར་རོ།།

དེ་ལ་རི་ཟླ་མེ་ཞེས་པ་ནི་ལོའ་ིགྲངས་ཡིན་ཏེ། ལོ་སུམ་བརྒྱ་བཅུ་བདུན་གྱིས་དག་པའི་

ལོ་ལ་ཀླུ་བསྲེས་པ་དེ་ལ་བགོས་པའི་རྙེད་པ་དོར་ནས་བརྩིས་པས་ལོ་འཕོའ་ིགཟའ་ལ་སོགས་པ་

འཆར་བའི་ཕྱིར་དང༌། སུམ་བརྒྱ་བཅུ་བདུན་གནས་ལྔར་བཀོད་པ་ལོ་འཕོའ་ིལོངས་སྤྱོད་ཀྱིས་

བསྒྱུར་ནས་རང་རང་གི་འཁོར་ལོས་སྟེང་དུ་བཅུག་པའི་སྟེང་མ་ལ་བདུན་གྱིས་བགོས་པའི་རྙེད་

ནོར་དོར་བ་ལ་ལྷག་མ་མེད་པའི་ཕྱིར་དང༌། རི་ཟླ་མེ་གནས་གཉིས་སུ་བཀོད་པའི་སྟེང་མ་མཁའ་

མཁའ་ཆུ་གཏེར་ཅེས་པ་བཞི་བརྒྱས་བསྒྱུར་བ་ལ་འོག་མས་ཕྲི་བ་སོགས་རྒྱུད་དང་འགྲེལ་པར་

བཤད་པ་འདི་ལྟར་བརྩིས་པའི་ནོར་ལ་བདུན་གྱིས་དོར་བའི་ལྷག་མ་མེད་པའི་ཕྱིར་རོ། །དག་པའི་

ལོ་གནས་གཉིས་ཀྱི་སྟེང་མ་བཞི་བརྒྱས་བསྒྱུར་བ་ལ་འོག་མས་སྦྱོང་བའི་རྒྱུ་མཚན་ཡང༌། ལོ་འཕོའ་ི

ལོངས་སྤྱོད་ལོ་རེ་བཞིན་བསགས་པའི་ལོ་སུམ་བརྒྱ་བཅུ་བདུན་ལ་གཟའ་སུམ་བརྒྱ་གོ་དགུ་འབྱུང་

བ་བཀོད་ནས་རྩིས་འཕྲོ་སྟོངས་ཚུན་ཆད་ཀྱི་འདས་ལོ་གང་ཡོད་ཀྱིས་བསྒྱུར་བའོ། །དེའི་ཕྱིར་རྩིས་

འཕྲོའ་ིལོ་ཇི་སྙེད་ཡོད་པ་བསྲེ་དགོས་སོ།།

རི་ཟླ་མེས་འགོད་པའི་རྒྱུ་མཚན་ནི། གཟའ་སུམ་བརྒྱ་གོ་དགུ་ལ་རི་ཟླ་མེས་བགོས་པའི་

ནོར་རྣམས་བཟའ་གཅིག་དང་ཆུ་ཚོད་བཅོ་ལྔ་ཆུ་སྲང་སུམ་ཅུ་རྩ་གཅིག་དབུགས་གཅིག་དབུགས་

ཀྱི་ཆ་ཤས་བརྒྱ་ཉི་ཤ ་རྩ་གཅིག་ཏུ་འགྱུར་ལ། དེ་ལོ་འཕོའ་ིལོ་རེའི་ལོངས་སྤྱོད་ཡིན་ཞིང་དེ་ལ་

ལོའ་ིངེས་པ་ཤེས་ཀྱང་བཏགས་སོ། །དཔེར་ན་ཟླ་བ་གཅིག་གི་ལོངས་སྤྱོད་གཟའ་ཉེར་དགུ་ཆུ་

ཚོད་སུམ་ཅུ་རྩ་གཅིག་ཆུ་སྲང་ལྔ་བཅུ་འབྱུང་བ་དེ་བཀོད་ནས་ཇི་ལྟར་འདོད་པའི་ཚེས་ཀྱི་བསྒྱུར་

ཏེ་སུམ་ཅུས་བགོས་པའི་ནོར་ཚེས་ཀྱི་ལོངས་སྤྱོད་དུ་འགྱུར་བ་དང༌། གཟའ་ཉེར་དགུ་སོགས་ལ་

སུམ་ཅུས་བགོས་ན། བུ་ག་མདའ་ཡི་ཆུ་ཚོད་དང༌། །ཡོན་ཏན་སྲང་ཡིན་རིག་བྱེད་དབུགས། །

ཞེས་པར་འགྱུར་བ་བཞིན་ནོ།།

དེ་ལྟར་བརྗོད་པའི་ཉིན་ཞག་གི་དཀྱིལ་འཁོར་དང་རྩ་རྒྱུད་དུ་འབྱུང་བ་འགལ་བར་མི་

འགྱུར་རམ་ཞེ་ན། འགྲེལ་ཆེན་འདིར་གསལ་ཞག་ཚོལ་བའི་སྐབས་སུ། ཁ་ཅིག་ཏུ་ཉིན་ཞག་སོ་

སོའ་ིགཟའ་ལྷག་པ་བསལ་བའི་དོན་དུ་གཟའ་གཅིག་དམན་པར་འགྱུར་རོ། །ཞེས་པའི་ཤ གས་ལས་

དཀྱིལ་འཁོར་དག་པ་གཞན་ཞིག་ཡོད་པར་བསྟན་ཅིང༌། དེ་ཡང་སྔར་བརྗོད་པའི་ཚུལ་འདི་ཡིན་

ཏེ། དེས་ན་རྩ་རྒྱུད་དུ་གསུངས་པར་རགས་པ་དང་འདི་ནི་ཕྲ་བའི་རྣམ་གཞག་ཡིན་པར་ཤེས་པར་

བྱའོ། །གྲུབ་མཐའི་ལོའ་ིལོངས་སྤྱོད་འདི་དག་བྱེད་པའི་ལོ་ནག་པ་ནས་ནག་པའི་བར་བཅུ་གཉིས་

པོ་རེའི་བར་ལ་བཀོད་ནས། དེ་ཉིད་ལ་བྱེད་པ་ལོ་འཕོ་ཞེས་སྐབས་འདིར་བཏགས་ནས་གསུངས་

པ་ཡིན་ཏེ། རྒྱུ་མཚན་ནི་བྱེད་པའི་ལོ་འཕོ་མཚན་ཉིད་པ་དང་ཟླ་བའི་གྲངས་དང་རྒྱུན་མཚུངས་པའི་

ཕྱིར་རོ། །བཏགས་པའི་དགོས་པ་ནི་ཁྱིམ་སོ་སོ་འཕོ་བའི་གཟའ་རྟོགས་པའི་དོན་དུའོ།།

དངོས་ལ་གནོད་བྱེད་ནི། ལོ་གཅིག་ལ་ཉི་མས་རྒྱུ་སྐར་གྱི་འཁོར་ལོ་རྫོགས་པར་འཁོར་བ་

ལ་ཉིན་ཞག་སུམ་བརྒྱ་དྲུག་ཅུ་རྩ་ལྔ་ཆུ་ཚོད་བཅོ་ལྔ་ཆུ་སྲང་སོ་གཅིག་དབུགས་གཅིག་དབུགས་ཀྱི་

སུམ་བརྒྱ་བཅུ་བདུན་ཆ་ཉེར་གཅིག་རྣམས་དགོས་པས་གཟའ་སུམ་བརྒྱ་དྲུག་ཅུ་རྩ་ལྔ་རྗེས་འབྲང་

བརྗོད་མ་ཐག་པ་དང་བཅས་པ་སྤྱད་ནས་ཉི་མ་ཉ་སྤངས་ཏེ་ལུག་གི་ཁྱིམ་དུ་འགྲོ་ཞིང་གྲུབ་མཐའི་

རྩིས་ཀྱི་བྱེད་པ་ལོ་འཕོ་མཚན་ཉིད་པ་དེ་ལྟར་ཡིན་པ་ལ། འདིར་བཤད་པའི་ལོ་འཕོའ་ིངེས་པ་འདི་

ལ་གཟའ་སུམ་བརྒྱ་རེ་བཞི་སོགས་ལས་མེད་པས། དེ་ཙམ་གྱིས་ལོ་འཕོ་མ་ཐུབ་པའི་རྒྱུ་མཚན་

གྱིས་དེའི་སྟེང་དུ་གཟའ་གཅིག་དང་ཆུ་ཚོད་ང་བདུན་སྦྱིན་དགོས་པ་བྱུང་ཞིང༌། དེ་བྱིན་པས་ཉི་མ་ཉ་

སྤངས་ནས་ལུག་གི་ཁྱིམ་དུ་འཕོ་བའི་རེས་གཟའ་འབྱུང་བའི་ཕྱིར་རོ། །དོན་འདི་ལ་དགོངས་ནས་

སློབ་དཔོན་ཆེན་པོ་ཨ་བྷྱས་ཀྱང༌། གཅིག་དང་ང་བདུན་བྱིན་པའི་ཉི་མ་ཉ་སྤངས་ནས་ལུག་གི་ཁྱིམ་

དུ་འགྲོ་བར་འགྱུར་རོ།1།ཞེས་གསུངས་སོ།།

གཉིས་དང་སུམ་ཅུའི་གཟའ་དང་ཆུ་ཚོད་ཞེས་སོགས་ཀྱིས་ལོའ་ིངེས་པ་དེ་ལ་གཟའ་

གཉིས་དང་ཆུ་ཚོད་སུམ་ཅུ་བསྲེ་བར་བཤད་པ་འདི། མཁས་པ་དགའ་བྱེད་དུ་འདིའི་རྩིས་འཕྲོ་བསྲེ་

བ་ཡིན་པར་བཤད་པ་ནི་དོན་མ་ཡིན་ཏེ། འདིའི་རྩིས་འཕྲོ་གོང་དུ་དག་པའི་ལོ་ལ་ཀླུ་བསྲེས་པ་ཉིད་

ཡིན་པའི་ཕྱིར་རོ། །དེས་ན་འདི་ནི་རྒྱལ་དཀའི་བྱེད་རྩིས་རྩོམ་དུས་ཀྱི་རེས་གཟའི་རྩིས་འཕྲོ་ཡིན་

1  བསྟན་འགྱུར། དཔེ་བསྡུར་མ། དེབ། ༧ ཤོག ༡༥༦༨ ཕྲེང་། ༡

ཏེ། དེའི་ཚེ་གཉིས་དང་སུམ་ཅུ་མ་བྱིན་ན་དེའི་ནག་པའི་ཚེས་གཅིག་ལ་མིག་དམར་ལ་སོགས་པ་

འཆར་བའི་ངེས་པར་འགྱུར་བས། དེ་མི་འཆར་བར་རེས་གཟའི་དང་པོ་ཉི་མ་ལ་སོགས་པ་འཆར་

བར་བྱེད་པའི་དོན་ཏོ། །གཟའ་གནས་སུ་བདུན་གྱི་ཆ་སྟེ་བདུན་གྱིས་བགོས་པའི་ལྷག་མ་ནི་བྱེད་

པའི་ལོ་དེའི་ཐོག་མར་སྤྱོད་པའི་གཟའ་སྟེ། དེ་ལ་ལོ་བདག་གི་གཟའ་ཞེས་ཐ་སྙད་བྱེད་ལ། ཟླ་བའི་

ཚེས་གཅིག་དག་ལ་འཆར་བ་དེའི་ཚེ་བྱེད་པའི་ལོའ་ིའཕོ་བར་འགྱུར་རོ་ཞེས་པ་ནི་རྒྱལ་དཀའི་དུས་

ཀྱི་ལོ་འཕོའ་ིབྱེད་པ་དེ་ཉིད་ཀྱི་དབང་དུ་བྱས་པའི་ལོ་འཕོའ་ིརིགས་པའོ། །ལོ་འཕོ་གཞན་གྱི་རྩིས་ལ་

ཡང་རྩིས་འཕྲོ་བསྲེ་བ་ལ་སོགས་པ་འདིས་མཚོན་ནས་ཤེས་པར་བྱའོ་ཞེས་བཤད་ན་ལེགས་སོ།།

དེ་ལྟར་བཤད་པ་དག་གི་དོན་རི་མོར་བྲི་བའི་ཚུལ་འདིར་སྨྲས་པ། བྱེད་པའི་ལོ་དག་ཀླུ་

བསྲེས་པ། །གནས་གཉིས་སྟེང་མ་བཞི་བརྒྱས་བསྒྱུར། །དེ་ཉིད་འོག་མས་སྦྱངས་ལྷག་མ། །རི་ཟླ་

མེ་ཡིས་ཐོབ་པ་གཟའ། །དེ་ལྷག་མཁའ་རོས་བསྒྱུར་བ་ལ། །མཁའ་རོས་ཐོབ་པ་ཆུ་ཚོད་ཡིན། །དེ་

ཉིད་ལྷག་མའང་མཁའ་རོས་བསྒྱུར། །སླར་ཡང་མཁའ་རོས་ཐོབ་པ་སྲང༌། །དེའི་ལྷག་མའང་རོས་

བསྒྱུར་ནས། །རོ་ཡིས་བགོས་ཐོབ་དེ་ཉིད་དབུགས། །ཤལ་དུ་ལྷག་མ་གང་ལས༌པ། །དབུགས་ཀྱི་

སུམ་བརྒྱ་བཅུ་བདུན་གྱི། །ཆ་ཤས་ཡིན་ནོ་དེ་ཉིད་ཀྱི། །གཟའ་ལ་མིག་དང་ཆུ་ཚོད་དུ། །མཁའ་མེ་

བྱིན་ཏེ་ཆུ་ཚོད་ལས། །མཁའ་རོས་རྙེད་པ་གཟའ་ལ་སྦྱིན། །གཟའ་ལ་ཐུབ་པས་རྙེད་པ་དོར། །དེ་

རྣམས་ལོ་འཕོའ་ིངེས་པ་ཡིན། །ཡང་སྨྲས་པ། གཟའ་གཅིག་ཆུ་ཚོད་བཅོ་ལྔ་དང༌། །ཆུ་སྲང་སོ་

གཅིག་དབུགས་སུའང་གཅིག །ཆ་ཤས་བརྒྱ་དང་ཉེར་གཅིག་ནི། །རང་རང་གནས་སུ་བཀོད་པ་

ལ། །རང་རང་འཁོར་ལོས་གོང་དུ་གཞུག །སྟེང་ལ་ཐུབ་པས་རྙེད་པ་དོར། །ལོ་འཕོ་ཕྱི་མའི་ངེས་

པར་འགྱུར། །ཞེས་ཤེས་པར་བྱའོ།།

གཉིས་པ་ཁྱིམ་བཅུ་གཉིས་ཀྱི་འཕོ་བའི་སྣོན་བྱེད་བཤད་པ་ནི། ད་ནི་ལོའ་ིངེས་པ་ལ་

ཅེས་པ་ནས། མིག་མདའ་ཞེས་པ་ཆུ་ཚོད་ཀྱི་གནས་སུ་ལྔ་བཅུ་རྩ་གཉིས་ཏེ་ཞེས་པའི་བར་འདི་

དག་གི་དོན་གོ་བདེ་བར་བསྡུས་ཏེ་བརྗོད་པ་ནི་འདི་ལྟར། ཉི་མ་ཁྱིམ་ནས་ཁྱིམ་གཞན་དུ། །འཕོ་

ཉིན་རེས་གཟའ་ཤེས་བྱའི་ཕྱིར། །སྲང་དབུགས་ཆ་ཤས་དོར་བ་ཡི། །སྔར་བཤད་ལོ་འཕོའ་ིངེས་

པ་དེ། །གནས་གཞན་བཅུ་གཉིས་དག་ཏུ་བཀོད། །དེ་ལྟའི་ངེས་པ་བཅུ་གཉིས་ལ། །ལུག་ནས་

བརྩམས་པའི་ཁྱིམ་རྣམས་ཀྱི། །རིམ་བཞིན་སྣོན་བྱེད་བཅུ་གཉིས་སྦྱིན། །ལུག་ལ་ཟླ་བ་རི་འབྱུང་

སྟེ། །གླང་ལ་རིག་བྱེད་མེ་འབྱུང་ངོ་། །རི་བོང་ཅན་དང་རི་ཟླ་ནི། །འཁྲིག་པ་ལ་སྟེ་ཀརྐ་ཊ། །གླང་

དང་འདྲ་བར་ཤེས་པར་བྱ། །ཟླ་བ་མིག་ལག་སེང་གེ་ལ། །དུས་དང་ཉེར་བཞི་བུ་མོ་ལ། །རོ་དང་

ཟླ་མདའ་སྲང་ལའོ། །གཅིག་དང་ཞེ་བདུན་སྡིག་པ་ལ། །གཞུ་ལ་མེ་དང་བཅུ་དྲུག་གོ །རིག་བྱེད་རི་

དང་འཇིག་རྟེན་ནི། །ཆུ་སྲིན་འཕོ་བ་དག་ལ་སྦྱིན། །དྲུག་དང་རིག་བྱེད་སྟོང་པ་ནི། །དེ་བཞིན་བུམ་

པ་དག་ལའོ། །གཟའི་གནས་སུ་སྟོང་པ་དང༌། །ཆུ་ཚོད་གནས་སུ་མིག་དང་མདའ། །ཉ་ཡི་ཁྱིམ་

ལ་སྦྱིན་པར་བྱ། །བཅུ་གཉིས་སོ་སོའ་ིཆུ་ཚོད་ནས། །མཁའ་རོས་རང་རང་སྟེང་དུ་བཅུག །སྟེང་

ལ་ཐུབ་པས་རྙེད་པ་དོར། །ལྷག་མ་ཁྱིམ་ནི་དེ་དང་དེར། །འཕོ་བའི་ཉིན་གྱི་རེས་གཟའ་དང༌། །ཆུ་

ཚོད་ཡིན་པར་ཤེས་པར་བྱ། །དེ་ཡང་འདི་ལྟར་ལྔ་བསྡུས་ཀྱི། །ཉི་མ་དག་པའི་སྐར་མ་ནི། །མཁའ་

རོས་བསྒྱུར་ལ་ཆུ་ཚོད་བསྲེ། །མདའ་ཡོན་ཟླས་རྙེད་འདས་པའི་ཁྱིམ། །དེ་ཡིས་འཕོ་ཞག་བཅུ་

གཉིས་བཟུང༌། །དེ་ཡི་ཉིན་གྱི་རེས་གཟའ་དང༌། །མཐུན་ནམ་འོན་ཏེ་མི་མཐུན་ཞེས། །བལྟས་

པས་གསལ་བར་མངོན་པར་འགྱུར། །རེས་གཟའ་བདུན་གྱི་ཐོག་མ་ནི། །ཉི་མ་ཉ་ནས་ལུག་ཁྱིམ་

དུ། །འཕོ་བའི་ཞག་ལ་འཆར་བ་སྟེ། །ལུག་ནས་གླང་དུ་འཕོ་བའི་ཉིན། །རེས་གཟའ་གཉིས་པ་འཆར་

བ་སོགས། །བུ་མོའ་ིབར་དུ་ཤེས་པར་བྱ། །དེ་ལྟའི་གཟའ་ནི་དེ་དང་དེ། །ཁྱིམ་ཟླ་དེ་དང་དེ་དག་

གི །བདག་པོའ་ིགཟའ་ཞེས་བརྗོད་པ་ཡིན།།

མཁས་པ་དགའ་བྱེད་དུ་སློབ་དཔོན་ཨ་བྷྱས་གཅིག་དང་ང་བདུན་བྱིན་པས་ཉི་མ་ཉ་སྤངས་

ནས་ལུག་གི་ཁྱིམ་དུ་འགྲོ་བར་བཤད་པ་མི་འཐད་ཅེས་བཀག་པ་ནི་སྔར་བཤད་པའི་ཚུལ་འདི་ལྟར་

ཤེས་པ་ན་དགག་པ་འབྲེལ་མེད་དུ་རྟོགས་པར་འགྱུར་ལ། བགྲེལ་པའི་རྒྱ་དཔེ་ལ་དེ་ཡིས་ལུག་

ཏུ་འཕོ་བར་འགྱུར་ཏེ་ཞེས་སོགས་ཡོད་པ་ལ་ལུག་གི་འཕོ་བར་འགྱུར་བ་ནི་རྣམ་དབྱེ་ནོར་བའི་

འགྱུར་སྐྱོན་ནོ་ཞེས་ལོ་ནམ་འཆད་དོ། །མཁས་པ་དགའ་བྱེད་སོགས་ཕལ་ཆེ་བས་སྣོན་བྱེད་འདི་

དག་ཀྱང་སྔ་མའི་སྟེང་དུ་ཕྱི་མ་སྣོན་པ་དང་འབྲིད་པ་སོགས་མཛད་པ་དེ་དག་ནི་ལེགས་པ་མ་ཡིན་

ཏེ། ཁྱིམ་འཕོ་བའི་ཉིན་གྱི་རེས་གཟའ་དང་གཏན་ནས་མི་འགྲིག་པའི་ཕྱིར་དང༌། ཟླ་བ་སོ་སོའ་ིངེས་

པ་ལ་ཚེས་སོ་སོའ་ིལོངས་སྤྱོད་སྟེར་བ་དང་འདྲ་བར་ལོའ་ིངེས་པ་ལ་ཁྱིམ་ཟླ་སོ་སོའ་ིལོངས་སྤྱོད་

སྟེར་བ་ཡིན་པའི་ཕྱིར་རོ། །འདིར་ཊཱིཀ་བྱེད་པ་ཁ་ཅིག་སྣོན་བྱེད་སྦྱིན་པ་དང་ཁྱིམ་འཕོ་བའི་རེས་

གཟའ་དང་ཇི་ལྟར་སྒྲིག་པ་སོགས་ལ་ཕྱོགས་བསླད་པས་ཚེགས་ཆེ་བའི་དཀའ་བ་ཐོབ་པར་གྱུར་

ཏོ། །གོང་དུ་བཤད་པ་དེ་དག་བྱེད་པ་ལ་ལོ་འཕོ་བའི་ལོངས་སྤྱོད་དུ་ཤེས་པར་བྱའོ། །ཞེས་བྱ་བ་ནི་ 

བཤད་ཟིན་པའི་མཇུག་བསྡུ་བའོ།།

གསུམ་པ་བྱེད་རྩིས་དང་གྲུབ་མཐའི་རྩིས་ཀྱི་དག་མ་དག་གི་ཁྱད་པར་བསྟན་པ་ནི། འོན་

ཏེ་ཁྱིམ་འཕོའ་ིལོ་ཟླའི་ལོངས་སྤྱོད་འདི་དག་སྔར་གྱི་ལོ་ཟླ་སོ་སོའ་ིདྷྲུ་བ་དང་མ་མཚུངས་པས་མ་

དག་གོ་སྙམ་ན། ཉི་མའི་གྲུབ་པའི་མཐའ་ལ་ནི་སྔར་གྱི་ལོ་ཟླའི་ངེས་པ་འདི་ཉི་མའི་ཁྱིམ་འཕོ་བའི་

ལོངས་སྤྱོད་དུ་མི་འགྱུར་1ཏེ། གྲུབ་མཐར་ཁྱིམ་རེའི་ལོངས་སྤྱོད་མདའ་ཡོན་ཟླ་བ་དང༌། ལོ་ལ་ཉི་

མའི་དཀྱིལ་འཁོར་ལ་བདུན་གྱིས་བགོས་པའི་ལྷག་གཅིག་ལས་མེད་པའི་ཕྱིར། འོན་ཀྱང་གང་

ཞིག་རིག་བྱེད་རྣམས་ཀྱིས་ཚེས་བསྒྱུར་གསལ་བར་ནོར་ཏེ་དེའི་སུམ་ཆ་དག་གིས་བསྲེས་པའོ་

ཞེས་པ་འདིས་ཚེས་རེའི་ཉི་མའི་ལོངས་སྤྱོད་ལ་རགས་པ་ཆུ་སྲང་གཉིས་ཆད་པ་ཟླ་བའི་ནང་དུ་

བསྡོམས་པས་ཆུ་ཚོད་གཅིག་ཉི་མའི་ཚེས་ཀྱི་རྟག་པའི་ལོངས་སྤྱོད་ལ་ཚང་བ་མེད་དོ། །འོན་ཀྱང་

ཟླ་བའི་དྷྲུ་བའི་སྐབས་སུ་ལྷག་པོ་སྤྲོས་པ་ཡིས་ཀྱང་གནས་གསུམ་དབུས་མ་དབང་ཕྱུག་གིས་

བསྒྱུར་ཞེས་པ་ཚེས་ཞག་རེ་ལ་ཆུ་ཚོད་བཞི། སྲང་ཉེར་གཉིས་སྤྱོད་པའི་དབང་དུ་བྱས་པ་འདི་ཡིས་

སྔར་གྱི་ཉི་མའི་ལོངས་སྤྱོད་ལ་ཡང་ཉམས་པ་སོས་ནས་ཚེས་ཟླ་གཅིག་གིས་ཉི་མའི་ལོངས་སྤྱོད་ 

གསལ་བར་འགྱུར་རོ།།

དེས་ན་ནམ་ལངས་ནས་ནམ་ལངས་ཀྱི་བར་གྱི་ཞག་སུམ་བརྒྱ་དྲུག་ཅུ་ལ་དུས་ཀྱི་ལོར་

བཞག་པའི་ལོ་གཅིག་གི་བར་དུ་ཉི་མའི་དཀྱིལ་འཁོར་གྱི་ཉིན་ཞག་སུམ་བརྒྱ་དྲུག་ཅུ་རྩ་ལྔའི་ལོངས་

སྤྱོད་ཀྱི་ཆ་རགས་པ་སྲང་བཞི་དང་དབུགས་གསུམ་མ་གཏོགས་པ་ཉི་མའི་ཉིན་ཞག་སོ་སོའ་ིལོངས་

སྤྱོད་དག་པར་འགྱུར་རོ། །དེའི་ཕྱིར་ཉི་ཁྱིམ་གཅིག་རྫོགས་ནས་སླར་ཡང་ཁྱིམ་གཞན་དུ་འཕོ་བའི་

བར་ལ་ལོར་བཞག་པའི་ལོ་གཞན་ལ་ལྟོས་ཏེ། འཕོ་བ་སོ་སོའ་ིཉིན་རེའི་ལོངས་སྤྱོད་ངེས་པ་ཆུ་

ཚོད་བཞི། སྲང་ཉེར་གཉིས་པོ་དེ་ལས་གཞན་ཆུ་ཚོད་བཞི་དང་སྲང་ཉེར་དྲུག་དབུགས་གཅིག་དོན་

1  ཞོལ། ཤོག ༤༡༧ བ ༢ མི་འབྱུང་ཏེ།

གསུམ་ཆ་ང་དགུར་འགྱུར་རོ། །དེས་ན་ཟླ་བའི་ངེས་པ་ཚོལ་བའི་ཆོ་ག་འདིས་ནག་པའི་ཟླ་བ་ནས་

སླར་ཡང་ནག་པའི་ཟླ་བའི་བར་ལ་ལོ་ཞེས་པ་ལྟར་གཅིག་ཏུ་བཞག་པའི་ཚེས་ཟླ་སོ་སོ་ཙམ་གྱི་ཉི་

མའི་ལོངས་སྤྱོད་དག་གོ །དེའི་ཕྱིར་ཉི་ཁྱིམ་ངེས་པར་བྱེད་པའི་ལོ་འཕོ་ནས་བྱེད་པའི་ལོ་འཕོ་བའི་

བར་གྱི་ལོ་གཞན་ལ་ལྟོས་ནས་ཟླ་བ་སོ་སོའ་ིངེས་པ་ཚོལ་བའི་ཆོ་ག་སྐར་མར་གཉིས་དང༌། ཆུ་

ཚོད་བཅུ་གཅིག་བྱིན་པ་དེས་འཕོ་ཟླ་གཅིག་གི་ངེས་པ་ཅུང་ཟད་དག་གི་རྣམ་པར་དག་པ་ནི་མ་

ཡིན་ཏེ། འཕོ་ཟླ་གཅིག་གི་ལོངས་སྤྱོད་ལ་ཆུ་ཚོད་བཞི་ཆད་པའི་ཕྱིར་རོ།།

ཟླ་བ་གཅིག་སོང་བ་དེ་ནས་ཉི་མའི་ཉིན་ཞག་གི་ལོངས་སྤྱོད་མ་དག་སྟེ་ཉི་མའི་ཚེས་

ཞག་སོ་སོར་ཉི་མའི་ཉིན་ཞག་གི་ལོངས་སྤྱོད་ཀྱི་དབུགས་གསུམ་དང་ཆུ་སྲང་བཞི་མེད་པའི་ཕྱིར་

རོ། །ཉི་མའི་ལོངས་སྤྱོད་དག་ན་དུས་ཀྱི་ལོ་གཅིག་གི་ལོངས་སྤྱོད་རྫོགས་པ་ན་ཉི་མས་རྒྱུ་སྐར་

རྫོགས་པ་ལ་ཁྱིམ་ཞག་ལྔའི་ལོངས་སྤྱོད་ཆུ་ཚོད་ཉེར་གཉིས་ཆད་པ་ཉིད་ཀྱི་དབང་གིས་ཉི་མ་བྱང་

དུ་བགྲོད་པ་ནས་སླར་ཡང་བྱང་དུ་བགྲོད་པའི་བར་གྱི་ལོངས་སྤྱོད་ཉི་མའི་ཉིན་ཞག་ལྔའི་ལོངས་སྤྱོད་

ཆད་པར་འགྱུར་རོ། །དེའི་ཆ་ཤས་དུས་ཀྱི་ཟླ་བ་སོ་སོ་ལ་ཁྱིམ་ཟླའི་ཆུ་ཚོད་ཉི་ཤ ་རྩ་ལྔ་རེ་ཆད་པར་

འགྱུར་རོ། །ལོངས་སྤྱོད་ལ་ཆད་པ་དཀྱིལ་འཁོར་ལ་ལྷག་པས་བྱེད་པ་འཕོ་བའི་དུས་ནས་སླར་ཡང་

ལོའ་ིབྱེད་པ་འཕོ་བའི་དུས་ཀྱི་ཟླ་བ་སོ་སོ་ལ་དུས་ཀྱི་ཆུ་ཚོད་ཉེར་ལྔ་རེ་ལྷག་སྟེ། དེ་བསྡོམས་པས་

དུས་ཀྱི་ལོའ་ིའཕོ་མཚམས་སུ་ཉི་མས་ཁྱིམ་རྫོགས་པ་ལ་གཟའ་ལྔའམ། ཁྱིམ་ཞག་ལྔ་ལྷག་པོར་

དགོས་པས་སྔར་གྱི་ལོ་ཟླའི་དྷྲུ་བ་ཉི་མའི་ཁྱིམ་འཕོའ་ིལོངས་སྤྱོད་དུ་བྱས་ན་མ་དག་གོ།

འདིར་ཇི་སྐད་བཤད་པའི་ཆད་པ་དང་ལྷག་པ་ཇི་ལྟར་ཤེས་ན། ཉི་མ་བྱང་དུ་བགྲོད་པའི་

ཟླ་བ་དང་པོ་ཉི་མ་ཆུ་སྲིན་གྱི་ཁྱིམ་དུ་གནས་པའི་མཆུའི་ཟླ་བ་ལ་ཉི་མ་མ་ལོག་པའི་ཞག་བཅུའི་

བར་དུ་ཐུར་མའི་གྲིབ་མས་ཉི་མ་ལོག་མ་ལོག་ཡོངས་སུ་བརྟག་པར་བྱ་སྟེ། བརྟགས་པས་ཉིན་

ཞག་གང་ནས་བརྩམས་ཏེ་ཐུར་མའི་གྲིམ་མ་བྱང་ཕྱོགས་ནས་ལོག་པར་གྱུར་པའི་ཉི་མ་དེ་ནི་གཟའ་

དེ་དང་ཚེས་དེ་དང་སྦྱོར་བ་དེ་དང་བྱེད་པ་དེས་ཉི་མ་ཆུ་སྲིན་དུ་འཕོས་པའི་ཉིན་ཞག་གོ །དགུན་

ཉི་ལོག་པའི་ཉིན་ཞག་དེ་ལ་ཉི་མའི་ཅེས་པ་ནས། ཞེས་པའི་ཚུལ་འདི་ནི་བྱེད་པའི་རྩིས་ཀྱི་རྩ་བ་

འཕགས་པའི་ཡུལ་དབུས་ཀྱི་དགུན་ཉི་མ་ལོག་པའི་དུས་ཀྱི་དྷྲུ་བ་ངེས་པའོ། །འདིས་མཚོན་ནས་

འཕགས་ཡུལ་གྱི་དབུས་དེར་དབྱར་ཉི་ལྡོག་པའི་ཉིན་ཞག་ལ་ཉི་མའི་ལོངས་སྤྱོད་སྐར་གནས་

སུ་དྲུག་དང་ཆུ་ཚོད་དུ་ཞེ་ལྔ་འབྱུང་ཞིང༌། ངེས་པ་དེ་གཞིར་བྱས་པ་ལ་ཉིན་ཞག་སོ་སོར་ཉི་མའི་

དཀྱིལ་འཁོར་གྱི་ཉིན་ཞག་སུམ་བརྒྱ་དྲུག་ཅུ་རྩ་ལྔ་རྣམས་ཀྱི་རྒྱུ་སྐར་གྱི་ཆུ་ཚོད་ལ་ཐོབ་པ་བར་ཏུ་

བསྲེས་ཏེ། དེ་ནས་སྔར་ཉི་མའི་ལོངས་སྤྱོད་ཀྱི་སྐབས་སུ་བརྗོད་པའི་ཆོ་གས་ཉི་མའི་རྐང་པ་རྣམས་ 

སྦྱང་ཞིང་དག་པར་བྱའོ།། 

འདིར་རྩ་བའི་ངེས་པའོ་ཞེས་པའི་དོན་བཤད་མ་ཐག་པའི་ཚུལ་འདིས་བོད་ལ་སོགས་

པ་འཛམ་གླིང་ཆུང་ངུའི་ཡུལ་གྱི་དུམ་བུ་ཐ་དད་ཀྱི་ཉི་མ་ལྡོག་དུས་ཀྱི་དྷྲུ་བ་མི་འདྲ་བའི་ཁྱད་པར་

མཚོན་ནས་བསྟན་པས་འཕགས་ཡུལ་དབུས་སུ་དགུན་ཉི་ལྡོག་པའི་ཉིན་ཉི་མའི་ལོངས་སྤྱོད་སྐར་

གནས་སུ་ཉི་ཤ ་དང་ཆུ་ཚོད་དུ་བཅོ་ལྔ་འབྱུང་བ་ཉིད་ཀྱིས་བོད་ཀྱི་དགུན་ཉི་ལྡོག་པའི་ཉི་མའི་ལོངས་

སྤྱོད་དུ་སྐར་གནས་སུ་བཅུ་དགུ་འབྱུང་དགོས་པ་དང༌། འཕགས་ཡུལ་དབུས་ཀྱི་དབྱར་ཉི་སྡོག་

པའི་ཉི་མའི་ལོངས་སྤྱོད་དུ་སྐར་གནས་སུ་དྲུག་དང་ཆུ་ཚོད་དུ་ཞེ་ལྔ་བྱུང་བའི་རྒྱུ་མཚན་གྱིས་བོད་

ཀྱི་དབྱར་ཉི་ལྡོག་པའི་ཉི་མའི་ལོངས་སྤྱོད་ལ་སྐར་གནས་སུ་ལྔ་ལ་སོགས་པ་འབྱུང་དགོས་པ་ཡིན་

པས། ད་ལྟ་འདིའི་ཉི་མ་ལྡོག་དུས་ཀྱི་རི་མོ་ལ་འཆར་བ་དང་འགྲེལ་པར་བཤད་པ་མ་མཐུན་ནོ་སྙམ་

དུ་འགྲེལ་པར་བཤད་པའི་དོན་མ་རྟོགས་པའི་དབང་གིས་སྡུག་བསྔལ་བར་མི་བྱའོ། །འཕགས་

ཡུལ་དབུས་དང་བོད་ཀྱི་ཁྱད་པར་བཞིན་དུ་གླིང་འདིའི་དུམ་བུ་གཞན་ཤམྦྷ་ལ་ལ་སོགས་པ་དག་

གི་ཡང་ཁྱད་པར་མཚོན་ཏེ་ཤེས་དགོས་པར་མངོན་ལ། བོད་འདིར་ཉི་དག་གི་སྐར་གནས་སུ་ཉེར་

དྲུག་དང་ཆུ་ཚོད་དུ་ཐིག་ལེ་ཤར་བའི་ཉིན་དཔྱིད་ཉིན་མཚན་མཉམ་པ་དང༌། ཉི་དག་གི་སྐར་གནས་

སུ་བཅུ་གཉིས་དང་ཆུ་ཚོད་དུ་སུམ་ཅུ་ཤར་བའི་ཉིན་སྟོན་ཉིན་མཚན་མཉམ་པར་ཤེས་པར་བྱའོ།།

འདིར་དཔྱད་པར་བྱ་བ་འདི་ཡོད་དེ། ཕྱིས་ཀྱི་མཁས་པ་ཁ་ཅིག་ན་རེ། འགྲེལ་པ་འདིར་

བྱང་དུ་བགྲོད་པའི་ཟླ་བ་དང་པོ་ལ་ཉི་མ་བཅུའི་བར་དུ་ཐུར་མའི་གྲིབ་མས་བརྟག་པར་བྱ་སྟེ། ཞེས་

གསུངས་པ་འདིས་དུས་འཁོར་རྩ་རྒྱུད་གསུངས་ནས་བསྡུས་རྒྱུད་མཛད་ཀྱི་བར་དུ་ཉི་མ་ལྡོག་

པ་ཞག་བཅུས་སྔར་སོང་ཡར་1བསྟན་ལ། དྲང་སྲོང་རྔ་བོང་གི་དུས་ནས་ད་ལྟའི་བར་ལ་ཉི་མ་

1  ཞོལ། ཤོག ༤༡༩ བ ༡། གཙང་། ཤོག ༢༨༨ ན ༦ སོང་བར་

ལྡོག་པ་ཟླ་གཅིག་གིས་སྔར་སོང་བ་ཡིན་ཏེ། མདོ་ཉི་མའི་སྙིང་པོར། ཟླ་རངས་ཚེས་བཅོ་ལྔ་ལ་

དབོ། །འདིར་ནི་དཔྱིད་ཟླ་ར་བ་ཡི། །རང་བཞིན་ཡང་ནི་བརྗོད་པར་བྱ། །བྱང་ཕྱོགས་སུ་ནི་ཁ་

བལྟས་ནས། །ཉི་མ་ཡོངས་སུ་འཁོར་བར་བྱེད།1།ཅེས་དཔྱིད་ཟླ་ར་བ་དབོའ་ིཟླ་བ་ལ་དགུན་ཉི་

ལྡོག་པ་དང༌། །བདག་གིས་སྟོན་ཟླ་ར་བར་བརྗོད། །ལྷོ་ཕྱོགས་ཉི་མའི་འཁོར་ལོ་ལྡོག །ཉི་མའི་

མདུན་ན་མོན་གྲེ་ཡིན།2།ཞེས་སྟོན་ཟླ་ར་བ་ཁྲུམས་ཀྱི་ཟླ་བ་ལ་དབྱར་ཉི་ལྡོག་པར་བཤད་པའི་ཕྱིར་

རོ། །ཞེས་གསུངས་ཤིང༌། མཛོད་དུ། དབྱར་གྱི་ཟླ་བ་གཉིས་པ་ལ་དབྱར་ཉི་ལྡོག་པ་དང༌། དགུན་

ཟླ་བཞི་པ་ལ་དགུན་ཉི་ལྡོག་པར་བཤད་པའང་དེ་དང་མཐུན་པའོ་སྙམ་དུ་བསམས་སོ། །དེ་ནི་ཤིན་

ཏུ་མི་འཐད་དོ། །འདིར་བྱང་དུ་བགྲོད་པའི་ཟླ་བ་དང་པོ་ཞེས་པ་ནི་མཆུ་ཡི་ཟླ་བ་ཡིན་པར་ནང་ལེའི་

ཚིགས་བཅད་རེ་བརྒྱད་པ་ལས། འདིར་མཆུའི་ཟླ་བ་དང་ཆུ་སྲིན་གྱི་འཕོ་བ་ལ་3ཞེས་དང༌། ཁམས་

ལེའི་ཚིགས་བཅད་བརྒྱ་བཅོ་ལྔ་པར། རྒྱལ་དང་མཆུའི་མཚམས་སུ་ཆུ་སྲིན་དག་ལ་4ཞེས་པས་

བསྟན་ཅིང༌། འདིར་ལུག་ལ་ཉི་མ་གནས་པའི་ས་གའི་ཟླ་བ་བྱེད་དོ། །ཞེས་གསུངས་པ་ལ། ལུག་

གི་ཁྱིམ་དང་ས་གའི་ཟླ་བ་ནས་ཁྱིམ་དང་ཟླ་བ་རིམ་པ་བཞིན་བགྲངས་པ་ན་བྱང་བགྲོད་ཀྱི་ཟླ་བ་

དང་པོ་ལ་མཆུའི་ཟླ་བ་དང་ཆུ་སྲིན་གྱི་ཁྱིམ་འབྱུང་བའི་ཕྱིར་རོ། །ཉི་མ་བཅུའི་བར་དུ་ཞེས་པ་ནི་

མཆུའི་ཟླ་བའི་ཚེས་བཅུའི་བར་དུ་ཐུར་མའི་གྲིབ་མས་ཉི་མ་ལྡོག་པ་བརྟག་པར་བྱའོ། །དེ་ཕན་ཆད་

ལ་བརྟག་མི་དགོས་ཏེ། དེ་ཕན་ཆད་ལ་དགུན་ཉི་ལྡོག་པ་མི་སྲིད་པའི་ཕྱིར་རོ་ཞེས་བྱ་བའི་དོན་

ཡིན་པས་ལུགས་འདི་དགུན་ཉི་ལྡོག་པ་འཕྱི་ཤོས་ཀྱི་མཐའ་འཛིན་པ་ཙམ་ཡིན་ནོ། །དྲང་སྲོང་རྔ་

བོང་གི་ལུགས་ལ་ཡང་དགུན་ཟླ་ཐ་ཆུང་ལ་དགུན་ཉི་ལྡོག་པ་ཡིན་ཏེ། ཉི་མའི་སྙིང་པོར། ཚེས་བཅོ་

ལྔ་ལ་མཆུ་ཡིན་ནོ། །དགུན་ཟླ་ཐ་ཆུང་རང་བཞིན་ཡང༌། །མཐར་གྱིས་ཀྱང་ནི་བརྗོད་པར་བྱ། །ལྷོ་

ཡི་ཕྱོགས་སུ་ཕྱིན་ནས་ཀྱང༌། །ཉི་མ་ཡོངས་སུ་འཁོར་བར་བྱེད། །མཚན་མོ་བཅོ་བརྒྱད་ཤེས་པར་

གྱིས། །ཉིན་པར་ཡང་ནི་བཅུ་གཉིས་ཡིན། །རྒྱལ་ཡང་མཚན་མོ་ཐོབ་པར་བྱེད། །ཉི་མའི་མདུན་ན་

1  བཀའ་འགྱུར། དཔེ་བསྡུར་མ། དེབ། ༦༦ ཤོག ༥༣༡ ཕྲེང་། ༡༦

2  བཀའ་འགྱུར། དཔེ་བསྡུར་མ། དེབ། ༦༦ ཤོག ༥༣༧ ཕྲེང་། ༡༠

3  བསྟན་འགྱུར། དཔེ་བསྡུར་མ། དེབ། ༦ ཤོག ༦༠༧ ཕྲེང་། ༡༥

4  བསྟན་འགྱུར། དཔེ་བསྡུར་མ། དེབ། ༧༧ ཤོག ༨༤ ཕྲེང་། ༢༡

མོན་གྲེ་ཡིན།1།ཞེས་དྲང་སྲོད་རྔ་བོང་གིས་བཤད་པའི་ཕྱིར་རོ།།

དེ་ལ་བཅོ་བརྒྱད་དང་བཅུ་གཉིས་ནི་ཡུད་ཙམ་གྱི་ཚད་ཡིན་ལ། རྒྱལ་ཡང་མཚན་མོ་ཐོབ་

པར་བྱེད། །ཉི་མའི་མདུན་ན་མོན་གྲེ་ཡིན། །ཞེས་པ་ནི། མཆུའི་ཟླ་བའི་ནག་ཕྱོགས་ཀྱི་ཚེས་གཅིག་

གི་སྲོད་ལ་རྒྱལ་ཤར་དུ་འཆར་བ་དང་ཉི་མ་ནུབ་སོང་བའི་རྗེས་ཐོགས་སུ་མོན་གྲེ་ནུབ་འགྲོ་བ་མིག་

གིས་དུས་གཅིག་ཏུ་མཐོང་བར་འགྱུར་བའི་དོན་ཡིན་ཞིང༌། དེའི་དུས་སུ་ཉི་མ་ཆུ་སྨད་ཀྱི་སྟེང་ན་

ཡོད་པར་གྲུབ་སྟེ། ཉི་མ་ནས་སྐར་ཁོངས་གཉིས་ཀྱི་སྐར་མ་མཐོང་བ་ཡིན་པའི་ཕྱིར་རོ། །ཉི་མའི་

མདུན་ན་མོན་གྲེ་ཡིན། །ཞེས་པ་མོན་གྲེའི་སྟེང་དུ་ཉི་མ་ལྡོག་པའོ། །ཞེས་འཆད་པ་ནི་དོན་མིན་ཏེ། 

རྒྱལ་སྲོད་ལ་འཆར་བ་དང་ཉི་མ་མོན་གྲེའི་སྟེང་ན་ཡོད་པ་འགལ་བའི་ཕྱིར་རོ།།

གདགས་པར་ཡང༌། དགུན་ཟླ་ཐ་ཆུང་ཡར་གྱི་ངོའ་ིཚེས་བརྒྱད་ལ་མཚན་མོ་ནི་ཡུད་ཙམ་

བཅོ་བརྒྱད། ཉིན་མ་ནི་ཡུད་ཙམ་བཅུ་གཉིས་ཡོད་དོ། །ཚེས་དགུ་ཕན་ཆད་མཚན་མོ་ནི་འབྲི་ཉིན་མོ་

ནི་སྐྱེ་སྟེ།2 ཞེས་དང༌། བཞག་པར་ཡང༌། དགུན་ཟླ་ཐ་ཆུང་ཡར་གྱི་ངོའ་ིཚེས་བརྒྱད་ལ་མཚན་མོ་ནི་

ཡུད་ཙམ་བཅོ་བརྒྱད། ཉིན་མོ་ནི་ཡུད་ཙམ་བཅུ་གཉིས་ཡོད་དོ། །ཚེས་དགུ་ཕན་ཆད་ནི་མཚན་མོ་

ནི་འབྲི་ཉིན་མོ་ནི་སྐྱེ་སྟེ།3 ཞེས་བཤད་པས་གདགས་པ་དང་བཞག་པའི་ལུགས་ལ་ཡང་དགུན་ཟླ་

ཐ་ཆུང་ལ་དགུན་ཉི་ལྡོག་པ་ཡིན་ནོ། །འོ་ན་མཛོད་དུ། དབྱར་གྱི་ཟླ་བ་གཉིས་པ་ཡི། །ཐ་མའི་ཚེས་

དགུ་ནས་མཚན་རིང༌། །དགུན་རྣམས་ཀྱི་ནི་བཞི་པ་ལ། །ཐུང་ངུར་འགྱུར་རོ་ཉིན་མོ་ལྡོག4།ཅེས་

བཤད་པ་ཇི་ལྟར་གྲང་ཞེ་ན། འདི་ལ་ཕྱིས་ཀྱི་ཁ་ཅིག་ན་རེ། དེ་ནི་ནོར་བ་ཡིན་པས་དོར་བར་བྱ་སྟེ། 

དེ་ཉིད་ནོར་བའི་རྒྱུ་མཚན། གདགས་པ་དང་བཞག་པར་དགུན་ཉི་ལོག་ནས་དབྱར་ཉི་ལོག་གི་བར་

དུ་ཟླ་བ་བདུན་དང༌། དབྱར་ཉི་ལོག་ནས་དགུན་ཉི་ལྡོག་གི་བར་ལ་ཟླ་བ་ལྔ་ཡོད་པའི་དབང་དུ་བྱས་

པ་ལ། དེ་མ་དག་པར་མཁྱེན་ནས་སློབ་དཔོན་དབྱིག་གཉེན་གྱིས་དགུན་ཉི་ལྡོག་པ་དེ་ལས་ཟླ་བ་

གཅིག་གིས་འཕྱི་བར་མཛད་དེ། དབྱར་ཉི་ལྡོག་པ་དང་དགུན་ཉི་ལྡོག་པའི་བར་དུ་ཟླ་བ་དྲུག་དྲུག་

1  མ་རྙེད།

2  བསྟན་འགྱུར། དཔེ་བསྡུར་མ། དེབ། ༧༨ ཤོག ༧༣༥ ཕྲེང་། ༡༩

3  བསྟན་འགྱུར། དཔེ་བསྡུར་མ། དེབ། ༧༨ ཤོག ༧༣༥ ཕྲེང་། ༡༩

4  བསྟན་འགྱུར། དཔེ་བསྡུར་མ། དེབ། ༧༩ ཤོག ༢༠ ཕྲེང་། ༡༣

ཡོད་པར་མཛད་པས་ནོངས་པ་ཡིན་ནོ་ཞེས་ཟེར་ཞིང༌། གདགས་པ་སོགས་ཀྱི་དེ་ལས་དབྱར་ཉི་

ལྡོག་པ་ཟླ་བ་གཅིག་གིས་སྔ་བར་བྱས་ན་རྣམ་པར་དག་པ་ཡིན་ནོ་ཞེས་ཟེར་རོ།།

དེ་ལ་མཛོད་ཀྱི་གཞུང་དེ་དག་གི་དགོངས་པ་འཆད་པ་ལ་འགྲེལ་བཤད་དག་གི་འཆད་

ཚུལ་མི་འདྲ་བ་འདི་ལྟར་ཡོད་དེ། རྒྱལ་པོ་སྲས་ཀྱིས། དབྱར་གྱི་ཟླ་བ་གཉིས་པ་ཡི། །ཐ་མའི་ཚེས་

དགུ་ནས་མཚན་རིང༌།1།ཞེས་བྱ་བ་ནི། དབྱར་གྱི་ཟླ་བ་ནི་དབྱར་ཟླ་འབྲིང་པོའ་ིཉ་ནས་སྟོན་ཟླ་ཐ་

ཆུང་ཉའི་བར་བཞི་ཡིན་ལ། ཟླ་བ་ཐམས་ཅད་ཀྱང་མར་གྱི་ངོ་སྔ་བ་སྟེ། དེ་ལ་སྟོན་ཟླ་ར་བ་ཡར་

གྱི་ངོའ་ིཚེས་དགུ་ནས་མཚན་མོ་རིང་བར་འགྱུར་རོ། །དགུན་རྣམས་ཀྱི་ནི་བཞི་པ་ལ། །ཐུང་ངུར་

འགྱུར་རོ་2ཞེས་བྱ་བ་ནི། དགུན་གྱི་ཟླ་བ་ནི་སྟོན་ཟླ་ཐ་ཆུང་ཉ་ནས་དཔྱིད་ཟླ་ར་བ་ཉའི་བར་བཞི་ཡིན་

ཏེ། དེ་ལ་དཔྱིད་ཟླ་ར་བ་ཡར་གྱི་ངོའ་ིཚེས་དགུ་ནས་མཚན་མོ་ཐུང་ངུར་འགྱུར་རོ། །ཞེས་བཤད་པ་

ལྟར་ན། ཧོར་ཟླ་བརྒྱད་པ་ལ་དབྱར་ཉི་ལྡོག་པ་དང༌། ཧོར་ཟླ་གཉིས་པ་ལ་དགུན་ཉི་ལྡོག་དགོས་

པར་མཐོང་ནས། དེ་ཉིད་གཞུང་རྩ་བའི་དགོངས་པར་འོས་མེད་དུ་བསམས་ནས་སྔར་བཤད་པའི་

འཐད་མི་འཐད་ཀྱི་དགག་སྒྲུབ་དེ་ལྟར་བྱས་སོ།།

འོན་ཀྱང་འདུས་བཟང་གིས་མཛད་པའི་འགྲེལ་པ་ལས། དེ་ལ། དབྱར་གྱི་ཟླ་བ་གཉིས་པ་

ཡི། །ཐ་མའི་ཚེས་དགུ་ནས་མཚན་རིང༌། །དབྱར་གྱི་ཟླ་བ་གཉིས་པ་དབྱར་ཟླ་ཐ་ཆུང་གི་ཡར་གྱི་

ངོའ་ིཚེས་དགུ་ནས་མཚན་མོ་རིང་ངོ༌། །དགུན་རྣམས་ཀྱི་ནི་བཞི་པ་ལ། །ཐུང་ངུར་འགྱུར་ཏེ།3 དེ་

ཉིད་དགུན་གྱི་ཟླ་བ་བཞི་པའི་ཡར་གྱི་ཚེས་དགུ་ནས་ཐུང་ངུར་འགྱུར་ཞེས་སྦྱར་ཏེ། དགུན་ཟླ་ཐ་

ཆུང་གི་ཡར་གྱི་ངོའ་ིཚེས་དགུ་ནས་སོ། །ཞེས་འབྱུང་ཞིང༌། སློབ་དཔོན་ཕྱོགས་ཀྱི་གླང་པོས་མཛད་

པའི་འགྲེལ་པ་ལས། ཉི་མ་འགྲོ་བའི་བྱེ་བྲག་ལས་འདི་ན་ཉིན་མོ་དང་མཚན་མོ་རྣམས་རིང་དུ་འགྱུར་

ཏེ། དེ་ལ་ཡང༌། དབྱར་གྱི་ཟླ་བ་གཉིས་པ་ཡི། །ཐ་མའི་ཚེས་དགུ་ནས་མཚན་རིང༌།4།དབྱར་ཟླ་ཐ་

ཆུང་ཡར་གྱི་ངོའ་ིཚེས་དགུ་ནས་མཚན་མོ་རིང་ངོ༌། །དགུན་རྣམས་ཀྱི་ནི་བཞི་པ་ལ། །ཐུང་ངུར་

1  བསྟན་འགྱུར། དཔེ་བསྡུར་མ། དེབ། ༧༩ ཤོག ༢༠ ཕྲེང་། ༡༣

2  བསྟན་འགྱུར། དཔེ་བསྡུར་མ། དེབ། ༧༩ ཤོག ༢༠ ཕྲེང་། ༡༤

3  བསྟན་འགྱུར། དཔེ་བསྡུར་མ། དེབ། ༧༩ ཤོག ༢༠ ཕྲེང་། ༡༤

4  བསྟན་འགྱུར། དཔེ་བསྡུར་མ། དེབ། ༧༩ ཤོག ༢༠ ཕྲེང་། ༡༣

འགྱུར་རོ།1།དགུན་ཟླ་ཐ་ཆུང་ཕྱོགས་གཉིས་པའི་ཚེས་དགུ་ནས་སོ། །ཉིན་མོ་ལྡོག་པ་2གང་གི་ཉིན་

མོ་རིང་བ་དེའི་ཚེ་མཚན་མོ་ཐུང་བར་འགྱུར་རོ་ཞེས་བཤད་པས། འགྲེལ་པ་དེ་གཉིས་འཆད་ཚུལ་

མཐུན་ལ། གང་སྤེལ་གྱིས་ཉི་མའི་འགྲོས་ཀྱིས་རིང་ཐུང་དུ་འགྱུར་3ཞེས་པ་ཙམ་ལས་གཞན་ཅི་ཡང་

མ་བཤད་དོ། །དེ་ཡང་འདུལ་བ་དང་མངོན་པའི་གཞུང་ལུགས་ལ་གྲགས་པ་ནི། ལོ་གཅིག་ལ་དུས་

ཚིགས་དྲུག་ཏུ་བྱས་པ་དང༌ལྔར་བྱས་པ་དང༌བཞིར་བྱས་པ་དང༌གསུམ་དུ་བྱས་པའི་རྣམ་གཞག་

ཡོད་པ་ལས་མཛོད་དུ་འདི་ལྟར་བཤད་པའི་སྐབས་ནི་ལོ་གཅིག་ལ་དུས་ཚིགས་གསུམ་དུ་བྱས་

པ་ཡིན་ལ། འདུལ་བའི་སྐབས་སུ་ར་བ་འབྲིང་པོ་ཐ་ཆུང་གི་རྣམ་གཞག་གི་ཚེ་ཡར་ངོ་སྔོན་འགྲོའ་ི

དབང་དུ་བྱས་པའང་ཡོད་ལ། མར་ངོ་སྔོན་འགྲོའ་ིདབང་དུ་བྱས་པ་ཡང་མང་མོད་ཀྱི། མཛོད་རྩ་

འགྲེལ་གྱི་བཤད་པ་འདི་དག་ནི་མར་ངོ་སྔོན་འགྲོའ་ིདབང་དུ་བྱས་ལ། མཛོད་ཀྱི་རང་འགྲེལ་ལས། 

སངས་རྒྱས་པའི་དུས་རྣམས་ཀྱི་དང་པོ་ནི་དགུན་ཏེ།4 ཞེས་གསུངས་པ་ལྟར་དགུན་ཟླ་ར་བ་ནས་ལོ་

མགོ་འཛིན་པ་གཞུང་དེའི་ལུགས་ཡིན་ཞིང༌། དགུན་ཟླ་ར་བ་ཡང་མགོའ་ིཟླ་བ་ལ་བྱེད་དགོས་པ་ལ་

ནི་ཤེས་བྱེད་ཡང་དག་པ་དུ་མ་ཡོད་ཀྱང་འདིར་གཞུང་གཞན་གྱི་ལུགས་རྒྱ་ཆེར་བརྗོད་ན་ཧ་ཅང་

མངས་པར་འགྱུར་བས་མ་བྲིས་སོ།།

དེ་ལྟར་ན་དབྱར་ཟླ་ཐ་ཆུང་ནི་མར་ངོ་སྔོན་འགྲོའ་ིཚེ་ཧོར་ཟླ་དྲུག་པའི་ཚེས་བཅུ་དྲུག་ནས་

ཧོར་ཟླ་བདུན་པའི་བཅོ་ལྔ་ཡར་བཅད་དང༌། དགུན་ཟླ་ཐ་ཆུང་ནི་ཧོར་ཟླ་བཅུ་གཉིས་པའི་མར་ངོའ་ི

ཚེས་གཅིག་ནས་ཧོར་ཟླ་དང་པོའ་ིཡར་ངོའ་ིཚེས་བཅོ་ལྔ་ཡར་བཅད་ཡིན་པས། དགུན་ཟླ་ཐ་ཆུང་

གི་ཧོར་ཟླ་དང་པོའ་ིཚེས་བརྒྱད་ལ་དགུན་ཉི་ལྡོག་པ་དང༌། དབྱར་ཟླ་ཐ་ཆུང་གི་ཧོར་ཟླ་བདུན་པའི་

ཡར་ངོའ་ིཚེས་བརྒྱད་ལ་དབྱར་ཉི་ལྡོག་ཅིང༌། དེ་དག་གི་ཚེས་དགུ་ནས་ཉིན་མོ་རིང་ཐུང་དུ་འགྱུར་

བ་འགྲེལ་པ་གཞན་གཉིས་ཀྱི་འཆད་ལུགས་དེ་ཉིད་སློབ་དཔོན་དབྱིག་གཉེན་གྱི་གཞུང་གི་དགོངས་

པར་བྱས་ན་ལེགས་ཤིང༌། དེ་ཡང་དགུན་ཉི་ལྡོག་པ་དང་དབྱར་ཉི་ལྡོག་པ་ཕྱི་མཐའ་གཟུང་བ་ཡིན་

1  བསྟན་འགྱུར། དཔེ་བསྡུར་མ། དེབ། ༧༩ ཤོག ༢༠ ཕྲེང་། ༡༤

2  ཞོལ། ཤོག ༤༢༡ བ ༢། གཙང་། ཤོག ༢༨༩ བ ༣ ལྡོག་གང་གི་

3  བསྟན་འགྱུར། དཔེ་བསྡུར་མ། དེབ། ༧༩ ཤོག ༡༠༦༧ ཕྲེང་། ༡༩

4  བསྟན་འགྱུར། དཔེ་བསྡུར་མ། དེབ། ༨༠ ཤོག ༧༤༧ ཕྲེང་། ༢

གྱི། དེ་ཁོ་ན་ལ་ལྡོག་པའི་ངེས་གཟུང་མ་ཡིན་ནོ་ཞེས་གཤད་ན་ཤིན་ཏུ་ལེགས་ལ། སློབ་དཔོན་

དབྱིག་གཉེན་གྱི་དགོངས་པ་འགྲེལ་པ་ལ་སློབ་དཔོན་ཕྱོགས་གླང་ལས་ཚད་མར་གྱུར་པའི་རྗེས་

འཇུག་གཞན་འོང་དོན་མེད་དོ།།

ཧོར་ཟླ་བརྒྱད་པ་ལ་དབྱར་ཉི་ལྡོག་པ་དང༌། ཧོར་ཟླ་གཉིས་པ་ལ་དགུན་ཉི་ལྡོག་པ་ནི་ད་

ལྟ་གླིང་འདིར་ཉི་མ་ལྡོག་པ་ཇི་ལྟར་ཕྱི་ཡང་མི་སྲིད་ལ། དགུན་གྱི་ཟླ་བ་བཞི་པའི་མགོ་ཧོར་ཟླ་དང་

པོའ་ིཚེས་བཅུ་དྲུག་ནས་འཛིན་ཀྱང༌། དགུན་ཉི་ལོག་ནས་ཞག་དྲུག་བདུན་ཙམ་ལས་བར་ན་མེད་

པས། དགུན་ཉི་ལྡོག་པ་དང་དབྱར་ཉི་ལྡོག་པའི་བར་ན་ཞག་ཁ་ཡར་རེའི་མཐོ་དམའ་ཅི་རིགས་སུ་

འགྱུར་བ་ཙམ་མ་གཏོགས་ཟླ་བ་དྲུག་དྲུག་ཡོད་པར་འདྲའོ་ཞེས་ཤེས་པའི་ཕྱིར་དུ། དགུན་རྣམས་

ཀྱི་ནི་བཞི་པ་ལ།1།ཞེས་གསུངས་པ་ཡིན་ནོ་ཞེས་པ་བཤད་པས་འགལ་བ་མེད་དོ། །སློབ་དཔོན་

དབྱིག་གཉེན་གྱིས་ནོར་བ་བྱས་སོ་ཞེས་སྨྲ་བ་པོ་རང་ཉིད་ཀྱིས། གདགས་པ་དང་བཞག་པར་

དགུན་ཉི་ལོག་ནས་དབྱར་ཉི་ལོག་གི་བར་ཟླ་བ་བདུན་དང༌། དབྱར་ཉི་ལོག་ནས་དགུན་ཉི་ལོག་གི་

བར་དུ་ཟླ་བ་ལྔ་ཡོད་པ་ལ་ཞེས་སྨྲས་པ་དང༌། གདགས་པ་དང་བཞག་པ་དང་ཉི་མའི་སྙིང་པོ་དང་

དྲི་མེད་འོད་རྣམས་སུ་དཔྱིད་མཉམ་ས་གའི་ཟླ་བ་དང་སྟོན་མཉམ་སྨིན་དྲུག་གི་ཟླ་བར་བཤད་པས་

མདོ་བསྟན་བཅོས་དེ་རྣམས་ཀྱི་ཉི་མ་ལྡོག་དུས་གཅིག་ཅིང༌ཞེས་སྨྲས་ནས། དུས་འཁོར་རྩ་འགྲེལ་

གྱི་ལུགས་ལ་གདགས་པ་དང་བཞག་པར་བཤད་པ་དེ་ལས་དབྱར་ཉི་ལྡོག་པ་ཟླ་བ་གཅིག་གིས་

སྔ་བར་སྨྲ་བ་རྣམས་ནི་རང་ཚིག་དངོས་སུ་འགལ་བའི་ཕྲེང་བ་སྒྲིག་པ་སྟེ། རང་གི་ངང་ཚུལ་འདི་

ལྟར་གནས་པ་མ་རིག་པར་ཉན་ཐོས་སྡེ་པའི་གྲུབ་པའི་མཐའ་ལ་བརྟེན་ནས་ཐེག་པ་ཐུན་མོང་གི་

ཆོས་མངོན་པའི་དགོངས་པ་འཆད་པ་ལ་ཡང་ཀུན་མཁྱེན་གཉིས་པ་དབྱིག་གཉེན་གྱིས་མ་གོ་བའི་

ནོངས་པ་བྱས་སོ་ཞེས་ཧ་ཅང་ཡང་མ་འཚམ་པའི་གཏམ་བྱུང་རྒྱལ་དུ་སྨྲ་བ་ལ་མ་ཤེས་པའི་སྔ་རོལ་ 

ནས་རིངས་པར་མ་བྱེད་ཅིག།

དྲང་སྲོང་རྔ་བོང་ཕྱི་རོལ་པའི་དྲང་སྲོང་ཡིན་ཞིང༌། ཕྱི་རོལ་པ་དང་སངས་རྒྱས་པའི་དུས་

ཀྱི་རྣམ་གཞག་ལ་མི་མཐུན་པ་དུ་མ་ཡོད་པས། སངས་རྒྱས་པའི་མདོ་རྒྱུད་ཀྱི་དགོངས་པ་འཆད་པ་

1  བསྟན་འགྱུར། དཔེ་བསྡུར་མ། དེབ། ༧༩ ཤོག ༢༠ ཕྲེང་། ༡༤

མུ་སྟེགས་ཀྱི་དྲང་སྲོང་གི་ལུགས་དང་འགྲིག་མི་འགྲིག་དཔྱོད་པ་དོན་མེད་ལ། དུས་ཀྱི་འཁོར་ལོའ་ི

སྐབས་འདིར་རང་གི་ལུགས་ནི། འགྲེལ་ཆེན་ལས། ལྷོའ་ིདུམ་བུ་འདིར་ལུག་ལ་ཉི་མ་གནས་པས་

ས་གའི་ཟླ་བ་བྱེད་དོ། །ཞེས་དང༌། སའི་དུམ་བུ་གང་དུ་ལུག་གི་ཉི་མ་ལ་དཔྱིད་ཕྱེད་ཀྱི་ཉིན་མཚན་

མཉམ་པར་གྱུར་ན་སྲང་གི་ཉི་མ་སྟོན་ཕྱེད་དུ་འགྱུར་རོ་1ཞེས་གསུངས་པ་ལ། ནག་པ་དང་ས་གའི་

ཟླ་བ་ནི་དཔྱིད་ཡིན་ཞིང༌། ཐ་སྐར་དང་སྨིན་དྲུག་གི་ཟླ་བ་ནི་སྟོན་ཡིན་ལ། སྟོན་གྱི་ཟླ་བ་གཉིས་པོ་

དེ་ཉིད་ལས་ཟླ་བ་སྔ་མ་དང་ཕྱི་མའི་མཚམས་ནི་སྟོན་ཕྱེད་དེ་དེ་ལ་སྟོན་ཉིན་མཚན་མཉམ་པ་དང༌། 

དེ་བཞིན་དུ་དཔྱིད་ཀྱི་ཟླ་བ་སྔ་ཕྱི་གཉིས་པོ་དེའི་མཚམས་ནི་དཔྱིད་ཕྱེད་ཡིན་པས་དེའི་ཚེ་དཔྱིད་

ཉིན་མཚན་མཉམ་པའི་དོན་ཏེ། དེ་ཡང་དབྱར་ཉི་སྐར་མ་ལག་གི་བཞི་གསུམ་འདས་པའི་མཚམས་

སུ་ལྡོག་ཅིང་དགུན་ཉི་ཆུ་སྟོད་ཀྱི་བཞི་ཆ་སོང་བའི་དུས་སུ་ལྡོག་ལ། རི་མོ་ལ་ཉི་དག་གི་སྐར་མར་

བཅུ་དགུ་དང་ཆུ་ཚོད་དུ་བཅོ་ལྔ་ཤར་བའི་ཉིན་དགུན་ཉི་ལྡོག་པ་དང༌། དེ་ནས་དེའི་སྐར་གནས་སུ་

ཉེར་དྲུག་དང༌། ཆུ་ཚོད་དུ་ཐིག་ལེ་ཤར་བའི་ཉིན་དཔྱིད་ཉིན་མཚན་མཉམ་པ་ཡིན་ཞིང༌། དེ་ནས་

སྐར་མ་ལྔ་དང་ཆུ་ཚོད་དུ་ཞེ་ལྔ་ཤར་བའི་ཉིན་དབྱར་ཉི་ལྡོག་པ་དང༌། དེ་ནས་སྐར་གནས་སུ་བཅུ་

གཉིས་དང་ཆུ་ཚོད་དུ་སུམ་ཅུ་ཤར་བའི་ཉིན་སྟོན་ཉིན་མཚན་མཉམ་པ་ཡིན་ནོ།།

ད་ལྟའི་སྐར་རྩིས་པ་མང་པོས་གླིང་འདིའི་ཉི་མ་ལྡོག་དུས་ཀྱི་རྩིས་བྱས་པས། མཚན་ཕྱེད་

ན་ལྡོག་པ་དང་ཐོ་རངས་ལྡོག་པ་སོགས་ཀྱི་རྣམ་གཞག་བྱེད་པ་ནི་ཉི་མ་ལྡོག་པ་གང་ལ་ཟེར་གྱི་གོ་

བ་རགས་པ་ཙམ་ཡང་མ་ཆགས་པའི་མུན་སྤྲུལ་ཡིན་ཏེ་འོག་ཏུ་གོ་ལའི་སྐབས་སུ་ཅུང་ཟད་བཤད་

པར་བྱ་ལ། ཁ་ཅིག་ན་རེ། ཉི་མའི་སྐྱེས་སྐར་སྦྱོང་བ་ཐམས་ཅད་ཀྱང་གླིང་རང་རང་གི་ལྷོར་བགྲོད་

ཀྱི་ཐོག་མ་རྟོགས་པའི་ཕྱིར་སྦྱོང་བ་ཡིན་པས། གླིང་བཅུ་གཉིས་སུ་སྐྱེས་སྐར་རགས་པ་མི་འདྲ་བ་

བཅུ་གཉིས་སྦྱོང་བ་ལ་དགོངས་ནས་འདིར་དབྱེ་བ་མ་མཛད་ཅིང༌། ཞིབ་པར་དཔྱད་ནས་ས་དུམ་བུ་

བཅུ་གཉིས་དུམ་བུ་སུམ་བརྒྱ་དྲུག་ཅུ་རྩ་ལྔ་ལྷག་ཙམ་དུ་བགོས་པའི་དུམ་བུ་སོ་སོར་ཞག་རེ་བཞིན་

དུ་བསིལ་རི་དང་མེ་རི་ལ་རེག་པས་ལྷོར་བགྲོད་བྱང་འགྲོད་ཀྱི་ཉི་མ་ལྡོག་པ་ཡང་ལོ་རེ་ལ་སུམ་

བརྒྱ་དྲུག་ཅུ་རྩ་ལྔ་ལྷག་ཙམ་དུ་འགྱུར་བས་དེ་དང་མཐུན་པའི་སྐྱེས་སྐར་སྦྱོང་དགོས་སོ་ཞེས་སྨྲ་བ་

1  བཀའ་འགྱུར། དཔེ་བསྡུར་མ། དེབ། ༩༩ ཤོག ༢༠༣ ཕྲེང་། ༡༨

ནི་ཤིན་ཏུ་རགས་པའི་གནས་ལ་འཁྲུལ་བ་སྟེ། དེ་ལྟ་ན་འཛམ་གླིང་ཆུང་ངུ་འདིར་ལོ་གཅིག་ལ་སྟོན་

མཉམ་དཔྱིད་མཉམ་ཡང་མི་འདྲ་བ་སུམ་ཅུ་ལྷག་པའི་གྲངས་སུ་འགྱུར་ཞིང༌། དེ་འདོད་ན་ལྷོ་གླིང་

དབུས་མ་འདིར་ལོ་གཅིག་ལ་དགུན་ཟླ་ར་བ་སུམ་ཅུ་ལྷག་ཙམ་དང༌། དེ་བཞིན་དུ་དགུན་འབྲིང་དེ་

སྙེད་དང༌། དགུན་ཟླ་ཐ་ཆུང་དེ་སྙེད་དང༌། ར་བ་འབྲིང་པོ་ཐ་ཆུང་གཞན་རྣམས་ཀྱང་དེ་སྙེད་རེར་

འགྱུར་བས། གླིང་རེ་རེར་ཡང་ལོ་རེ་ལ་ཟླ་བ་སུམ་བརྒྱ་དྲུག་ཅུ་ལྷག་ཙམ་རེར་འགྱུར་བའམ། ཡང་

ན་གླིང་འདིར་ལོ་གཅིག་ལ་ཟླ་བ་བཅུ་གཉིས་ལས་མེད་ཀྱང༌། དེའི་ཟླ་གཅིག་རངས་པོ་ལྷོར་བགྲོད་

མཐར་ཐུག་དང༌། གཅིག་རངས་པོ་བྱང་བགྲོད་མཐར་ཐུག་དང༌། ཟླ་གཅིག་རངས་པོ་སྟོན་མཉམ་

དང༌། ཟླ་གཅིག་རངས་པོ་དཔྱིད་མཉམ་ལ་སོགས་པར་འགྱུར་བ་སོགས་ལུང་རིགས་མངོན་སུམ་

དང་འགལ་བའི་གནོད་པ་དུ་མ་འབབ་བར་འགྱུར་ཏེ་རྒྱས་པར་མ་སྤྲོས་སོ།།

གཉིས་པ་དག་པ་གྲུབ་མཐའི་རྩིས་ལ་གཉིས། གྲུབ་མཐའི་རྩིས་རྩ་རྒྱུད་ལས་གསལ་བར་

གསུངས་ཚུལ་དང༌། བསྡུས་རྒྱུད་ལས་གསལ་བར་མི་གསུང་བའི་རྒྱུ་མཚན་ནོ། །དང་པོ་ནི། རྩ་

བའི་རྒྱུད་ལས་ཅེས་པ་ནས། མཐར་ཐུག་པ་གསུངས་པ་འདི་ལྟ་སྟེ། ལོ་གཅིག་ཅེས་པ་ནས། ཞེས་

སོའ་ིབར་ཕལ་ཆེར་གོ་སླ་ལ། དེ་སྟར་བརྗོད་པའི་རིམ་པས་སོགས་མཇུག་བསྡུ་བའོ། །གཉིས་པ་ནི། 

བསྡུས་པའི་རྒྱུད་ཀྱི་ཅེས་པ་ནས། གྲུབ་མཐའི་རྩིས་གསལ་པོར་མ་མཛད་དོ། །མི་མཛད་པ་དེའི་རྒྱུ་

མཚན་ཅིའི་ཕྱིར་ཞེ་ན། འདིར་ཞེས་སོགས་སོ།།

གཉིས་པ་ཀཻ་ལ་ཤའི་བྱང་གི་ཉིན་མཚན་གྱི་འཕེལ་འགྲིབ་བསྟན་པ་ནི། ད་ནི་ཀཻ་ལ་ཤའི་

བྱང་དུ་གངས་རིའི་བར་ཉིན་མོ་དང༌ཞེས་སོགས་ཏེ། དེ་ཡང་ཚད་འདི་ལ་ཅེས་སོགས་ཀྱིས་ཆུ་ཚོད་

བཅུ་གཉིས་ཀྱི་འཕེལ་འགྲིབ་བྱེད་པར་བཤད་པ་འདི་རགས་རྩིས་ཡིན་གྱི། ཞིབ་པར་བརྩིས་ན་ཆུ་

ཚོད་བཅུ་གཅིག་ཆུ་སྲང་དགུ་དབུགས་གཅིག་གོ །ཞེས་འཆད་དོ། །གསུམ་པ་སྒྲ་གཅན་རྒྱུ་སྐར་

ལ་ལོངས་སྤྱོད་ཚུལ་ནི། ད་ནི་སྒྲ་གཅན་རྒྱུ་སྐར་ལ་ཞེས་སོགས་ཀྱིས་བཤད་པའི་སྒྲ་གཅན་གྱི་རྒྱུ་

མཚན་ནི། མཁས་པ་དགའ་བྱེད་ལྟར་རོ།།

བཞི་པ་གཟའ་ལྔ་རྒྱུ་སྐར་ལ་ལོངས་སྤྱོད་ཚུལ་ལ་གཉིས། གཟའ་ལྔ་སྤྱིའི་གསལ་ཞག་དང༌། 

གཟའ་ལྔ་སོ་སོའ་ིངེས་པའོ། །དང་པོ་ནི། ད་ནི་བཀྲ་ཤིས་ལ་སོགས་པ་རྣམས་ཞེས་སོགས་ཏེ། ཟླ་

བ་སུམ་ཅུས་བསྒྱུར་ནས་ཚེས་བསྲེ་བ་ནི་ཚེས་ཞག་གི་ཕུང་པོར་བྱས་པའོ། །གནས་གསུམ་དུ་བྱས་

པའི་འོག་མ་ལ་བདུན་བརྒྱ་དང་བདུན་གྱིས་བགོས་པས་ཐོབ་པ་དབུས་མ་ལ་བྱིན་ནས་དྲུག་ཅུ་རྩ་

བཞིས་བགོས་པའི་རྙེད་ནོར་གྱི་གནས་སྟེང་མ་ལ་འབྲིད་པ་ནི་ཚེས་ཞག་ལས་ཉིན་ཞག་བྱེད་པ་སྟེ། 

ཚེས་ཞག་དྲུག་ཅུ་རྩ་བཞི་ན་ཚེས་ཞག་རེ་དང་ཚེས་ཞག་རེའི་བདུན་བརྒྱ་དང་བདུན་གྱི་ཆ་རེ་བུ་

ལོན་དུ་འགྱུར་བའི་ཕྱིར་རོ། །དེ་ནི་མི་གསལ་ཞག་གོ །དེ་ཡང་གནས་དབུས་མ་ལས་ཐོབ་ནོར་གྱི་

ཞག་ནི་ལོ་རེ་ལ་ཞག་དྲུག་ཏུ་ངེས་སོ། །གནས་གཉིས་གཅིག་ལ་གཟའི་རྩིས་འཕྲོ་བྱིན་ནས་བདུན་

གྱིས་བགོས་པའི་ལྷག་མ་དང་རེས་གཟའ་མཐུན་ན་དག་ཅིང་མི་མཐུན་ན་མི་གསལ་ཞག་ལ་གཅིག་

སྦྱངས་ནས་དག་པར་བྱས་པ་ནི་གསལ་ཞག་ཅེས་བྱ་ལ། གཟའ་ལྔའི་སྤྱིའི་ཉིན་ཞག་ཡིན་པས་སྤྱི་

ཉི་ཞེས་ཀྱང་བྱའོ། །ཁ་ཅིག་མི་གསལ་ཞག་ལ་གཟའ་མང་པོས་སྦྱོང་བ་ནི་གཟའ་གཅིག་དམན་པར་

འགྱུར་རོ་ཞེས་གྲངས་མཛད་པ་དང་འགལ་ལོ།།

གཉིས་པ་གཟའ་ལྔ་སོ་སོའ་ིངེས་པ་ལ་ལྔ། མིག་དམར་དག་པའི་ངེས་པ་དང༌། ལྷག་པ་

དང༌། ཕུར་བུ་དང༌། པ་སངས་དང་། སྤེན་པ་དག་པའི་ངེས་པའོ། །དང་པོ་ལ་གསུམ། རྟག་པའི་

ལོངས་སྤྱོད་དང༌། ཁྱིམ་གྱི་ལས་ཀྱི་ཆོ་ག་དལ་བ་དག་པ་དང༌། སྐར་མའི་ལས་ཀྱི་ཆོ་ག་མྱུར་དག་

ཞི་གཟའ་ལ་མཚོན་ཚུལ་དང་བཅས་པའོ། །དང་པོ་ནི། ད་ནི་བཀྲ་ཤིས་གསུངས་ཏེ་ཞེས་སོགས་

དང༌། གཉིས་པ་ནི། ད་ནི་མིག་དམར་དག་པ་གསུངས་པ། ཞེས་སོགས་ཏེ། གཟའ་ཐམས་ཅད་ཀྱི་

དལ་བའི་ལས་ལ་རིམ་པ་མིན་པས་ནོར་དུ་འགྱུར་ཏེ། རིམ་པས་ནི་བུ་ལོན་ནོ་ཞེས་པ་ནི། གཟའ་

ལྔའི་དལ་རྐང་མགོ་བཟུང་ནས་འཁོར་ལོ་ཕྱེད་དོར་མ་དོར་གྱིས་རིམ་མིན་ལྷོར་བགྲོད་དང༌རིམ་པ་

བྱང་བགྲོད་གཉིས་སུ་བཞག་གོ །དེའི་རྒྱུ་མཚན་སྐྱེས་ཁྱིམ་ནས་བརྩམས་ཏེ་འཁོར་ལོ་ཕྱེད་དོར་

བའི་ཁྱིམ་དྲུག་ཏུ་སྔར་རིམ་པའི་དུས་སུ་ནོར་དང་བུ་ལོན་དུ་གྱུར་བ་དེ་ཉིད་འདིར་དེ་ལས་ལྡོག་སྟེ་

འབྱུང་བས་རིམ་མིན་ཡིན་ཞིང༌། སྐྱེས་ཁྱིམ་ནས་བརྩམས་པའི་ཁྱིམ་དྲུག་ཏུ་སྔ་རྐང་དུ་བུ་ལོན་དང་

ཕྱི་རྐང་དུ་ནོར་རིམ་པ་བཞིན་དུ་འགྱུར་བས་རིམ་པའོ། །ལོངས་སྤྱོད་ཀྱིས་ནི་ཆུ་ཚོད་བསྒྱུར་ལས་

ཞེས་པས་མཚོན་ནས་ཆུ་སྲང་སོགས་ཀྱང་བསྒྱུར་དགོས་སོ།།

གསུམ་པ་ནི། ད་ནི་མྱུར་བའི་ལས་ཀྱི་ཆོ་ག་གསུངས་པ་ཞེས་སོགས་སོ། །གཉིས་པ་ལྷག་



ཁམས་ལེའི་མདོར་བསྡུས་དགུ་པའི་རྣམ་བཤད། 55

པ་དག་པའི་ངེས་པ་ནི། ད་ནི་གཟའ་ལྷག་གསུངས་པ་ཞེས་སོགས་དང༌། གསུམ་པ་ཕུར་བུ་དག་

པའི་ངེས་པ་ནི། ད་ནི་ཕུར་བུ་གསུངས་པ་ཅེས་སོགས་དང༌། བཞི་པ་པ་སངས་དག་པའི་ངེས་པ་

ནི། ད་ནི་པ་སངས་གསུངས་པ་ཞེས་སོགས་ཏེ། དེ་ལ་གཟའ་ལྷག་དང༌པ་སངས་ཀྱི་རི་མོ་ལ་ཤར་

བ་དང་མིག་སྐར་མ་མཐུན་པ་ནི་སུ་སྨྲི་ཏི་ཀ་ར་ཎ་དང་ཁཎྜ་ཁཱ་རྱ་ལས་བཤད་པའི་ལས་ལྔ་པ་ཞེས་

བྱ་བ་དང༌། ཤྲཱི་ཀ་ར་ཎ་ལས་བཤད་པའི་ནུབ་ཏུ་འཆར་བ་དང་ཤར་དུ་ནུབ་པ་ཞེས་བྱ་བས་བྱེད་

ཚུལ་རྒྱུད་འགྲེལ་དུ་མ་བྱུང་བས་ཡིན་པས། ཉི་མ་དག་པས་རྐང་འཛིན་ལ་སྦྱངས་པས་དག་པར་མི་

འགྱུར་གྱི། ཕྱི་རོལ་པའི་རྩིས་བཞིན་དུ་ཉི་བར་གྱིས་སྦྱང་བར་བྱའོ། །དྲི་མེད་འོད་དུ། དེ་བཞིན་ཟླ་

སྐྱེས་ཏེ་ཞེས་པའི་དེ་བཞིན་གྱི་སྒྲ་ནི་ཉི་རྐང་དང་བྲལ་བའི་ཞེས་བྱ་བ་དང་ཡང་འབྲེལ་ལོ། །འགྲེལ་

ཆེན་དུ་ཟླ་སྐྱེས་དང་དཀར་པོ་ལ་ཡང་ཉི་མས་སྦྱང་བར་བྱའོ་1ཞེས་གསུངས་པའི་ཕྱིར། ཉི་མ་དག་

པས་སྦྱང་དགོས་གསུང་ཞིང༌། བྱེད་རྩིས་སུ་ཡང་དེ་ལྟར་མཛད་པ་མི་འཐད་དོ། །ཉི་མས་ཞེས་

སྨོས་པས་ཉི་མ་དག་པར་འགྱུར་ན། ཉི་མར་ས་སྐྱེས་རྣམ་པར་སྦྱོང་སྟེ། ཞེས་པས་ཀྱང་ཉི་དག་ལ་

སྦྱོང་བ་དང༌། དུས་ཀྱི་རྒྱུ་སྐར་རྐང་པ་གསུམ་བཅས་བུ་ལོན་དག་སྟེ་ཉི་མའི་ལོངས་སྤྱོད་དབུས་ནས་

སྦྱང་བར་བྱ་ཞེས་པ་ཡང༌། ཉི་དག་ལ་སྦྱང་བར་བྱ་དགོས་པར་འགྱུར་རོ། །ཞེས་ལོ་ནམ་འཆད་དེ། 

མིག་སྐར་དང་དེ་ལྟར་བྱས་ན་འགྲིག་མོད་ཀྱི། དེ་ལྟར་བྱེད་ན་ཡང་ཉི་བར་གྱིས་སྦྱོང་བ་འགྲེལ་ཆེན་

གྱི་ཡང་དགོངས་པ་ཡིན་ཞིང༌། ཚུལ་དེ་ཉིད་ཕྱི་རོལ་པ་དང་ཡང་འདྲའོ་ཞེས་བརྗོད་པར་བྱ་བ་ཡིན་

གྱི། འགྲེལ་ཆེན་གྱི་རྩིས་མ་དག་ཅིང་ཕྱི་རོལ་པའི་རྩིས་དག་གོ་ཞེས་ལོག་པའི་སྐད་དབྱུང་བར་མི་

བྱའོ། །རབ་གསལ་མ་ནུའི་གནས་དག་ལ་སྟེ་ཞེས་པ་རྒྱུ་སྐར་གྱི་རྐང་པའི་བཅུ་བཞི་ལའོ། །ཞེས་པ་

ནི་ཕྱེད་དང་བཅུ་བཞིའི་དོན་ནོ།།

ལྔ་པ་སྤེན་པ་དག་པའི་ངེས་པ་ནི། ད་ནི་སྤེན་པ་གསུངས་པ་ཞེས་སོགས་སོ། །གཟའ་ལྔའི་

སྐབས་འདི་དག་གི་བཤད་པར་བྱ་བ་ལྷག་མ་ཐམས་ཅད་ནི། མཁས་པ་དགའ་བྱེད་དུ་རྒྱས་པར་

གསུངས་པ་ལས་ཤེས་པར་བྱའི། དེ་ཉིད་ལས་རྒྱས་ཤིང་གསལ་བར་གསུངས་པ་ལས་ཁྱད་པར་

ཅུང་ཟད་ཀྱང་མེད་བཞིན་དུ་བྲིས་པ་ལ་དགོས་པ་ལྷག་པོ་མེད་ཅིང། ཡི་གེ་ཧ་ཅང་མང་བའི་ཉེས་

1  བསྟན་འགྱུར། དཔེ་བསྡུར་མ། དེབ། ༦ ཤོག ༤༣༧ ཕྲེང་། ༧



 དྲི་མེད་འོད་ཀྱི་ཁམས་ལེའི་འགྲེལ་བཤད་སྨད།56

པར་འགྱུར་བའི་ཕྱིར་འདིར་དེ་ཙམ་ལས་མ་བྲིས་སོ།།

ལྔ་པ་གཟའི་རྒྱུ་བ་དང་འཆར་ནུབ་སོགས་བཤད་པ་ལ་གཉིས་ལས། དང་པོ་འགྲོས་བཞིར་

རྒྱུ་བའི་མཚན་ཉིད་ནི། ད་ནི་རྒྱུ་བའི་མཚན་ཉིད་གསུངས་པ་ཅེས་སོགས་སོ།།

གཉིས་པ་གཟའ་འཆར་ནུབ་སོགས་བསྟན་པ་ལ་ལྔ་ལས། དང་པོ་གཟའ་འཆར་ནུབ་ཀྱི་

དུས་བསྟན་པ་ནི། དེ་ནི་གཟའ་རྣམས་ཀྱི་ཞེས་སོགས་དང༌། གཉིས་པ་འཆར་བའི་གཟའི་ལམ་

མཚོན་པ་ནི། དེའི་ལམ་ཡང་ཞེས་སོགས་ཏེ་དེ་དག་ནི་མཁས་པ་དགའ་བྱེད་དུ་བཤད་པ་ལྟར་ཤེས་

པར་བྱ་ལ། གསུམ་པ་ལམ་གྱིས་ཞི་དྲག་གི་གཟའ་དབྱེ་བ་ནི། གཡོན་པའི་ལམ་ལ་གནས་པ་ཞེས་

སོགས་དང༌། ཞི་དྲག་གི་གཟའ་འཐབ་ཚུལ་ནི། དེ་བཞིན་དུ་སླར་ཡང་གསལ་བར་ཞེས་སོགས་ཏེ། 

དེ་དག་ནི་གོ་སླ་ཞིང༌། ལྔ་པ་ཟླ་བའི་རྭའི་ལྟས་བརྟག་པ་ནི། དེ་བཞིན་དུ་ཟླ་བའི་རྭ་མཐོ་བ་ཡང༌། 

ཞེས་སོགས་ཏེ་འདིའི་དོན་ལ། ཁ་ཅིག་ན་རེ་ལྷོར་བགྲོད་པ་ཟླ་བ་ལྷོ་བྱང་དུ་བགྲོད་པའི་ལྷོ་བགྲོད་

ནི་མ་ཡིན་ཏེ། གལ་ཏེ་ཡིན་ན་ཟླ་བའི་རྭ་ལྷོ་ངོས་མཐོ་བ་ལོ་རེ་བཞིན་འབྱུང་བའི་སྐྱོན་དུ་འགྱུར་བའི་

ཕྱིར་རོ། །དེས་ན་སྤྱིར་ཟླ་བ་ཉི་མ་ལ་ནུབ་པ་ཡང་གཡོན་ནས་ནུབ་ཅིང༌། ཉི་མ་ལས་འཆར་བ་ན་

གཡོན་ནས་འཆར་བ་ཡིན་པ་ལ། སྐབས་ཁ་ཅིག་ཏུ་འཇིག་རྟེན་དུ་མི་ཤིས་པ་འབྱུང་བའི་རྒྱུ་ལས་ཉི་

མའི་གཡས་ནས་ནུབ་ཅིང་གཡས་ནས་འཆར་བ་ལ་ལྷོར་བགྲོད་པ་ཞེས་བྱ་ཞིང༌། དེའི་ཚེ་རྩེ་མོའམ་

རྭ་ལྷོ་ངོས་མ་མཐོ་བར་སྣང་བ་ཡིན་ནོ་ཞེས་ཟེར་ལ། ཁ་ཅིག་བྱང་གི་རྭ་མཐོ་བ་དང་ལྷོའ་ིརྭ་མཐོ་བ་

གཉིས་ཀ་དེ་ལྟར་ཡིན་གྱི། ངོ་བོ་ཉིད་ཀྱིས་ནི་ཟླ་བ་ཉི་མའི་གཡས་གཡོན་ནས་འཆར་ནུབ་བྱེད་པ་

མ་ཡིན་ཏེ། འགྲོ་བ་མགྱོགས་པས་རྟག་པར་ཉི་མའི་མདུན་ནས་རྒྱུ་བའི་ཕྱིར་རོ། །ཞེས་ཟེར་རོ།།

དྲུག་པ་ཉི་ཟླ་ལ་སྒྲ་གཅན་འཇུག་ཚུལ་བཤད་པ་ནི། ད་ནི་ཉི་ཟླ་ལ་སྒྲ་གཅན་རབ་ཏུ་འཇུག་

པའི་ཕྱོགས་ཀྱི་ངེས་པ་གསུངས་ཏེ། ཚིགས་མཚམས་སུ་ནི་ཉའི་མཚམས་སུ་ཉི་ཟླ་ལ་སྒྲ་གཅན་

འཇུག་གོ །ཡང་ཡིག་གིས་གནམ་སྟོང་གི་མཚམས་སུ་ཡང་ངོ་། །སྒྲ་གཅན་གདོང་དང་ཟླ་བ་མཉམ་

པར་འགྲོ་བ་ནི་ཟླ་བ་ལ་མངོན་དུ་ཕྱོགས་པ་སྟེ། གདོང་གི་སྐར་མའི་མདུན་ན་ཚེས་སྔ་མའི་ཟླ་སྐར་

གནས་པ་སྟེ། དེའི་ཚེ་གདོང་ཟླ་བ་ལ་མངོན་དུ་ཕྱོགས་པ་འཛིན་པ་ཁོ་ནར་འགྱུར་རོ། །འདིར་

མངོན་དུ་ཕྱོགས་པ་ནི་ཟླ་བའི་ཤར་དུ་འཛིན་པ་སྟེ་དེ་བཞིན་དུ་གདོང་གི་སྐར་མའི་ལྷོ་ནུབ་ན་ཟླ་སྐར་



ཁམས་ལེའི་མདོར་བསྡུས་དགུ་པའི་རྣམ་བཤད། 57

གནས་པའི་ཚེ་གདོང་གིས་ཟླ་བའི་བྱང་ཤར་ནས་འཛིན་ནོ། །དེ་ཉིད་སྒྲ་གཅན་འཁོར་བའི་དབང་

གིས་ཤེས་པར་བྱ་སྟེ། དེ་ནི་བྱེད་པའི་རྩིས་གཞན་ཐམས་ཅད་ལ་རབ་ཏུ་གྲགས་པའི་ཕྱིར། འདིར་

ཕྱོགས་གང་ནས་འཛིན་པའི་ཚུལ་རྒྱས་པ་བཅོམ་ལྡན་འདས་འཇམ་དཔལ་གྱིས་འབད་པ་མ་མཛད་

དོ། །ཟླ་བའི་གཡོན་དུ་སྒྲ་གཅན་རྒྱུ་བ་དག་ལ་གཡས་མིན་དུ་སྟེ་ཞེས་པ་ནི་གཡོན་དུ་སྒྲ་གཅན་

འཁོར་བ་ལ་ཟླ་བའི་གཡས་མིན་གཡོན་དུ་སྟེ་བྱང་དུ་ཟླ་བ་འཛིན་པར་འགྱུར་རོ།།

ཉི་མའི་འགྲོད་པའི་དབང་གིས་གཡས་ལ་གཡས་པའི་ཆར་ཞེས་པ་ནི་ཉི་མའི་ལོངས་སྤྱོད་

ལས་བྱུང་བ་ཟླ་བའི་བགྲོད་པའི་དབང་གིས་ཏེ་ཉི་མའི་བགྲོད་པའི་དབང་གིས་ཞེས་སོ། །གཡས་ལ་

སྟེ་ཟླ་བའི་གཡས་སུ་ལྷོར་སྒྲ་གཅན་འཁོར་བ་ལ་ཟླ་བའི་གཡས་སུ་སྟེ་ལྷོ་ཕྱོགས་ནས་ཟླ་བ་འཛིན་

པར་འགྱུར་རོ། །དེ་བཞིན་དུ་སྒྲ་གཅན་གྱི་སྐར་མའི་ནུབ་བྱང་དུ་ཟླ་བ་གནས་ན་ཟླ་བའི་ཤར་ལྷོ་

དང་བྱང་ཤར་དུ་གནས་ན་ཟླ་བའི་ལྷོ་ནུབ་དང༌། ཤར་ལྷོར་གནས་ན་ཟླ་བའི་ནུབ་བྱང་ནས་འཛིན་

ཏེ། དེ་ལྟར་སྒྲ་གཅན་གྱིས་ནི་ཕྱོགས་མཚམས་སུ་འཛིན་རི་བོང་འཛིན་པ་ཞེས་པ་ནི་དེ་ལྟར་བརྗོད་

པའི་རིམ་པས་འཁོར་བའི་དབང་གིས་རི་བོང་འཛིན་པ་སྒྲ་གཅན་གྱིས་ཕྱོགས་མཚམས་སུ་འཛིན་

ནོ། །འབྱུང་བ་དག་ནི་རྒྱབ་ཏུ་ཡང་སྒྲ་གཅན་ཤར་ལ་སོགས་པའི་ཕྱོགས་གཞན་འཁོར་ནས་འབྱུང་

འགྲོས་ལ་གནས་པ་དག་ནི་ཟླ་བའི་ནུབ་ཏུ་འཁོར་བས་སྒྲ་གཅན་གྱི་ཤར་དུ་ཟླ་བའི་སྐར་མ་གནས་

པའི་ཚེ་སྒྲ་གཅན་གྱིས་ཟླ་བ་རྒྱབ་ཏུ་སྟེ་ནུབ་ཕྱོགས་ནས་འཛིན་ནོ།།

འདི་དག་ནི་གཟས་འཛིན་མི་འབྱུང་བའི་ཞག་འགའི་གོང་ནས་རྒྱུ་སྐར་ལ་བརྟག་པའམ། 

གོ་ལའི་འཁོར་ལོ་ལས་ཤེས་པར་བྱའོ། །ཞིབ་པར་རྩ་བའི་རྒྱུད་དམ་གཞན་མུ་སྟེགས་ཀྱི་བྱེད་པའི་

རྩིས་ཀྱི་བསྟན་བཅོས་གཞན་ལ་ཡང་བལྟས་ནས་སྒྲ་གཅན་འཁོར་བ་དང་སྒྲ་གཅན་གྱིས་འཛིན་

པའི་མཚན་ཉིད་ལ་སོགས་པ་ཤེས་པར་བྱའོ། །དེ་ལྟར་ཟླ་བའི་བགྲོད་པའི་དབང་གིས་སྒྲ་གཅན་ཟླ་

བའི་ཕྱོགས་དང་མཚམས་སུ་གནས་པས་ཟླ་བ་འཛིན་ཡང༌། ཟླ་བ་ཆ་ཡོངས་སུ་རྫོགས་པའི་བཅུ་

དྲུག་པ་ནི་ཟླ་བའི་ཤར་མཐའ་ཁོ་ནར་བཞག་དགོས་པའི་ཕྱིར་དངོས་པོ་ལ་ཟླ་བའི་ཤར་གྱི་ཕྱོགས་

སུ་གཏོགས་པ་ཁོ་ན་ནས་སྒྲ་གཅན་ཐོག་མར་འཇུག་ཀྱང༌། ཕྱོགས་གཞན་ནས་གཟུང་བར་སྣང་བ་

དག་ནི་ཟླ་བ་འཁོར་བའི་དབང་གིས་ཡིན་ནོ་ཞེས་བླ་མ་དག་འཆད་དོ།།

༈ གསུམ་པ་མཁའ་ལ་གཟའ་སྐར་འཁོར་བའི་དབང་གིས་ས་ལ་དུས་སོ་སོར་འགྱུར་ཚུལ་

སྟོན་པ་ཁྱིམ་བཅུ་གཉིས་ཀྱི་རྣམ་པས་ས་འཁོར་བའི་ངོ་བོ་ཉིད་ཀྱིས་གནས་པ་ལ་གཉིས། ཁྱིམ་

བཅུ་གཉིས་ཀྱི་རྣམ་པས་སྟེང་དུ་ནམ་མཁའ་ལ་འཁོར་ཚུལ། དེའི་དབང་གིས་ས་དུམ་བུ་བཅུ་

གཉིས་ལ་དུས་འཁོར་ཚུལ་སོགས་བཤད་པའོ། །དང་པོ་ལ་གཉིས། གོ་ལའི་གནས་ཚུལ་བཤད་

པ་དང༌། འཇིག་རྟེན་སྤྱི་ལུགས་ཀྱི་གོ་ལའི་རྒྱ་ཚད་ལ་སོགས་པ་བཤད་པའོ། །དང་པོ་ལ་གཉིས། 

རྒྱུ་སྐར་གྱི་གོ་ལ་མདོར་བསྟན་པ་དང༌། ཁྱིམ་གྱི་གོ་ལ་རྒྱས་པར་བཤད་པའོ། །དང་པོ་ནི། ད་ནི་

ཅེས་སོགས་ཀྱིས་མཚམས་སྦྱར་ནས། ཐ་སྐར་ལ་སོགས་ཅེས་པ་རྩ་འགྲེལ་གྱི་དོན་དངོས་འཆད་

པ་སྟེ། ལྷོ་གླིང་དབུས་མ་འདིར་ཐ་སྐར་གྱི་སྟེང་དུ་ཉི་མས་སླེབ་པ་ན་དཔྱིད་ཉིན་མཚན་མཉམ་པས་

དེའི་ཚེ་རྒྱུ་སྐར་གྱི་གནས་ཚུལ་གྱི་དབང་དུ་བྱས་ན། བྱང་དུ་ཐ་སྐར་ལ་སོགས་པ་ནག་པའི་ཐོབ་

ཐང་གི་ནམ་མཁའི་གོ་ས་བྱེད་དང༌། ལྷོར་ནག་པ་ཕྱེད་ལ་སོགས་པ་ནམ་གྲུའི་མཐར་སའི་དུམ་བུ་

འདིར་ལུག་དང་སྲང་དང་ལ་སོགས་པ་དུམ་བུ་གཞན་དང་གཞན་དུ་གླང་དང་སྡིག་པ་ལ་སོགས་

པ་རྣམས་ལ་ཉི་མ་གནས་པའི་ཚེ་དཔྱིད་དང་སྟོན་གྱི་ཉིན་མཚན་མཉམ་པ་ལ། བྱང་གངས་རི་ནས་

ལྷོ་མེ་རིའི་བར་གྱི་དབུས་ཏེ་ཕྱེད་ནི་ལན་ཚྭའི་རྒྱ་མཚོའི་ཞེང་ཚད་ཆ་བཞིར་བགོས་པའི་བཞི་ཆ་

ནང་མའི་སྟེང་དུ་ཉིན་མཚན་མཉམ་པའི་གོ་ལའི་རི་མོ་སྟེ། དེ་ལ་ཉི་མ་སླེབ་པའི་ཉིན་ཞག་ལ་དུམ་

བུ་སོ་སོར་ཉི་མ་འཆར་བ་དང་ནུབ་པའི་རྒྱུ་ལས་ཉིན་མོ་དང་མཚན་མོ་ཆུ་ཚོད་སུམ་ཅུ་སུམ་ཅུའི་ 

བདག་ཉིད་ཅན་དུ་འགྱུར་རོ།།

གཉིས་པ་ལ་བཞི་ལས། དང་པོ་བཤད་བྱ་དགོད་པ་ནི། གོ་ལ་དེ་ཉིད་ནི་ཅེས་པ་ནས། ཞེས་

པ་ནིའི་བར་ཏེ། ཉིན་མཚན་མཉམ་པའི་གོ་ལའི་རི་མོ་ལས་གཡས་སུ་རྒྱུ་སྐར་གྱི་གོ་ས་རངས་པོ་

བཅུ་གསུམ་དང་ཕྱེད་མ་གཅིག་སྟེ་གནས་བཅུ་བཞི་དང༌། གཡོན་དུའང་བཅུ་བཞི་སྟེ། དེ་ལྟར་རྒྱུ་

སྐར་གྱི་དབྱེ་བས་ཕྱེ་བའི་གནས་བཅུ་བཞི་ལ་སྲིད་པའི་གནས་ཞེས་བྱའོ། །གཉིས་པ་མི་ཤེས་པས་

བརྟགས་པའི་གོ་ལ་དགག་པ་ནི། ལས་ཀྱིས་ཁྱད་པར་ཅན་འཛམ་གླིང་ཆུང་ངུ་འདིར་མི་ཤེས་པའི་

དབང་གིས་གོ་ལའི་འདོད་པ་རྣམ་པ་སྣ་ཚོགས་པ་གཟའ་རྣམས་གང་ནས་བགྲོད་པའི་གནས་ལ་

སོགས་པའི་དབྱེ་བ་ལུགས་ཐ་དད་པ་མུ་སྟེགས་པ་ཁ་ཅིག་བརྗོད་དོ། །ཇི་ལྟར་ཞེ་ན། འདིར་ཁྱིམ་



ཁམས་ལེའི་མདོར་བསྡུས་དགུ་པའི་རྣམ་བཤད། 59

གྱི་གོ་ལ་ལ་གཟའ་བརྒྱད་པོ་ཅེས་པ་ནས། རྒྱུ་སྐར་ལ་འཁོར་བའི་གྲངས་མཉམ་སྟེ། དཔེར་ན་ཅེས་

པ་ནས། བ་ལང་དེ་རྣམས་ལ། འགྲོ་བ་མགྱོགས་བུལ་ཡོད་ཀྱང་དབུས་ཀྱི་ཀ་བ་ལ་འཁོར་གྲངས་

མཉམ་པ་དེ་བཞིན་དུ་གཟའ་རྣམས་ཀྱང་རྒྱུ་སྐར་ལ་སྤྱོད་པའི་སྒོ་ནས་རི་རབ་འཁོར་བའི་གྲངས་

མཉམ་པར་རིག་པར་བྱའོ་ཞེས་གྲག་གོ །ཞེས་ཕྱོགས་སྔ་མ་བཀོད་ནས། དེ་འགོག་པ་ནི། རང་གི་

ལུགས་བཞག་པ་འདོད་པ་གཉིས་པར་བྱས་པ་ལ་ལྟོས་པའི་འདོད་པ་དང་པོ་འཇིག་རྟེན་མུ་སྟེགས་

པའི་ལུགས་རིགས་པས་རྣམ་པར་དཔྱད་པར་བྱ་སྟེ། དེའི་རྒྱུ་མཚན་ཡང་འདིར་མུ་སྟེགས་རང་རང་

གི་གྲུབ་པའི་མཐའི་བསམ་པའི་དབང་ཙམ་གྱིས་རྣམ་པར་བཞག་པས་རྩིས་ཀྱི་ཐ་སྙད་རྣམ་པར་དག་

པ་མེད་ཅིང༌། གོ་ལ་ལ་སོགས་པའི་འདོད་པ་རིགས་གཅིག་ཏུ་མི་འགྱུར་རོ། །རྒྱུ་མཚན་དེ་ཉིད་ཀྱི་

ཕྱིར་ལུགས་དེ་རིགས་པས་རྣམ་པར་དཔྱད་པར་བྱ་སྟེ་ཞེས་བཤད་པར་བྱའོ། །འདི་འགྱུར་ཅུང་མ་

བདེ་བས་འབྲུ་མནོན་དཀའ་བར་བྱུང་འདུག་ཅིང༌། གྱི་ཅོ་དང་ཙ་མི་དང་ལོ་གྲགས་སོགས་ཀྱི་འགྱུར་

མི་འདྲ་བ་ཁ་ཡར་འདུག་ཀྱང་འདི་ལས་བཤད་བདེ་བའི་ཁྱད་པར་ཅི་ཡང་མི་སྣང་བས་འགྱུར་བཅོས་

ནས་འཆད་པ་སོགས་མ་བྱས་སོ།།

འདིར་བླ་མ་སྔ་མ་དག་ན་རེ། ཀ་བ་ལ་ཉེ་བར་འཁོར་བ་གང་ཡིན་པ་དེ་ནི་ལ་སོགས་པའི་

གཞུང་འདི་དག་སློབ་དཔོན་ཨ་བྷྱས་རང་གཞུང་དུ་བྱས་པས་ཤིན་ཏུ་ནོར་བར་སྨྲ་ཞིང༌། ཨ་བྷྱས་

དུས་འཁོར་མི་ཤེས་པ་ལ་སོགས་པའི་སྐུར་བ་འདེབས་པ་ལ་གྱ་ཚོམས་སུ་འཇུག་པར་བྱེད་དོ། །དེ་

ནི་ཨ་བྷྱས་འགྲེལ་ཆེན་གྱི་རང་གཞུང་གཞན་གཞུང་མ་ཕྱེད་པ་མ་ཡིན་གྱི། དེ་ལྟར་སྨྲ་བ་པོ་དེ་དག་

ཐམས་ཅད་ཀྱིས་ཨ་བྷྱའི་གཞུང་དེར་གཞན་འདོད་བརྗོད་པ་དང་རང་ལུགས་བཀོད་པའི་གཞུང་གི་

མཚམས་མ་ཕྱེད་པར་རང་རྟགས་བསྟན་པ་ཡིན་ནོ། །ཨ་བྷྱས་དུས་འཁོར་ལ་འཇུག་པར། འབྲུ་

སྙིལ་བའི་དབུས་ཀྱི་ཀ་བ་བཞིན་དང་གླང་བཞིན་འཁོར་བ།1 ཞེས་འབྱུང་བ་ནི་རང་ལུགས་བཞག་

པའི་གཞུང་མ་ཡིན་གྱི། དེ་ཉིད་ལས། འདིར་ཡང་འབྲུ་སྙིལ་བའི་དབུས་ཀྱི་ཀ་བ་བཞིན་དང་གླང་

བཞིན་འཁོར་ལ། རྒྱུ་སྐར་དབྱུག་གུ་ལ་སོགས་པ་ནས་ནག་པའི་ཕྱེད་ཀྱི་བར་དུ་བྱང་ཕྱོགས་ཀྱི་རེ་

ཁ་ལ། ལྷོ་ཕྱོགས་སུ་ཡང་ནག་པའི་ཕྱེད་ལ་སོགས་པ་ནམ་གྲུའི་མཐར་རོ། །དེ་རྣམས་ཁོ་ན་ལ་རྐང་

1  བསྟན་འགྱུར། དཔེ་བསྡུར་མ། དེབ། ༧ ཤོག ༡༥༧༦ ཕྲེང་། ༡༠

པ་དང་བཅས་པའི་རྒྱུ་སྐར་གཉིས་ལ་ཁྱིམ་གཅིག་ཉིད་དོ། །དེ་ལྟར་ཁྱིམ་བཅུ་གཉིས་པོ་རྣམ་པར་

བཞག་གོ་ཅེས་པ་ནི། གཞན་གྱི་ལུགས་བརྗོད་པ་སྟེ། འདིར་ཡང་མུ་སྟེགས་པ་དག་གིས་ཚུལ་དེ་

ལྟར་རྣམ་པར་བཞག་གོ་ཞེས་བྱ་བའི་དོན་ཏོ།།

མུ་སྟེགས་ཀྱི་འདོད་པ་དེ་ཉིད་འགོག་པ་ན། འདིར་གོ་ལ་ལ་ཞེས་སོགས་ཀྱིས། དལ་

མྱུར་གྱི་གཟའ་རྣམས་སྟེང་འོག་ཏུ་གནས་སམ་གཡས་གཡོན་དུ་གནས་ཞེས་བརྟགས་ནས་དང་པོ་

འགོག་པ་ན། སྟེང་འོག་ཏུ་གནས་པ་དེའི་ཚེ་མྱུར་བ་དང་དལ་བའི་གཟའ་དག་ནམ་ཡང་ཕྲད་པར་མི་

འགྱུར་ཏེ། རང་གི་གནས་སྟེང་འོག་གི་ལམ་ཡོངས་སུ་མི་གཏོང་བའི་ཕྱིར་རོ། །ཞེས་བརྗོད་པ་ལ། 

དོན་ལ་མ་ཕྲད་ཀྱང་འོག་གི་གཟས་སྟེང་གི་གཟའ་བསྒྲིབ་པ་ལ་ས་སྟེང་གི་མིས་ཕྲད་པར་བཟུང་ནས་

དེའི་ཐ་སྙད་བྱེད་པ་ཡིན་ནོ་ཞེས་པའི་སྐྱོན་སྤོང་འགོག་པ་ནི། སྐྱོན་སྤོང་འདི་ལ་གནོད་པ་བརྗོད་པ། 

འདིར་མཉམ་པ་ཉིད་ནི་ཉི་མས་སྟེང་གི་གཟའ་བསྒྲིབ་པ་ལ་མཚོན་ན། ཉི་མ་གུང་གི་དུས་ལ་སྟེ་སྔ་དྲོ་

ཉི་མ་འཆར་བ་དང་དགོང་མོ་ཉི་མ་ནུབ་པའི་དུས་ལ་མ་ཡིན་ནོ།།

དེས་ན་སྔ་དྲོ་ཉི་མ་འཆར་བའི་དུས་སུ་ཞེས་སོགས་ཀྱིས་བཀག་ནས། ཕྱོགས་གཉིས་

པ་གཡས་གཡོན་དུ་གནས་པ་ལ་ཡང་སྐྱོན་དེ་ཉིད་དུ་འགྱུར་བར་སྟོན་པ་ནི། དེ་བཞིན་དུ་སོགས་

སོ། །དབུས་ཀྱི་ཀ་བ་ལ་འབྲུ་སྙིལ་བའི་བ་ལང་ཉེ་རིང་དུ་འཁོར་བ་ལྟར་རི་རབ་ལ་གཟའ་རྣམས་ཉེ་

རིང་དུ་འཁོར་ཚུལ་བྱིས་པ་རྣམས་ཞེས་པ་ནས་བཀོད་པ་སྟེ། འདིར་ཁྱིམ་གྱི་འཁོར་ལོའ་ིམཐའ་ནས་

ནང་དུ་རིམ་པ་བཞིན་མགྱོགས་རིམ་གྱིས། གནས་དང་པོ་ལ་ཟླ་བ་དང༌ཅེས་པ་ནས། སྤེན་པ་གནས་

སོ་ཞེས་བྱ་བ་ནི་མུ་སྟེགས་འདོད་པ་ལྟར་གནས་དེ་དང་དེར་ངེས་པ་མ་ཡིན་གྱི་ལན་རེ་ཙམ་སྲིད་

པའོ། །ལྷུན་པོ་ལ་གནས་སོ་སོར་ཉེ་རིང་དུ་གནས་པ་དེ་ཡང་ཕྱོགས་མཚམས་ཐ་དད་ན་ཉེ་བ་དང་

རིང་བའི་ཚུལ་གྱིས་གནས་པར་འདོད་པ་ཡིན་གྱི། ཕྱོགས་གཅིག་ནས་ཕྱི་ནང་དུ་གྲལ་ལ་བསྒྲིགས་

པ་བཞིན་གནས་པར་མུ་སྟེགས་ཀྱང་མི་འདོད་དོ། །དེའི་ཕྱིར་དོན་དམ་པར་ཅེས་སོགས་ནི་བཀག་

པས་གྲུབ་པའི་དོན་བསྡུ་བ་དང༌། བྱིས་པ་རྣམས་ཞེས་སོགས་ནི་སྔར་མུ་སྟེགས་ཀྱི་འདོད་པ་གཟའ་

རྣམས་མི་རབ་ལ་ཉེ་རིང་དུ་འཁོར་བར་འདོད་པའི་འདོད་པའི་འདོད་ཚུལ་གསལ་བར་འཆད་པ་གཙོ་

བོ་ཡིན་པས། འདི་དག་རང་ལུགས་འཇོག་པའི་བསྡུས་དོན་གྱི་ནང་དུ་བཤད་པ་མི་ལེགས་སོ།།

གསུམ་པ་རང་ལུགས་ཀྱི་གཟའི་གནས་དང་བགྲོད་ཚུལ་མཚོན་པ་ཙམ་བསྟན་པ་ནི། 

འདིར་ཁྱིམ་གྱི་འཁོར་ལོ་ལ་ཞེས་སོགས་ཏེ་གོ་སླའོ། །བཞི་པ་བགྲོད་པ་ཤེས་པའི་དོན་དུ་ཁྱིམ་གྱི་

གོ་ལ་བསྟན་པ་ནི། འདི་དག་གི་ཞེས་སོགས་བཤད་པའི་མཚམས་སྦྱོར་བ་སྟེ། གཞུང་ལྷག་མས་

ཁྱིམ་གྱི་གོ་ལ་དངོས་འཆད་པ་ལ། གོ་ལ་ཅེས་པ་ནི་སཾ་ཀྲི་ཊའི་སྐད་སོར་བཞག་ཡིན་ཅིང་དེ་ཉིད་

ལོ་ཙྪ་བ་སྔ་མ་ཁ་ཅིག་གིས་ཁོངས་དང༌། ཁ་ཅིག་གིས་སྦུབས་དང༌། ཁ་ཅིག་གིས་ཟླུམ་པོར་བསྒྱུར་

མོད་ཀྱང༌། སྐབས་སུ་བབ་པ་ནི་ཟླུམ་པོ་ཡིན་ལ། དེ་ཡང་བསིལ་རིའི་སྟེང་གི་ནམ་མཁའི་མཐའི་

བར་གྱི་ས་དང་ལན་ཚྭའི་རྒྱ་མཚོའི་སྟེང་གི་ནམ་མཁའ་ལ་གཟའ་དང་རྒྱུ་སྐར་རྣམས་འདེགས་བྱེད་

ཀྱི་རླུང་གིས་བཏེག་ནས་རི་རབ་དབུས་སུ་གནས་པ་ལ་བསྐོར་བའི་ཚུལ་གྱིས་འཁོར་བའི་ཟླུམ་པོ་

ནི་ཁྱིམ་གྱི་གོ་ལ་ཞེས་བྱ་ཞིང༌། འདི་ལས་དུམ་བུ་བཅུ་གཉིས་པོ་ཐམས་ཅད་ཀྱི་སྤྱིའི་གོ་ལ་དང༌། 

གླིང་འདི་ལྟ་བུ་ས་དུམ་བུ་རེ་རེའི་སྟེང་གི་ནམ་མཁའི་གོ་ལ་ཟླུམ་པོ་སྟེ་གོ་ལ་ཆེ་ཆུང་རིགས་གཉིས་

ཡོད་དོ། །དེ་ལ་འདེགས་བྱ་ནི་སྐར་ཁྱིམ་གྱི་གོ་ལ་ཉིད་ཡིན་ཞིང༌རླུང་ནི་དེ་འདེགས་བྱེད་ཡིན་གྱི། 

འདེགས་བྱེད་ཀྱི་རླུང་ཙམ་གོ་ལའི་མཚན་གཞིར་མི་གཟུང་ངོ༌།།

རྒྱུ་སྐར་གཡས་སུ་རྒྱུ་སྐར་བཅུ་གསུམ་མོ་ཞེས་པའི་བར་གོ་ལ་གཞུའི་རྣམ་པའི་ཞེས་

སོགས་ཀྱི་དོན། གཞུའི་དབྱིབས་དང་པད་འདབ་བཟང་པོའ་ིདབྱིབས་སུ་གནས་པར་གསུངས་པ་

འདིས། ལྷོར་གནས་པའི་རྒྱུ་སྐར་གྱི་ཁྱིམ་དྲུག་དང༌། བྱང་དུ་གནས་པའི་རྒྱུ་སྐར་གྱི་ཁྱིམ་དྲུག་ཇི་

ལྟར་གནས་པའི་དབྱིབས་མི་འདྲ་བར་བསྟན་ནོ་སྙམ་དུ་ཕལ་ཆེ་བ་ཞིག་གིས་བཟུང་ནས་དོན་སྤྱི་

བློ་ལ་འཆར་དཀའ་བར་བྱུང་འདུག་མོད་ཀྱང༌། རྒྱུད་ལས། གཞུའི་རྣམ་པ་ཞེས་དང༌། པད་འདབ་

བཟང་པོ་བཞིན་དུ་ཞེས་དཔེ་སོ་སོར་སྨོས་པ་ནི་མེ་ཏོག་ཕྲེང་འཛིན་གྱི་སྡེབ་སྦྱོར་སྒྲིག་པའི་ཕྱིར་

ཡིན་གྱི། པད་འདབ་བཟང་པོ་བཞིན་ཞེས་པ་ཡང་པད་འདབ་ཡོངས་རྫོགས་ཀྱི་རྣམ་པ་འོང་དོན་

མེད་པས་པདྨའི་འདབ་མ་ཟླུམ་པོ་གཅིག་གི་ཕྱེད་ཀྱི་རྣམ་པ་ཡིན་ལ། དེ་ཡང་འོད་མའི་གཞུའི་

རྣམ་པ་དབྱིབས་འདྲ་བས་གཞུའི་རྣམ་པ་ཞེས་གསུངས་པ་དང༌། པད་འདབ་བཟང་པོ་བཞིན་ཞེས་ 

གསུངས་པ་གཉིས་ཀྱི་དོན་འདྲའོ།།

དེ་ཡང་གླིང་འདིའི་ཉིན་མཚན་མཉམ་པའི་གོ་ལའི་རི་མོ་དབུས་སུ་བྱས་ནས་གླིང་འདི་རང་

གི་ཐད་ཀྱི་སྟེང་གི་ནམ་མཁའ་ལ་སྐར་ཁྱིམ་བཅུ་གཉིས་ཟླུམ་པོར་བཀོད་པའི་ཚེ། ཟླུམ་པོ་དེའི་ཕྱེད་

ཁྱིམ་དྲུག་གཡས་དང། ཟླུམ་པོ་ཕྱེད་ཁྱིམ་དྲུག་གཡོན་དུ་གནས་པའི་དོན་ཏེ། ཁྱིམ་དྲུག་དྲུག་ལ་རྒྱུ་

སྐར་གྱི་གནས་ཕྱེད་དང་བཅུ་བཞི་བཅུ་བཞི་ཡོད་ཅིང༌། གཡས་ནི་མེ་རིའི་ཕྱོགས་དང༌། གཡོན་ནི་

གསིལ་རིའི་ཕྱོགས་ཏེ། ཉི་མ་ཁ་ཤར་ལ་བལྟས་ནས་རང་འགྲོས་བྱེད་པས་དེའི་གནས་གཡོན་གྱི་

དབང་དུ་བྱས་པའོ། །གླིང་བཅུ་གཉིས་པོ་རེ་རེའི་ཐད་ཀྱི་སྟེང་གི་སྐར་ཁྱིམ་ཟླུམ་པོའ་ིདབུས་གླིང་

རང་རང་གི་ཉིན་མཚན་མཉམ་པའི་རི་མོའ་ིསྟེང་ནས་གཡས་གཡོན་དུ་ཁྱིམ་དྲུག་དྲུག་གནས་ཚུལ་

འདི་དང་རིགས་འདྲ་ཞིང༌། ཉི་ཟླ་གླིང་བཅུ་གཉིས་པོ་གང་གི་དབང་དུ་བྱས་ཀྱང་རང་འགྲོས་གླིང་

དེའི་ཤར་ལ་ཁ་བལྟས་ནས་བྱེད་པར་ཁྱད་པར་མེད་དོ།།

རླུང་འགྲོས་ཀྱིས་ནི་ཞག་རེ་བཞིན་རི་རབ་ལ་གཡས་སྐོར་དུ་འདེགས་བྱེད་ཀྱི་རླུང་

གི་ཤ གས་ཀྱིས་བགྲོད་པར་བྱེད་དེ། འོག་ཏུ་འགྲེལ་པར། དེའི་ཕྱིར་འཁོར་བའི་ཤ གས་འདི་ནི་

ཁྱིམ་གྱི་ཡིན་གྱི། ཁྱིམ་གྱི་གཞི་ལ་གནས་པའི་ཉི་མ་ནི་མ་ཡིན་ནོ། །འདིར་ཁྱིམ་གྱི་འཁོར་ལོ་ནི་

གཡས་སྐོར་གྱིས་འཁོར་ཏེ། གཟའ་རྣམས་ནི་ཁྱིམ་དག་ལ་གཡས་མིན་གྱི་རྒྱུའོ་1ཞེས་གསུངས་

པའི་དོན་ཡང་དེ་ལྟར་ཡིན་ལ། ཉི་མ་རང་འགྲོས་དེ་ལྟར་བྱས་པས་རྒྱུ་སྐར་ཇི་འདྲ་བ་ཞིག་གི་

ཐོབ་སྐལ་གྱི་ནམ་མཁའི་གོ་ལ་དེར་སླེབ་པ་དེའི་སྒོ་ནས་ཉི་མ་ལུག་ལ་སོགས་པའི་ཁྱིམ་དེ་དང་ 

དེར་སླེབ་པའི་ཐ་སྙད་བྱེད་དོ།།

འདིར་ཊཱིཀ་བྱེད་ཁ་ཅིག་ན་རེ། སྐབས་འདིར་ཁྱིམ་གྱི་ཆགས་ཚུལ་ལྷོར་གཞུའི་རྣམ་པ་

དང་བྱང་དུ་པད་འདབ་ཀྱི་རྣམ་པར་གནས་པར་བསྟན་པ་འདི་གླིང་ཐམས་ཅད་ཀྱི་ལྷོ་བྱང་བགྲོད་

པ་མཐར་ཐུག་གི་སྐར་མའི་གནས་ཚུལ་ཡིན་གྱི། གླིང་འདིར་ཉིན་མཚན་མཉམ་དུས་ཀྱི་ཁྱིམ་ཕྱེད་

ཕྱེད་ཁོ་ནའི་དབང་དུ་བྱས་པ་མ་ཡིན་ནོ་ཞེས་ཟེར་ཞིང༌། གཡས་སུ་གནས་བཅུ་བཞི་དང་གཡོན་དུ་

གནས་བཅུ་བཞི་ཞེས་སོགས་ལ་རི་རབ་ཀྱི་གཡས་དང་གཡོན་ཞེས་པ་དང༌། ལྷོར་གཞུ་དང་བྱང་

དུ་པདྨའི་རྣམ་པ་ཞེས་པ་ལ་ཡང་རི་རབ་ཀྱི་ལྷོ་དང་རི་རབ་ཀྱི་བྱང་ཞེས་འཆད་པར་བྱེད་དོ། །ཚུལ་

དེ་ནི་མི་རིགས་ཏེ། ལྷོར་ཁྱིམ་དྲུག་དང་བྱང་དུ་ཁྱིམ་དྲུག་གནས་པ་ནི་གོ་ལ་ཉིན་མཚན་མཉམ་པའི་

1  བསྟན་འགྱུར། དཔེ་བསྡུར་མ། དེབ། ༦ ཤོག ༤༦༠ ཕྲེང་། ༡༠

རི་མོའ་ིདབུས་ནས་ལྷོའམ་གཡས་སུ་ཁྱིམ་དྲུག་དང༌། བྱང་ངམ་གཡོན་དུ་ཁྱིམ་དྲུག་གནས་པ་ལ་

འགྲེལ་པས་དངོས་སུ་གསལ་བར་བཤད་པ་ལས་དངོས་སུ་ལྡོག་སྟེ་སྨྲ་བའི་ཕྱིར་རོ།།

གོ་ལའི་དབུས་རི་རབ་ཀྱི་དབུས་ནས་ཤར་ནུབ་ཏུ་ཚངས་ཐིག་བཏབ་པའི་དབང་དུ་བྱས་

པའི་དབུས་ཡིན་ཞིང༌། དེའི་གཡས་གཡོན་ལ་བྱེད་དོ་སྙམ་ན། ཉིན་མཚན་མཉམ་པའི་རི་མོ་རི་

རབ་ཀྱི་དབུས་ཀྱི་རི་མོ་ལ་བྱེད་དགོས་པས་ཤིན་ཏུ་ཡ་མཚན་ཞིང༌། གོ་ལའི་དབུས་རི་རབ་ཀྱི་

དབུས་ལ་བྱེད་ན་གོ་ལའི་ཐད་ཀའི་རྒྱ་ཚད་དཔག་ཚད་འབུམ་ཕྲག་གཉིས་སུ་འགྱུར་བས་དཔག་

ཚད་སྟོང་ཕྲག་བདུན་ཅུ་རྩ་ལྔའི་ཚད་དུ་བཤད་པ་དང༌དངོས་སུ་འགལ་ལ། ཁྱེད་ཀྱི་འཆད་ཚུལ་དེ་

ལྟར་ན་གཞུང་འདི་དག་ཀྱང་འཇིག་རྟེན་སྤྱི་ལུགས་ཀྱི་གོ་ལ་འཆད་པར་འགྱུར་དགོས་པས། འོག་

ཏུ་དེ་ནི་འཇིག་རྟེན་སྤྱིའི་ལུགས་ཀྱི་གོ་ལའི་རྒྱ་གསུངས་པ་ཞེས་འབྱུང་བའི་ཚུལ་ལ་མ་བརྟགས་

པར་འགྱུར་བས། དེ་ལྟར་གླིང་འདིའི་ཉིན་མཚན་མཉམ་པའི་རི་མོའ་ིབྱང་དུ་ཁྱིམ་དྲུག་དང་ལྷོར་

ཁྱིམ་དྲུག་གནས་པ་ནི་གླིང་འདིའི་སྟེང་ཐད་ཀྱི་གོ་ལའི་ཉིན་མཚན་མཉམ་པའི་རི་མོའ་ིདབུས་ནས་

བསིལ་རི་དང་མེ་རི་ལ་རེག་གི་བར་དུ་ཟླུམ་པོར་བསྐོར་བའི་ཟླུམ་པོ་ཕྱེད་བྱང་མ་དང་ཟླུམ་པོ་ 

ཕྱེད་ལྷོ་མའི་དབང་དུ་བྱས་ལ།

ཡང་ཚུལ་དེ་ཇི་ལྟ་བ་བཞིན་དུ་ཟླུམ་པོར་བསྐོར་བའི་ཟླུམ་པོ་ཕྱེད་ཤར་མ་དང་ཟླུམ་པོ་ཕྱེད་

ནུབ་མ་གཉིས་སུ་བགོས་པའི་དབང་དུ་བྱས་ན། ཟླུམ་པོའ་ིཕྱེད་ཤར་དུ་ལུག་སོགས་དང༌། ཕྱེད་ནུབ་

ཏུ་སྲང་སོགས་ཏེ། ཕྱེད་ཤར་མར་ལུག་ནས་བུ་མོའ་ིམཐར་ཐུག་པ་ལ་གནས་ཤིང༌། དེ་བཞིན་དུ་

ཕྱེད་ནུབ་མར་སྲང་ལ་སོགས་པ་ཉའི་མཐར་ཐུག་པ་ལ་ཉི་མ་རིམ་པ་བཞིན་གནས་སོ། །ཡང་སྔར་

ཇི་ལྟ་བ་བཞིན་དུ་ཟླུམ་པོར་བསྐོར་ནས། གླིང་འདིའི་སྟེང་ཐད་ཀྱི་ཟླུམ་པོ་དེ་ཉིད་ཕྱོགས་མཚམས་

བརྒྱད་དུ་ཆ་བགོས་ཤིང༌། ཕྱོགས་ཀྱི་ཆ་བཞི་ཡང་ཕྱེད་མར་བགོས་ནས་ཆ་བརྒྱད་དུ་བྱས་པ་ན་

ཟླུམ་པོ་དེ་ཉིད་ཕྱོགས་མཚམས་ཀྱི་ཆ་བཅུ་གཉིས་སུ་འགྱུར་རོ།།

དེ་ལྟར་ཆ་བགོས་པའི་དབང་དུ་བྱས་པའི་ཚེ་གླིང་འདིར་ཟླུམ་པོ་དེའི་ཤར་གྱི་ཕྱེད་གཡོན་

དུ་ཐ་སྐར་དང༌། བྲ་ཉེའི་ཐོབ་ཐང་གི་ནམ་མཁའི་གོ་ས་རངས་པོ་དང༌། སྨིན་དྲུག་གི་ཐོབ་ཐང་གི་

གནས་ཀྱི་བཞི་ཆ་ནི་ལུག་གོ །དབང་ལྡན་དུ་སྨིན་དྲུག་གི་གནས་ཀྱི་བཞི་གསུམ་དང༌། སྣར་མ་



 དྲི་མེད་འོད་ཀྱི་ཁམས་ལེའི་འགྲེལ་བཤད་སྨད།64

རངས་པོ་དང༌། མགོའ་ིགནས་ཕྱེད་ནི་གླང་ངོ༌། །བྱང་གི་ཕྱེད་ཤར་དུ་མགོའ་ིགནས་ཕྱེད་དང༌། ལག་

རངས་པོ་དང༌། ནབ་སོའ་ིབཞི་གསུམ་ནི་འཁྲིག་པའོ། །སླར་ཡང་བྱང་གི་ཕྱེད་ནུབ་ཏུ་ནབ་སོའ་ིབཞི་

ཆ་དང་རྒྱལ་དང་སྐག་གཉིས་ཀྱི་གནས་རངས་པོ་ནི་ཀརྐ་ཊའོ། །རླུང་དུ་མཆུ་དང་བྲེ་རངས་པོ་དང༌། 

དབོའ་ིགནས་བཞི་ཆ་ནི་སེང་གེའོ། །ནུབ་ཀྱི་ཕྱེད་བྱང་དུ་དབོའ་ིགནས་བཞི་གསུམ་དང༌། མེ་བཞིའི་

གནས་རངས་པོ་དང༌། ནག་པའི་གནས་ཕྱེད་ནི་བུ་མོའ།ོ །སླར་ཡང་དེ་ཉིད་ཀྱི་ལྷོར་ནུབ་ཀྱི་ཕྱེད་དུ་

ནག་པའི་གནས་ཕྱེད་དང༌། ས་རི་རངས་པོ་དང༌། ས་གའི་གནས་བཞི་གསུམ་ནི་སྲང་ངོ་། །བདེན་

བྲལ་དུ་ས་གའི་བཞི་ཆ་དང༌། ལྷ་མཚམས་དང་སྣྲོན་གྱི་གནས་རངས་པོ་ནི་སྡིག་པའོ། །ལྷོའ་ིཕྱེད་

ནུབ་ཏུ་སྣུབས་དང༌། ཆུ་སྟོད་རངས་པོ་དང༌། ཆུ་སྨད་ཀྱི་གནས་བཞི་ཆ་ནི་གཞུའོ། །སླར་ཡང་ལྷོའ་ི

ཕྱེད་ཤར་དུ་ཆུ་སྨད་ཀྱི་བཞི་གསུམ་དང༌། འགྲོ་བཞིན་རངས་པོ་དང༌། མོན་གྲེའི་ཕྱེད་ནི་ཆུ་སྲིན་

ནོ། །མེ་རུ་མོན་གྲེའི་ཕྱེད་དང༌། མོན་གྲུ་རངས་པོ་དང༌། ཁྲུམས་སྟོད་ཀྱི་གནས་བཞི་གསུམ་ནི་བུམ་

པའོ། །ཤར་གྱི་གཡས་ཕྱེད་དུ། ཁྲུམས་སྟོད་ཀྱི་བཞི་ཆ་དང༌། ཁྲུམས་སྨད་དང༌། ནམ་གྲུའི་གནས་

རངས་པོ་ནི་ཉའོ་ཞེས་པ་ནི་གླིང་འདིའི་ཐད་ཀྱི་གོ་ལའམ་ནམ་མཁའི་ཟླུམ་སྐོར་ལ་ཁྱིམ་བཅུ་གཉིས་

ཕྱོགས་མཚམས་སོ་སོར་དགོད་པའོ།།

འདི་ལ་བླ་མ་ཁ་ཅིག་ན་རེ། དེ་ཡང་ཉི་མ་ལུག་གི་ཁྱིམ་དུ་ཞུགས་མ་ཐག་གི་སྔ་དྲོ་དང་པོ་

ལ་དེ་ལྟར་ཕྱོགས་མཚམས་མ་ཆོལ་བར་གནས་ཤིང༌། གཞན་གྱི་ཚེ་རླུང་གི་དབང་གིས་འཁོར་

བར་འགྱུར་ཡང་ཕྱོགས་ཀྱི་ངེས་པ་དེ་ལྟར་ཐ་སྙད་བྱེད་དོ་ཞེས་འཆད་དོ། །འདི་ལ་དྲི་བར་བྱ་སྟེ། 

ཅི་གླིང་འདིར་ཉི་མ་ལུག་གི་ཁྱིམ་དུ་ཞུགས་མ་ཐག་གི་ཚེ་གླིང་འདིའི་སྟེང་ཐད་ཀྱི་ནམ་མཁའ་ལ་

ཕྱོགས་མཚམས་དེ་ལྟར་མ་འཆོལ་བར་གནས་པའམ། འོན་ཏེ་དེའི་ཚེ་དུམ་བུ་བཅུ་གཉིས་ཀྱི་སྟེང་

ཐད་ལ་ཁྱིམ་བཅུ་གཉིས་ཕྱོགས་མཚམས་དེ་ལྟར་གནས་པ་གང་ལ་འདོད་གྲང༌། དེ་གཉིས་ལས་ 

གཞན་དུ་བརྟག་ཏུ་མེད་དོ།།

དང་པོ་ལྟར་ན། གླིང་འདིར་ཉི་མ་ལུག་ཁྱིམ་དུ་ཞུགས་མ་ཐག་སྔ་དྲོ་དང་པོ་ཐ་སྐར་ཤར་

བའི་ཚེ་གླིང་འདིའི་སྟེང་ཐད་ན་རྒྱུ་སྐར་ཉེར་བདུན་རྫོགས་པར་གནས་པར་ཐལ་ལོ། །འདོད་ན། 

དེའི་ཚེ་བྱང་སྒྲ་མི་སྙན་གྱི་སྟེང་གི་ནམ་མཁའ་ལ་རྒྱུ་སྐར་གཅིག་ཀྱང་མེད་པར་ཐལ་བ་སོགས་

ཧ་ཅང་ཐལ་བའི་གནོད་པ་དུ་མ་འབྱུང་ཞིང༌། དེའི་ཚེ་གླིང་འདིའི་ཐད་ཀྱི་སྟེང་གི་ནམ་མཁའ་ལ་

ཁྱིམ་བཅུ་གཉིས་དུས་གཅིག་ཏུ་རྫོགས་པར་ཡོད་པར་ཐལ་བས། གླིང་གང་དུ་ཁྱིམ་གང་ཤར་

བ་ན་རང་ནས་འགྲངས་པའི་ཁྱིམ་བདུན་པ་གླིང་དེར་ནུབ་པས་ཁྱབ་པར་འགྲེལ་ཆེན་ཉིད་དུ་ 

བཤད་པ་ཤིན་ཏུ་ཉམས་སོ།།

ཕྱོགས་གཉིས་པ་ལྟར་ན། ཤར་གྱི་ཕྱེད་དུ་ལུག་གོ་ཅེས་པའི་ཤར་ནི་དུམ་བུ་བཅུ་གཉིས་ཀྱི་

ཡ་གྱལ་གྱི་ཤར་གླིང་ལ་འདོད་དགོས་པར་འགྱུར་ལ། དེ་ལྟ་ན་གླིང་འདིར་ཉི་མ་ལུག་ཁྱིམ་དུ་ཞུགས་

མ་ཐག་སྔ་དྲོ་དང་པོ་ཐ་སྐར་གླིང་འདིར་ཤར་མ་ཐག་གི་ཚེ། ཤར་གླིང་གི་ཕྱེད་ལྷོ་མ་གླིང་འདི་ལ་ཉེ་

བ་ངོས་ན་ཉའི་ཁྱིམ་དང་སྐར་མ་ཁྲུམས་དང༌ནམ་གྲུ་སོགས་གནས་པ་དང༌། ཤར་གླིང་གི་ཕྱེད་བྱང་

མ་གླིང་འདི་ལས་རིང་བ་ངོས་ན་ལུག་ཁྱིམ་དང་ཐ་སྐར་སོགས་གནས་པར་ཁས་ལེན་པ་ལས་མི་

རིགས་པ་སྨྲ་བ་མཆོག་ཏུ་གྱུར་པ་ཅི་ཞིག་ཡོད། ཤར་གྱི་ཕྱེད་དུ་ལུག་གོ་ཅེས་པ་ཤར་གྱི་ཕྱེད་བྱང་

མ་དང༌། ཤར་གྱི་ཕྱེད་དུ་ཉའོ་ཅེས་པ་ཤར་ཕྱེད་ལྷོ་མ་ལ་རང་ཉིད་ཀྱིས་ངེས་དོན་སྙེ་མར་ཁས་བླངས་

པའང་ཐུགས་ལ་ཞོག་ཅིག །ཕྱོགས་འདི་དང་མཐུན་པར་སྨྲ་བ་གཞན་དག་ལ་ཡང་གནོད་བྱེད་དེ་

ལྟར་འབྱུང་བར་རིག་པར་བྱའོ།།

འོ་ན་འདི་དག་ཇི་ལྟར་བཤད་པར་བྱ་ཞེ་ན། ཉི་མ་ལྷོར་བགྲོད་མཐར་ཐུག་པ་རྫོགས་མ་

ཐག་གཞུའི་ཁྱིམ་ནས་འབྱུང་ཞིང༌། ཆུ་སྲིན་གྱི་ཁྱིམ་དུ་སླེབ་ནས་བྱང་བགྲོད་རྩོམ་པ་ན། གླིང་འདིའི་

ནམ་མཁའི་གོ་ལ་ཟླུམ་པོ་སྔར་ཕྱོགས་མཚམས་ཀྱི་ཆ་བཅུ་གཉིས་སུ་ཕྱེ་བའི་ལྷོའ་ིཕྱེད་ཤར་མའི་

ལྷོ་མཐའ་ནས་བྱང་དུ་ཉིན་རེ་བཞིན་རང་འགྲོས་ཀྱིས་བགྲོད་པས་ཁྱིམ་ཟླ་གཅིག་རྫོགས་པ་ན་ཆུ་

སྲིན་གྱི་ཁྱིམ་སྤྱད་ཟིན་ནས། བུམ་པའི་ཁྱིམ་དུ་སླེབ་ཅིང༌། གོ་ལའི་ཕྱོགས་མཚམས་ཀྱི་ཆ་བཅུ་

གཉིས་ཀྱི་ནང་ནས་མེ་མཚམས་ཀྱི་ཆར་རང་འགྲོས་ཀྱིས་སླེབ་ལ། དེ་བཞིན་དུ་རིམ་པ་བཞིན་བྱང་

དུ་བགྲོད་པས་བྱང་བགྲོད་མཐར་ཐུག་ཅིང་འཁྲིག་པའི་ཁྱིམ་སྤྱད་ཟིན་པ་དང༌། གོ་ལའི་ཁྱིམ་བཅུ་

གཉིས་ཀྱི་ནང་ནས་བྱང་གི་ཕྱེད་ཤར་མའི་ནམ་མཁའི་གོ་ས་རང་འགྲོས་ཀྱིས་སྤྱད་ཟིན་ནས་ལྷོར་

བགྲོད་ཀྱི་མགོ་རྩོམ་པ་དང༌། ཀརྐ་ཊའི་ཁྱིམ་དུ་སླེབ་ནས་ཞག་རེ་བཞིན་རང་འགྲོས་ཀྱིས་ལྷོ་ལ་

འོངས་པས་ཁྱིམ་ཟླ་གཅིག་རྫོགས་པ་ན་ཀརྐ་ཊའི་ཁྱིམ་སྤྱད་ཟིན་པ་དང༌། བྱང་གི་ཕྱེད་ནུབ་མའི་

གོ་སའི་བྱང་མཐའ་ནས་ལྷོ་མཐར་རང་འགྲོས་ཀྱིས་སླེབ་ཅིང༌། སེང་གེའི་ཁྱིམ་དུ་ཞུགས་ནས་གོ་

ལ་ཟླུམ་པོའ་ིཆ་བཅུ་གཉིས་ཀྱི་ནང་ནས་རླུང་མཚམས་ཀྱི་ཆའི་བྱང་མཐའ་ནས་ལྷོར་ཞག་རེ་བཞིན་

བགྲོད་པས། ཁྱིམ་ཟླ་གཅིག་ན་ཆ་དེའི་ལྷོ་མཐར་རང་བགྲོས་ཀྱིས་སླེབ་སེང་གེའི་ཁྱིམ་སྤྱད་ཟིན། དེ་

ནས་བུ་མོའ་ིཁྱིམ་དུ་ཞུགས་ནས་གོ་ལའི་ཆ་བཅུ་གཉིས་ཀྱི་ནུབ་ཀྱི་ཕྱེད་བྱང་མའི་མཐའ་ནས་ལྷོར་

ཞག་རེ་བཞིན་བགྲོད་པས་ཁྱིམ་ཟླ་གཅིག་ན་ཆ་དེའི་ལྷོ་མཐར་རང་འགྲོས་ཀྱིས་སླེབ་བུ་མོའ་ིཁྱིམ་

སྤྱད་ཟིན། དེ་དག་སྲང་གི་ཁྱིམ་དུ་ཞུགས་ནས་ནུབ་ཀྱི་ཕྱེད་ལྷོ་མའི་ནམ་མཁའི་གོ་སའི་བྱང་མཐའ་

ནས་ཞག་རེ་བཞིན་ལྷོར་བགྲོད་པས་ཁྱིམ་ཟླ་གཅིག་ན་ཆ་དེའི་ལྷོ་མཐར་སླེབ་ཅིང་སྲང་གི་ཁྱིམ་

སྤྱད་ཟིན་ལ། དེ་ལྟར་རིམ་པ་བཞིན་སྦྱར་ནས། གཞུའི་ཁྱིམ་སྤྱད་ཟིན་ཅིང། ཆ་བཅུ་གཉིས་ཀྱི་ནང་

ནས་ལྷོའ་ིཕྱེད་ནུབ་མའི་ལྷོ་མཐར་སླེབ་པ་ན། ལྷོར་བགྲོད་མཐཪ་ཐུག་ནས་སླར་ཡང་བྱང་བགྲོད་

ཀྱི་མགོ་རྩོམ་པ་ལ་འཇུག་སྟེ། དེ་ལྟར་བགྲོད་པའི་སྲང་གི་ཁྱིམ་དུ་སྟོན་མཉམ་དང། ལུག་ཁྱིམ་དུ་ 

དཔྱིད་མཉམ་བྱེད་དོ།།

དེས་ན་བགྲོད་ཚུལ་འདི་ལྟར་ཤེས་པར་བྱེད་པ་ལ། ནམ་མཁའི་གོ་ལ་ཟླུམ་པོ་བཅུ་གཉིས་

དུ་ཕྱེ་བའི་ལྷོའ་ིཕྱེད་ཤར་མའི་ཆ་དེ་ཉིད་ཀྱི་ལྷོ་མཐའ་ནས་ཞག་རེ་བཞིན་ཉི་མ་བྱང་དུ་བགྲོད་པའི་

མགོ་བརྩམས་ནས་ལྷོའ་ིཕྱེད་ཤར་མའི་གོ་ས་དེའི་བྱང་མཐར་ཐོན་གྱི་བར་ལ་ཉི་མ་གླིང་འདིའི་ཐད་

དུ་ཆུ་སྲིན་གྱི་ཁྱིམ་ལ་གནས་པ་སོགས་ཤེས་པར་བྱ་བའི་ཕྱིར་དུ། སླར་ཡང་ལྷོའ་ིཕྱེད་དུ་ཆུ་སྲིན་

ནོ་ཞེས་སོགས་འདི་དག་གསུངས་པ་ཡིན་གྱི། ཁྱིམ་བཅུ་གཉིས་གླིང་འདིའི་ཐད་ཀྱི་ནམ་མཁའ་

ལ་ཕྱོགས་མཚམས་འདི་ལྟར་མ་ཆོལ་བར་དུས་གཅིག་ཏུ་གནས་པ་སྐད་ཅིག་ཙམ་ཡང་མི་སྲིད་

དོ། །དེ་ཡང་ཉི་མ་ནི་ལྷོར་བགྲོད་ཀྱི་ཚེ་ཁ་ལྷོར་བལྟ་བ་དང༌། བྱང་བགྲོད་ཀྱི་ཚེ་ཁ་བྱང་ལ་བལྟས་

ནས་བགྲོད་པ་མ་ཡིན་གྱིས། ཁ་ཤར་ལ་བལྟས་ནས་རང་འགྲོས་བྱེད་ཀྱང༌། བྱང་བགྲོད་ཀྱི་ཚེ་དེ་

རིང་གླིང་འདིའི་ནམ་མཁའི་གོ་ས་གང་དུ་སླེབ་པ་དེ་ལས་སང་ཉིན་དེའི་བྱང་དུ་སླེབ་པ་སོགས་སུ་

ཤེས་པར་བྱ་ལ། གླིང་འདིའི་ཐད་ཀྱི་སྟེང་གི་ནམ་མཁའི་གོ་ལ་ཟླུམ་པོ་ཕྱོགས་མཚམས་ཀྱི་ཆ་བཅུ་

གཉིས་སུ་བགོས་པའི་བྱང་གི་ཕྱེད་ཤར་མར་བྱང་བགྲོད་མཐར་ཐུག་ནས་བྱང་གི་ཕྱེད་ནུབ་མའི་གོ་

ས་ནས་ལྷོར་བགྲོད་རྩོམ་པ་དང༌། ལྷོའ་ིཕྱེད་ནུབ་མའི་ལྷོ་མཐར་ལྷོ་བགྲོད་མཐར་ཐུག་ནས་ལྷོའ་ིཕྱེད་

ཤར་མའི་ལྷོ་མཐའ་ནས་བྱང་བགྲོད་མགོ་རྩོམ་པ་ལྟར། གླིང་གཞན་ཐམས་ཅད་དུའང་རང་རང་གི་

སྟེང་གི་ནམ་མཁའི་གོ་ལ་ཟླུམ་པོ་ཕྱོགས་མཚམས་ཀྱི་ཆ་བཅུ་གཉིས་སུ་ཕྱེ་བའི་བྱང་གི་ཕྱེད་ཤར་

མར་བྱང་བགྲོད་མཐར་ཐུག་ཅིང་ཕྱེད་ནུབ་མ་ནས་ལྷོར་བགྲོད་མགོ་རྩོམ་པ་དང༌། ལྷོའ་ིཕྱེད་ནུབ་

མར་ལྷོ་བགྲོད་མཐར་ཐུག་ནས་ཕྱེད་ཤར་མ་ནས་བྱང་བགྲོད་རྩོམ་པར་ཁྱད་པར་མེད་ཀྱང་སྐར་

ཁྱིམ་གྱི་གཞི་གང་ལ་གནས་ནས་ལྷོར་བགྲོད་བྱང་བགྲོད་རྩོམ་པ་མི་འདྲ་བ་བཅུ་གཉིས་བཅུ་གཉིས་

ཡོད་དེ། གླིང་འདིར་ཉི་མ་ཀརྐ་ཊའི་ཁྱིམ་དུ་ཞུགས་ནས་ལྷོར་བགྲོད་རྩོམ་ཡང་ལྷོ་གླིང་ནུབ་མར་

སེང་གེའི་ཁྱིམ་དང༌། ནུབ་གླིང་གཡས་མར་བུ་མོའ་ིཁྱིམ་དུ་ཞུགས་ནས་ལྷོར་བགྲོད་རྩོམ་པ་སོགས་

འོག་ཏུ་འཆད་པ་ལྟར་ཡིན་པའི་ཕྱིར་རོ།།

གོང་དུ་བཤད་པའི་ཁྱིམ་དྲུག་གཡས་དང་ཁྱིམ་དྲུག་གཡོན་དུ་པད་འདབ་དང་གཞུའི་རྣམ་

པས་གནས་པའི་ཚུལ་དེ་ཡང་འདིར་ཇི་སྐད་བཤད་པ་ལྟར་ཡིན་གྱི་དུས་གཅིག་ཏུ་མ་ཡིན་ལ། དེ་

ཡང་རྒྱུད་འགྲེལ་པ་གཉིས་ཀར་གོ་ལའི་རི་མོ་ཞེས་ཡང་ཡང་གསུངས་པ་ནི་བགྲོད་ཚུལ་དེ་དག་རི་

མོར་བྲིས་པའི་དཔེ་རིས་བཀོད་པ་མིག་ལ་བསྟན་ཏེ་ཤེས་པར་བྱེད་པར་བསྟན་པ་ཡིན་གྱི། གླིང་

བཅུ་གཉིས་དང་རྒྱ་མཚོའི་སྟེང་གི་ནམ་མཁའ་ལ་རི་མོ་སུ་ཞིག་གིས་འབྲི་བར་བྱེད། དེ་ན་ཤོག་

བུ་སོགས་ལ་གོ་ལའི་རི་མོ་ཟླུམ་པོར་བསྐོར་བའི་དབུས་སུ་ཉིན་མཚན་མཉམ་པའི་གནས་མཚོན་

པའི་རི་མོ་ཤར་ནུབ་ལ་བྱས་པའི་ཚེ། གཡས་གཡོན་གྱི་ཟླུམ་པོ་ཕྱེད་པ་གཉིས་པད་འདབ་དང་

གཞུའི་རྣམ་པར་འགྱུར་ཞིང༌། དེ་རེ་རེ་ལ་ཁྱིམ་དྲུག་དྲུག་གི་རི་མོ་བྱས་ནས་གཡོན་གྱི་ཁྱིམ་དྲུག་

གི་གསུམ་ལ་བྱང་བགྲོད་དང༌གསུམ་ལ་ལྷོར་བགྲོད། གཡས་ཀྱི་ཁྱིམ་དྲུག་གི་གསུམ་ལ་ལྷོར་

བགྲོད་དང་གསུམ་ལ་བྱང་བགྲོད། གཡས་ཀྱི་དྲུག་དང་གཡོན་གྱི་དྲུག་གི་བར་དུ་སྟོན་མཉམ་དཔྱིད་

མཉམ་བྱེད་པའི་རི་མོ་ལ་མཚོན་ནས་ཤེས་པར་བྱེད་པ་གཙོ་བོའ་ིདོན་ཡིན་གྱི། རི་མོ་ལ་ཁྱིམ་དྲུག་

དྲུག་གཡས་གཡོན་དུ་བཀོད་པ་ལྟར་གླིང་རེའི་ཐད་ཀའི་ནམ་མཁའ་ལ་དུས་གཅིག་ཏུ་ཡོད་པར་

འཁྲུལ་བར་མི་བྱའོ་ཞེས་ཁོ་བོ་སྨྲའོ།།

དེ་ལྟར་གོ་ལ་ལ་ཁྱིམ་དགོད་པ་བསྟན་ནས་ཁྱིམ་རྣམས་འཆར་ནུབ་ཀྱི་ཚུལ་འཆད་པ་

ནི། འཛམ་གླིང་ཆུང་ངུ་འདིར་ལུག་ཤར་བ་ན་སྲང་ནུབ་བོ། །གླང་ཤར་བ་ན་སྡིག་པ་ནུབ་སྟེ། གླིང་

འདིར་འཆར་ནུབ་ཇི་ལྟར་བྱེད་པའི་ཚུལ་དེ་ལྟར་གླིང་ཐམས་ཅད་དུ་ཉིན་མཚན་དུ་ཤར་བའི་ཁྱིམ་

བདུན་པ་ནི་ནུབ་པར་རིག་པར་བྱའོ། །གོ་ལའི་རྣམ་གཞག་འདི་དག་ལ་བློ་གྲོས་ཆུང་ངུ་དག་གིས་

སྨྲ་བ་སྣ་ཚོགས་པ་ཞིག་སྟེ། ཅུང་ཟད་ཙམ་རྣམ་པར་དཔྱད་ན་འདི་ལྟར། སྙེ་ཐང་པ་གྲགས་སེང་

གིས། གོ་ལ་རྨེག་བརྩེག་མ་ཞེས་བྱ་བ་བྱང་བགྲོད་ཀྱི་དུས་སུ་གླིང་ཐམས་ཅད་དུ་རི་རབ་ལ་ཉེ་

བར་འཁོར་ཞིང་། དེ་ནས་ཇེ་རིང་དུ་སོང་ནས་ལྷོར་བགྲོད་དུས་སུ་གླིང་ཐམས་ཅད་དུ་མཐའ་འཁོར་

བར་འདོད་པ་ནི་གླིང་ཐམས་ཅད་ཀྱི་བྱང་བགྲོད་དུས་གཅིག་དང་ལྷོར་བགྲོད་དུས་གཅིག་ཏུ་ཐལ་

བས་རྒྱུད་དང་འགྲེལ་པར་གསལ་ཞིང་རྒྱས་པར་བཤད་པ་ལས་བབ་ཅོལ་དུ་བརྒལ་བའི་འཁྲུལ་

པ་རགས་པའོ། །འབྲོ་པ་ཁ་ཅིག་ཁྱིམ་དང་གོ་ལ་གཉིས་ཀ་འཕྱུག་པར་འདོད་པ་ཡང་མི་རིགས་

ཏེ། ཁྱིམ་རྣམས་གླིང་སོ་སོའ་ིཐད་དུ་ལྷོ་བྱང་དུ་ཕྱུག་ན་རྒྱུ་སྐར་རྣམས་ཀྱང་འཕྱུག་དགོས་པས་ཉི་

ཟླ་ལ་ལྷོ་བྱང་གི་བགྲོད་པ་ཡོད་པ་ལྟར་རྒྱུ་སྐར་ལ་ཡང་ཡོད་པར་འགྱུར་ཞིང༌། དེ་ལྟ་ན་ཉི་ཟླ་བཞིན་

དུ་སྨིན་དྲུག་ལ་སོགས་པའི་རྒྱུ་སྐར་རྣམས་ཀྱང་རེས་འགའ་ལྷོ་ནས་འཆར་བ་དང་རེས་འགའ་བྱང་

ནས་འཆར་བའི་འཆར་ས་ཐ་དད་དུ་དམིགས་དགོས་པ་ལས། ཉི་ཟླ་ལ་དེ་ལྟར་དམིགས་ཀྱང་རྒྱུ་

སྐར་ལ་དེ་ལྟར་ནམ་ཡང་མ་དམིགས་པའི་ཕྱིར༌མངོན་སུམ་གྱིས་གསལ་ལོ།།

ཡང་འབྲོ་པ་སྔ་མ་ཁ་ཅིག་ལ་སོགས་པ་དག་ཁྱིམ་དང་གོ་ལ་གཉིས་ཀ་མི་འཕྱུག་པར་

འདོད་པ་ལ། གཞན་དག་ན་རེ། ཉི་མ་ལྷོར་བགྲོད་བྱང་བགྲོད་ཀྱི་རིམ་པས་མི་བགྲོ་བར་ཐལ། གོ་ལ་

མི་འཕྱུག་པའི་ཕྱིར་ཞེས་སྐྱོན་བརྗོད་ནས། དེས་ན་རྗེ་བཙུན་རྒ ་ྭལོའ་ིབཞེད་པས་ཁྱིམ་མི་འཕྱུག་ལ་

གོ་ལ་འཕྱུག་པ་ཞེས་བྱ་བ་འདི་ལེགས་སོ། །དེ་ཡང་ཁྱིམ་སྐར་གྱི་འཁོར་ལོ་ནི་ལྷོར་འགྲོད་དང༌བྱང་

བགྲོད་མཐོ་དམའི་ཁྱད་པར་མེད་པར་གནས་གཅིག་ནས་རྒྱུན་དུ་རླུང་འགྲོས་ཀྱིས་གཡས་སུ་འཁོར་

ལ། ཉི་མ་ནི་ལྷོར་བགྲོད་དང་བྱང་བགྲོད་དུས་སུ་མཐོ་དམའ་དང་བཅས་པར་འཁོར་བ་ཡིན་ནོ་ཞེས་

རང་ལུགས་འཇོག་པར་བྱེད་དོ།།

དེ་ལ་དྲི་བར་བྱ་སྟེ། ཅི་སྐབས་འདིའི་གོ་ལ་ཞེས་པ་གང་ལ་འདོད། ཁྱིམ་བཅུ་གཉིས་རི་

རབ་ལ་ཟླུམ་པོར་འཁོར་བ་ལ་འདོད་དམ། ཉི་མ་དེ་ལྟར་འཁོར་བ་ལ་འདོད་དམ། རྒྱུ་སྐར་དང་ཉི་

མ་རྣམས་གང་དུ་ཟླུམ་པོར་འཁོར་བའི་ནམ་མཁའི་ཁྱོན་ཟླུམ་པོ་ལ་འདོད་དམ། འོན་ཏེ་ཉི་མ་དང་

རྒྱུ་སྐར་དེ་དག་གང་གིས་བཏེག་ནས་འཁོར་བའི་འདེགས་བྱེད་ཀྱི་རླུང་ལ་འདོད། དང་པོ་ལྟར་ན་

ཁྱིམ་མི་འཕྱུག་པ་དང་གོ་ལ་འཕྱུག་པའི་ཁྱད་པར་ཤིན་ཏུ་ཉམས་སོ། །གཉིས་པ་ལྟར་ན་གོ་ལ་ཞེས་

པ་ནི་ཉི་མ་འཁོར་བ་ཉིད་ལ་ཟེར་བས། རྒྱུ་སྐར་གྱི་གོ་ལ་དང་ཁྱིམ་གྱི་གོ་ལ་ཞེས་པའི་གོ་ལ་བཞག་

ཏུ་མེད་པར་འགྱུར་ཞིང༌། གོ་ལ་ལ་ཁྱིམ་དགོད་པའོ་ཞེས་པ་ཡང་ཉི་མ་འཁོར་བ་ཉིད་དགོད་པའི་

གཞིར་བྱས་ནས་དེ་ལ་ཁྱིམ་བཅུ་གཉིས་དགོད་པའོ་ཞེས་འཆད་དགོས་པར་འགྱུར་རོ། །གསུམ་པ་

ལྟར་ན་ནམ་མཁའ་ལྷོ་བྱང་དུ་འཕྱུག་པར་འདོད་པ་བཞད་གད་ཀྱི་གནས་སོ།།

བཞི་པ་ལྟར་ན་འདེགས་བྱེད་ཀྱི་རླུང་དེ་ལ་གཉིས་སུ་ཡོད་པས། རྒྱུ་སྐར་འདེགས་བྱེད་ཀྱི་

རླུང་ལ་ཟེར་ན་དེ་ལྷོ་བྱང་དུ་འཕྱུག་ཅིང་རྒྱུ་སྐར་ལྷོ་བྱང་དུ་མི་འཕྱུག་པ་འགལ་ལོ། །གོ་ལ་ཅེས་པ་ཉི་

མ་འདེགས་བྱེད་ཀྱི་རླུང་ལ་ཟེར་ན་རྒྱུ་སྐར་དང་ཁྱིམ་གྱི་གོ་ལ་སོགས་ཀྱི་མཚན་གཞི་བཟུང་དུ་མེད་

པར་འགྱུར་རོ། །ཡང་ཁ་ཅིག་གོ་ལ་ཞེས་པ་རྒྱུ་སྐར་ཉེར་བདུན་དང་ཁྱིམ་བཅུ་གཉིས་དེ་དག་སོ་

སོར་ལྷུན་པོ་ལ་ཟླུམ་པོ་ཡོན་པོ་མཐོ་དམའི་རྣམ་པ་ཅན་དུ་འཁོར་བའི་གཞི་རླུང་གི་ཤ གས་ལ་འདོད་

པ་མི་རིགས་ཏེ། དེ་ལྟ་ན་གོང་དུ་གོ་ལ་དེ་ཉིད་ནི་རྒྱུ་སྐར་གྱི་དབྱེ་བས་འགྱུར་ཏེ་ཞེས་གསུངས་པ་

ལྟ་བུ་ལ་ཡང༌། རྒྱུ་སྐར་ཉེར་བདུན་འདེགས་བྱེད་ཀྱི་རླུང་གི་ཤ གས་དེ་ཉིད་ནི་རྒྱུ་སྐར་ཉེར་བདུན་གྱི་

དབྱེ་བས་ཁྱིམ་བཅུ་གཉིས་སུ་འགྱུར་ཏེ། ཞེས་པའི་དོན་དུ་འཆད་དགོས་པར་འགྱུར་བ་སོགས་མི་

འགྲིག་པ་ཤིན་ཏུ་མང་བའི་ཕྱིར་དང༌། རྒྱུ་སྐར་རྣམས་འདེགས་བྱེད་ཀྱི་རླུང་གིས་བཏེག་ནས་འཁོར་

བའི་རླུང་གི་ཤ གས་དེ་རྒྱུ་སྐར་རྣམས་གང་དུ་འཁོར་བའི་གཞི་ཡིན་ན། ལྷས་བྱིན་རྟ་ལ་ཞོན་ནས་

རྒྱུག་པས་རྟའི་ཤ གས་དེ་ཉིད་ལྷས་བྱིན་གང་དུ་རྒྱུག་པའི་གཞིར་འགྱུར་བ་སོགས་སུ་ཧ་ཅང་ཐལ་

བས་རྣམ་དབྱེ་ལ་མི་མཁས་པའི་གཏམ་དུ་སྣང་བའི་ཕྱིར་རོ།།

༈ དེས་ན་དོན་ལ་གནས་པའི་ཕྱོགས་ནི་འདི་ཡིན་ཏེ། རྒྱུ་སྐར་ཉེར་བདུན་འདེགས་བྱེད་ཀྱི་

རླུང་གིས་བཏེག་ནས་རི་རབ་ལ་ཟླུམ་པོར་འཁོར་བ་ནི་རྒྱུ་སྐར་གྱི་གོ་ལ་ཞེས་བྱ་ཞིང༌། དེ་ཉིད་རྒྱུ་

སྐར་གཉིས་དང་བཞི་ཆ་རེའི་ཡུལ་གྱི་ཁྱོན་བཅུ་གཉིས་སུ་ཕྱེ་བའི་དབང་གིས་བཞག་པའི་ཁྱིམ་བཅུ་

གཉིས་ལ་ཉི་མ་འདེགས་བྱེད་ཀྱི་རླུང་གིས་བཏེག་ནས་རིམ་པ་གཞིན་སྤྱོད་པའི་ཚུལ་གྱིས་ཟླུམ་པོར་

འཁོར་བ་ནི་ཁྱིམ་གྱི་གོ་ལ་ཞེས་བྱ་ལ། ཉི་མ་ཁྱིམ་བཅུ་གཉིས་ལ་སྤྱོད་པས་ལྷོ་བྱང་དུ་བགྲོད་པའི་

གནས་སམ་གཞིར་གྱུར་པ་བསིལ་རི་ནས་མེ་རིའི་བར་གྱི་ནམ་མཁའི་ཁྱོན་ཟླུམ་པོ་ལ་ཡང་གོ་ལ་

ཞེས་བྱ་སྟེ། དེ་དག་ཐམས་ཅད་ལ་ཡང་གོ་ལའི་སྒྲ་དངོས་སུ་འཇུག་མི་འཇུག་གི་ཁྱད་པར་ལུང་དང་

རིགས་པ་གང་གི་སྒོ་ནས་ཀྱང་དབྱེ་བར་མི་ནུས་པས་གསུམ་གའང་གོ་ལའི་མཚན་གཞིར་གཟུང་

དགོས་སོ། །དེ་བས་ན་འདི་ལྟ་བུའི་བརྡ་ཆད་ཀྱི་ཆ་ཤས་ཕྲ་མོ་ཕྱོགས་རེ་ལ་ཚེ་རིལ་པོར་འབད་ལོ་

བྱེད་པ་དག་གིས་ནི་གོ་ལའི་མཚན་གཞི་ཙམ་ཡང་མ་ཤེས་པར་སྣང་ངོ༌།།

གོ་ལ་གང་ལ་ཟེར་མ་ཤེས་ནས་གོ་ལ་འཕྱུག་མི་འཕྱུག་དཔྱད་ཀྱང་ངལ་བ་ཙམ་དུ་ཟད་

པས་སྙིང་པོ་མེད་ལ། གོ་ལའི་མཚན་གཞི་བཤད་མ་ཐག་པ་ལྟར་བྱས་པ་ན་གོ་ལ་འཕྱུག་ཅེས་

མཐའ་གཅིག་ཏུ་དམ་འཆའ་བར་ཇི་ལྟར་རིགས་སོམས་ཤིག །ཡང་འདི་ལྟར་གླིང་འདིར་དབྱར་ཉི་

ལྡོག་དུས་དང་འགུན་ཉི་ལྡོག་དུས་ཉི་མ་འཆར་ས་གཅིག་ཏུ་ཐལ། འདིའི་ལྷོར་བགྲོད་མཐར་ཐུག་གི་

དུས་ན་ཤར་ལུས་འཕགས་པོ་ན་སྟོན་མཉམ་དཔྱིད་མཉམ་ཡོད་པས་དེའི་ཉིན་མཚན་མཉམ་པའི་གོ་

ལའི་རི་མོའ་ིསྟེང་ནས་འཆར་བའི་ཕྱིར་ཞེ་ན་ཞེས་དོགས་པ་བཀོད་ནས། དེའི་ལན་འདེབས་པ་ན་

སྐྱོན་མེད་དེ། ཉི་མ་ཤར་གླིང་དབུས་མའི་ཐད་དུ་སླེབ་མ་ཐག་འདི་ནས་མི་མཐོང་བར་དེ་ནས་རིང་

དུ་འཕགས་པ་ན་མཐོ་དམའི་ཁྱད་ཞུགས་པས་མཐོང་བ་ཡིན་པས་སོ་ཞེས་ཟེར་རོ། །དམའ་བ་ནས་

འཆར་བའི་རྒྱུ་མཚན་གྱིས་ལྷོ་དང་མཐོ་བ་ནས་འཆར་བའི་རྒྱུ་མཚན་གྱིས་བྱང་ནས་འཆར་བའི་

ཁྱབ་འབྲེལ་ཤིན་ཏུ་འགྲུབ་དཀའ་ལ། ཉི་མ་གླིང་དེའི་ལྷོ་ནས་འཆར་བ་ན་དམའ་བ་ཡིན་ཀྱང༌། དེའི་

ཕྱིར་དམའ་བ་ནས་འཆར་ན་ལྷོ་ནས་འཆར་བས་ཁྱབ་དགོས་སོ་སྙམ་ན་ནི་རིགས་པའི་རྣམ་གཞག་

རགས་པ་ཙམ་ཡང་མ་ཆགས་པར་ཟད་དོ།།

འོན་ཀྱང་དོགས་པ་དེ་ལྟ་བུ་དང་དེ་ལ་ལན་གདབ་པ་ལ་དཀའ་བར་འཛིན་པ་ནི་རྣམ་དབྱེ་

འདི་ལྟར་མ་ཤེས་པས་ནོངས་པ་ཡིན་པས་བཤད་པར་བྱ་སྟེ། ཤར་ལུས་འཕགས་པོར་ཉི་མ་ཕྱེད་

པ་དང་གླིང་འདིར་ཉི་མ་འཆར་བ་དུས་གཅིག་པར་བཤད་པའི་དོན་ནི། ཤར་ལུས་འཕགས་པོར་

ཉི་མ་ཕྱེད་པ་དང་ལྷོ་འཛམ་བུ་གླིང་གི་ས་འཛིན་མཐོ་བ་ཅི་རིགས་ལ་ཉི་མའི་འོད་ཟེར་ཤར་བ་དུས་

མཉམ་ཞིང༌། དེ་ཙམ་ལ་ལྷོ་འཛམ་བུ་གླིང་ལ་ཉི་མ་ཤར་ཞེས་བརྗོད་ཀྱི། གླིང་ལ་ཉི་མ་ཤར་བ་དང་

གླིང་དེའི་གྲོང་ན་གནས་པའི་མི་དག་གི་མིག་གིས་ཉི་མའི་དཀྱིལ་འཁོར་ཤར་བ་མཐོང་བ་གཉིས་ 

དོན་གཅིག་ཏུ་མ་འཛིན་ཅིག།

དེས་ན་ཤར་ལུས་འཕགས་པོའ་ིགླིང་གི་ཉིན་མཚན་མཉམ་པའི་གོ་ལའི་རི་མོ་ཞེས་ཐ་སྙད་

བྱེད་པའི་ནམ་མཁའི་ཁྱོན་དེར་ཉི་མ་སླེབ་པ་ན་ལྷོ་འཛམ་བུའི་གླིང་ལ་ཉི་མ་ཐོག་མར་ཤར་ཡང་དེ་

མ་ཐག་གླིང་འདིའི་མི་རྣམས་ཀྱི་མིག་གིས་ཉི་མའི་དཀྱིལ་འཁོར་ཤར་བ་མཐོང་བ་མིན་གྱི་ཤར་གླིང་

གི་གོ་ལ་ཉིན་མཚན་མཉམ་པའི་རི་མོ་ལས་ཉི་མའི་དཀྱིལ་འཁོར་ནུབ་ཕྱོགས་སུ་ཐལ་བ་ནས་གླིང་

འདིར་ཉི་མའི་དཀྱིལ་འཁོར་གང་བ་མཐོང་བ་ཡིན་ཞིང༌། དེ་ཡང་གླིང་འདིར་ལྷོར་བགྲོད་མཐར་ཐུག་

པའི་ཚེ་ཉི་མའི་དཀྱིལ་འཁོར་ཤར་གླིང་གི་ཉིན་མཚན་མཉམ་པའི་གོ་ལའི་རི་མོ་འོང་སའི་སྟེང་ནས་

ཅུང་ཟད་ཅིག་ཐལ་བ་ནས་ཤར་གླིང་གི་ནུབ་དྲང་པོ་ལ་འགྲོ་བ་མ་ཡིན་གྱི། ཤར་གླིང་གི་ལྷོ་ནུབ་

ཕྱོགས་ལ་འགྲོ་བས་གླིང་འདིར་ཉི་མའི་དཀྱིལ་འཁོར་འཆར་བ་མཐོང་བ་ན་འཆར་ས་ལྷོ་དང༌། དེ་

བཞིན་དུ་འདིར་བྱང་བགྲོད་མཐར་ཐུག་པའི་ཚེ་ཤར་ལུས་འཕགས་པོའ་ིཉིན་མཚན་མཉམ་པའི་གོ་

ལའི་རི་མོའ་ིསྟེང་ནས་ཉི་མའི་དཀྱིལ་འཁོར་ཅུང་ཟད་ཙམ་འཕགས་པ་ནས་ཤར་གླིང་གི་ཅུང་ཟད་

ནུབ་བྱང་ཕྱོགས་ལ་འགྲོ་བས་གླིང་འདིར་ཉི་མའི་དཀྱིལ་འཁོར་འཆར་བ་མཐོང་བ་ན་འཆར་ས་བྱང་

ཕྱོགས་ལ་ཅུང་ཟད་ཉེ་བའི་ཁྱད་པར་འབྱུང་བ་ཡིན་ནོ།།

དེ་ཡང་འཕགས་པའི་ཡུལ་གྱི་སའི་མཐིལ་ལ་ཉི་མ་ཤར་མ་ཐག་གི་ཚེ་ཡང་བོད་དུ་ཉི་མའི་

དཀྱིལ་འཁོར་ཤར་བ་མི་མཐོང་བ་སོགས་ཀྱི་ཁྱད་པར་ཤིན་ཏུ་ཆེ་བས། ད་ལྟ་བོད་རི་ཤིན་ཏུ་མཐོ་

བའི་རྒྱ་བྲིས་པ་ལྟར་གྱུར་པའི་ཕྲག་ན་འཁོད་པའི་རྩིས་པ་དག་གིས་རང་རང་གི་ཡུལ་གྱི་རི་རྩེ་ནས་

ཉི་མའི་དཀྱིལ་འཁོར་འཆར་བ་མཐོང་ཚུལ་གཞིར་བཞག་ནས་འཛམ་བུ་གླིང་སྤྱིའི་ཉི་མ་འཆར་ནུབ་

ཀྱི་རྣམ་གཞག་བྱས་ཀྱང་ཤིན་ཏུ་བླུན་པ་གོ་བར་བྱེད་དོ། །འདི་ལྟ་བུ་ལ་མི་ཤེས་པའི་གནས་ཅི་ཡང་

མེད་མོད་ཀྱང་བློའ་ིནུས་པ་ཤིན་ཏུ་ཆུང་བ་ཤ་སྟག་ཏུ་གྱུར་པའི་དུས་སུ་སྣང་བས་གོ་བདེ་བར་བརྗོད་

དོ། །དེ་བཞིན་དུ་གླིང་འདིར་སྟོན་ཉིན་མཚན་མཉམ་དུས་ཉི་མ་ལྷོར་བགྲོད་མཐར་ཐུག་གི་འཆར་ས་

ནས་འཆར་བར་ཐལ། དེའི་ཚེ་ཤར་ལུས་འཕགས་པོ་ན་ལྷོར་བགྲོད་མཐར་ཐུག་ཡོད་ཀྱང་དེར་ཉི་མ་

ཕྱེད་པ་ན་འདིར་ཉི་མ་འཆར་བའི་ཕྱིར། ཅེས་པ་དང༌། འདིར་དཔྱིད་ཉིན་མཚན་མཉམ་པའི་ཚེ་ཉི་

མ་བྱང་བགྲོད་མཐར་ཐུག་ས་ནས་འཆར་བར་ཐལ། དེའི་ཚེ་ཤར་ལུས་འཕགས་པོ་ན་བྱང་བགྲོད་

མཐར་ཐུག་ཡོད་པའི་ཕྱིར། ཅེས་པའི་དོགས་པའང་བཤད་མ་ཐག་པའི་ཚུལ་དེས་ཇི་ལྟར་སེལ་བ་

ཤེས་པར་བྱ་སྟེ། དེའི་ཚེ་གླིང་འདིར་ཉི་མའི་འོད་ཟེར་ཐོག་མར་ཉིན་མཚན་མཉམ་པའི་རི་མོའ་ིསྟེང་

ནས་འཆར་བ་མ་ཡིན་གྱི། ཉི་མའི་དཀྱིལ་འཁོར་ཤར་ལུས་འཕགས་པོའ་ིཐད་ན་ལྷོར་བགྲོད་མཐར་

ཐུག་གི་ནམ་མཁའི་ཁྱོན་ལ་གནས་ཀྱང༌། དེ་ནས་འཕགས་ཏེ་རིམ་གྱིས་རི་རབ་ཕྱོགས་ཀྱི་ནང་ལ་

ཡོ་བར་འོངས་པས་གླིང་འདིའི་ཤར་མཐའི་ཐད་དུ་ཐོག་མར་ཉི་མ་སླེབ་པ་ན་གླིང་འདིའི་ཉིན་མཚན་

མཉམ་པའི་རི་མོའ་ིཐད་ནས་ཉི་མའི་དཀྱིལ་འཁོར་འཆར་བ་ཡིན་ལ། ཉི་མས་ཤར་ལུས་འཕགས་

པོའ་ིནུབ་མཐའ་ནས་གླིང་འདིའི་ཤར་མཐའི་ཐད་དུ་སླེབ་པ་ལ་ཤར་ལུས་འཕགས་པོ་དང༌རྒྱ་ཚད་

མཉམ་པའི་གླིང་གཉིས་ཀྱི་སྟེང་ཐད་ཀྱི་ནམ་མཁའ་བརྒལ་དགོས་པ་ཡིད་ལ་ཞོག་ཅིག །གླིང་འདིར་

སྟོན་ཉིན་མཚན་མཉམ་པ་དང་དཔྱིད་ཉིན་མཚན་མཉམ་པ་གཉིས་ཀྱི་ཉི་མ་འཆར་ས་གཅིག་ཡིན་

པར་སྨྲ་བ་མི་འཐད་དེ། དེ་གཉིས་ཀྱི་ཉི་མ་འཆར་ས་བར་ཐག་རིང་པོ་མངོན་སུམ་དུ་མཐོང་བའི་

ཕྱིར་རོ་ཞེས་སྐྱོན་བརྗོད་ནས། རང་ལུགས་ལ་སྟོན་མཉམ་དང་དཔྱིད་མཉམ་གྱི་ཉི་མ་འཆར་ས་ལྷོ་

བྱང་གི་ཁྱད་པར་ཆེན་པོ་ཡོད་པར་འདོད་པ་ལྟར་ན་གོ་ལའི་དཔེ་རིས་ཀྱི་རི་མོ་འགོད་པ་ན་སྟོན་

ཉིན་མཚན་མཉམ་པའི་རི་མོ་དང་། དེ་ལས་བྱང་དུ་དཔྱིད་ཉིན་མཚན་མཉམ་པའི་རི་མོ་སྟེ་གཉིས་

འདྲི་དགོས་པར་འགྱུར་ཞིང༌། དེ་གཉིས་ལ་ལྷོ་བྱང་གི་ཐག་ཤིན་ཏུ་རིང་པོའ་ིབར་ཁྱད་ཡོད་ན། སྟོན་

མཉམ་གྱི་གོ་ལའི་རི་མོ་ལས་བྱང་དུ་ཁྱིམ་དྲུག་ལྷག་ཅིང༌ལྷོར་དྲུག་མ་ཚང༌། དཔྱིད་མཉམ་གྱི་གོ་

ལའི་རི་མོ་ལས་ལྷོར་ཁྱིམ་དྲུག་ལྷག་ཅིང་བྱང་དུ་ཁྱིམ་དྲུག་མ་ཚང་བས་གོ་ལ་ཉིན་མཚན་མཉམ་

པའི་རི་མོ་ལས་གཡས་སུ་ཁྱིམ་དྲུག་དང་གཡོན་དུ་ཁྱིམ་དྲུག་ཇི་ལྟར་འགོད་པ་སྨྲོས་ཤིག།

ཡང་འདི་སྐད་དུ། ཉི་མ་ཐུང་ངུས་རིང་ཞིང་རིང་དུས་ཐུང་བར་ཐལ། རི་རབ་ལ་ཉེ་བའི་ཚེ་

སའི་ཁྱོན་ཆུང་བའི་ཐད་ནས་རྒྱུ་ལ། རི་རབ་ལས་ཤིན་ཏུ་རིང་བའི་ཚེ་ཁྱོན་ཆེ་བའི་ཐད་ནས་རྒྱུ་བའི་

ཕྱིར་ཞེས་དོགས་པ་བཀོད་ནས། དེ་ནི་རི་མོར་བྲིས་པའི་དབང་གིས་ཡིན་གྱི་དངོས་པོ་ལ་ཉི་མ་

རིང་ཡང་རུང་ཐུང་ཡང་རུང་ཁྱིམ་དྲུག་དྲུག་སྤྱོད་པར་མཉམ་སྟེ། ས་འཇའ་ལའི་རིགས་པས་ཤེས་སོ་

ཞེས་ལན་འདེབས་པར་བྱེད་དོ། །དེ་ནི་ད་དུང་དོགས་པ་ལྷག་མ་ཅན་གྱི་ཚིག་ཡིན་ཏེ། ལྷོར་བགྲོད་

མཐར་ཐུག་གི་ཉིན་དང་བྱང་བགྲོད་མཐར་ཐུག་གི་ཉིན་ལ་དུས་རིང་ཐུང་གི་ཁྱད་པར་ཤིན་ཏུ་ཆེན་པོ་

ཡོད་ན་དེ་གཉིས་ཁྱིམ་དྲུག་དྲུག་སྤྱོད་པར་མཉམ་པར་འགལ་ལོ་ཞེས་བྱ་བའི་དོགས་པ་ད་དུང་སྤང་

དགོས་པའི་ཕྱིར་རོ། །དེ་དག་ཐམས་ཅད་འགལ་བ་མེད་པའི་ཚུལ་ནི་འདི་ཡིན་ཏེ། བྱང་བགྲོད་ཀྱི་

མགོ་བརྩམས་པ་ནས་ཉི་མ་སྔ་མ་སྔ་མ་ལས་ཕྱི་མ་ཕྱི་མ་ཉིན་རེ་བཞིན་ཉི་མ་སྟེང་གི་ནམ་མཁའ་ལ་

ཇེ་མཐོར་འཛེགས་ནས་བགྲོད་པས་ཉིན་རེ་བཞིན་འགྲོས་ཇེ་བུལ་དུ་འགྱུར་བའི་ཕྱིར་ཉིན་ཇེ་རིང་

དུ་འགྱུར་ཞིང་ཉིན་གྱི་དུས་ཤིན་ཏུ་རིང་ཡང་ཉི་མ་འགྲོས་ཤིན་ཏུ་བུལ་བས་ཁྱིམ་དྲུག་ལས་ལྷག་པ་

མ་ཆོད་པ་ཡིན་ལ། ལྷོར་བགྲོད་ཀྱི་མགོ་བརྩམས་ནས་ཉིན་རེ་བཞིན་ཉི་མ་ལྷོར་འཕྱུག་པ་དང་འདྲ་

བར་ཐུར་དུ་ཡང་ཇེ་དམའ་ཇེ་དམའ་འབབ་པས་ཉིན་རེ་བཞིན་འགྲོས་ཇེ་མགྱོགས་སུ་འགྱུར་བའི་

ཕྱིར་ཉིན་ཇེ་ཐུང་དུ་འགྱུར་ལ། ཉིན་གྱི་དུས་ཤིན་ཏུ་ཐུང་ཡང་ཉི་མ་འགྲོས་ཤིན་ཏུ་མགྱོགས་པས་

ཁྱིམ་དྲུག་སྤྱོད་ནུས་པ་ཡིན་ཞིང༌། གྱེན་ལ་འཛེགས་པ་དང་ཐུར་དུ་འབབ་པ་ལ་མགྱོགས་བུལ་གྱི་

ཁྱད་པར་ཆེན་པོ་འོང་བ་ནི་བ་ལང་རྫི་ཡན་ཆད་ལ་བསྙོན་དུ་མེད་པར་གྲུབ་པ་ཡིན་ནོ།།

ལྷོ་བྱང་གི་བགྲོད་པ་ལ་ཉི་མ་མཐོ་དམའི་རིམ་པ་ཇི་ལྟར་ཡོད་པ་བཞིན་དུ་བྱང་བགྲོད་ཀྱི་

ཁྱིམ་དྲུག་རིམ་གྱིས་མཐོ་བ་དང་ལྷོར་བགྲོད་ཀྱི་ཁྱིམ་དྲུག་རིམ་གྱིས་དམའ་བས་གནས་པ་དང༌། 

དེའི་ཕྱིར་དེ་དག་གི་སྐར་མ་ལའང་མཐོ་དམའི་རིམ་པ་དེ་ལྟར་ཡོད་པ་ངེས་པར་འདོད་དགོས་

སོ། །ཉི་མ་ལྷོར་བགྲོད་མཐར་ཐུག་གི་ཚེ་ཉི་མ་གང་དུ་སླེབ་པའི་ཐད་ན་དེའི་ཐོབ་སྐལ་གྱི་ལྷོ་སྐར་དེ་

དང་དེ་ཡོད་མི་དགོས་ན། དེའི་ཚེ་ཉི་མ་ལྷོར་བགྲོད་མཐར་ཐུག་གི་ཁྱིམ་གྱི་གཞི་ལའང་གནས་མི་

དགོས་པར་འགྱུར་ཞིང༌། དེ་གཉིས་མི་འགལ་ན་ཁྱིམ་དེ་དང་དེ་སྐར་མ་དེ་དང་དེའི་ཡུལ་གྱི་ཁྱོན་

ལ་འཇོག་པ་ཤིན་ཏུ་འགལ་ལོ། །ལྷོ་བྱང་བགྲོད་པ་མཐར་ཐུག་གི་ཚེ་བསིལ་རི་དང་མེ་རི་ལ་ཉི་མའི་

དཀྱིལ་འཁོར་དང་གདུང་བྱེད་གང་རེག་པ་ཡིན་ལ་སོགས་པ་ནི་འོག་ཏུ་དཔྱོད་པར་འགྱུར་རོ།།

ཁ་ཅིག་ན་རེ། གཞན་ཡང་འདི་དག་ལ་ཐ་མལ་པའི་མིག་གིས་མཐོང་བ་དང་རིགས་པས་

དཔྱད་པས་འགལ་བ་ལྟར་སྣང་ཡང་མི་བདེན་ཞེས་བརྗོད་པར་མི་བྱ་སྟེ། རྒྱུ་མཚན་ཤིན་ཏུ་ལྐོག་ཏུ་

གྱུར་པའི་ཕྱིར། དཔེར་ན་དགུན་ཉི་ལྡོག་པའི་དུས་སུ་མི་ཕལ་པ་རྣམས་ཀྱིས་ཉི་མ་ཚང་དུ་སྡོད་པ་

ཡུན་རིང་ཐུང་ཞེས་ཟེར་བ་བཞིན་དུ། རང་རེས་མཐོང་བ་ལ་ཡང་རིང་ཤོས་གཅིག་ལ་ཞག་བརྒྱད། 

ཡང་དྲུག་བྱས་པ། བཞི་བྱས་པ། གསུམ་བྱས་པའི་གྲིབ་སོ་མི་འགྱུར་བ་བྱུང་ལ། ཕལ་ཆེ་བ་ཞག་

ཏུ་མི་སྡོད་པ་དེ་མང་དུ་བྱུང་ཞིང༌། དེ་འདྲ་རིགས་པས་བརྟགས་ན་འོང་ས་མེད་ཅིང༌། ལུང་ནས་

བཤད་པ་མེད་ཀྱང་ངོ་བོ་མངོན་སུམ་དུ་མཐོང་བ་བཞིན་ནོ་ཞེས་ཟེར་རོ། །རིགས་པས་གནོད་ཅིང་

ལུང་ལས་བཤད་པ་མེད་ཀྱང་མངོན་སུམ་ཚད་མས་གྲུབ་པར་འདོད་པ་ལས་ཐ་ཆད་པ་སུ་ཞིག་ཁས་

ལེན་པར་བྱེད་དེ། རང་ཉིད་རང་གིས་སུན་འབྱིན་པར་བྱེད་པའི་གཏམ་མོ། །འདི་འདྲ་སྨྲ་དགོས་པ་

འབྱུང་བ་སོགས་ནི་རྒྱ་གར་མཁས་པའི་འཆད་ཚུལ་ཁྱད་དུ་བསད་ནས་རིགས་པ་མི་ཤེས་པའི་ཕོ་

ཚོད་ཀྱི་མོས་མནོས་ཙམ་གྱིས་རྣམ་གཞག་རང་གར་བྱས་པ་ལས་བྱུང་བ་ཡིན་ནོ།།

དེས་ན་སློབ་དཔོན་ཨ་བྷྱས་དུས་འཁོར་ལ་འཇུག་པ་ལས། དེ་བས་ན་གྲུབ་པའི་མཐའི་

ལམ་བརྗོད་པར་བྱ་སྟེ། དེའི་རིམ་པ་འདི་དག་གོ །ས་གཞི་མཉམ་པོ་ལ་ཁྲུ་ཁང་གི་ཚད་ཀྱི་མཎྜལ་གྱི་

དབུས་སུ་བཙུགས་པའི་མཐོ་གང་གི་ཚད་ཀྱི་ཤིང་གི་གྲིབ་མ། སྔ་དྲོ་རེ་ཁའི་ཕྱི་རོལ་ནས་རིམ་གྱིས་

བསྐུམ་པ་ན། གང་གི་ཚེ་མཎྜལ་གྱི་མཐའི་རེ་ཁའི་དབུས་སུ་ཞུགས་པ་དེའི་ཚེ་གནས་དེར་བྱ་རོག་

གི་རྗེས་ཀྱི་མཚན་མ་བྱ་སྟེ། དེ་ཉིད་ནུབ་ཀྱི་ཕྱོགས་སོ། །ཕྱི་དྲོ་ནི་མཎྜལ་གྱི་དབུས་ནས་རིམ་གྱིས་

བརྐྱང་བ་ན། གང་གི་ཚེ་ཞེས་པ་ལ་སོགས་པ་སྔར་བཞིན་དུ་མཚན་མ་སྟེ། དེ་ཉིད་ཤར་གྱི་ཕྱོགས་

སོ། །འདིར་མཚན་མ་གཅིག་གི་སྟེང་དུ་སྐུད་པ་བཟུང་སྟེ། མཚན་མ་གཞན་གྱི་མདུན་ནས་མཎྜལ་

ཐོད་ལེ་སྐོར་གྱིས་བྱ་ཞིང༌། མཚན་མ་གཞན་གྱི་སྟེང་དུ་སྐུད་པ་བཟུང་ནས་དེ་བཞིན་དུ་བྱས་པས་ཇི་

ལྟར་ཉའི་རྣམ་པར་འགྱུར་རོ། །མཎྜལ་གཉིས་པོ་འདི་དག་གི་དབུས་ཀྱི་ཉའི་རྣམ་པའི་ཁའི་དབུས་ནི་

ལྷོ་ཕྱོགས་སོ། །མཇུག་མའི་དབུས་ནི་བྱང་ཕྱོགས་སོ། །དེ་ལྟར་ཕྱོགས་གཏན་ལ་ཕབ་ནས་མཎྜལ་

གཉིས་པོ་དབྱི་བར་བྱའོ། །བྱང་དུ་བགྲོད་པའི་ཉི་མ་ལས་གོང་གི་ཉི་མ་བཅུ་པ་ནས་བརྩམས་ནས་

ཉི་མའི་གུང་ལ་བརྟག་པར་བྱའོ། །དེ་ལ་ཐོག་མའི་མཎྜལ་གྱི་བྱང་ཕྱོགས་ཀྱི་མཐའི་རེ་ཁའི་དབུས་

ནས་མཎྜལ་གྱི་ནང་དུ་ཉིན་མོ་གང་ལ་གྲིབ་མ་འཇུག་པ་དེ་ཉི་མ་བྱང་དུ་བགྲོད་པའི་འཕོ་བའི་ཉིན་

མོའ།ོ །དེའི་གཟའ་དང༌དེའི་ཚེས་དང༌དེའི་སྦྱོར་བ་དང༌དེའི་བྱེད་པས་སོ།1།ཞེས་བཤད་པ་ལྟར་བྱས་

ནས་བརྟགས་ན་རྣམ་པར་དག་པར་འགྱུར་གྱི། བོད་ཀྱི་ཞིང་པ་རང་ག་བ་དག་གི་རྗེས་སུ་ཞུགས་

ཏེ། རི་མཐོན་པོ་དག་གི་ཕྲག་ན་གནས་པའི་ཡུལ་རྣམས་ཀྱི་ཉི་མ་འཆར་སའི་རི་ལ་ཐུར་ཤིང་གི་

1  བསྟན་འགྱུར། དཔེ་བསྡུར་མ། དེབ། ༧ ཤོག ༡༥༧༧ ཕྲེང་། ༨

དོད་བྱས་ནས་བརྟགས་ཀྱང་གྲིབ་མའི་འཕེལ་འགྲིབ་ཕྲ་མོ་དག་རྟོགས་པར་མི་འགྱུར་ཞིང༌། རི་ལ་

ཐུར་ཤིང་བཅོལ་ནས་སྔ་དྲོ་ཁང་པའི་བུ་གུའི་ཉི་མ་ལ་བརྟགས་པས་གྲིབ་མ་འཕྱུག་པར་མ་ཤེས་པར་

བླུན་པོ་དག་གིས་ཉི་མ་ཚང་དུ་སྡོད་པ་ཞེས་ཐ་སྙད་བྱེད་པ་དེའི་ཚེ་ཡང༌། བཤད་མ་ཐག་པ་ལྟར་ཉི་

མའི་དགོང་ལ་ཐུར་ཤིང་གིས་བརྟགས་པ་ན་གྲིབ་མ་རེ་ཁའི་དབུས་ལས་ནང་དུ་འཇུག་པ་སོགས་

ཀྱི་འཕེལ་འགྲིབ་ཉིན་རེ་བཞིན་བྱེད་པར་འགྱུར་གྱི། དེ་ལྟར་གྲིབ་མ་རིང་ཐུང་དུ་མི་འགྱུར་བར་ཉིན་

གཅིག་ཀྱང་སྡོད་པ་མི་སྲིད་པས། འཕགས་ཡུལ་ལ་སོགས་པ་རིག་པའི་འབྱུང་གནས་དག་ལ་

གཏན་ནས་མ་གྲགས་པའི་བོད་ཀྱི་ཞིང་པའི་ཐ་སྙད་ཉི་མཚན་དུ་སྡོད་པ་ཡུན་རིང་ཐུང་ལ་སོགས་

པའི་རྣམ་གཞག་གིས་རང་ཉིད་ཀྱང་དེ་དག་དང་མཚུངས་པར་གོ་བར་མི་བྱའོ། །སྤྲོས་པས་ཆོག་གོ།

གཉིས་པ་འཇིག་རྟེན་སྤྱི་ལུགས་ཀྱི་གོ་ལའི་རྒྱ་ཚད་ལ་སོགས་པ་བཤད་པ་ལ་བཞི་ལས། 

དང་པོ་གོ་ལ་སྤྱིའི་རྒྱ་ཚད་བཤད་པ་ནི། དེ་ལྟར་ས་དུམ་བུ་བཅུ་གཉིས་སོ་སོའ་ིསྟེང་དུ་ཁྱིམ་གྱི་

འཁོར་ལོ་འཁོར་ཚུལ་བཤད་ནས། ད་ནི་གླིང་བཅུ་གཉིས་པའི་འཇིག་རྟེན་སྤྱིའི་ལུགས་ཀྱི་གོ་ལའི་

རྒྱ་གསུངས་པ་ཞེས་མཚམས་སྦྱར་ཏེ། མེ་ནས་ཞེས་སོགས་འཆད་པ་ནི། འདིར་ལྷོ་མེའི་དཀྱིལ་

འཁོར་གྱི་ནང་མཐའི་སྟེང་གི་མཚམས་ནས་བྱང་ཁ་བ་ཅན་ཆེན་པོའ་ིསྟེང་གི་མཚམས་སུ་གོ་ལའི་

ལྷོ་བྱང་གི་ཐད་ཀར་རྒྱ་ཚད་དཔག་ཚད་སྟོང་ཕྲག་བདུན་ཅུ་རྩ་ལྔའོ་ཅེས་པས་བ་ཚྭའི་རྒྱ་མཚོའི་

ཕྱོགས་གཅིག་གི་ཁ་ཞེང་དཔག་ཚད་སྟོང་ཕྲག་ལྔ་བཅུ་དང༌། སའི་དཀྱིལ་འཁོར་ལ་དཔག་ཚད་

སྟོང་ཕྲག་ཉི་ཤ ་རྩ་ལྔ་སྟེ། དེ་གཉིས་བསྡོམས་པས་བདུན་ཅུ་རྩ་ལྔའོ། །དེ་ལྟར་བཤད་པ་ནི་ཉི་ཁྱིམ་

རྒྱུ་སྐར་གྱི་འཁོར་ལོ་དང་བཅས་པ་གང་དུ་འཁོར་བའི་གནས་ནམ་མཁའི་ཁྱོན་གྱི་རྒྱ་ཚད་ཀྱང་ཡིན་

ལ། ཉི་མ་ཁྱིམ་སོ་སོ་ལ་སྤྱོད་པའི་སྒོ་ནས་བྱང་གི་མཐའ་དང་ལྷོའ་ིམཐའ་ཇི་ཙམ་ཞིག་གི་བར་དུ་འགྲོ་

བའི་ལྷོ་བྱང་གི་རྒྱ་ཚད་ཀྱང་ཡིན་ནོ། །དེ་བཞིན་དུ་ཞེས་སོགས་ཀྱི་དོན་ལ། ཤར་དང་ནུབ་ཅེས་པ་

ཤར་ལུས་འཕགས་པོ་དང་ནུབ་བ་ལང་སྤྱོད་ལ་བྱས་ནས་བྱང་སྒྲ་མི་སྙན་ཁ་བསྐངས་ཏེ། གླིང་

ཐམས་ཅད་ཀྱི་ཐད་དུ་ལྷོ་བྱང་གི་ཚད་དེ་ལྟར་འཁོར་བ་ནས་ཏེ་ཞེས་ཁ་ཅིག་འཆད་དོ།།

འོན་ཀྱང་ཤར་དང་ནུབ་འཁོར་བ་ནས་ཏེ། ཅེས་པའི་སྐབས་སུ་ལྷོ་བྱང་མ་སྨོས་པ་ནི་གོང་

དུ་ལྷོ་མེ་རི་དང་བྱང་བསིལ་རི་ལ་བཤད་པ་དེ་ལ་ལྟོས་པའི་ཤར་ནུབ་ཡིན་པས་འདིར་ལྷོ་བྱང་མ་

སྨོས་པ་ཡིན་པ་ཤིན་ཏུ་གསལ་བས། གླིང་བཅུ་གཉིས་པོ་རེ་རེའི་ཐད་དུ་ཡང་ལྷོ་བྱང་ལ་དཔག་ཚད་

སྟོང་ཕྲག་བདུན་ཅུ་རྩ་ལྔ་ཡིན་པ་དེ་བཞིན་དུ་ཤར་དང་ནུབ་ཀྱི་རྒྱ་ཚད་ལ་ཡང་དཔག་ཚད་སྟོང་ཕྲག་

བདུན་ཅུ་རྩ་ལྔ་འཁོར་བ་ནས་ཏེ་ཞེས་བཤད་པར་བྱ་ཞིང༌། གསལ་བར་ལེའུ་ལྔ་པ་ལས་བརྗོད་པར་

བྱའོ་ཞེས་པ་ནི་འགྱུར་འདི་ལ་ཆད་པས། ད་ལྟའི་རྒྱུད་འགྱུར་མངས་ཀྱི་ཚིགས་བཅད་བརྒྱ་དགུ་

བཅུ་པ་དང༌། རྒྱུད་ཀྱི་ཚིགས་བཅད་འགྲེལ་པར་གཉིས་འབྱུང་བ་བསྣན་པ་ལྟར་ན་བརྒྱ་གོ་གཉིས་

པ་ལས་བརྗོད་པར་བྱའོ་ཞེས་བླ་མ་ཁ་ཅིག་འཆད་དོ།།

གཉིས་པ་དེའི་དབུས་ནས་ལྷོ་བྱང་དུ་བགྲོད་པའི་ཚད་དང་བཅས་པ་བཤད་པ་ལ། དབུས་

སུ་ཞེས་སོགས་ཀྱི་དོན་ནི་གླིང་རེ་རེ་ཞིང་རང་རང་གི་ཐད་ཀྱི་གོ་ལའི་རྒྱ་ཚད་བཤད་མ་ཐག་པ་དེའི་

ཕྱེད་དཔག་ཚད་སྟོང་ཕྲག་སུམ་ཅུ་རྩ་ཕྱེད་དང་བརྒྱད་བརྒྱད་གཡས་གཡོན་དུ་བཞག་པའི་དབུས་

སུ་ཉིན་མཚན་མཉམ་པ་སྟེ། གླིང་རེར་ལོ་རེ་ལ་སྟོན་མཉམ་ཉིན་མཚན་གཅིག་དང་དཔྱིད་མཉམ་

ཉིན་མཚན་གཅིག་ཁོ་ན་ཡིན་ནོ་ཞེས་བསྟན་པས། གླིང་རེར་ལོ་རེ་ལ་ལྷོར་བགྲོད་མཐར་ཐུག་དང་

བྱང་བགྲོད་མཐར་ཐུག་ཀྱང་ཉིན་མོ་རེ་རེར་གོ་ནུས་སོ། །ཕྱི་ནས་སོགས་ཤེས་སླ་ལ། ཉིན་མཚན་

མཉམ་པའི་གོ་ལའི་དབུས་དེ་ནས་ཉི་མ་ཁ་ཤར་ལ་བལྟས་པའི་གཡས་དང་ཅེས་པ་ཉི་མ་ཉིན་

མཚན་མཉམ་པའི་གནས་དེ་ནས་ལྷོར་བགྲོད་མཐར་ཐུག་པར་ལྷོ་ཕྱོགས་སུ་རིམ་གྱིས་འགྲོ་བ་ལ་

ཁྱིམ་གསུམ། དེ་ནས་བྱང་བགྲོད་ཀྱི་མགོ་བརྩམས་ཏེ་རིམ་གྱིས་བྱང་དུ་འོངས་པས་ཉིན་མཚན་

མཉམ་པའི་གནས་དེར་སླེབ་ཀྱི་བར་ལ་ཁྱིམ་གསུམ་སྟེ་སྲང་ལ་སོགས་པ་ཁྱིམ་དྲུག་དང༌། ཉིན་

མཚན་མཉམ་པའི་གནས་དེ་ནི་གཡས་མིན་དག་ནི་སྟེ་བྱང་དུ་རིམ་གྱིས་བགྲོད་པས་བྱང་བགྲོད་

མཐར་ཐུག་གི་བར་ལ་ཁྱིམ་གསུམ། དེ་ནས་ལྷོར་བགྲོད་ཀྱི་མགོ་བརྩམས་ཏེ་ཚུར་འོངས་པས་ཉིན་

མཚན་མཉམ་པའི་གནས་དེར་སླེབ་ཀྱི་བར་ལ་ཁྱིམ་གསུམ་སྟེ་ལུག་ལ་སོགས་པ་ཁྱིམ་དྲུག་ལ་

རྒྱུའོ། །ཉིན་དང་མཚན་པོ་རྒྱུ་སྐར་དབྱེ་བ་ཞེས་སོགས་ནི་བགྲོད་པ་གཉིས་པོ་རེ་རེ་ལ་ཁྱིམ་ཞག་གི་ 

གྲངས་བརྒྱ་བརྒྱད་ཅུ་རེའི་དོན་ནོ།།

གསུམ་པ་བགྲོད་པ་གཉིས་ལ་ཀཻ་ལ་ཤའི་དུམ་བུར་ཉིན་མཚན་འཕེལ་འགྲིབ་ཏུ་འགྱུར་ཚུལ་

བཤད་པ་ནི། ཉི་མ་རི་བོང་ཅན་ཞེས་སོགས་རྩ་འགྲེལ་གྱི་དོན་ལ། ཉི་མ་ཅེས་པ་ཉི་མའི་ཆ་ཉིན་མོ་

དང༌། རི་བོང་ཅན་ཅེས་པ་ཟླ་བའི་ཆ་མཚན་མོ་སྟེ། ལྷོར་བགྲོད་ཀྱི་ཁྱིམ་ཟླ་དྲུག་རྫོགས་པའི་ཉིན་

མཚན་ཐ་མ་ལ་ཉིན་མོ་ཆུ་ཚོད་བཅུས་རིང་ཞིང་མཚན་མོ་ཆུ་ཚོད་བཅུས་ཐུང་བ་དང་བྱང་བགྲོད་ལ་

དེ་ལས་ལྡོག་པའི་དོན་ཏེ། ཆུ་ཚོད་བཅུས་ཞེས་པ་ཞིབ་ཏུ་བརྩིས་ན་ཆུ་ཚོད་ཆུ་སྲང་བརྒྱད་དབུགས་

གཉིས་སྣང་ངོ་ཞེས་གསུངས་སོ།།

བཞི་པ་དེ་དང་གླིང་འདིའི་དུམ་བུ་གཞན་གྱི་འཕེལ་འགྲིབ་མི་འདྲ་བའི་ཁྱད་པར་བཤད་པ་

ནི། འོ་ན་གླིང་འདི་ཉིད་གྱི་སའི་དུམ་བུ་ཐམས་ཅད་དུ་འཕེལ་འགྲིབ་དེ་ལྟར་ངེས་སམ་ཞེ་ན། གླིང་

འདིར་ཀཻ་ལ་ཤའི་དུམ་བུ་ལ་ཞེས་སོགས་ཏེ། གྲིབ་མའི་དབང་གིས་ཞེས་པའི་དོན་ཉི་མ་ལྷུན་པོ་ལ་

ཉེ་བ་ན་ཉིན་མཚན་འཕེལ་འགྲིབ་ཆེ་ཞིང་རིང་བ་ན་འཕེལ་འགྲིབ་ཆུང་བའི་ཕྱིར་ལྷུན་པོའ་ིགྲིབ་མའི་

དབང་གིས་ཞེས་ཁ་ཅིག་འཆད་མོད་ཀྱང༌། གྲིབ་མའི་ངེས་པའི་དབང་གིས་ཞེས་འབྱུང་བ་ལྟར། ཐུར་

ཤིང་གི་གྲིབ་མས་ཉིན་མཚན་འཕེལ་འགྲིབ་ཀྱི་ཆ་ངེས་པར་བྱེད་པའི་དོན་ཡིན་གྱི་ལྷུན་པོའ་ིགྲིབ་མ་

གླིང་འདིར་འོང་ས་ག་ལ་ཡོད། དེ་ཡང་གླིང་འདིར་ཤར་ནུབ་ཏུ་ཐིག་གིས་ཆ་མཉམ་པོ་དྲུག་ཏུ་ཕྱེ་

བའི་དབང་དུ་བྱས་ན། ཆ་གང་ན་ཡུལ་གྱི་གཙོ་བོ་འཕགས་ཡུལ་ཡོད་པའི་དུམ་བུ་ལ་འཕགས་པའི་

ཡུལ་གྱི་དུམ་བུ་ཞེས་བྱ་བ་དང༌། དུམ་བུ་གང་ན་ཡུལ་གྱི་གཙོ་བོ་བོད་ཡོད་པ་ལ་བོད་ཀྱི་དུམ་བུ་

ཞེས་སོགས་སུ་ཤེས་པར་བྱ་ཞིང༌། བོད་དང་ལི་ལ་སོགས་པ་ཡུལ་གྱི་གཙོ་བོ་དེ་དང་དེ་དག་ཀྱང་

སའི་དུམ་བུ་དེ་དང་དེའི་ནང་ན་ཡོད་པ་ཙམ་དུ་འདྲ་ཡང༌། ཡུལ་དེ་དག་འགའ་ཞིག་ནི་རང་གི་སའི་

དུམ་བུ་དེའི་ནུབ་ཀྱི་ཆ་ལ་གནས་པ་དང༌། འགའ་ཞིག་ནི་རང་གི་སའི་དུམ་བུ་དེའི་ཤར་གྱི་ཆ་དང༌། 

འགའ་ཞིག་ནི་དབུས་ཀྱི་ཆ་ལ་གནས་པ་སོགས་སྣ་ཚོགས་ཡོད་པས་བོད་དང་ལི་དང་རྒྱ་ནག་

སོགས་ལྷོ་བྱང་ཐད་མཉམ་ལ་ཡོད་མི་དགོས་ཀྱི། དུམ་བུ་དེ་དང་དེ་ན་ཡོད་པའི་ཡུལ་གྱི་གཙོ་བོས་

མཚོན་ནས་དུམ་བུ་དེ་དང་དེའི་མིང་གི་ཐ་སྙད་བྱས་པར་ཤེས་པར་བྱའོ། །དེའི་ཕྱིར་རྒྱ་ནག་བོད་ཀྱི་

བྱང་ན་ཡོད་མེད་བརྟགས་ནས་འགོག་པ་སོགས་དང༌། དེ་ལ་ལན་འདེབས་ཚུལ་གཞན་གྱིས་སྨྲས་

པ་སོགས་ནི་སྙིང་པོ་མེད་པར་ཤེས་པར་བྱའོ།།

གཉིས་པ་དེའི་དབང་གིས་ས་དུམ་བུ་བཅུ་གཉིས་ལ་དུས་འཁོར་ཚུལ་སོགས་བཤད་པ་ལ་

དྲུག །སྟེང་དུ་ཉི་ཁྱིམ་འཁོར་བའི་དབང་གིས་གླིང་བཅུ་གཉིས་ལ་ཉིན་མཚན་མཉམ་པ་གཉིས་དང་

བགྲོད་པ་གཉིས་འཁོར་ཚུལ། བགྲོད་པ་གཉིས་ལ་ཉི་མ་སྟེང་དུ་འགྲོ་བ་མཐོ་དམའི་ཚད་དང་ཉིན་

ཞག་རེ་ལ་ཐད་ཀར་འགྲོ་བའི་རྒྱ་ཚད། གླིང་འདིར་ཉི་མ་ཁྱིམ་གཅིག་ལ་གནས་པའི་རིང་ལ་གླིང་

བཅུ་གཉིས་སུ་དུས་དྲུག་དང་ཟླ་བ་བཅུ་གཉིས་སོགས་ཚང་བར་འཁོར་ཚུལ། དུམ་བུ་བཅུ་གཉིས་

ལ་གནས་པ་རྣམས་ཀྱི་གང་དུ་འཁོར་བ་ལྷུན་པོའ་ིགནས་བསྟན་པ། ལྷུན་པོའ་ིཕྱོགས་ཐམས་ཅད་དུ་

ཉི་མ་འཁོར་བའི་ཚད་བསྟན་པ། འཁོར་བའི་ཚེ་ཀཻ་ལ་ཤའི་དུམ་བུར་དུས་སྦྱོར་འཆར་ཚུལ་ལོ། །དང་

པོ་ལ་གཉིས་ལས། ཉིན་མཚན་མཉམ་པ་འཁོར་ཚུལ་ནི། ད་ནི་སྟེང་དུ་ཉི་མ་འཁོར་བའི་དབང་གིས་

ཞེས་སོགས་ཏེ། གླིང་བཅུ་གཉིས་སུ་ཁྱིམ་སོ་སོ་ལ་ཉི་མ་གནས་པའི་དབང་གིས་སྟོན་མཉམ་བཅུ་

གཉིས་རིམ་ཅན་དུ་འཁོར་བ་དང་དཔྱིད་མཉམ་བཅུ་གཉིས་རིམ་ཅན་དུ་འཁོར་ཞིང༌། དེ་ཡང་གླིང་

གང་དུ་སྟོན་མཉམ་བྱུང་བའི་ཉིན་ཞག་ལ་དེ་ནས་གླིང་བདུན་པ་ལ་དཔྱིད་མཉམ་དུ་འགྱུར་བའི་ཚུལ་

གྱི་སྟེ་གོ་སླ་ལ། ས་ཞེས་པ་ལུང་གི་ཚིག་གོ་ཅེས་པ་ནི། མ་ཧྱན་ཞེས་ཐོབ་པ་ལ་མ་ཧ་ཽཞེས་སྒྲ་ཉམས་

པར་བྱས་པ་ནི་སྒྲ་པ་དང་མི་མཐུན་ཡང་རྒྱལ་བའི་ལུང་གི་ཚིག་ཡིན་པས་སྐྱོན་མེད་པའི་དོན་ཏོ།།

དོན་བསྡུ་བ་ནི། དེ་ལྟར་ས་དུམ་བུ་བཅུ་གཉིས་སུ་ལུག་ལ་སོགས་པའི་ཁྱིམ་བཅུ་གཉིས་

ཀྱི་དབང་གིས་ཉི་མ་འཆར་བ་དང་ནུབ་པའི་རྣམ་པར་དབྱེ་བས་གླིང་རེ་རེར་ཡང་རིམ་གྱིས་ཟླ་བ་

བཅུ་གཉིས་དང་དུས་དྲུག་ཏུ་འགྱུར་རོ།།

གཉིས་པ་བགྲོད་པ་གཉིས་འཁོར་ཚུལ་ནི། ད་ནི་ཞེས་སོགས་ཏེ། གླིང་འདི་ནས་བརྩམས་

ནས་གཡས་སྐོར་གྱིས་བྱང་བགྲོད་འཁོར་ཚུལ་ནི་གླིང་འདིར་ཉི་མ་ཆུ་སྲིན་གྱི་ཁྱིམ་ལ་གནས་

པའི་ཟླ་བ་ལ་བྱང་བགྲོད་མཐར་ཐུག་དང༌། དེའི་ཟླ་བ་རྗེས་མ་ལ་ལྷོ་གླིང་ནུབ་མར་ཉི་མ་བུམ་

པའི་ཁྱིམ་ལ་གནས་པས་བྱང་བགྲོད་མཐར་ཐུག་པར་ཤེས་1ཏེ། གཡས་སྐོར་དུ་འཁོར་བའི་མགོ་

གླིང་འདི་ནས་བརྩམས་ནས་འཆད་པ་ནི་འདིར་དེ་བཞིན་གཤེགས་པས་མཛད་པ་བཅུ་གཉིས་

བསྟན་ནས་ཆོས་འཁོར་བསྐོར་བས་གླིང་བཅུ་གཉིས་ཀྱི་ནང་ནས་གཙོ་བོ་ཡིན་པའི་དབང་གིས་

སོ། །གླིང་རེ་རེར་ཡང་ལོ་གཅིག་ལ་བྱང་བགྲོད་ཀྱི་རྗེས་ལ་ལྷོར་བགྲོད་འབྱུང་བ་ཁྱིམ་གྱི་དབྱེ་

བས་གླིང་བཅུ་གཉིས་ལ་གཡས་སྐོར་དུ་འཁོར་ཚུལ་ཀྱང་འགྲེལ་པས་འཆད་པ་ནི། ལྷུན་པོའ་ིལྷོ་

1  ཞོལ། ཤོག ༤༤༢ ན ༦། གཙང་། ཤོག ༣༠༣ བ ༡ ཐུག་པར་སོགས་ཏེ།

ཞེས་སོགས་ཏེ་གོ་སླའོ།།

གཉིས་པ་ལ་གཉིས་ལས། དང་པོ་ཉི་མ་སྟེང་དུ་འགྲོ་བའི་ཚད་བཤད་པ་ནི། ད་ནི་སའི་

དཀྱིལ་འཁོར་ལ་ཞེས་སོགས་ཏེ། གླིང་བདུན་མཚོ་བདུན་རི་བདུན་གྱི་ནང་ནས་འདིར་གླིང་བདུན་

པའི་སའི་དཀྱིལ་འཁོར་ལས་སྟེང་དུ་ཉི་མ་མཐོ་དམའི་ཚད་ཇི་ཙམ་འགྲོ་བ་ནི། བྱང་བགྲོད་མཐར་

ཐུག་གི་མཐའ་དང་ལྷོར་བགྲོད་རྩོམ་པའི་དང་པོའ་ིཉིན་ཞག་ལ་ཉི་མའི་གདུང་བྱེད་དག་ཀྱང་ས་ལས་

དཔག་ཚད་སྟོང་ཕྲག་བརྒྱད་ཅུ་རྩ་དྲུག་གི་གྲངས་ནི་སྟེང་དུ་འཕགས་ལ། དེ་ཡང་གླིང་རང་རང་གི་

དུམ་བུར་ལྷོ་གླིང་དུ་ཀརྐ་ཊ་དང་བདེན་བྲལ་དུ་སེང་གེ་ལ་སོགས་པ་རང་རང་གི་ལྷོར་བགྲོད་པའི་

འཕོ་བ་དང་པོའ་ིཉིན་ཞག་ལ་འགྱུར་ཏེ། དེ་ལྟར་དུམ་བུ་བཅུ་གཉིས་པ་རྣམས་ལ་རིམ་པ་བཞིན་

ནོ། །ལྷོར་བགྲོད་ཀྱི་ཐོག་མའི་ཉིན་ཞག་དེ་ནས་བརྩམས་ཏེ་གཡས་ཕྱོགས་སུ་བགྲོད་པ་ལ་ཡང་

དཔག་ཚད་ཀྱི་གྲངས་སྔར་བཤད་པ་དེ་ལས་ཟད་པའམ་བྲི་བར་འགྱུར་ཏེ། མི་ཡི་བདག་པོ་ཞེས་

བོད་པ་ནས་ཉི་མའི་གདུང་བར་བྱེད་པ་ནི་བྱང་བགྲོད་རྩོམ་པའི་ཉིན་ཞག་དང་པོ་ལ་སའི་སྟེང་དུ་

དཔག་ཆད་སྟོང་ཕྲག་བདུན་ཅུ་རྩ་ལྔ་འཕགས་པར་རིག་པར་བྱའོ།།

གླིང་རང་རང་གི་སྟེང་གི་ཁྱིམ་དྲུག་གཡས་དང་ཁྱིམ་དྲུག་གཡོན་དུ་བྱས་པའི་དབུས་ལས་

ཉིན་མཚན་མཉམ་པའི་གོ་ལའི་རི་མོར་འགྱུར་ཏེ། ཉི་མ་དེ་ལ་གནས་པ་ན་སྟོང་ཕྲག་བརྒྱད་ཅུ་རྩ་

གཅིག་མདའ་ནི་སྟེ་ལྔ་བརྒྱ་དང་བྲལ་བར་གྱུར་པ་གདུང་བྱེད་དང་སའི་བར་གྱི་དཔག་ཚད་ཀྱི་ཚད་

དོ། །ཉིན་མཚན་མཉམ་པའི་གོ་ལའི་རི་མོ་དེ་ལས་གང་ཞིག་ཉི་མའི་ས་ལས་སྟེང་དུ་འཕགས་པའི་

དཔག་ཚད་ཀྱི་གྲངས་བྱང་བགྲོད་ལ་འཕེལ་བ་དང་ལྷོར་བགྲོད་ལ་འགྲིབ་པར་འགྱུར་བ་དེ་ནི་མཁའ་

མཁའ་ཞེས་སོགས་ཏེ་དཔག་ཚད་སྟོང་ཕྲག་ཕྱེད་དང་དྲུག་གོ །དེ་ཡང་རི་རབ་ཀྱི་དཔངས་ཚད་

དཔག་ཚད་འབུམ་ཡིན་ཞིང་བྱང་བགྲོད་མཐར་ཐུག་གི་ཉིན་ཉི་མ་རི་རབ་ཀྱི་རྭ་དང་མཉམ་ལ། དེའི་

ཚེ་གདུང་བྱེད་ཀྱི་སྣེ་མོ་ནས་སའི་བར་ལ་དཔག་ཚད་སྟོང་ཕྲག་བརྒྱད་ཅུ་རྩ་དྲུག་ཏུ་བཤད་པའི་ཕྱིར་

གདུང་བྱེད་ཀྱི་རྩ་བ་ཉི་མའི་དཀྱིལ་འཁོར་ལ་ཟུག་མཚམས་ནས་ཐུར་ལ་འབབ་པའི་རྩེ་མོའ་ིབར་གྱི་

དཔངས་ཚད་ནི་སྟོང་ཕྲག་བཅུ་བཞིའོ།།

༈ གཉིས་པ་ཉིན་ཞག་རེ་ལ་ཐད་ཀར་འགྲོ་བའི་རྒྱ་ཚད་ནི། ད་ནི་དུམ་བུ་བཅུ་གཉིས་ལ་

ཞེས་སོགས་ཏེ། དེ་ཡང་ལྷོར་བགྲོད་པ་ལ་གནས་པའི་ཉི་མ་མེའི་དཀྱིལ་འཁོར་གྱི་དང་པོའ་ིབར་རྒྱ་

མཚོའི་མཐའ་མཚམས་སུ་འགྲོ་བར་བྱེད་དོ། །ཅེས་དང། བྱང་བགྲོད་མཐར་ཐུག་ལ་གངས་རིའི་

བར་དུ་འགྲོ་བར་བཤད་པ་འདི་ལ། མཁས་པ་དག་གི་བཞེད་པས། ཉི་མའི་གདུང་བར་བྱེད་པ་ནི་

སྟེང་དུ་སྟོང་ཕྲག་བདུན་ཅུ་རྩ་ལྔར་རིག་པར་བྱའོ། །ཞེས་སོགས་གོང་དུ་བཤད་པ་འདིས་མཚོན་

ནས་ལྷོར་བགྲོད་བྱང་བགྲོད་མཐར་ཐུག་གི་དུས་ན་རྟ་གདོང་གི་མེ་དང་ལྷུན་པོའ་ིརྭ་ལ་རེག་པར་

བཤད་པའང་གདུང་བྱེད་ཡིན་གྱི་དཀྱིལ་འཁོར་མ་ཡིན་པར་ཤེས་ཏེ། གལ་ཏེ་དཀྱིལ་འཁོར་རེག་

པ་ཡིན་ན་ད་ལྟ་བྱང་བགྲོད་མཐར་ཐུག་དུས་ནའང་ཉི་མ་བོད་ཀྱི་ཐད་ཀ་བས་བྱང་དུ་མི་འགྲོ་སྟེ། དེ་

དུས་ཐུར་མ་ལ་བརྟགས་པ་ན་ད་དུང་གྲིབ་མ་ཅུང་ཟད་བྱང་དུ་ལས་འདུག་པའི་ཕྱིར་རོ། །ལྷོ་ཕྱོགས་

མེ་རི་ནི་ལྕགས་རི་ཡིན་ལ། དེའི་ཕྱི་རོལ་ན་སྐར་མ་མེད་པར་མངོན་པ་ནས་བཤད་ཅིང༌། ད་ལྟ་ལྷོར་

བགྲོད་མཐར་ཐུག་པའི་ཕྱི་རོལ་ན་སྐར་མ་འདུག་པར་མངོན་སུམ་གྱིས་གྲུབ་ཅིང༌། འོད་ཟེར་གྱིས་

རེག་པ་ལ་བྱས་ན་ཧ་ཅང་ཐལ་བར་འགྱུར་རོ་ཞེས་འཆད་དོ། །ཧ་ཅང་ཐལ་བའི་དོན་ཡང་ཉི་མའི་

འོད་ཟེར་གྱིས་ནི་ལྷོར་བགྲོད་མཐར་ཐུག་གི་ཚེ་ཡང་མེ་རི་ལ་རེག་པ་དང༌། བྱང་བགྲོད་མཐར་ཐུག་

གི་ཚེ་ཡང་གངས་རི་ལ་རེག་པའི་ཕྱིར་རོ་སྙམ་དུ་བསམས་སོ།།

དེ་ལ་ཁ་ཅིག་ན་རེ། ཉི་མའི་གདུང་བྱེད་མེ་རི་དང་གངས་རི་བར་དུ་འགྲོ་ཡི་དཀྱིལ་འཁོར་

དེ་བར་དུ་མི་འགྲོ་བར་འདོད་པ་ནི་ལྷོར་བགྲོད་པ་ལ་གནས་པའི་ཉི་མ་མེའི་དཀྱིལ་འཁོར་གྱི་དང་

པོའ་ིབར་ཞེས་སོགས་དང༌། མེའི་དཀྱིལ་འཁོར་གྱི་མཚམས་དེ་ནས་ཀཻ་ལ་ཤའི་བྱང་དུ་འགྲོ་སྟེ་

གངས་ཀྱི་རི་ལ་བྱང་གི་ལམ་དུ་ཡང་ཞེས་སོགས་ཀྱི་གཞུང་འདི་དག་གིས་བཀག་པ་ཡིན་ནོ། །ཞེས་

སྐྱོན་བརྗོད་ནས་ཉི་མའི་གདུང་བྱེད་འོག་ཏུ་ས་ལ་འབབ་ཀྱི་ཐད་ཀར་མི་འགྲོའ་ོཞེས་དམ་འཆའ་བ་

ཙམ་ཞིག་བརྗོད་པར་བྱེད་ཀྱི། དེའི་སྒྲུབ་བྱེད་ཅིའང་མི་སྨྲ་ལ། སྔ་མས་བཀོད་པའི་སྒྲུབ་བྱེད་དང་

གནོད་བྱེད་དེ་དག་ལ་ཡང་ལན་སྨྲ་བར་མི་བྱེད་དོ། །དེ་ལྟ་ན་ཡང་དཔྱད་པ་དེ་ཙམ་ཞིག་གིས་ད་

དུང་ཕྱོགས་གཉིས་ཀ་ལ་གཏིང་ཕྱིན་པར་མ་མཐོང་བས་འདི་ལྟར་དཔྱད་པར་བྱ་སྟེ། ཕྱེད་བཅས་

མིག་ཀླུ་ཟླས་ཐོབ་ཅེས་སོགས་རྩ་འགྲེལ་གྱིས་མེ་རི་དང་གངས་རིའི་བར་གྱི་ཐད་ཀའི་རྒྱ་ཚད་

དཔག་ཚད་སྟོང་ཕྲག་བདུན་ཅུ་རྩ་ལྔ་ལ་ཉིན་ཞག་བརྒྱ་བརྒྱད་ཅུ་རྩ་ཕྱེད་དང་གསུམ་གྱིས་བགོས་

པའི་རྙེད་ནོར་ནི་ལྷོར་བགྲོད་ཀྱི་ཉིན་ཞག་རེ་ལ་བྱང་དུ་ཚད་ཇི་ཙམ་རེ་དོར་ནས་ལྷོར་འགྲོ་བའི་ཚད་

དང༌། བྱང་བགྲོད་ཀྱི་ཉིན་ཞག་རེ་ལ་ལྷོར་འདོར་བ་དང༌། བྱང་དུ་བགྲོད་པའི་ཚད་ཡིན་པར་བསྟན་

ཅིང༌། ལོ་གཅིག་གི་བགྲོད་པ་གཉིས་ལ་ཉིན་ཞག་སུམ་བརྒྱ་དྲུག་ཅུ་རྩ་ལྔར་གསུངས་སོ།།

དེ་ལྟར་བགོས་པའི་རྙེད་ནོར་ལ་ནི། དཔག་ཚད་བཞི་བརྒྱ་དང་བཅུ། རྒྱང་གྲགས་གསུམ། 

གཞུ་འདོམ་སྟོང་དྲུག་བརྒྱ་བདུན་ཅུ་རྩ་གཅིག །སོར་ཉི་ཤ ་རྩ་གཉིས་ནས་གཉིས་ཤིག་དྲུག་སྐེ་ཚེ་

དྲུག་སྐྲ་རྩེ་གཉིས་ཕྲ་མོ་དྲུག་ཕྲ་རབ་དྲུག །དེའི་དོན་སུམ་ཆ་ཉེར་དྲུག་རྣམས་འབྱུང་སྟེ། ལྷོར་བགྲོད་

ཀྱི་ཉིན་ཞག་རེ་ལ་ཚད་དེ་ཙམ་རེ་ཉི་མ་ལྷོར་འགྲོ་ཞིང༌། བྱང་བགྲོད་ཀྱི་ཉིན་ཞག་རེ་ལ་ཉི་མ་དེ་ཙམ་

རེས་བྱང་དུ་འགྲོ་བའོ། །དོན་འདི་ཉིད་ནི་འཆད་པ་པོ་དེ་དག་ཐམས་ཅད་ཀྱིས་ཁས་ལེན་པའི་འདོད་

པ་ཐུན་མོང་བ་སྟེ། མེ་རི་དང་གངས་རི་ལ་གདུང་བྱེད་རེག་པར་འདོད་པ་དག་གིས་ཕྱོགས་རེའི་

གདུང་བྱེད་ཀྱི་རིང་ཚད་ནི་དཔག་ཚད་སྟོང་ཕྲག་བཅུ་བཞིར་འདོད་ཅིང༌། མེ་རི་ལ་ཡང་འཕྲེད་ལ་

འགྲོ་བའི་གདུང་བྱེད་ཀྱིས་རེག་པར་འདོད་པ་ཡིན་ནོ།།

དེ་ལ་རེ་ཤིག་བྱང་བགྲོད་མཐར་ཐུག་གི་ཚེ་ཡང་ཉི་མའི་དཀྱིལ་འཁོར་བོད་ཀྱི་ཐད་ཀ་ལས་

བྱང་དུ་མི་འགྲོ་བར་སྨྲ་བ་དེ་ཉིད་ཤིན་ཏུ་མི་འཐད་དེ་འདི་ལྟར། ལྷོ་འཛམ་བུ་གླིང་ཆུང་ངུ་འདིའི་

ཐད་ཀའི་རྒྱ་ཚད་དཔག་ཚད་སྟོང་ཕྲག་ཉི་ཤ ་རྩ་ལྔ་ལ་གླིང་འདིའི་འཕགས་ཡུལ་དང་བོད་དང་ལི་ལ་

སོགས་པའི་དུམ་བུ་དྲུག་གིས་བགོས་པས་རེ་རེའི་ཐོབ་སྐལ་ལ་དཔག་ཚད་སྟོང་ཕྲག་བཞི་བརྒྱ་

དང་དྲུག་ཅུ་རེ་ཕྱེད་དང་བདུན་རྒྱང་གྲགས་ཕྱེད། གཞུ་འདོམ་སུམ་བརྒྱ་དང་སོ་གསུམ་ཁྲུ་གང༌སོར་

བརྒྱད་འབྱུང་ཞིང༌། བོད་ཀྱི་བྱང་མཐའ་ཕན་ཆད་ལ་ད་དུང་དུམ་བུ་བཞི་ཡོད་པས། དུམ་བུ་གཅིག་གི་

ཞིང་ཚད་དེ་བཞིས་བསྒྱུར་བའི་ཚད་བོད་ཀྱི་བྱང་མཐའི་ཐད་ནས་གངས་རིའི་བར་ལ་ཡོད་དོ། །དུམ་

བུ་གཅིག་གི་ཞེང་ཚད་བཞིས་བསྒྱུར་བ་ན་དཔག་ཚད་སྟོང་ཕྲག་བཅུ་དྲུག་དང་དྲུག་བརྒྱ་དྲུག་ཅུ་

རེ་དྲུག །རྒྱང་གྲགས་གཉིས་གཞུ་འདོམ་སྟོང་སུམ་བརྒྱ་སུམ་ཅུ་སོ་གཉིས། ཁྲུ་ལྔ་དང་སོར་བརྒྱད་

འབྱུང་བས་ཁྱེད་ལྟར་ན་ཉི་མ་བྱང་བགྲོད་མཐར་ཐུག་གི་ཉིན་བོད་ཀྱི་བྱང་མཐའི་སྟེང་ཐད་ནས་ཚུར་

རོལ་ན་གནས་ན་ལྟ་ཞོག །བོད་ཀྱི་བྱང་མཐའི་སྟེང་ཐད་ན་གནས་པའི་དབང་དུ་བྱས་ཀྱང་དེའི་ཚེ་ཉི་

མའི་དཀྱིལ་འཁོར་དང་ལྷུན་པོའ་ིརྭའི་བར་ལ་དཔག་ཚད་སྟོང་ཕྲག་བཅུ་དྲུག་ལ་སོགས་པ་བཤད་

མ་ཐག་པ་དེ་ཙམ་ཞིག་ཡོད་ཅིང༌། གདུང་བྱེད་ལ་སྟོང་ཕྲག་བཅུ་གཉིས་ལས་མེད་པས། ཉི་མ་བྱང་

བགྲོད་མཐར་ཐུག་གི་ཉིན་ཡང་གདུང་བྱེད་ཀྱིས་ལྷུན་པོའ་ིརྭ་ལ་དཔག་ཚད་སྟོང་ཕྲག་གཉིས་དང་

དྲུག་བརྒྱ་རེ་དྲུག་རྒྱང་གྲགས་གཉིས་གཞུ་འདོམ་སྟོང་སུམ་བརྒྱ་དང་སུམ་ཅུ་སོ་གཉིས་ཁྲུ་ལྔ་སོར་

བརྒྱད་ཀྱིས་མ་རེག་པར་ཐལ་བས་བྱང་བགྲོད་མཐར་ཐུག་གི་ཉིན་གདུང་བྱེད་རྭ་ལ་རེག་པར་དམ་

བཅས་པ་གཞི་ནས་ཉམས་སོ།།

བྱང་བགྲོད་མཐར་ཐུག་གི་ཉིན་ཉི་མ་བོད་ཀྱི་ཐད་ཀ་པས་བྱང་དུ་མི་འགྲོ་བར་འདོད་པ་དང༌། 

སའི་ཁོར་ཡུག་གི་དཀྱིལ་ཐད་དྲང་ལས་བྱང་དུ་མི་འགྲོ་བར་འདོད་པ་གང་ཡིན་ཀྱང་རུང༌། བགྲོད་པ་

གཉིས་མཐར་ཐུག་གི་དོན་གདུང་བྱེད་རྭ་དང་རྟ་གདོང་ལ་རེག་པར་སྨྲ་བ་དེ་དག་ལ་འདི་བརྗོད་པར་

བྱ་སྟེ། ཉི་མ་བྱང་བགྲོད་ཀྱི་མགོ་བརྩམས་ནས་ཉིན་རེ་བཞིན་གོང་དུ་བཤད་པའི་དཔག་ཚད་བཞི་

བརྒྱ་དང་བཅུ་རྒྱང་གྲགས་གསུམ་ལ་སོགས་པ་དེ་དག་ལྷོར་དོར་ཞིང་བགྲོད་འོངས་པས་ཉིན་ཞག་

བརྒྱ་དང་ལྔ་བཅུར་ཉིན་ཞག་ཕྱེད་དང་གཉིས་ལྷག་ཙམ་གྱིས་མ་ལོངས་པ་ན་ཉི་མས་དཔག་ཚད་

སྟོང་ཕྲག་དྲུག་ཅུ་རེ་གཅིག་ལྷོར་དོར་ཞིང་སྤྱད་ཟིན་པ་ནི་ཉིན་ཞག་རེ་ལ་ཇི་ཙམ་འདོར་བ་དེ་བརྒྱ་

ལྔ་བཅུས་བསྒྱུར་བའི་སྟེང་ནས་དཔག་ཚད་སྟོང་ཕྲག་དྲུག་ཅུ་རེ་གཅིག་ཕྲི་བའི་བཤལ་དུ་ཉིན་ཞག་

རེ་ལ་འདོར་བའི་ཚད་ཕྱེད་དང་གཉིས་ལྷག་ཙམ་ལྷག་མར་ལས་པར་འགྱུར་བའི་རི་མོས་བསྙོན་དུ་

མེད་པར་མངོན་སུམ་དུ་སྟོན་པར་འགྱུར་རོ།།

དཔག་ཆད་སྟོང་ཕྲག་དྲུག་ཅུ་རེ་གཅིག་དོར་ཟིན་པ་དེ་ནས་ལྷུན་པོའ་ིརྭའི་བར་ལ་དཔག་

ཚད་སྟོང་ཕྲག་བཅུ་བཞི་ལས་མེད་ཅིང༌། གདུང་བྱེད་ལ་ཡང་དཔག་ཚད་སྟོང་ཕྲག་བཅུ་བཞི་ཡོད་

པས། ཉི་མ་བྱང་བགྲོད་མགོ་བརྩམས་ནས་ཉིན་ཞག་བརྒྱ་ལྔ་བཅུར་ཉིན་ཞག་ཕྱེད་དང་གཉིས་ལྷག་

ཙམ་གྱིས་མ་ལོངས་པ་ན་ཉི་མའི་གདུང་བྱེད་ལྷུན་པོའ་ིརྭ་ལ་རེག་པར་འགྱུར་བའི་ཕྱིར་དུས་དེར་

བྱང་བགྲོད་མཐར་ཐུག་པར་ཐལ་ཞིང༌། ལྷུན་པོའ་ིརྭ་ལ་རེག་པའི་བར་ལ་ཉིན་ཞག་བརྒྱ་བརྒྱད་ཅུ་རྩ་

ཕྱེད་དང་གསུམ་དགོས་པར་རྒྱུད་འགྲེལ་ལས་བཤད་པ་དང་ཁྱེད་རང་གིས་ཁས་བླངས་པ་གཉིས་

ཀ་དང་དངོས་སུ་འགལ་ལོ། །བྱང་བགྲོད་ཇི་ལྟ་བ་བཞིན་དུ་ལྷོར་བགྲོད་ལ་ཡང་མཚུངས་པས། 

བགྲོད་པ་གཉིས་རེ་རེ་ལ་ཟླ་བ་ལྔ་ལྔ་བག་མེད་ཙམ་དང༌། ལོ་རེ་རེ་ལ་ཟླ་བ་བཅུ་བག་མེད་རེ་ལས་

མེད་པར་ཐལ་བའི་གནོད་པ་ཤིན་ཏུ་ཆེ་བ་བསྙོན་མི་ནུས་པར་ཐོག་ཏུ་འབབ་པ་ཤེས་པར་བྱོས་

ཤིག །ཉི་མའི་དཀྱིལ་འཁོར་མཐའི་མེ་རི་བར་དུ་འགྲོ་ཡང་དཀྱིལ་འཁོར་མེ་རི་ལ་རེག་པར་འདོད་

མི་དགོས་ཀྱི་ཁོར་ཡུག་གི་ནང་མཐའི་སྟེང་ཐད་ཀྱི་ནམ་མཁའ་ལ་སླེབ་པས་ཆོག་ལ། དེ་ལ་ཉི་མའི་

དཀྱིལ་འཁོར་ཁོར་ཡུག་གི་རིའི་ནང་མཐའི་སྟེང་ཐད་ན་གནས་པའི་ཚེ་ཡང་རི་དང་ཉི་མའི་བར་ན་

བར་ཐག་ཤིན་ཏུ་རིང་བའི་མཐོ་དམའི་ཁྱད་ཡོད་པའི་ཕྱིར། ལྷོར་བགྲོད་མཐར་ཐུག་གི་ཚེ་ཉི་མ་ཁོར་

ཡུག་གི་སྟེང་ཐད་ན་ཡོད་ཀྱང་ཉི་མ་དང་ཁོར་ཡུག་གི་བར་གྱི་ནམ་མཁའ་མཐོང་བ་མི་འགལ་ཞིང༌། 

མངོན་པ་ནས་ཁོར་ཡུག་གི་ཕྱི་རོལ་ན་སྐར་མ་མེད་པར་བཤད་ཀྱང༌། མཛོད་ལས། བརྒྱད་པོ་

འཕང་དུ་ཕྱེད་ཕྱེད་དབྲི། །དེ་དག་རྔམས་སུའང་འཕངས་དང་མཉམ།1།ཞེས་པ་ལྟར་ན། ཁོར་ཡུལ་

གི་ཞེང་ཚད་ལ་དཔག་ཚད་སུམ་བརྒྱ་དང་ཕྱེད་དང་བཅུ་གསུམ་ཡོད་ཅིང༌། དུས་འཁོར་ལུགས་ལ་

ནི་ཞེང་ཚད་དཔག་ཚད་སྟོང་ཕྲག་ལྔ་བཅུ་ཡོད་པས་དེ་ཙམ་གྱི་ཁྱོན་གྱི་སྟེང་གི་ནམ་མཁའ་ལ་སྐར་

མ་དུ་མ་ཡོད་པ་མི་འགལ་བས། ཉི་མ་ཁོར་ཡུག་གི་ནང་མཐའི་ཐད་ཀར་གནས་པའི་ཕ་རོལ་གྱི་

ཁོར་ཡུག་གི་སྟེང་ཐད་ཀྱི་སྐར་མ་དུ་མ་ལྷོར་བགྲོད་མཐར་ཐུག་གི་ཚེའང་མཐོང་བར་ཁས་བླངས་

པ་ལ་གནོད་པ་ཅི་ཞིག་བསྟན་དུ་ཡོད། གདགས་པ་ལས་ཀྱང༌། འཇིག་རྟེན་བར་མཚམས་ཕན་

ཆད་དུ། །ཉི་ཟླ་དེ་བཞིན་སྐར་མ་དང༌། །རྒྱུ་སྐར་ཚོགས་ནི་རྒྱ་ཆེན་ཀུན། །ཁོར་ཡུག་མི་འདའ་

འཇིག་རྟེན་གྱི། །བར་མཚམས་ཐམས་ཅད་མུན་པར་འདུག2།ཅེས་ཁོར་ཡུག་གི་ཕྱི་མཐའ་ཕན་ཆད་

ཀྱི་གླིང་བར་གྱི་ནམ་མཁའ་ལ་སྐར་མ་མེད་པར་བཤད་ཀྱི། ཁོར་ཡུག་གི་སྟེང་གི་ནམ་མཁའ་ལ་

མེད་པར་གང་ནས་ཀྱང་མ་བཤད་དོ།།

གོ་ལའི་དཔེ་རིས་དང་དེའི་རྣམ་གཞག་གི་བཤད་པ་འགོད་པ་ན། ལྷོར་བགྲོད་མཐར་ཐུག་

གི་ཚེ་ཆུའི་ཁོར་ཡུག་གི་བཞི་གསུམ་གྱི་མཐར་ཉི་མའི་དཀྱིལ་འཁོར་གྱིས་སླེབ་པར་སྨྲས་པ་ལྟར་

ན། ལྷོར་བགྲོད་མཐར་ཐུག་གི་ཚེ་ཉི་མའི་དཀྱིལ་འཁོར་དང་མེ་རིའི་བར་ལ་དཔག་ཚད་སྟོང་ཕྲག་

ཕྱེད་དང་བཅུ་གསུམ་ལས་མེད་དགོས་ཤིང༌། ཉི་མའི་གདུང་བྱེད་འཕྲེད་ལ་དཔག་ཚད་སྟོང་ཕྲག་

1  བསྟན་འགྱུར། དཔེ་བསྡུར་མ། དེབ། ༧༩ ཤོག ༡༩ ཕྲེང་། ༡༥

2  བསྟན་འགྱུར། དཔེ་བསྡུར་མ། དེབ། ༧༨ ཤོག ༨༠༠ ཕྲེང་། ༥

བཅུ་བཞི་ཡོད་པར་ཁས་བླངས་པས། ལྷོར་བགྲོད་མཐར་ཐུག་གི་ཉིན་ལས་ཉིན་ཞག་གསུམ་ལྷག་

གི་གོང་དུ་ཉི་མའི་གདུང་བྱེད་མེ་རི་ལ་རེག་པར་ཁས་བླངས་དགོས་པར་འགྱུར་ཞིང༌། དེ་ལྟ་ན་

གདུང་བྱེད་མེ་རི་ལ་རེག་པ་ལྷོར་བགྲོད་མཐར་ཐུག་གི་དོན་ཡིན་པ་དང༌། བགྲོད་པ་གཉིས་ཀྱི་ཚེ་

གདུང་བྱེད་མེ་དང་རྭ་ལ་རེག་པ་ལ་ཉིན་ཞག་བརྒྱ་དང་བརྒྱད་ཅུ་རྩ་ཕྱེད་དང་གསུམ་གསུམ་དགོས་

པར་ཁས་བླངས་པ་ཐམས་ཅད་དང་འགལ་ལོ། །ཁོར་ཡུག་གི་ཕ་རོལ་ན་མངོན་པ་ལས་སྐར་མ་

མེད་པར་བཤད་པ་སྐབས་འདིར་ཁུངས་སུ་བྱས་ནས་རྣམ་གཞག་བྱེད་པ་ལྟར་ན། མངོན་པ་ནས་ཉི་

མའི་དཀྱིལ་འཁོར་གྱི་འོག་གཞི་ས་ལ་བསྟན་པའི་ཕྱི་འབའ་ཞིག་མེ་ཤེལ་ཡིན་ཞིང༌ལོགས་དང་སྟེང་

ལ་སོགས་པ་གཞན་རྣམས་ཁམས་རྙོག་པ་ཅན་དང་གསེར་ལ་སོགས་པ་ཡིན་གྱི་མེ་ཤེལ་མ་ཡིན་

པར་བཤད་པས། ཉི་མའི་དཀྱིལ་འཁོར་གྱི་འོག་ཏུ་གདུང་བྱེད་འབབ་པ་ལྟར་ལོགས་གཡས་གཡོན་

ལ་ཡང་གདུང་བྱེད་འཕྲོད་1ལ་འགྲོ་བར་སྨྲ་བ་ནི་མངོན་པ་ནས་དེ་ལྟར་བཤད་པ་དང་འགལ་ལོ་ཞེས་

བརྗོད་ན་ལན་ཅི་ཞིག་ཡོད། ཉི་མའི་དཀྱིལ་འཁོར་གྱི་གཞལ་མེད་ཁང་གི་ལོགས་རྣམས་ཀྱང་མེ་

ཤེལ་ལས་བྱས་པར་མངོན་པར་མ་ཟད་དུས་འཁོར་གྱི་ཡང་སྐབས་གང་དུ་ཡང་མ་བཤད་དོ།།

འོག་ཏུ་གདུང་བྱེད་འབབ་པར་བཤད་པའི་ཤ གས་ཀྱིས་འཕྲེད་ལའང་གདུང་བྱེད་གཡས་

གཡོན་དུ་འགྲོ་བར་བསྟན་དགོས་ན། འོག་གཞི་མེ་ཤེལ་ལས་གྲུབ་པར་བསྟན་པའི་ཤ གས་ཀྱིས་

ལོགས་ཀྱང་མེ་ཤེལ་ལས་གྲུབ་པར་བསྟན་དགོས་པར་འགྱུར་ཞིང༌། འོག་གཞི་མེ་ཤེལ་ཡིན་ན་

ལོགས་མེ་ཤེལ་ཡིན་པའི་ཁྱབ་འབྲེལ་གང་གིས་སྒྲུབ་པ་སོམས་ཤིག །ཡང་གཞན་དག་གིས་ཉི་མའི་

དཀྱིལ་འཁོར་མེ་ལ་རེག་པར་སྨྲ་བ་དེ་དག་ནི་རང་གི་ཁས་བླངས་སྔ་མ་གང་སྨྲས་ཡིད་ལ་མ་བཞག་

པར་རང་གར་2སྨྲ་བ་སྟེ། མདོར་བསྡུས་བརྒྱད་པར་འཛམ་བུ་གླིང་ཆེན་པོའ་ིམཐར་ཕྱོགས་ཐམས་

ཅད་དང་འོག་ཏུ་ལན་ཚྭའི་རྒྱ་མཚོ་རྣམ་པར་གནས་སོ། །ཞེས་པའི་བཤད་པ་བྱེད་པ་ན། དེ་ལྟར་

ན་དཀྱིལ་འཁོར་བཞི་པོ་ཕྱི་མ་ཕྱི་མས་ནང་མ་ནང་མ་རྣམས་ཀྱི་ལོགས་ནས་ཀྱང་སྐྱོང་བའི་ཚུལ་དུ་

ཡོད་ཅིང་སྟེང་ཁད་མཉམ་དུ་གནས་སོ་ཞེས་སྨྲས་པས། ཉི་མའི་དཀྱིལ་འཁོར་མེའི་ནང་མཐའ་ལ་

1  ཞོལ། ཤོག ༤༤༦ ན ༥། གཙང་། ཤོག ༣༠༦ ན ༣ འཕྲེད་ལ་

2  ཞོལ། ཤོག ༤༤༦ བ ༢། གཙང་། ཤོག ༣༠༦ ན ༦ རང་དགར་



ཁམས་ལེའི་མདོར་བསྡུས་དགུ་པའི་རྣམ་བཤད། 85

རེག་ན་ཆུ་ལའང་རེག་དགོས་པར་འགྱུར་བའམ། མེའི་ནང་མཐའ་ལས་ཅུང་ཟད་ཕ་རོལ་གྱི་མེ་ལ་ཉི་

མའི་དཀྱིལ་འཁོར་གྱི་མཐིལ་རེག་པ་ལ་འདོད་ན། ཉི་མའི་གདུང་བར་བྱེད་པ་ནི་སྟེང་དུ་སྟོང་ཕྲག་

བདུན་ཅུ་རྩ་ལྔར་རིག་པར་བྱའོ། །ཞེས་ལྷོར་བགྲོད་མཐར་ཐུག་གི་ཉིན་ཉི་མའི་གདུང་བྱེད་ཀྱི་མ་སྣའི་

རྩེ་མོ་ལས་འོག་ཏུ་དཔག་ཚད་སྟོང་ཕྲག་བདུན་ཅུ་རྩ་ལྔའི་བར་ཐག་ཡོད་པར་བཤད་པ་དང་ཤིན་ཏུ་

འགལ་ཏེ། ཚད་དེ་ཉིད་གདུང་བྱེད་དང་གང་གི་བར་གྱི་ཚད་ཡིན་པ་སྨྲོས་ཤིག།

ཁྱེད་རང་གིས་ཀྱང་བགྲོད་པ་གཉིས་མཐར་ཐུག་གི་ཚེ་ཡང་འོག་ཏུ་འབབ་པའི་གདུང་བྱེད་

ཀྱི་དཔངས་དཔག་ཚད་སྟོང་ཕྲག་བཅུ་བཞི་སྨྲས་པ་དང་རང་ཚིག་འགལ་ཏེ། ཉི་མའི་དཀྱིལ་འཁོར་

གྱི་འོག་གི་མཐིལ་མེ་རི་ལ་རེག་ན། དེའི་ཚེ་འོག་ཏུ་གདུང་བྱེད་ཀྱི་དཔངས་སོར་གང་ཡང་བཞག་ཏུ་

མེད་པའི་ཕྱིར་རོ། །དེ་བཞིན་དུ་མེ་རི་དང་ཆུ་ཁད་མཉམ་ཡིན་ཞིང་ཉི་མའི་དཀྱིལ་འཁོར་མེ་ལ་རེག་

ན་བོད་ནས་དེའི་ཚེ་ཉི་མའི་དཀྱིལ་འཁོར་མཐོང་བའི་གོ་སྐབས་ག་ལ་ཡོད། དེའི་ཕྱིར་ལྷོར་བགྲོད་

མཐར་ཐུག་གི་ཚེ་བོད་དུ་ཉིན་མོའང་ཉི་མ་མཐོང་མི་སྲིད་པར་འགྱུར་རོ། །དེའི་ཕྱིར་འདི་ལྟ་བུའི་གྲུབ་

མཐའ་རྣམ་པར་འཇོག་པའི་བློ་གྲོས་ནི་ཡ་མཚན་ནོ།།

དེ་བས་ན་ལྷོར་བགྲོད་མཐར་ཐུག་གི་ཚེ་ཉི་མའི་འོག་ཏུ་འབབ་པའི་གདུང་བྱེད་ཀྱི་མ་སྣའི་

རྩེ་མོ་མེ་རི་ལ་རེག་པའང་ཁས་བླང་བའི་གནས་མེད་དེ། དེའི་ཚེ་གདུང་བྱེད་ཀྱི་རྩེ་མོ་དང་འོག་

གཞིའི་བར་ལ་དཔག་ཚད་སྟོང་ཕྲག་བདུན་ཅུ་རྩ་ལྔར་རྒྱུད་འགྲེལ་ལས་དངོས་སུ་བཤད་པ་ལ་དེ་

ལས་གཞན་གང་དུའང་བཤད་པར་མི་ནུས་པའི་ཕྱིར་རོ། །དེ་བཞིན་དུ་གདུང་བྱེད་འཕྲེད་ལ་འགྲོ་

བ་མེ་རི་ལ་རེག་པར་འདོད་པ་ལ་ཡང་ལྷོར་བགྲོད་མཐར་ཐུག་གི་ཚེ་ཉི་མའི་དཀྱིལ་འཁོར་དང་མེ་

རིའི་ཁ་མཐའ་ཐད་མཉམ་དུ་འདོད་དགོས་ལ། དེ་ལྟ་ན་ཉི་མའི་དཀྱིལ་འཁོར་ལ་འོག་ཏུ་གདུང་བྱེད་

ཀྱི་དཔངས་སྟོང་ཕྲག་བཅུ་བཞི་དང༌། དེ་ནས་ཆུའི་བར་ལ་སྟོང་ཕྲག་བདུན་ཅུ་རྩ་ལྔ་ཡོད་པས། ཆུ་

མཚམས་ནས་སྟེང་དུ་འཕགས་པའི་མེ་རིའི་དཔངས་ལ་དཔག་ཚད་སྟོང་ཕྲག་བརྒྱད་ཅུ་རྩ་དགུ་ཡོད་

པར་འགྱུར་ནའང༌། ལྕགས་རིའི་དཔངས་ཆུ་མཚམས་ལས་དེ་ཙམ་དུ་འཕགས་ན། མདོར་བསྡུས་

བརྒྱད་པར། རྡོ་རྗེའི་རི་ནི་རྟ་གདོང་གི་མེ་སྟེ་ལན་ཚྭའི་རྒྱ་མཚོ་ཆུའི་དཀྱིལ་འཁོར་གྱི་མཐར་འོག་

དང་ཐད་ཀའི་ཆ་ལ་གནས་སོ།1།ཞེས་གསུངས་པ་དང་འགལ་བ་སོགས་གཞུང་གོང་འོག་གི་འཆད་

ཚུལ་དང་མི་འགྲིག་པ་མང་བའི་ཕྱིར་དང༌། རི་གཞན་དྲུག་གི་ནང་མ་ལྔ་པོ་རི་རབ་ཀྱི་རྭ་འོག་མ་སོ་

སོའ་ིཁོང་སྐྱིབས་སུ་ཆུད་པ་དང་གངས་རི་རི་རབ་ཀྱི་རྭ་སྟེང་མ་ལ་རེག་པར་བཤད་ནས་རི་བདུན་

པ་ལྕགས་རིའི་དཔངས་ཚད་དེ་ཙམ་ཡོད་ཀྱང་མི་སྟོན་པའི་རྒྱུ་མཚན་མེད་པའི་ཕྱིར་རོ། །དེས་ན་

ལྕགས་རི་དང་ཆུའི་ཁོར་ཡུག་ལ་མཐོ་དམའི་ཁྱད་པར་ཆེན་པོ་ཁས་བླང་དུ་མི་རུང་ངོ༌།།

དེས་ན་རང་གི་ལུགས་ནི་འདི་ལྟར་ཡིན་ཏེ། ཇི་སྐད་བཤད་པའི་ཚུལ་གྱི་འདོད་པ་མི་

མཐུན་པ་དུ་མར་གྱུར་པ་ནི། འགྲེལ་པར། ཁྱིམ་གྱི་འཁོར་ལོ་འཁོར་བའི་དབང་གིས་མེ་ལ་རེག་

པ་གང་ཡིན་པ་དེ་ནི་བདུན་པའི་ཕྱོགས་ཐོབ་པ་ན་ལྷུན་པོའ་ིརྭ་ལ་རེག་ཅིང་གངས་ཀྱི་རིའི་སྟེང་

དུ་འགྲོའོ།2།ཞེས་གསུངས་པ་འདི་ཉིད་ལ། མེ་དང་རྭ་ལ་རེག་པའི་མཚན་གཞི་ཉི་མའི་དཀྱིལ་

འཁོར་དང་གདུང་བྱེད་གཉིས་སུ་གྲངས་ངེས་བྱས་ནས། གཉིས་པོ་དེ་གང་ཡིན་དཔྱོད་པའི་

ལུགས་སུ་བྱས་པས་དེ་ལྟར་འདོད་པ་ཐ་དད་པར་འགྱུར་རོ། །དེ་གཉིས་ནི་གང་ཁས་བླངས་ཀྱང་

གོང་དུ་བཤད་ཟིན་པའི་ཚུལ་གྱིས་མི་རིགས་པ་དུ་མ་ཞིག་སྨྲ་དགོས་པ་འབྱུང་བས་ཕྱོགས་དེ་ 

གཉིས་ཀ་མི་འདོད་དོ།།

འོ་ན་གཞུང་འདིའི་དོན་ཅི་ཞེ་ན། བགྲོད་པ་གཉིས་ལ་ཉི་མ་སྟེང་དུ་མཐོ་དམའི་ཚད་ཇི་ཙམ་

དུ་འགྱུར་བ་སྟོན་པ་ན། ཉིན་མཚན་མཉམ་པའི་གོ་ལའི་རི་མོ་ལས་ཚད་ཇི་ཙམ་དུ་འགྱུར་བ་ངོས་

བཟུང་ནས། རི་མོ་དེ་ལས་ཉི་མ་ལྷོ་བྱང་དུ་འགྲོ་བའི་འཕེལ་འགྲིབ་ཀྱི་ཚད་འདི་ཙམ་རེའོ་ཞེས་གོ་

ལའི་རི་མོའ་ིདབང་དུ་བྱས་ནས་བསྟན་པ་ལྟར། འདིར་ཡང་གོ་ལའི་དཔེ་རིས་ཀྱི་རི་མོ་བཀོད་པ་

ལ་མཚོན་ནས་སྟོན་པའི་དབང་དུ་མཛད་པ་ཡིན་ཏེ། རི་མོ་ལ་དབུས་སུ་ལྷུན་པོའ་ིརྭའི་ཁོར་ཡུག་

མཚོན་པའི་རི་མོ་ཟླུམ་པོ་དང༌། ཕྱི་མཐར་མེ་རི་མཚོན་པའི་རི་མོ་ཟླུམ་པོ་བཀོད་ནས། དེ་གཉིས་ཀྱི་

ཁོངས་སུ་ཉི་མ་བགྲོད་པ་སོ་སོ་ལ་ཁྱིམ་གྱི་འཁོར་ལོ་འཁོར་བའི་སྒོ་ནས་ལྷོ་བྱང་དུ་ཉིན་རེ་བཞིན་

བགྲོད་པའི་ཚུལ་མཚོན་པའི་རི་མོ་རྣམས་བསྐོར་བ་ན། བྱང་བགྲོད་མཐར་ཐུག་གི་ཉིན་གང་ནས་

1  བསྟན་འགྱུར། དཔེ་བསྡུར་མ། དེབ། ༦ ཤོག ༣༩༣ ཕྲེང་། ༡

2  བསྟན་འགྱུར། དཔེ་བསྡུར་མ། དེབ། ༦ ཤོག ༤༥༦ ཕྲེང་། ༦

འཁོར་བ་མཚོན་པའི་རི་མོ་དེ་ཉིད་ལྷུན་པོའ་ིརྭའི་རི་མོ་ལ་རེག་པར་འགྱུར་ཞིང༌། ལྷོར་བགྲོད་མཐར་

ཐུག་གི་ཚེ་ཉི་མ་གང་ནས་འཁོར་བ་མཚོན་པའི་རི་མོ་དེ་ཉིད་མེ་རིའི་རི་མོ་ལ་རེག་པར་འགྱུར་ལ། 

འགྲེལ་པར་མེ་ལ་རེག་པ་དང་ལྷུན་པོའ་ིརྭ་ལ་རེག་པ་ཅེས་གསུངས་པ་ནི་དེའི་དབང་དུ་མཛད་ཅིང༌། 

རི་མོ་དེ་ལྟར་རེག་པས་མཚོན་པའི་དོན་ནི། བྱང་བགྲོད་མཐར་ཐུག་གི་ཉིན་ཉི་མ་གངས་རིའི་སྟེང་

ལྷུན་པོའ་ིརྭ་དང་ཐད་མཉམ་དུ་སླེབ་པ་དང༌། ལྷོར་བགྲོད་མཐར་ཐུག་གི་ཉིན་ཉི་མ་མེ་རིའི་ནང་མཐའི་

སྟེང་ཐད་དྲང་གི་ནམ་མཁའ་ལ་སླེབ་པའི་དོན་ཡིན་ལ། དེའི་ཚེ་ཡང་ཉི་མའི་གདུང་བྱེད་ཀྱི་མ་སྣའི་རྩེ་

མོ་ནས་མེ་རིའི་བར་ལ་དཔག་ཚད་སྟོང་ཕྲག་བདུན་ཅུ་རྩ་ལྔ་ཡོད་ཀྱང་རི་མོ་བྲིས་པ་ལ་སྟེང་འོག་གི་

བར་སྟོང་འཆར་ས་མ་བྱུང་བས་ལྷོར་བགྲོད་མཐར་ཐུག་གི་རི་མོ་མེ་རིའི་རི་མོ་ལ་རེག་པ་ཡིན་ནོ།།

དེ་ཡང་གོ་ལའི་རྣམ་གཞག་འདི་དག་ཕལ་ཆེ་བ་རི་མོ་བྲིས་པ་ལ་མཚོན་པའི་དབང་

དུ་བྱས་ནས་གསུངས་པ་ཤས་ཆེ་བས་རི་མོ་དང་དེས་མཚོན་དོན་མ་འདྲེས་པར་ཕྱེད་དགོས་

སོ། །དེ་བས་ན་ཚིག་དོན་ལ་ཡང༌ལྷོར་བགྲོད་མཐར་ཐུག་གི་ཚེ་ཉི་མ་མེའི་དཀྱིལ་འཁོར་གྱི་དང་

པོ་སྟེ་ནང་གི་མཐའི་བར་རྒྱ་མཚོའི་ཕྱི་མཐའི་མཚམས་སུ་སོན་པའི་ཐད་དུ་འགྲོ་བར་བྱེད་དོ་ཞེས་

སོགས་སུ་བཤད་པས་ཤེས་སླ་སྟེ། བགྲོད་པ་གཉིས་ཀྱི་ཉིན་ཞག་བརྒྱ་དང་བརྒྱད་ཅུ་རྩ་ཕྱེད་དང་

གསུམ་གསུམ་གྱིས་ཉིན་ཞག་རེ་ལ་ཐད་ཀར་འདོར་ཚད་ཇི་སྐད་བཤད་པ་དག་ཀྱང་ལེགས་པར་

གནས་པར་འགྱུར་ཞིང༌། བློ་གྲོས་ཀྱི་གྲོགས་ཀྱིས་ཡོངས་སུ་བཏང་བ་དག་གིས་མཐའ་མ་ཆོད་

པའི་དཔྱད་པ་ཉུང་ཟད་རེས་དོན་རྣམ་པར་བཞག་པ་མཐའ་དག་ནི་སྦུན་ལྐོགས་དང་འདྲ་བར་ཤེས་

པར་བྱ་སྟེ་སྤྲོས་པས་ཆོག་གོ།

གསུམ་པ་གླིང་འདིར་ཉི་མ་ཁྱིམ་གཅིག་ལ་གནས་པའི་རིང་ལ་གླིང་བཅུ་གཉིས་སུ་དུས་

དྲུག་དང་ཟླ་བ་བཅུ་གཉིས་སོགས་ཚང་བར་འཁོར་ཚུལ་ལ། ད་ནི་ཅེས་སོགས་ཀྱིས་མཚམས་

སྦྱར་ནས། ཁྱིམ་གཅིག་ལ་ནི་ཅེས་སོགས་ཀྱིས་མདོར་བསྟན་པ་སྟེ། གླིང་འདིར་ལུག་ལ་སོགས་

པའི་ཁྱིམ་གང་ཡང་རུང་བ་ཞིག་ལ་ཉི་མ་གནས་པས་དུས་གཅིག་དང་ཟླ་བ་གཅིག་བྱེད་པའི་རིང་

ལ་ཡང་དུམ་བུ་ཅེས་པ་ནས་བྱེད་དེ། གླིང་འདིར་ཉི་མ་ཁྱིམ་གཅིག་ལ་གནས་པའི་རིང་ལ་ཡང་གླིང་

གཞན་རེ་རེའི་ཐད་དུ་ཁྱིམ་མི་འདྲ་བ་རེ་རེ་ལ་སྤྱོད་པའི་སྒོ་ནས་ཉིན་རེ་བཞིན་ཁྱིམ་གྱི་འཁོར་ལོ་ 

འཁོར་བའི་དབང་གིས་སོ།།

དེ་ཡང་འདིར་ཉིན་ཞག་རེ་རེ་ལ་ཡང་ལྷུན་པོའ་ིཕྱོགས་ཀྱི་ཆ་ཐམས་ཅད་དུ་ཉི་མ་ཁྱིམ་བཅུ་

གཉིས་ཀྱི་འཁོར་ལོ་ལ་སྤྱོད་ཅིང་འཁོར་བའི་དབང་གིས། ཚུལ་དེ་མཚོན་པའི་གོ་ལའི་རི་མོ་ལ་གླིང་

གང་དུ་ལྷོར་འགྲོད་མཐར་ཐུག་གི་ཉིན་གང་ནས་འཁོར་བའི་རི་མོས་མེ་རིའི་རི་མོ་ལ་རེག་པ་གང་

ཡིན་པའི་རི་མོ་དེ་ནི་ཟླུམ་པོར་བསྐོར་ནས་གླིང་དེ་ནས་བགྲངས་པའི་གླིང་བདུན་པའི་ཕྱོགས་ཀྱི་

ཐད་དུ་སླེབ་པ་ཐོབ་པ་1ན་རི་མོ་དེས་ལྷུན་པོའ་ིརྭའི་རི་མོ་ལ་རེག་ཅིང༌། དེའི་ཚེ་ཉི་མ་ཡང་གླིང་དེར་

གངས་རིའི་ཐད་དྲང་ལས་སྟེང་དུ་འགྲོའ་ོཞེས་པའི་ཁྱིམ་འཁོར་བའི་རིགས་པས། ཁྱིམ་ཟླ་གཅིག་

གི་རིང་ལ་ཡང་གླིང་སོ་སོའ་ིཐད་དུ་ཉི་མ་ཁྱིམ་མི་འདྲ་བ་སོ་སོར་གནས་པའི་དུས་ཀྱི་ཚོགས་ལ་

སོགས་པ་མཐའ་དག་སྟེ་ཐམས་ཅད་བྱེད་པ་རིག་པར་བྱའོ། །ཇི་ལྟར་རིག་པར་བྱ་ཞེ་ན། ཚུལ་དེ་

ཉིད་རྒྱས་པར་འཆད་པ་ནི། དུམ་བུ་དུམ་བུ་ཅེས་པ་ནས་སོ་སོར་འགྱུར་རོ།།

ཇི་ལྟར་འགྱུར་བའི་ཚུལ་ཡང་གླིང་འདིར་ཉི་མ་ཁྱིམ་གཅིག་ལ་གནས་པའི་རྣམ་པ་གང་

གིས་ཟླ་བ་གང་ཡིན་པ་དེ་ལྟར་གླིང་གཞན་རྣམས་སུ་ཡང་ཁྱིམ་གང་དང་གང་ལ་གནས་པས་ཟླ་བ་

གང་དང་གང་ཡིན་པ་དེ་ལྟར་བརྗོད་པར་བྱ་སྟེ། གླིང་འདིར་ཁྱིམ་གཅིག་ངེས་པར་བསྟན་པས་དེའི་

ཚེ་དུམ་བུ་སོ་སོར་ཉི་མ་གང་ལ་གནས་པའི་ཁྱིམ་གཞན་ཐམས་ཅད་རིག་པར་བྱའོ། །ལྷུན་པོའ་ིཅེས་

པ་ནས། དེའི་ཕྱིར་གླིང་འདིར་ལུག་གི་ཁྱིམ་དེ་ལ་ཉི་མ་གནས་པས་ཟླ་བ་གཅིག་བྱེད་པ་དེའི་རིང་ལ་

དུམ་བུ་བཅུ་གཉིས་སུ་ཟླ་བ་བཅུ་གཉིས་དང༌། དུས་ཀྱི་ཚོགས་ལ་སོགས་པ་ཐམས་ཅད་བྱེད་པ་ཉིད་

ཀྱི་ཚུལ་ཇི་ལྟ་བ་བཞིན་དུ་བརྗོད་པར་བྱ་སྟེ། དེ་ཡང་འགྲེལ་པའི་འགྱུར་འདིར། དུམ་བུ་གཉིས་པ་ལ་

སྣྲོན་གྱི་ཟླ་བ་བྱེད་དོ་ཞེས་སོགས་འབྱུང་བ་ནི་འགྱུར་མི་ལེགས་ཏེ། གླིང་འདིར་ས་གས་ཉ་བའི་ཚེ་

གླིང་གཞན་ཐམས་ཅད་དུ་ཡང་ས་གས་ཉ་བར་མཚུངས་ཀྱི། གླིང་བཅུ་གཉིས་སུ་སྐར་མ་མི་འདྲ་བ་

བཅུ་གཉིས་ཀྱིས་དུས་གཅིག་ཏུ་ཉ་བ་མི་སྲིད་པའི་ཕྱིར་རོ། །དེས་ན་གླིང་འདིར་ས་གས་ཉ་བའི་ཟླ་

བས་དཔྱིད་ཟླ་ཐ་ཆུང་བྱེད་པའི་ཚེ་མེའི་ཟུར་གྱི་དུམ་བུ་གཡས་མར་ས་གས་ཉ་བའི་ཟླ་བས་དབྱར་

ཟླ་ར་བ་བྱེད་པ་ཡིན་ཞིང༌། གླིང་འདིར་དབྱར་ཟླ་ར་བ་སྣྲོན་གྱི་ཟླ་བ་ཡིན་པ་སོགས་བཞིན་དུ་གླིང་

1  ཞོལ། ཤོག ༤༤༩ ན ༡ ཐོབ་པ་ཐོབ་པ་ན་རི་མོ་



ཁམས་ལེའི་མདོར་བསྡུས་དགུ་པའི་རྣམ་བཤད། 89

གཞན་དུའང་དེ་ལྟར་སྦྱར་དུ་མི་རུང་ངོ་།།

དེས་ན་འགྱུར་མངས་སུ་འདིར་རི་རབ་ཀྱི་ལྷོའ་ིསའི་དུམ་བུར་ལུག་ལ་གནས་པའི་ཉི་མ་

དཔྱིད་ཟླ་ཐ་ཆུང་གི་ཟླ་བར་བྱེད་དོ། །དུམ་བུ་གཉིས་པ་མེའི་མཚམས་ཀྱི་ཕྱེད་ལ་དབྱར་ཟླ་ར་བར་

བྱེད་དོ། །དེ་བཞིན་དུ་དུམ་བུ་གསུམ་པར་མེ་མཚམས་ཀྱི་ཕྱེད་ཕྱི་མ་ལ་དབྱར་ཟླ་འབྲིང་པོར་བྱེད་

དོ། །དེ་བཞིན་དུ་རི་རབ་ཀྱི་ཤར་གྱི་དུམ་བུ་བཞི་པ་ལ་ཤར་གྱི་ལུས་འཕགས་སུ་དབྱར་ཟླ་ཐ་ཆུང་

དུ་བྱེད་དོ། །དུམ་བུ་ལྔ་པ་དབང་ལྡན་གྱི་ཕྱེད་ལ་སྟོན་ཟླ་ར་བར་བྱེད་དོ་ཞེས་པ་ནས། དུམ་བུ་བཅུ་

གཉིས་པ་བདེན་བྲལ་གྱི་མཚམས་ཀྱི་ཕྱེད་ཕྱི་མ་ལ་དཔྱིད་ཟླ་འབྲིང་པོར་བྱེད་དོ། །ཞེས་པའི་བར་དུ་

འབྱུང་བ་དང་མཐུན་པར་རྭ་འགྱུར་དུ་ཡང་འབྱུང་བ་ཉིད་ལེགས་ཤིང༌། དེ་ལྟར་ན་གླིང་འདིར་དཔྱིད་

ཟླ་ཐ་ཆུང་གི་ཟླ་བ་གཅིག་གི་རིང་ལ་མེའི་ཟུར་ཕྱེད་ཕྱི་མར་དབྱར་ཟླ་ར་བ། མེའི་ཟུར་ཕྱེད་ནང་མར་

དབྱར་ཟླ་འབྲིང་པོ་ནས། བདེན་བྲལ་གྱི་ཟུར་ཕྱེད་ཕྱི་མ་ལྷོ་གླིང་ནུབ་མར་དཔྱིད་ཟླ་འབྲིང་གི་བར་

ཟླ་བ་བཅུ་གཉིས་དུས་གཅིག་ཏུ་བྱེད་པའི་དོན་ཏོ། །དེ་ལྟར་དུས་གཅིག་ཏུ་ཡོད་ཚུལ་འཆད་པ་ན་

གཡོན་སྐོར་དུ་བཀོད་པ་ནི་དུས་འཁོར་བ་ན་གཡས་སྐོར་དུ་འཁོར་ཚུལ་འཆད་པའི་ཆེད་ཡིན་ཏེ། 

དེ་ལྟར་ན་དགུན་དགུན་སྨད་དཔྱིད་སོ་ཀ་དབྱར་སྟོན་ཏེ་དུས་དྲུག་ཏུ་བྱས་པ་ན་ཟླ་བ་གཉིས་གཉིས་

ཀྱི་དུམ་བུ་གཉིས་གཉིས་སུ་དུས་རེ་རེར་འགྱུར་རོ། །ཕྱོགས་ཉེར་བཞིར་འགྱུར་བ་གོ་སླ་སྟེ། དེ་ལྟར་

ན་ནས་ཤེས་པར་བྱའོ་ཞེས་དོན་བསྡུ་བའོ།།

དུས་གཅིག་ཏུ་ཡོད་ཚུལ་དེ་ལྟར་ཡིན་པ་ལ་ཟླ་བ་བཅུ་གཉིས་རིམ་ཅན་དུ་འཁོར་ཚུལ་ནི། 

ལྷོའ་ིདུམ་བུ་འདིར་ཁྱིམ་བཅུ་གཉིས་ཀྱི་དབང་གིས་འཕོ་བ་བཅུ་གཉིས་རིམ་ཅན་དུ་འབྱུང་བ་ལ། དེ་

ལྟར་ཟླ་བ་གང་ཞིག་དཔྱིད་ཟླ་ཐ་ཆུང་དུ་གྱུར་པ་དེ་ནི་དེའི་མཇུག་གི་འཕོ་བ་གཞན་ལ་གཡས་སྐོར་

གྱིས་བདེན་བྲལ་གྱི་ཟུར་དུ་འགྲོའ་ོཅེས་པ་ནས། མེ་མཚམས་ཀྱི་ཟུར་ཕྱེད་གཞན་ཕྱི་མ་ན་གནས་

པའི་དབྱར་ཟླ་ར་བ་ནི་ལྷོ་འཛམ་བུ་གླིང་དུ་འགྲོ་སྟེ། ཅེས་པའི་བར་རེ་རེ་ནས་སྦྱར་ཏེ་བཤད་པའི་

མཇུག་བསྡུ་བ་ནི། དེ་ལྟར་ཅེས་སོགས་སོ། །དེ་ལྟར་ཟླ་བ་དང་དུས་འཁོར་བའི་དབང་གིས་གླིང་སོ་

སོར་ཉིན་མཚན་འཕེལ་འགྲིབ་ཏུ་འགྱུར་བའི་ཚད་ནི་ཚད་གང་དུམ་བུ་ཞེས་སོགས་ཏེ། གླིང་འདིར་

བྱང་དུ་བགྲོད་པ་མཐར་ཐུག་པའི་རྗེས་ཀྱི་འཕོ་བའི་ཉིན་ཞག་དང་པོ་ལ་ལྷོའ་ིདུམ་བུར་ཉིན་མོའ་ིཚད་

ཉམས་པ་དང་མཚན་མོའ་ིཚད་འཕེལ་བ་དེ་ཉིད་བྱང་སྒྲ་མི་སྙན་དུ་མཚན་མོ་ཉམས་པ་དང་ཉིན་མོ་

འཕེལ་བའི་ཚད་དེ། འདི་ནས་སའི་དུམ་བུ་བདུན་པར་ཉི་མ་ཡུན་རིང་བར་འཆར་བའི་དབང་དང་

ལྷོར་མཚན་མོ་འཕེལ་བའི་དབང་གིས་སོ།།

ཚུལ་དེ་ཉིད་ཀྱིས་སའི་དུམ་བུ་བདུན་པ་དེར་རིམ་བཞིན་ཉིན་མོ་འཕེལ་བ་མཐར་ཐུག་

པའི་མཐའི་འཕོ་བ་དེ་ནས་ལྷོ་ལ་ཉིན་མོ་འཕེལ་བར་འགྱུར་རོ། །དེའི་ཚེ་ལྷོར་ཉིན་མོ་འཕེལ་བ་དང་

མཚན་མོ་ཉམས་པའི་ཚད་ཀྱང་བྱང་གི་དུམ་བུར་དེའི་ཚེ་ཉིན་མོ་ཉམས་པ་དང་མཚན་མོ་འཕེལ་

བའི་ཚད་ལས་གཞན་དུ་མ་ཡིན་ཏེ། ལྷོ་འཛམ་བུ་གླིང་དུ་དེའི་ཚེ་ཉི་མ་ཡུན་རིང་དུ་འཆར་བའི་

དབང་གིས་དང་བྱང་གླིང་ནས་དུམ་བུ་བདུན་པར་དེའི་ཚེ་མཚན་མོ་ཉམས་པའི་དབང་གིས་སོ། །ལྷོ་

འཛམ་བུ་གླིང་དང་སྒྲ་མི་སྙན་ལ་ཉིན་མཚན་འཕེལ་འགྲིབ་ཀྱི་ཚད་ཇི་སྐད་བཤད་པ་དེ་ལྟར་གླིང་

གཞན་ཐམས་ཅད་དུ་རང་རང་ནས་བགྲངས་པའི་དུམ་བུ་བདུན་པ་སོ་སོ་ལ་རིག་པར་བྱའོ། །ལམ་

ཕྱེད་ཅེས་སོགས་ནི། ཆུའི་ཁོར་ཡུག་གི་མཐའ་སྐོར་འབུམ་ཕྲག་དྲུག་གི་ཁོངས་ཚུན་ཆད་ཀྱི་ཕྱེད་ལ་

ཉི་མའི་འོད་དང་ཕྱེད་ལ་མཚན་མོས་དུས་གཅིག་ཏུ་ཁྱབ་ཅིང༌། ཉི་མའི་དཀྱིལ་འཁོར་འཆར་བའི་

མདུན་ཕྱོགས་སུ་ཉི་འོད་རིམ་པ་བཞིན་འཆར་བ་དང༌། དཀྱིལ་འཁོར་གྱི་རྒྱབ་ཕྱོགས་སུ་མཚན་མོ་

རིམ་བཞིན་འབྱུང་བའི་དོན་ཏོ།།

བཞི་པ་དུམ་བུ་བཅུ་གཉིས་ལ་གནས་པ་རྣམས་ཀྱི་གང་དུ་འཁོར་བ་ལྷུན་པོའ་ིགནས་

བསྟན་པ་ལ་གཉིས། གླིང་བཅུ་གཉིས་རང་རང་ལ་ལྟོས་པའི་ཕྱོགས་བཞི་ངོས་བཟུང་བ་དངོས་

དང༌། དེར་དུས་ལ་སོགས་པ་དུས་སྦྱོར་གྱིས་ཕྱེ་བས་ཇི་ལྟར་རྒྱུ་ཚུལ་བཤད་པའོ། །དང་པོ་ནི། ད་

ནི་ཅེས་སོགས་ཀྱིས་མཚམས་སྦྱར་ནས་ཤེས་པར་བྱ་སྟེ་ཞེས་པའི་བར་གྱིས། གླིང་བཅུ་གཉིས་པོ་

རང་རང་གི་གང་ནས་ཉི་མ་འཆར་བའི་ཕྱོགས་དེ་ཤར་དང༌། ཉི་མ་གང་དུ་ནུབ་འགྲོ་བའི་ཕྱོགས་དེ་

ནུབ་ཏུ་བྱས་པ་ན་ལྷུན་པོ་གླིང་དེ་དང་དེ་ཐམས་ཅད་ཀྱི་བྱང་ན་གནས་པར་བསྟན་ལ། གླིང་གཅིག་

ལ་ཉི་མ་ཤར་ནས་ཅིག་ཤོས་ལ་དུས་ཇི་ཙམ་ལ་འཆར་བ་ནི། ལྷོ་འཛམ་བུ་གླིང་འདིར་ཉི་མ་ཤར་

ནས་ཆུ་ཚོད་ལྔ་སོང་བ་ན་ལྷོ་གླིང་ནུབ་མར་འཆར་བ་སོགས་དུམ་བུ་སོ་སོར་དབྱུག་གུ་ལྔ་ལྔའི་

དུས་ཀྱི་བར་གྱི་ཉི་མ་འཆར་བར་འགྱུར་རོ། །རི་དང་མཉམ་པ་བགྲོད་པ་དག་དང་ཞེས་པ་ནི་དུམ་བུ་

སོ་སོར་རི་རབ་ཀྱི་རྭ་དང་ཕན་ཚུན་ཐད་ཀར་མཉམ་པ་ལ་མངོན་དུ་ཕྱོགས་པར་ཉི་མ་བགྲོད་པ་ན་

བྱང་བགྲོད་མཐར་ཐུག་དང་མཐའི་མེ་རི་དང་སྟེང་འོག་ཐད་ཀར་མཉམ་པ་ལ་མངོན་པར་ཕྱོགས་པར་

ཉི་མ་བགྲོད་པ་ན་ལྷོར་བགྲོད་མཐར་ཐུག་དག་གོ །འདི་ལྟར་སྔར་ཡང་བསྟན་ཟིན་པ་མ་ཡིན་ནམ། 

བཟླས་ཏེ་བསྟན་པས་ཅི་ཞིག་བྱ་སྙམ་ན། སྔར་ནི་ཉི་མ་རི་རབ་ཕྱོགས་ལ་བགྲོད་པ་བྱང་བགྲོད་དང་

མེ་རི་ཕྱོགས་ལ་བགྲོད་པ་ལྷོར་བགྲོད་དུ་བསྟན་པ་ཙམ་ཡིན་ལ། འདིར་ནི་བགྲོད་པ་གཉིས་དེ་ལྟར་

འཇོག་པ་ཡང་གླིང་སོ་སོའ་ིཉི་མ་གང་ནས་འཆར་བ་ཤར་དང་ནུབ་པ་ནུབ་ཏུ་བྱས་པ་ན། རི་རབ་

གླིང་དེ་དང་དེའི་བྱང་དང་མེ་རི་གླིང་དེ་དང་དེའི་ལྷོར་གནས་པའི་རྒྱུ་མཚན་གྱིས་ཡིན་ནོ་ཞེས་ཤེས་

པར་བྱ་བའི་ཕྱིར་བསྟན་ནོ། །དེས་ན་འགྱུར་ཡང་འདི་ཉིད་ལེགས་ཀྱི། གྱི་ཅོས་རི་རབ་ལ་མངོན་

པར་ཕྱོགས་ནས་ཉི་མ་བྱང་དང་ལྷོར་འགྲོའ།ོ །ཞེས་བསྒྱུར་བ་ལེགས་པར་སྨྲ་བ་ནི་དོན་མ་གོ་བ་

ཡིན་ལ། ཁ་ཅིག་འདིས་གཟའ་སྐར་ཐམས་ཅད་གདོང་རི་རབ་ལ་ཕྱོགས་པར་བསྟན་ཅེས་ཟེར་བ་ནི་

ཤིན་ཏུ་འབྲེལ་མེད་ཅིང༌། འོག་ཉིད་དུ་ཤར་དུ་ཕྱོགས་པའི་གཟའ་རྣམས་ནི་ཞེས་སོགས་འབྱུང་བ་

ཡང་ཡིད་ལ་མ་བཞག་པར་གསལ་ལོ། །དེ་ནི་སོགས་གོ་སླའོ།།

གཉིས་པ་ནི། དུས་ནི་གསུམ་སྟེ་སོགས་ལ། མཚན་ཕྱེད་ནས་དུས་སྦྱོར་བཞི་འདས་ཀྱི་

བར་སྔ་དྲོ་དང༌། དེ་ནས་དུས་སྦྱོར་བཞི་འདས་ཀྱི་བར་གུང་དང༌། དེ་ནས་དུས་སྦྱོར་བཞི་འདས་

ཀྱི་བར་ཕྱི་འཕྲེད་ཅེས་བཤད་དགོས་ཀྱི་ཉིན་མོ་ལ་ཆ་གསུམ་དུ་བྱས་པ་ཁོ་ན་ལ་བྱར་མི་རུང་བར་

མངོན་ཏེ། འོག་ནས་དུས་གསུམ་པོ་འདི་རེ་རེའང་དུས་སྦྱོར་བཞི་བཞིས་འཁོར་བར་བཤད་ལ། 

ཞག་གཅིག་ལ་དུས་སྦྱོར་ཉེར་བཞིས་འཁོར་བར་ཁས་བླང་དུ་མི་རུང་བའི་ཕྱིར་རོ། །ལྷག་མ་གོ་སླ་

ལ། དུས་ལ་སོགས་པ་བཤད་མ་ཐག་པ་རྣམས་ཉིན་མཚན་གཅིག་ལ་འཁོར་ཏེ། ཉིན་མཚན་གཅིག་

ལ་དུས་གསུམ་དུ་བྱས་པ་ནི་དུས་རེ་རེ་ཡང་དུས་སྦྱོར་བཞི་བཞིས་འཁོར་རོ་ཅེས་དང༌། དུས་སྦྱོར་

གསུམ་གསུམ་གྱིས་ཞེས་དང༌། ཕྱེད་དང་གཉིས་གཉིས་ཀྱིས་ཞེས་དང༌། དབྱུག་གུ་ལྔ་ལྔས་འཁོར་

རོ་ཅེས་པ་རགས་པ་ཙམ་བརྗོད་པ་ཡིན་ལ། ཞིབ་ཏུ་བརྩིས་པ་ནི་འོག་ནས་འབྱུང་བ་ལྟར་རོ། །ཐུན་

ཚོད་ཕྱེད་པ་བཅུ་དྲུག་ན་ཐུན་ཚོད་ཕྱེད་ཕྱེད་ཀྱིས་འཁོར་རོ། །ཡུད་ཙམ་སོ་གཉིས་ནི་རེ་རེའང་ཐུན་

ཚོད་ཕྱེད་ཕྱེད་ཀྱིས་འཁོར་རོ། །ཆུ་ཚོད་ནི་ཅེས་པ་ནས། དེ་ལྟར་ན་ཉིན་མཚན་དུ་ནང་དུ་ལུས་

ཅན་རྣམས་ཀྱི་དབུགས་ཀྱི་དབྱེ་བ་དང་ཕྱི་རོལ་ཏུ་དུས་སྦྱོར་གྱི་དབྱེ་བས་དུས་རྣམས་འཁོར་ཞིང་ 

བགྲོད་དོ་ཞེས་པ་མཇུག་བསྡུ་བའོ།།

ལྔ་པ་ལྷུན་པོའ་ིཕྱོགས་ཐམས་ཅད་དུ་ཉི་མ་འཁོར་བའི་ཚད་བསྟན་པ་ལ་གཉིས་ལས། དང་

པོ་ཆུ་ཚོད་ལ་སོགས་བའི་དུས་ལ་ཉི་མ་རླུང་འགྲོས་ཀྱིས་འཁོར་བའི་ཚད་བསྟན་པ་ནི། ད་ནི་ཅེས་

སོགས་ཀྱིས་མཚམས་སྦྱར་ནས་སྟོང་ཕྲག་དྲུག་སྟེ་ཅེས་པའི་བར་ནི། ཉི་མ་ཆུ་ཚོད་གཅིག་གི་ཡུན་

ལ་ཇི་ཙམ་བགྲོད་པའི་ཚད་འདི་དྲུག་ཅུས་བསྒྱུར་བ་ན། ཞག་གཅིག་ལ་བགྲོད་པའི་དཔག་ཚད་ཀྱི་

གྲངས་འོག་ཏུ་འཆད་པ་དེར་འགྱུར་རོ། །ཆུ་ཚོད་རེ་ལ་བགྲོད་པའི་ཚད་ཆར་ཕྱེ་བ་ན། དབུགས་

གཅིག་གི་ཡུན་ལ་དཔག་ཆད་བཅུ་བདུན་རྒྱང་གྲགས་གཅིག་གཞུ་འདོམ་བརྒྱད་བརྒྱ་བརྒྱད་ཅུ་རྩ་

བརྒྱད་ལྷག་ཙམ་རེ་བགྲོད་དགོས་སོ། །དེ་ལྟར་ཁྱིམ་གྱི་གཞི་ལ་གནས་པའི་ཉིན་མོར་བྱེད་པ་འདི་

ཤིན་ཏུ་མགྱོགས་པར་གཡས་སྐོར་དུ་ནམ་མཁའ་ལ་འགྲོ་བའོ། །དེའི་ཕྱིར་ཉི་མ་གཡས་སྐོར་དུ་

ཆེས་མགྱོགས་པར་འཁོར་བའི་ཤ གས་འདི་ནི་རྒྱུ་སྐར་གྱི་ཁྱིམ་གྱི་འཁོར་ལོ་རླུང་གི་ཤ གས་ཀྱིས་

གཡས་སྐོར་དུ་འགྲོ་བའི་གཞན་དབང་དུ་གྱུར་པ་རླུང་འགྲོས་ཡིན་གྱིས། ཁྱིམ་གྱི་གཞི་ལ་གནས་

པའི་ཉི་མ་ཡི་རང་འགྲོས་ཀྱིས་ཁྱིམ་ལ་ཟ་བའི་ཚད་ནི་མ་ཡིན་ནོ། །ཁ་ཅིག་ཉི་མ་ཁྱིམ་གྱི་ཤ གས་

ཀྱིས་གཡས་སུ་འཁོར་བ་ཁས་བླངས་ནས། དེ་རླུང་འགྲོས་ཡིན་པ་མི་འཐད་ཅེས་སྨྲ་བ་ནི་བབ་

ཅོལ་ཏེ། སྐར་ཁྱིམ་གཡས་སུ་འཁོར་བ་དེ་གང་གི་ཤ གས་ཀྱིས་ཡིན་ཞེས་སྨྲས་ན་ཁྱིམ་གྱི་འཁོར་

ལོ་འདེགས་བྱེད་ཀྱི་རླུང་གི་ཤ གས་ཀྱིས་ཡིན་ནོ། །ཞེས་པ་ལས་གཞན་སྨྲ་རྒྱུ་མེད་པའི་ཕྱིར་རོ།།

འདིར་ཁྱིམ་གྱི་འཁོར་ལོ་ནི་རི་རབ་ལ་གཡས་སྐོར་གྱིས་འཁོར་ཏེ། ཉི་ཟླ་ལ་སོགས་པའི་

གཟའ་རྣམས་ནི་ཁྱིམ་དག་ལ་རང་འགྲོས་ཁ་ཤར་དུ་ཕྱོགས་ཏེ་གཡས་མིན་གྱིས་རྒྱུའོ། །ཇི་ལྟར་

ཅེས་པ་ནས་བགྲོད་པར་བྱེད་དོ། །དེ་ལྟར་ན་དོན་དམ་པ་སྟེ་དོན་ལ་གནས་པའི་རིགས་པས་ཞེས་

པ་ནས་བརྗོད་དོ། །དྲུག་ཅུ་ལ་ནི་ཞེས་སོགས་ཀྱི་དོན་ཡང༌། གླིང་འདིར་ཉི་མ་ལྷོར་བགྲོད་མཐར་

ཐུག་པའི་ཉིན་ལྟ་བུ་ལ་མཚོན་ན། དེའི་ཚེ་ཉི་མས་གླིང་འདིའི་ལྷོའ་ིམེ་རིའི་ནང་མཐའ་དང་ཐད་མཉམ་

དུ་སླེབ་ཅིང༌། དེའི་ཚེ་བྱང་སྒྲ་མི་སྙན་ཕྱོགས་ཀྱི་རི་རབ་ཀྱི་རྭ་དང་ཐད་མཉམ་དུ་སླེབ་ལ། རི་རབ་ཀྱི་

བྱང་གི་རྭའི་མཐའ་ནས་གླིང་འདིའི་ལྷོའ་ིམེ་རིའི་ནང་མཐའི་བར་ལ་ཐད་ཀར་དཔག་ཚད་འབུམ་ཕྲག་

གཅིག་དང་སྟོང་ཕྲག་ཉི་ཤ ་རྩ་ལྔ་ཡོད་དོ། །ཐད་ཀའི་ཚད་དེ་ཟླུམ་པོའ་ིམཐའ་སྐོར་ལ་སུམ་འགྱུར་དུ་

འགྲོ་བས་དཔག་ཚད་འབུམ་ཕྲག་གསུམ་དང་སྟོང་ཕྲག་བདུན་ཅུ་རྩ་ལྔར་འགྱུར་ཞིང༌། ཉི་མ་ལྷོ་བྱང་

ལ་འཕྱུག་ཀྱང་ཚད་དེ་ཙམ་རེ་ཉིན་མཚན་རེ་ལ་བགྲོད་པར་ཁྱད་པར་མེད་པས། དཔག་ཚད་མེ་

འབུམ་དང༌། ལྔ་དང་རི་བོའ་ིསྟོང་ཕྲག་གི་གྲངས་ཉིན་མཚན་རེ་ལ་འཁོར་བའོ། །དེ་ཡང་ཉིན་མཚན་

མཉམ་པའི་ཚེ་ཉིན་མོ་ཆུ་ཚོད་སུམ་ཅུ་དང་མཚན་མོ་སུམ་ཅུ་སྤྱོད་དོ་ཞེས་བྱ་བའི་དོན་ཏོ། །གཉིས་

པ་ཉི་མ་ལྷོ་བྱང་དུ་བགྲོད་པའི་ཉིན་མཚན་འཕེལ་འགྲིབ་ཀྱི་ཚད་བསྟན་པ་ནི། གོ་ལ་དག་ལ་ཅེས་པ་

ནས་ཆུ་སྲང་གསུམ་མོ། །ཀཻ་ལ་ཤའི་བྱང་ལ་ནི་དབུགས་བཞི་དང་ཆུ་སྲང་གསུམ་ཞེས་སྔར་བཤད་

ཟིན་ཅིང༌། འདིར་བསྟན་པའི་ཚད་འདི་ནི་ཀཻ་ལ་ཤའི་དུམ་བུ་ལ་ཡིན་གྱི་ཞེས་སོགས་སོ།།

དྲུག་པ་འཁོར་བའི་ཚེ་ཀཻ་ལ་ཤའི་དུམ་བུར་དུས་སྦྱོར་འཆར་ཚུལ་ནི། ད་ནི་ཀཻ་ལ་ཤའི་དུམ་

བུའི་དབྱེ་བས་ཉིན་མཚན་གཅིག་ལ་དུས་སྦྱོར་བཅུ་གཉིས་འཆར་བའི་དུས་ཀྱི་ཚད་གསུངས་པ་

ཞེས་མཚམས་སྦྱར་ནས། དོན་དངོས་ནི། ལུག་གི་དུས་སྦྱོར་ལ་ནི་ཅེས་པ་ནས། ཀཻ་ལ་ཤའི་ཡུལ་དུ་

ངེས་པའོ་ཅེས་པའི་བར་གོ་སླ་ལ། འོ་ན་དབྱངས་འཆར་གྱི་རྒྱུད་ལས། ནམ་མཁའ་མཁའ་ཟུང་ལུག་

གི་ཚད། །ནམ་མཁའ་རིག་བྱེད་འཚེ་མ་གླང༌། །སྟོང་པ་ནོར་ལྷ་ཟུང་འཁྲིག་པའི། །མཁའ་སོ་ཀར་ཀོ་

ཀྲ་རུ་དྲན། །མཁའ་དུས་མེ་རྣམས་སེང་གེ་ལ། །ནམ་མཁའ་མཁའ་མཚོ་བུ་མོར་དྲན། །རིམ་པའམ་

རིམ་པ་མིན་པ་ལས། །སྲང་སོགས་བཟློག་གོ་གངས་རིའི་བདག1།ཅེས་བཤད་པ་དང་མི་མཐུན་པ་

ཅི་ཞེ་ན། དེ་ནི་ཀཻ་ལ་ཤའི་བྱང་གི་ཁ་བ་ཅན་གྱི་བར་དུ་ཉིན་མོ་རིང་དུས་ཆུ་ཚོད་སོ་དྲུག་དང་ཐུང་

ངུས་ཉེར་བཞི་འཆར་བའི་དབང་དུ་བྱས་ལ། འདིར་ནི་ཀཻ་ལ་ཤའི་དུམ་བུ་ལ་ཉིན་མོ་རིང་དུས་ཆུ་

ཚོད་སོ་ལྔ་དང་ཐུང་དུས་ཉི་ཤ ་རྩ་ལྔ་འཆར་བའི་དབང་དུ་བྱས་པས་སྐྱོན་མེད་དོ་ཞེས་འཆད་དོ།།

དུས་སྦྱོར་དྲུག་གིས་ཞེས་པ་ནས་འགྱུར་རོའ་ིབར་གྱི་དོན་ནི། ཉིན་མོ་རིང་ཡང་རུང་ཐུང་

ཡང་རུང་དུས་སྦྱོར་དྲུག་མཚན་མོའང་རིང་ཐུང་གང་གི་ཚེ་ཡང་དུས་སྦྱོར་དྲུག་འཆར་བར་ངེས་པ་

དང༌། ཉིན་མོ་རྒྱུ་སྐར་ཕྱེད་དང་བཅུ་བཞི་དང་མཚན་མོའང་ཕྱེད་དང་བཅུ་བཞིའི་དུས་སུ་འགྱུར་བའི་

དོན་ཏེ། དུས་སྦྱོར་རེ་ལ་སྐར་མ་གཉིས་དང་བཞི་ཆ་རེར་བྱས་ནས་ཉིན་ཕྱེད་དང་བཅུ་བཞི་དང༌། 

1  བསྟན་འགྱུར། དཔེ་བསྡུར་མ། དེབ། ༡༡༤ ཤོག ༡༠༨༢ ཕྲེང་། ༩

མཚན་ཕྱེད་དང་བཅུ་བཞིར་བཤད་པ་འདི་ནི་ཅུང་ཟད་རགས་པ་ཙམ་གྱི་དབང་དུ་མཛད་པ་སྟེ། ཐ་

སྐར་ཤར་ནས་ཡང་ཐ་སྐར་འཆར་གྱི་བར་ལ་དུས་སྦྱོར་བཅུ་གཉིས་ཅུང་མི་རྫོགས་པའི་ཕྱིར་རོ།།

དེའི་རྒྱུ་མཚན་གྱིས་ལོ་གཅིག་ལ་ཉི་མའི་འཁོར་གྲངས་སུམ་བརྒྱ་དྲུག་ཅུ་རེ་ལྔ། ཐ་སྐར་

གྱི་འཁོར་གྲངས་སུམ་བརྒྱ་དྲུག་ཅུ་རེ་དྲུག་འབྱུང་ངོ༌། །ཆུ་ཚོད་ཆུ་སྲང་སོགས་མང་བའི་དུས་སྦྱོར་

དང་ཉུང་བའི་དུས་སྦྱོར་འཆར་བའི་དུས་ཀྱི་དབང་གིས། ཤས་ཆེར་ཐུང་བ་རྣམས་ཉིན་མོ་འཆར་

བའི་ཚེ་ཉིན་མོ་དང་མཚན་མོ་རིམ་པ་བཞིན་དམན་པ་དང༌ལྷག་པར་འགྱུར་ཞིང༌། ཉིན་མོ་ཤས་

ཆེར་དུས་སྦྱོར་རིང་བ་རྣམས་འཆར་བའི་ཚེ་དེ་ལས་བཟློག་པར་འགྱུར་ཏེ། དེ་ཡང་ཉི་མ་ཡང་དག་

པར་རྒྱུ་བའི་དབང་གིས་སོ། །དེ་བཞིན་དུ་ཉིན་མོ་གཅིག་ལ་ཡང་སྔ་དྲོ་དུས་སྦྱོར་རིང་བ་འཆར་ཞིང་

ཕྱི་དྲོ་ཐུང་བ་འཆར་བའི་ཚེ་སྔ་དྲོ་ཡུན་རིང་ཞིང་ཕྱི་དྲོ་ཡུན་ཐུང་བ་དང༌། དེ་ལས་ལྡོག་པའི་ཚེ་སྔ་

དྲོ་ཡུན་ཐུང་ཞིང་ཕྱི་དྲོ་ཡུན་རིང་བར་འགྱུར་རོ། །དེས་ན་གཟས་འཛིན་བརྩི་བ་སོགས་ལའང་འདི་

བརྩི་བ་གནད་ཆེའོ། །དུས་སྦྱོར་གྱི་རྩིས་ཀྱི་རྣམ་གཞག་གཞན་ཆ་བདུན་ཐུར་མའི་རྒྱུ་མཚན་དང་ 

བཅས་པ་ལོགས་སུ་ཤེས་པར་བྱའོ།།

བཞི་པ་དེ་ཐམས་ཅད་ནང་དུ་ངེས་དོན་ལ་སྦྱར་བའི་དོན་དུ་དབུ་མའི་རྩའི་དབུགས་ལས་

གཟའི་རྐང་པ་དང་རྒྱུ་སྐར་གྱི་རྐང་པ་སྐྱེ་བའི་ངོ་བོ་ཉིད་ཀྱི་གནས་པ་བཤད་པ་ལ་གསུམ། ལོ་

བརྒྱའི་དབུ་མའི་དབུགས་དང་གཡས་གཡོན་གྱི་དབུགས་ངོས་བཟུང༌། དེ་ཕྱིའི་གཟའ་རྣམས་ཀྱི་

རྩིས་དང་སྦྱར། རྩིས་ཕྱི་ནང་གཞན་གསུམ་སྦྱོར་ཚུལ་སོགས་གཞན་གྱི་སྤྱོད་ཡུལ་མ་ཡིན་པར་

བསྟན་པའོ། །དང་པོ་ནི། ད་ནི་ལུས་ལ་ཅེས་སོགས་ཀྱིས་མཚམས་སྦྱར་ནས། སྟོང་ཕྲག་ཅེས་

སོགས་ལ། དུས་སྦྱོར་གྱི་འཕོ་བ་བཅུ་གཉིས་ཀྱི་ཞེས་སོགས་ནི། ཞག་གཅིག་ལ་ནང་དུ་རླུང་གི་

འཕོ་བ་བཅུ་གཉིས་ཀྱི་འཕོ་མཚམས་རེར་ལྔ་བཅུ་རྩ་དྲུག་རྐང་བཅས་རེ་དབུ་མར་རྒྱུས་པ་རྣམས་

ཀྱི་གྲངས་བསྡོམས་པས་ཞག་གཅིག་ལ་དབུ་མར་རྒྱུས་པའི་དབུགས་ཀྱི་གྲངས་དྲུག་བརྒྱ་བདུན་ཅུ་

རྩ་ལྔར་འགྱུར་བའོ། །དེ་ནི་དབུགས་ཉིས་ཁྲི་ཆིག་སྟོང་དྲུག་བརྒྱ་ལས་སོ་སོའ་ིཆ་ཡིས་བུ་ལོན་ངེས་

པར་ཕྱུང་བའི་དབུ་མའི་དབུགས་ཀྱི་གྲངས་ཡིན་ཞིང༌། དེ་ཡང་ཉི་མའི་ཡེ་ཤེས་ཆ་འབྲིང་དུ་བརྩིས་

པའོ། །ཞག་གཅིག་གི་དབུ་མའི་དབུགས་ཀྱི་གྲངས་དེ་ལོ་བརྒྱའི་ཁྱིམ་གྱི་ཉིན་ཞག་གི་གྲངས་ཀྱིས་

བསྒྱུར་བ་ནི་ལོ་བརྒྱའི་དབུ་མའི་དབུགས་ཀྱི་གྲངས་ཚད་དུ་འགྱུར་རོ། །འདིར་ཞེས་སོགས་ལ་

མཚམས་ཀྱིས་ཞེས་པ་དག་ནི་ལོ་བརྒྱའི་བར་གྱི་ཞེས་བྱ་བའི་དོན་ཡིན་ལ། ལྷག་མ་གོ་སླའོ།།

གཉིས་པ་ལ་དགུ །གཟའ་བརྒྱད་ཀྱི་འཁོར་ལོ་ཕྱེད་དང་གཉིས་ཡེ་ཤེས་ཀྱི་ཆ་དོར་བའི་ལོ་

བརྒྱར་བསྟན་པ། གཟའ་ལྔའི་རྩིས་ནང་ལ་སྦྱར་བ་བཤད་པ། མཇུག་རིང་གི་ལོངས་སྤྱོད་ཡེ་ཤེས་

ཀྱི་ཆའི་ཟླ་བ་གཅིག་དང་སྦྱར་ཏེ་བཤད་པ། གཟའ་ལྔའི་དཀྱིལ་འཁོར་ཡེ་ཤེས་ཀྱི་ཆའི་ལོ་གསུམ་

དང་སྦྱར་བ་བཤད་པ། གཟའ་ལྔའི་སྐྱེས་ཁྱིམ་དག་པའི་དོན་དུ་རྒྱུ་སྐར་གྱི་བུ་ལོན་དང་ལྷག་མ་དུ་

བའི་ལོངས་སྤྱོད་དུ་བསྟན་པ། གཟའ་རྣམས་ཀྱི་རྒྱུ་བའི་སྟོབས་བསྟན་པ། ཉི་ཟླའི་རྩིས་ནང་ལ་སྦྱར་

བ་བཤད་པ། རྩིས་ཀྱི་འབྱུང་སྡུད་ནང་ལ་སྦྱར་བ་བཤད་པ། ལྔ་བསྡུས་ཀྱི་ཟླ་བའི་ངེས་པ་ནང་ལ་

སྦྱར་བ་བཤད་པའོ། །དང་པོ་ནི། ད་ནི་གཟའ་བརྒྱད་ཀྱི་ལོ་བརྒྱའི་ཚད་ཀྱི་ཞག་སུམ་ཁྲི་དྲུག་སྟོང་

ལས་དུས་ཀྱི་འཁོར་ལོ་སྟེ་དབུ་མའི་སོ་གཉིས་ཆ་ལོ་གསུམ་ཕྱོགས་གསུམ་དང་བྲལ་བའི་ཞག་ལ་

འཁོར་ལོ་ཕྱེད་དང་བཅས་པའི་རྒྱུ་སྐར་གྱི་འཁོར་ལོ་གཅིག་ལོངས་སྤྱོད་པའི་ཕྱིར་དེ་དག་གི་ཞག་

གྲངས་གཅིག་ཏུ་བསྡུས་པ་ཉིད་ཀྱིས་གསུངས་པ་ཞེས་མཚམས་སྦྱར་ནས། དོན་དངོས་ནི། རྒྱུ་སྐར་

གྱི་འཁོར་ལོ་ཕྱེད་དང་གཉིས་ལ་ལོངས་སྤྱོད་པའི་འཁོར་ལོ་ཕྱེད་པ་གསུམ་པོ་དེ་རིམ་བཞིན་སྙིང་

སྟོབས་དང་རྡུལ་དང་མུན་པའི་དབང་དུ་བྱས་ནས་སྟོན་པ་ལས་རེ་ཤིག་སྙིང་སྟོབས་ཀྱི་ཡོན་ཏན་གྱི་

དབང་དུ་བྱས་ནས་འཁོར་ལོ་ཕྱེད་ལ་ལོངས་སྤྱོད་པ་སྟོན་པ་ནི། ཟླ་བའི་ནས་ཞེས་པ་ནི། ཟླ་བའི་

ལོངས་སྤྱོད་ཆུ་ཚོད་ང་བཞི་བཅོ་ལྔས་བསྒྱུར་བས་རྒྱུ་སྐར་ཕྱེད་རྫོགས་པས་ཟླ་བའི་ཕྱོགས་ཟླ་ཕྱེད་

གཅིག་དབྱུག་གུ་སུམ་ཅུའི་བདག་ཉིད་ཀྱི་མཚན་མོར་འགྱུར་ཏེ། མཚན་མོ་གཅིག་ཁྱིམ་གྱི་འཁོར་

ལོ་ཕྱེད་ལ་ཅེས་པ་ནས། ཉི་མའི་བགྲོད་པ་གཅིག་ཉིད་ཉི་མའི་མཚན་ཕྱེད་དུ་འགྱུར་ཏེ། བགྲོད་པ་ལ་

ཉི་མས་རྒྱུ་སྐར་གྱི་འཁོར་ལོ་ཕྱེད་ལ་ཉེ་བར་ལོངས་སྤྱོད་པའི་ཕྱིར་རོ།།

དེ་ཡང་ཟླ་བས་ཞག་སུམ་ཅུ་ལ་རྒྱུ་སྐར་གྱི་འཁོར་ལོ་རྫོགས་པར་འཁོར་བའི་དབང་དུ་བྱས་

ནས་ཞག་སུམ་ཅུ་པོའ་ིཕྱེད་མཚན་མོའ་ིཆ་དང༌། ཕྱེད་ཉིན་མོའ་ིཆར་བཞག་ཅིང༌། ཉི་མས་བགྲོད་པ་

གཉིས་ལ་རྫོགས་པར་འཁོར་བས་དེའི་ཕྱེད་མཚན་མོའ་ིཚད་བཞག་པའོ། །ས་སྐྱེས་ནས་ཞེས་པ་ནི་

མིག་དམར་གྱིས་ཟླ་བ་བཅོ་བརྒྱད་ན་རྒྱུ་སྐར་འཁོར་ཞེས་འཇིག་རྟེན་ན་གྲགས་པའི་བྱེད་པ་བརྗོད་

བར་འདོད་པའོ། །དེ་འཇིག་རྟེན་ན་གྲགས་པ་བརྗོད་པ་དེ་བཞིན་དུ་བླ་མའི་ཉིན་མཚན་ཕྱེད་ལོ་དྲུག་

ཏུ་འགྱུར་ཏེ། བླ་མས་རྒྱུ་སྐར་ལོངས་སྤྱོད་པའི་ཞག་གྲངས་ལོར་བསྡུས་ཏེ་ལྷག་བོར་བས་ལོ་བཅུ་

གཉིས་འབྱུང་ལ། དེའི་ཕྱེད་མཚན་མོའ་ིཆ་དང་ཕྱེད་ཉིན་མོའ་ིཆ་ཡིན་པས་སོ། །ཉི་མའི་ནས་བགྲོད་

པ་གཅིག་ཟླ་བ་དྲུག་སྟེ། དེ་བཞིན་དུ་ཟླ་སྐྱེས་གཟའ་ལྷག་གི་ཡང་བགྲོད་པ་གཅིག་ཟླ་བ་དྲུག་གོ །དེ་

ཡང་གཉིས་པའི་དཀྱིལ་འཁོར་ཉི་མ་དང་མཚུངས་པའི་ཕྱིར་རོ། །ལོ་བཅོ་ལྔ་ནི་སྤེན་པའི་མཚན་མོ་

གཅིག་སྟེ། དེས་ལོ་སུམ་ཅུ་ལ་རྒྱུ་སྐར་རྫོགས་པར་འཁོར་བས་དེའི་ཕྱེད་མཚན་མོའ་ིཆ་ཡིན་པའི་

ཕྱིར་རོ། །མུན་ཅན་ཅེས་སོགས་ཀྱང་རགས་པ་ཙམ་བརྗོད་པ་སྟེ། སྒྲ་གཅན་གྱིས་རྒྱུ་སྐར་རྫོགས་

པར་འཁོར་བ་ལ་ཟླ་བ་ཉིས་བརྒྱ་སུམ་ཅུ་དགོས་པ་ལོར་བསྡུས་ན་ལོ་བཅུ་དགུ་དང་ཟླ་བ་གཉིས་

འབྱུང་བས། དེའི་ཕྱེད་ལ་ལོ་དགུ་དང་ཟླ་བ་བདུན་འབྱུང་ཡང་ལོར་མ་ལོངས་པའི་ཟླ་བ་བདུན་པོ་

བཏང་སྙོམས་སུ་མཛད་ནས་ལོ་དགུ་དཀྱིལ་འཁོར་ཕྱེད་དུ་བྱས་ཏེ་མཚན་མོའ་ིཆར་བཞག་པའོ།།

གཟའ་བརྒྱད་ཀྱིས་རྒྱུ་སྐར་རྫོགས་པར་འཁོར་བའི་ཞག་གྲངས་དང་ལོའ་ིགྲངས་ཕྱེད་ཕྱེད་

པོ་དེ་དག་ཐམས་ཅད་གཅིག་ཏུ་བསྡུས་པ་ནི། ཅེས་པ་ནས་དབྱེ་བས་ཕྱེ་བའི་ལོངས་སྤྱོད་རྣམས་

སོ། །ཕྱེད་དང་བཅས་པའི་ཅེས་པ་ནས་སྙིང་སྟོབས་ཀྱི་དབྱེ་བས་ལོ་སོ་གཉིས་ཟླ་བ་གསུམ་ཕྱེད་

བཅས་དང༌། དེ་བཞིན་དུ་རྡུལ་གྱི་དབྱེ་བས་ཀྱང་དེ་ཙམ་དང༌། མུན་པའི་དབྱེ་བས་ཀྱང་ལོ་སོ་གཉིས་

ཟླ་བ་གསུམ་ཕྱེད་བཅས་ལ་ལོངས་སྤྱོད་པའི་དབྱེ་བས་གསུམ་ཀ་བསྡོམས་ན་ལོ་བརྒྱར་འགྱུར་ཏེ། 

ཅེས་པ་ནས་ཚོགས་སུ་འགྱུར་རོ། །ཕྱི་རོལ་ཏུ་གཟའ་བརྒྱད་ཀྱིས་རྒྱུ་སྐར་ལ་ལོངས་སྤྱོད་པའི་ལོའ་ི

གྲངས་དེ་དག་སྙིང་སྟོབས་ལ་སོགས་པ་གསུམ་གྱི་དབྱེ་བས་འཆད་པའི་རྒྱུ་མཚན་ཡང༌། འདིར་

ནང་དུ་སྲོག་ནི་ཅེས་སོགས་སོ།།

ལྷ་མི་ནས་རང་རང་གི་དབུགས་ནས་བརྩམས་པའི་ལོ་བརྒྱའི་ཚད་ལས་ནས། མཚམས་དེ་

ནས་བྱིས་བ་གཞོན་ནུ་ལང་ཚོ་རྒན་པོ་སྨིན་པའི་གནས་སྐབས་ལྔའི་ནང་ནས་གནས་སྐབས་ལྔ་པ་

འཆི་བ་ཉིད་དུ་འགྱུར་རོ། །འོ་ན་ལོ་དགུ་བཅུ་རྩ་དྲུག་དང་ཟླ་བ་ཕྱེད་དང་བཅུ་གཅིག་གི་མཚམས་དེ་

ཁོ་ནར་འཆིའམ་ཞེ་ན། དེར་མ་ཟད་ལོ་གསུམ་ཕྱོགས་གསུམ་ཀྱང་རྫོགས་ནས་སོ་ཞེས་པ་ནི་ཟླ་བ་

ཕྱེད་བཅས་སོགས་སོ། །དུས་འཆིའི་དབང་དུ་བྱས་ནས་རང་རང་གི་ལོ་བརྒྱ་རྫོགས་པའི་མཚམས་

འདིར་འཁོར་བ་པ་རྣམས་ལྔ་པ་ཉིད་ཐོབ་ནས་འཆི་བར་འགྱུར་ཏེ། དེ་ཡང་སྐྱེས་བུ་ཅེས་པ་ནས་

བྱའོའ་ིབར་གོ་སླའོ། །སྐྱེས་བུ་ནས་དགོངས་པའི་སྐད་དེ་གང་ལ་དགོངས་ནས་གསུངས་ན། སྐྱེས་

བུ་ནི་ཕྱི་རོལ་དུ་དུས་བཞིའི་བདག་ཉིད་ཀྱི་ལོ་ཁྲི་ཕྲག་གཉིས་ལྷག་པའི་འབུམ་ཕྲག་བཞི་བཅུ་རྩ་

གསུམ། ནང་དུ་དབུགས་ཀྱི་གྲངས་དེ་སྙེད་ཀྱི་མཚན་ཉིད་དོ།།

དེས་ན་ནང་དུ་ནི་ཞག་ཉིས་བརྒྱའི་དབུགས་ཀྱི་གྲངས་ཚད་སྔར་བཤད་པ་དེ་ཉིད་ཀྱི་

གྲངས་ཀྱིས་ཕྱི་རོལ་ཏུ་དུས་བཞིའི་བདག་ཉིད་ཀྱི་ལོ་གྲངས་རྫོགས་པ་ཉིད་དེ། དུས་བཞི་ཆེན་པོའ་ི

ལོ་གྲངས་རྫོགས་པ་གང་གི་དུས་སུ་གཟའ་བཅུ་པོ་ཐམས་ཅད་ཀྱི་རྒྱུ་བ་སྐར་མ་ནམ་གྲུའི་མཐར་

སྟོང་པ་ལ་འཇུག་པར་འགྱུར་བ་ཡིན་ཞིང༌། སྐྱེས་བུ་ཚེ་ལོ་བརྒྱ་པའི་མཐར་ཡང་དཀྱིལ་འཁོར་

བཅུའི་རླུང་རྣམས་དབུ་མར་ཐིམ་ནས་སྟོང་པ་ལ་འཇུག་པར་འགྱུར་བའི་ཕྱིར་དུས་བཞིའི་ལོ་གྲངས་

དང་དབུགས་ཀྱི་གྲངས་མཚུངས་པའི་ཞག་བརྒྱ་ཕྲག་གཉིས་ལ་སྐྱེས་བུ་ཚེ་ལོ་བརྒྱ་པ། དབང་པོ་

བརྒྱ་པ་ཞེས་བཏགས་པ་ནི་དགོངས་གཞི་ཇི་སྐད་བརྗོད་པ་ལ་ལྟོས་ནས་དོན་དམ་པ་སྟེ་དོན་ལ་

མི་གནས་པའི་རིགས་པའོ། །སེམས་ཅན་རྣམས་ཀྱི་སོགས་ནི། གོང་གི་སེམས་ཅན་རྣམས་ཀྱིས་

རང་རང་གི་ལས་ཀྱི་དབང་གིས་ཞེས་སོགས་དེ་འཆད་པའོ། །ལོ་བརྒྱའི་དབུ་མའི་དབུགས་ལ་

སོགས་པའི་གྲངས་ནི་ཤིན་ཏུ་ངེས་པ་འདི་དག་སོགས་ཀྱིས་རིག་བྱེད་པ་སོགས་ལ་ཚུལ་དེ་མ་ 

གྲགས་པར་སྟོན་པའོ།།

གཉིས་པ་གཟའ་ལྔའི་རྩིས་ནང་ལ་སྦྱར་བ་བཤད་པ་ལ་གསུམ་ལས། དང་པོ་གཟའ་ལྔའི་

མྱུར་རྐང་ལོ་གསུམ་ཕྱོགས་གསུམ་དང་མངལ་གྱི་ཡེ་ཤེས་ཆའི་ཆུ་ཚོད་དྲུག་ཅུའི་ཆ་དང་སྦྱར་བ་ནི། 

ད་ནི་ལོ་བརྒྱའི་བར་དུ་ཞག་རེ་བཞིན་དབུ་མ་ཨ་ཝ་དྷཱུ་ཏཱིའི་ནང་ནས་ཇི་ཙམ་བབས་པའི་དབུགས་

ཀྱི་ཚོགས་རྣམས་ཆུ་ཚོད་དུ་བྱས་པ་ལ་ཟླ་བའི་ཡེ་ཤེས་ཆ་རགས་པ་དྲུག་ཅུའི་ཆས་བགོས་པས་

ཐོབ་པའི་ཆུ་ཚོད་རྣམས་གཟའ་ལྔ་རྒྱུ་སྐར་ལ་འཆར་བའི་རྐང་པའི་ཆུ་ཚོད་ཀྱི་ཚོགས་དང་སྦྱར་བ་

གསུངས་པ། མ་བཅད་ཅེས་པ་ནས། བུ་ལོན་དགུ་ནི་ལོ་གསུམ་ཕྱོགས་གསུམ་གྱི་དབུགས་དབུ་

མའི་ཡེ་ཤེས་ཆ་ཡིན་པ་བཞིན་དུ། མངལ་དུ་དབུགས་འབྱུང་འཇུག་མི་བྱེད་པར་དབུ་མར་གནས་

པས་མངལ་གྱི་གནས་སྐབས་ཀྱི་དབུགས་ཡེ་ཤེས་ཆར་བྱས་ཏེ། མངལ་གྱི་ཟླ་བ་དགུ་སུམ་ཅུས་

བསྒྱུར་བས་ཉིས་བརྒྱ་བདུན་ཅུ་འབྱུང་བ་དེ་ཉིད་གཉིས་ཀྱིས་བསྒྱུར་བས་ལྔ་བརྒྱ་བཞི་བཅུ་འབྱུང་

བ་ལ་དྲུག་ཅུས་ཐོབ་པ་ཞག་དགུ །དེ་ཆུ་ཚོད་དུ་བསྒྱུར་བ་ལ་ཟླ་བའི་ཡེ་ཤེས་ཆ་རགས་པ་ཆུ་ཚོད་

དྲུག་ཅུས་བགོས་པས་ཐོབ་པའི་བུ་ལོན་ཆུ་ཚོད་དགུ་ནི་བསྲེས་པར་གྱུར་པ་མཐའ་དག་བསྡོམས་པ་

རྣམས་ཆུ་ཚོད་ཀྱི་ཚོགས་ཞེས་པ་ནས་འགྱུར་རོ། །འདིས་གཟའ་ལྔའི་རྐང་པ་ནང་གི་ཡེ་ཤེས་ཀྱི་ཆ་

དང་སྦྱར་ལ་གོང་དུ་གཟའ་ལྔའི་དཀྱིལ་འཁོར་ཉི་ཟླའི་ཆར་སྦྱར་རོ། །ས་སྐྱེས་ལ་ནི་རིག་བྱེད་དུས་

མེ་ཞེས་པ་ཆུ་ཚོད་སྟོང་བརྒྱ་སོ་བཞི་པོ་དེ་དག་ལས་བཀྲ་ཤིས་ཀྱི་བགྲོད་པ་གཉིས་ཀྱི་ནོར་དང་བུ་

ལོན་གྱི་ཆུ་ཚོད་རྣམས་བསྡོམས་པ་ལ་ཆུ་ཚོད་ཀྱི་ནས་འགྱུར་རོ། །སྲིད་པའི་ནས་ཞེས་པ་ནི། ཆུ་

ཚོད་དེ་དག་མིག་དམར་གྱི་རིམ་པ་རིམ་མིན་གྱི་རྐང་པའི་གནས་བཅུ་བཞི་ལ་ལོངས་སྤྱོད་དེ། དེའི་

བར་ལ་མིག་དམར་གྱི་རྐང་འཛིན་ལོངས་སྤྱོད་དག་པས་སྐར་མའི་ཕྱེད་དང་བཅས་པའི་བཅུ་གསུམ་

བཅུ་གསུམ་ལ་ལོངས་སྤྱོད་པའི་ཕྱིར་རོ།།

བཅུ་བཞི་ལ་སྲིད་པའི་གནས་ཞེས་ཟེར་བ་ནི། ལྷ་བརྒྱད་མི་དུད་འགྲོའ་ིསྐྱེ་གནས་བཞི་

དམྱལ་བ་སྟེ་བཅུ་བཞིར་ནང་ལེར་གསུངས་པ་ལྟར་རོ། །རྐང་པ་རེ་ལ་གྲངས་དུ་ཞིག་རེ་ལོངས་

སྤྱོད་ཅེ་ན། རྒྱུ་བའི་དབྱེ་བ་ཡིས་ཞེས་པ་ནི། རྐང་པ་དང་པོ་ལ་ཆུ་ཚོད་ཉི་ཤ ་རྩ་བཞི་ལ་སོགས་

པའི་དབྱེ་བས་སོ། །སྔ་མར་ཇི་ཙམ་བྱིན་པ་ཕྱི་མར་འབྲིད་དགོས་པའི་ཕྱིར་སྔ་ཕྱི་ཕྱེད་ལ་སོགས་

སོ། །བུ་ལོན་ནོར་གྱི་ཅེས་པ་ནས། རྐང་གནས་བཅུ་བཞི་ཉིད་ཀྱི་དབྱེ་བས་རྐང་པའི་ཆུ་ཚོད་རྣམས་

ངེས་པར་སྦྱར་ཏེ། ཉི་བར་ལ་དལ་དག་གིས་སྦྱངས་པས་དལ་དག་ལས་ཉི་མའི་ལོངས་སྤྱོད་པ་1ཅུང་

མེད་པ་ན་བཀྲ་ཤིས་ཉི་མ་ལས་འཐོན་ཏེ། ཉི་མའི་དཀྱིལ་འཁོར་ལས་ཤར་བའི་སྐར་མའི་ལོངས་ 

སྤྱོད་ནི་གནས་དང་པོའ།ོ།

གནས་ཀྱི་དབྱེ་བ་སོགས་ལ་གྱི་ཅོ་འགྱུར་དུ། གནས་ཀྱི་དབྱེ་བ་དེ་ལས་འཆར་བའི་གནས་

གཞན་བཅུ་བཞི་རྣམས་ཏེ་ཞེས་བསྒྱུར་བ་ལེགས་སོ། །གནས་ཀྱི་དབྱེ་བ་དེ་དག་གིས་རྐང་པའི་ཆུ་

ཚོད་དག་ངེས་པར་སྦྱར་རོ། །ཚུལ་ཇི་ལྟར་སྦྱར་ན། རྐང་གནས་དང་པོར་རྒྱལ་དབང་གྲངས་ཏེ་རྐང་

འཛིན་དག་པས་རྒྱུ་སྐར་དང་པོ་སྤྱད་པའི་གནས་ལ་ཉི་ཤ ་རྩ་བཞིའོ་ཅེས་པ་ནས། སྤེན་པའི་གནས་

1  ཞོལ། ཤོག ༤༥༦ བ ༣། གཙང་། ཤོག ༣༡༣ ན ༣ ལོངས་སྤྱོད་ཅུང་



ཁམས་ལེའི་མདོར་བསྡུས་དགུ་པའི་རྣམ་བཤད། 99

བཅུ་བཞི་ལ་རིམ་པས་བཞག་པར་བྱའོ་ཞེས་པའི་བར་ཏེ། འདི་དག་གི་སོ་སོའ་ིརྒྱུ་མཚན་དང་

དོགས་གཅོད་སོགས་ནི་ཞིབ་པར་མཁས་པ་དགའ་བྱེད་དུ་ཤེས་པར་བྱ་སྟེ་འདིར་ཡི་གེ་མངས་པས་

མ་བྲིས་སོ། །དེ་ལྟར་གཟའ་ལྔ་པོ་རྣམས་ཀྱི་ནི་རྒྱུ་བ་མྱུར་བའི་རྐང་པའི་ཆུ་ཚོད་མཐའ་དག་དུས་ཀྱི་

འཁོར་ལོ་ཡེ་ཤེས་ཀྱི་ཆ་དག་ལས་ཤིན་ཏུ་ངེས་པར་འགྱུར་ཞེས་པ་ནི། དབུ་མའི་ཅེས་པ་ནས་ཞེས་

བྱ་སྟེ། དེ་ལས་གཟའ་ལྔ་པོ་རྣམས་ཉི་མ་ལ་ནུབ་ནས་སླར་ཡང་འཆར་བའི་བར་གྱི་མྱུར་བར་རྒྱུ་བའི་

ཆུ་ཚོད་ཀྱི་ཚོགས་རྐང་པ་སོ་སོའ་ིལོངས་སྤྱོད་དོ།།

གཉིས་པ་གཟའ་ལྔའི་དལ་རྐང་ཡེ་ཤེས་ཆའི་ལོ་གསུམ་དང་ཕྱོགས་གཅིག་ལ་སྦྱར་བ་ནི། 

ད་ནི་དལ་བའི་བྱ་བ་ལ་གཟའ་སོ་སོའ་ིསྐྱེ་བའི་ཁྱིམ་རྣམས་ཀྱི་འཕེལ་འགྲིབ་ཀྱི་ཆུ་ཚོད་དལ་བའི་

རྐང་པ་རྣམས་དབུ་མའི་ཡེ་ཤེས་ཀྱི་ཆ་ལ་སྦྱར་བ་གསུངས་པ། སུམ་ཅུ་ཅེས་པ་ནས། ནོར་གྱིས་

བསྒྱུར་བདག་ཅེས་པ་ལ། ལོ་གསུམ་དང་ཕྱོགས་གཅིག་ལ་ཟླ་བ་སུམ་ཅུ་རྩ་ཕྱེད་དང་བདུན་ཡོད་

པ་དེ་ལ། གཟའ་ལྔ་པོ་ཟླ་ཉི་གཉིས་ཀའི་ལོངས་སྤྱོད་ལ་ལོངས་སྤྱོད་པས་ཟླ་བའི་རྐང་པའི་ཡོན་ཏན་

སྒྲ་སོགས་ལྔ་དང༌། ཉི་མའི་རྐང་པའི་ཡོན་ཏན་སྙིང་སྟོབས་སོགས་ནི་ཡོན་ཏན་བརྒྱད་དེ། ཡོན་

ཏན་བརྒྱད་པོ་འདི་དག་གིས་ཟླ་བ་སོ་དྲུག་བསྒྱུར་བས་ཉིས་བརྒྱ་བརྒྱད་ཅུ་རྩ་དགུ། ཟླ་བ་ཕྱེད་པོ་

བསྒྱུར་བས་ཞག་བརྒྱ་ཉི་ཤ ། བརྒྱ་ཉི་ཤ ་པོ་སུམ་ཅུས་བགོས་པས་བཞི་ཐོབ་བ་ཟླ་བ་སྟེ། དེ་རྣམས་

བསྡོམས་1པའི་གྲངས་དང་མཉམ་པའི་ཆུ་ཚོད་དག་ནི་གཟའ་ལྔ་པོ་རྣམས་ཀྱི་དལ་བའི་བྱ་བ་ལ་རྐང་

པར་འགྱུར་རོ། །དེ་ལ་གྲངས་དུ་འབྱུང་བ་2ནི་མིག་བུག་སོགས་སོ།།

ཆུ་ཚོད་དེ་དག་ལས་རབ་ཏུ་གསལ་བར་བཀྲ་ཤིས་ལ་སོགས་པ་རྣམས་ཀྱི་གནས་དྲུག་གི་

རིམ་པའི་ཕྱེད་སྔ་མ་དང་ཕྱེད་ཕྱི་མའི་རྐང་པ་ལ་རིམ་པའི་སྔ་ཕྱིའི་རྐང་པ་དང་རིམ་པ་མིན་པས་རྒྱུ་

བའི་སྔ་ཕྱིའི་རྐང་པའི་ཆུ་ཚོད་རྣམས་ཤེས་པར་བྱའོ།།

ཚུལ་ཇི་ལྟར་ན། གནས་དང་པོར་དེ་ཉིད་ཅེས་པ་ཉེར་ལྔ་དང་གཉིས་པར་བཅོ་བརྒྱད་དང༌། 

1  ཞོལ། ཤོག ༤༥༧ ན ༤། གཙང་། ཤོག ༣༡༣ བ ༡ བསྒོམས་པའི་

2  ཞོལ། ཤོག ༤༥༧ ན ༥ འབྱུང་བའི་མིག་བུ་ག་སོགས་སོ།།

གསུམ་པར་རི་དག་ཅེས་པ་བདུན་ནོ། །བརྟན་པ་ས་ཡི་བུ་ཅེས་པ་ནས་1གཞུ་ཁྱིམ་སའི་ཁམས་ཡིན་

ཞིང་དེ་ནས་སྐྱེས་པའི་མིག་དམར་ལ་ས་སྐྱེས་ཞེས་བརྗོད་དོ། །དེའི་ཕྱི་མ་ཕྱེད་དེ་ཕྱེད་ཕྱི་མ་དང་སྔ་

མའི་ཆ་ལ་སྟེ་ཞེས་པ་ཕྱེད་སྔ་མའི་ཆ་ལ་འདི་དག་རིམ་པས་དགོད་ཅེས་པའོ། །དེ་བཞིན་དུ་ཅེས་པ་

ནས། མིག་བཅས་མིག་ཉེར་གཉིས་དང་ཉིན་ཞག་བཅོ་ལྔ་དུས་སུ་སྟེ་དུས་དྲུག་ཏུ་འགྱུར་ཏེ། དལ་

རྐང་གི་རིམ་པ་འདི་ནི་སྔར་རྐང་རྩིས་ཀྱི་སྐབས་སུ་བརྗོད་པ་ཡིན་ནོ། །དེ་ལྟར་དུས་ཀྱི་འཁོར་ལོ་

ལོ་བརྒྱའི་དབུ་མའི་ཡེ་ཤེས་ཆ་ལོ་གསུམ་དང༌། ཕྱོགས་གཅིག་གི་ཟླ་བའི་ཡོངས་སུ་ལོངས་སྤྱོད་

པ་ཡོན་ཏན་བརྒྱད་ཀྱིས་བསྒྱུར་བ་ཆུ་ཚོད་ཉིས་བརྒྱ་གོ་གཉིས་ལས་ཆུ་ཚོད་དྲུག་ཅུས་ཐོབ་པའི་ཆ་

ཤས་ཞག་བཞི་དང་ཆུ་ཚོད་ང་གཉིས་ནི་གཟའ་ལྔའི་ཁྱིམ་གྱི་རྐང་པའི་ཆུ་ཚོད་དུ་རིག་པར་བྱ་ལ། 

ཆུ་ཚོད་དྲུག་ཅུ་ལས་ང་གཉིས་གཟའ་ལྔའི་ཁྱིམ་གྱི་ལོངས་སྤྱོད་ཀྱི་ཆུ་ཚོད་དུ་བཞག་པའི་ལྷག་ཆུ་

ཚོད་བརྒྱད་ནི་སྒྲ་གཅན་དང་མཇུག་རིང་གི་རྐང་པའོ།།

གསུམ་པ་གཟའ་ལྔའི་ཁྱིམ་གསུམ་གྱི་ལོངས་སྤྱོད་ཡེ་ཤེས་ཀྱི་ཆའི་ལོ་གསུམ་དང་སྦྱར་

བ་ནི། ད་ནི་ཅེས་སོགས་ཀྱིས་མཚམས་སྦྱར་ནས། ཟླ་བ་ལ་ནི་ཞེས་སོགས་ནི། ཟླ་བ་བཅོ་བརྒྱད་

ལ་རྒྱུ་སྐར་འཁོར་བའི་དབང་དུ་བྱས་པ་འཇིག་རྟེན་ལ་གྲགས་པ་སྟེ། གྲུབ་པའི་མཐའི་རང་གི་ངོ་

བོས་ནི་དཀྱིལ་འཁོར་གྱི་ཆ་རི་ཀླུ་རོ་ཡིས་ཐོབ་པའི་ཆུ་ཚོད་ལ་སོགས་པ་རྣམས་ཞག་གཅིག་གི་

ལོངས་སྤྱོད་དུ་འགྱུར་རོ། །ཟླ་བར་ཡང་ནས་དེས་ན་མིག་དམར་གྱི་གྲུབ་པའི་མཐའ་ཡི་ཚད་དེས་

ཕུར་བུ་དང་སྤེན་པའི་ལོངས་སྤྱོད་དང་མིག་དམར་གྱི་ལོངས་སྤྱོད་ལྷན་ཅིག་ཉི་མ་ལ་རྣམ་པར་སྤྱོད་

པ་གསུམ་པོ་རྣམས་ཀྱི་ཁྱིམ་ཟླ་རེའི་ལོངས་སྤྱོད་བསྡོམས་པས་ཆུ་ཚོད་དགུ་བཅུར་འགྱུར་རོ་ཞེས་

པ་ནི་དྲག་གཟའ་གསུམ་གྱི་གྲུབ་པའི་མཐའི་ལོངས་སྤྱོད་བསྟན་པའོ། །དེ་བཞིན་དུ་ལྔ་དང་འཇིག་

རྟེན་ཟླ་བ་སྟེ་བརྒྱ་སོ་ལྔའི་གྲངས་ཀྱི་ཆུ་ཚོད་ནི་པ་སངས་ཀྱི་ཁྱིམ་ཟླ་གཅིག་གི་ལོངས་སྤྱོད་དོ། །དེ་

མི་རིགས་ཏེ། པ་སངས་ཀྱི་མྱུར་རྐང་གི་ལོངས་སྤྱོད་ཆུ་ཚོད་བདུན་ཆུ་སྲང་བཅུ་གཉིས་དབུགས་

གསུམ་རྣམས་གོང་གི་ཞག་དེས་བསྒྱུར་བས་ཆུ་ཚོད་ཉིས་བརྒྱ་སོ་གཉིས་སོགས་འབྱུང་བས་སོ་ཞེ་

ན། ལོངས་སྤྱོད་དེ་ནི་པ་སངས་ཀྱི་གྲུབ་མཐའི་ལོངས་སྤྱོད་མ་ཡིན་ཞིང༌། གྲུབ་མཐའི་དབང་དུ་བྱས་

1  ཞོལ། ཤོག ༤༥༧ བ ༡ ཞེས་པ་ནི་གཞུ་

པའི་ལོངས་སྤྱོད་ཉི་མ་དང་མཉམ་ལ། གྲུབ་པའི་མཐའ་ཚད་མ་ཡིན་པའི་ཕྱིར་རོ།།

གྲུབ་མཐའི་ལོངས་སྤྱོད་ལ་དེ་ལྟར་ཡིན་པའི་རྒྱུ་མཚན་གང་གི་ཕྱིར་ཞེ་ན། ཉི་མའི་ཅེས་

པ་ནས། གཟའ་ལྔ་པོ་རྣམས་ཀྱི་ཁྱིམ་ཟླ་རེའི་ལོངས་སྤྱོད་དེ་དག་བསྡོམས་པས་ཆུ་ཚོད་ཀྱི་ཚོགས་

སུམ་བརྒྱ་དྲུག་ཅུར་འགྱུར་རོ། །སུམ་བརྒྱ་དྲུག་ཅུ་པོ་འདི་དག་གཟའ་ལྔའི་ཁྱིམ་གྱིས་ཟླ་བ་གཅིག་

གི་ལོངས་སྤྱོད་དེ། དེ་གསུམ་གྱིས་བསྒྱུར་བ་སྟོང་བརྒྱད་ཅུ་ནི་ལོ་བརྒྱའི་ཉིན་ཞག་ལ་ཞག་རེ་བཞིན་

གཡས་གཡོན་གྱི་རྒྱུ་བའི་ཐོབ་སྐལ་ལས་དབུ་མས་སྤྱད་པས་བུ་ལོན་དུ་འགྱུར་བའི་ཞག་གྲངས་

སྟོང་བརྒྱད་ཅུ་དང་གྲངས་མཉམ་པའི་ཆུ་ཚོད་དེ་ཆུ་ཚོད་སྟོང་བརྒྱད་ཅུའོ། །ཟླ་བ་གཅིག་གི་ལོངས་

སྤྱོད་ཆུ་ཚོད་དགུ་བཅུ་པོ་འདི་ནི་དྲག་གཟའ་གསུམ་གྱིའོ་ཞེས་པ་ནི། འཇམ་དཔལ་གྱིས་དངོས་སུ་

མིག་དམར་པ་སངས་ལྷག་པ་གསུམ་གྱི་ལོངས་སྤྱོད་བསྟན་པ་ལྟ་བུར་སྣང་ཡང༌། ཚིག་ཟུར་གྱིས་

གྲུབ་པའི་མཐའི་ལོངས་སྤྱོད་གསུངས་པའོ།།

ཟླ་བར་ཅེས་པ་ནས། འདི་ནི་མིག་དམར་གྱི་ཟླ་བ་གཅིག་གི་ལོངས་སྤྱོད་ཆུ་ཚོད་དགུ་བཅུ་

ཞེས་འཇིག་རྟེན་གྱི་གྲགས་པ་ཉམས་པར་བྱ་བའི་དོན་དུ་ཚིག་ཟུར་གྱི་དོན་གསུངས་པའོ་ཞེས་པ་

ཙམ་ལས་འགྲེལ་པས་མ་བཤད་པས་ཚིགས་བཅད་དེའི་ཚིག་དོན་བཤད་ན། ཟླ་བ་གཅིག་ལ་ལྷའི་

བླ་མའི་རྟག་པའི་ལོངས་སྤྱོད་དུ་འགྱུར་བ་ནི་རབ་ཏུ་གསལ་བར་ཆུ་ཚོད་དྲག་པོ་སྟེ་བཅུ་གཅིག་གི་

གྲངས་ནི་ཆུ་ཚོད་ཀྱི་རྐང་པ་སྟེ་ཆུ་སྲང་བཅོ་ལྔ་དང་བཅས་པ་སྟེ། ཉིན་ཞག་གཅིག་ལ་ཆུ་སྲང་ཉེར་

གཉིས་དབུགས་གཉིས་དབུགས་ཀྱི་འདོད་ཆ་བརྒྱད། དེའི་བདུན་བརྒྱ་ཉེར་གཉིས་ཆ་བརྒྱ་ཡོད་ཀྱང་

རགས་རྩིས་སུ་བྱས་ནས་ཆུ་སྲང་ཉེར་གཉིས་དང་དབུགས་གསུམ་དུ་བཅུག་པའོ། །སྤེན་པའི་རྟག་

པའི་ལོངས་སྤྱོད་ལ་ཆུ་སྲང་དགུ་ལྷག་ཡོད་ཀྱང་ཆུ་སྲང་དགུར་བཅུག་ནས་ཟླ་བ་གཅིག་ལ་ཆུ་སྲང་

སུམ་ཅུ་རྣམས་དང་གསལ་བར་དུས་ཀྱི་ཆུ་ཚོད་ཏེ་ཆུ་ཚོད་བཞི་དག་ནི་ཉི་མའི་བུ་སྤེན་པའི་ལོངས་

སྤྱོད་དོ། །དེ་གཉིས་ཀྱི་ཆུ་ཚོད་གཅིག་ཏུ་བསྡོམས་པར་གྱུར་པ་ནི་ཉིན་ཞག་སྟེ་ཆུ་ཚོད་བཅོ་ལྔ་ཅེས་

བྱ་སྟེ། དེ་གསུམ་གྱིས་བསྒྱུར་བས་བཞི་བཅུ་ཞེ་ལྔ་པོ་དེ་ཡང་གྲུབ་པའི་མཐའ་ལས་ནི་མིག་དམར་

གྱི་ལོངས་སྤྱོད་ཀྱི་ཁ་སྐོང་དུ་སྦྱིན་ལ། འཇིག་རྟེན་གྱི་གྲགས་པའི་དབང་ལས་ནི། ཟླ་བ་ཕྱེད་བཅས་

མཚན་མོར་བཅས་ཏེ་ཕྱོགས་གསུམ་གྱི་ཞག་ཞེ་ལྔ་དང་སྦྱོར་ཏེ། གྲུབ་པའི་མཐའ་ལས་ནི་དེ་དུ་བའི་

ལོངས་སྤྱོད་ཡིན་པས་འདི་དག་དང་མི་སྦྱར་རོ། །ལོ་བརྒྱའི་ཉིན་ཞག་རྣམས་ཀྱི་ཉིན་བཞིན་བུ་ལོན་

དུ་གྱུར་པའི་གཙོ་བོ་དུས་ཀྱི་འཁོར་ལོའ་ིལོ་བརྒྱའི་ཡེ་ཤེས་ཆའི་ལོངས་སྤྱོད་ལོ་གསུམ་ཕྱོགས་

གསུམ་གྱི་ཞག་གྲངས་དང་མཉམ་པའི་ཆུ་ཚོད་ལ་ནི་གཟའ་ལྔ་སྒྲ་གཅན་དང་དྲུག་གི་ཡང་ལོངས་

སྤྱོད་དོ། །འོ་ན་ཕུར་བུ་སྤེན་པ་གཉིས་ཕྱོགས་གསུམ་གྱི་ལོངས་སྤྱོད་དང་སྦྱོར་བ་མ་ཡིན་ནམ་ཞེ་

ན། འདིར་ཕྱོགས་གསུམ་པོ་སོགས་སོ།།

གསུམ་པ་མཇུག་རིང་གི་ལོངས་སྤྱོད་ཡེ་ཤེས་ཀྱི་ཆའི་ཟླ་བ་གཅིག་དང་སྦྱར་བ་ནི། ད་ནི་

མཇུག་རིང་ཡེ་ཤེས་ཀྱི་ཡང་ཡེ་ཤེས་ཀྱི་ཆ་ཡིན་པས་སྒྲ་གཅན་གྱི་ལོངས་སྤྱོད་ལས་མཇུག་རིང་

གྱི་ལོངས་སྤྱོད་འབྱུང་བ་གསུངས་པ། ཟླ་གཅིག་ཅེས་སོགས་ཀྱི་དོན་ནི། གཟའ་རྣམས་ཀྱི་དལ་

རྐང་གིས་མ་སྤྱད་པའི་ཟླ་བ་གཅིག་པོ་དེའི་ཞག་སུམ་ཅུ་སྒྲ་གཅན་ཉི་ཟླ་གཉིས་ཀའི་ལོངས་སྤྱོད་

ལ་ལོངས་སྤྱོད་པའི་རྒྱུ་མཚན་གྱིས་ཡོན་ཏན་བརྒྱད་ཀྱིས་བསྒྱུར་བ་ལ་ཉི་མའི་ཡེ་ཤེས་ཆ་རགས་

པ་གཏོན་པས་ཞག་བརྒྱད། དེ་ཆུ་ཚོད་དུ་བསྒྱུར་ཏེ་ཟླ་བའི་ཡེ་ཤེས་ཆ་རགས་པ་དྲུག་ཅུས་བགོས་

པས་ཆུ་ཚོད་བརྒྱད། དེ་ལ་སྒྲ་གཅན་གྱི་ཡེ་ཤེས་ཆ་ཆུ་ཚོད་ཕྱེད་བུ་ལོན་དུ་གྱུར་པ་དེ་དུ་བའི་ལོངས་

སྤྱོད་དུ་བྱ་བའི་དོན་ཏོ། །དེ་དག་ལས་ཞེས་པ་ནས། ཉི་མའི་ཁྱིམ་གྱི་ཟླ་བའི་ཚད་ལའོ། །སྒྲ་གཅན་

ཁྱིམ་གྱིས་ཟླ་བའི་ལོངས་སྤྱོད་ཆུ་ཚོད་ཕྱེད་དང་བརྒྱད་པོ་དེ་ཉི་མ་དང་བཅས་ནས། ཉི་མའི་ཕྱོགས་

རེ་ལ་འཆར་བའི་རྐང་པ་དང་པོ་ཆུ་ཚོད་གསུམ་མོ། །ཟླ་བའི་དྲི་སོགས་རྐང་པ་དང་པོ་ཆུ་ཚོད་

ལྔའོ། །རྐང་པ་བརྒྱད་པོ་སོགས་ཏེ། དེ་ལ་ཆུ་ཚོད་ལྔ་དྲི་ལ་སོགས་པའི་ཡོན་ཏན་དང༌། གཅིག་སྙིང་

སྟོབས་དང༌གཅིག་རྡུལ་དང༌ཕྱེད་མུན་པའི་ཡོན་ཏན་ཡིན་ཀྱང༌། ལྷག་མ་ཆུ་ཚོད་ཕྱེད་ནི་མུན་པ་

མེད་པའི་རང་བཞིན་དུ་བའི་ལོངས་སྤྱོད་དེ། དེས་དམན་པ་ནི་སོགས་སོ།།

ཟླ་བ་ནི་གཅིག་མྱོས་བྱེད་ནི་འདོད་པ་ཡིན་པས་བཅུ་གསུམ་སྟེ། དེའི་ཉིན་ཞག་དག་ལ་

ཞེས་པ་ནི་སོགས་སོ། །དུས་ཀྱི་ཉིན་ཞག་དུས་ལ་སྟེ་ཞེས་སོགས་ནི་ཚེས་ཞག་རེ་ཆུ་ཚོད་དྲུག་

ཅུར་ཆུ་སྲང་ལྔ་བཅུ་རྩ་དྲུག་བཞི་ཆས་དམན་པས་ཚེས་ཞག་དྲུག་ཅུ་རྩ་བཞི་ལ་ཉིན་ཞག་དྲུག་ཅུ་རྩ་

གསུམ་དུ་འགྱུར་བས་ཞག་གཅིག་བུ་ལོན་དུ་འགྱུར་རོ། །ཟླ་བའི་ཆ་ཚེས་ཀྱི་ལོངས་སྤྱོད་ལ་ཉིན་

ཞག་རེ་ལ་ཆུ་སྲང་ལྔ་བཅུ་ང་དྲུག་བཞི་ཆ་ལ་ཆུ་ཚོད་རེར་བྱས་པའི་ཆུ་ཚོད་རེ་བུ་ལོན་དུ་གྱུར་པ་



ཁམས་ལེའི་མདོར་བསྡུས་དགུ་པའི་རྣམ་བཤད། 103

དེ་ཉིད་ཉི་མའི་ཆུ་ཚོད་གཉིས་སུ་གྱུར་ནས་ཉིན་ཞག་སོ་སོར་ལྷག་སྟེ། ཟླ་བ་གཅིག་ལ་ཞག་གཅིག་

ལྷག་པར་འགྱུར་ལ། དེ་ཡང་ནང་དུ་རླུང་གི་འཕོ་མཚམས་སུ་དབུ་མའི་རླུང་ལྔ་བཅུ་རྩ་དྲུག་བཞི་ཆ་

རེ་རྒྱུས་ནས་ཉི་ཟླའི་རྒྱུ་བ་ལ་བུ་ལོན་དུ་གྱུར་པའི་དབང་གིས་ཡིན་པས་ཕྱི་རོལ་ཏུ་དེ་ལྟར་གྱུར་པ་

དབུ་མའི་ཡན་ལག་ཏུ་བཞག་པའི་དོན་ནོ།།

སྒྲ་གཅན་ཟླ་བའི་ལོངས་སྤྱོད་ཅེས་སོགས་གཞུང་ལྷག་མ་དག་གི་དོན་ནི། དུ་བའི་ལོངས་

སྤྱོད་དང་འགྲོས་དུ་ཞིག་བྱེད་པ་ལ་སོགས་པ་དོགས་གཅོད་དང་བཅས་པར་རྒྱུད་དང་འགྲེལ་པའི་

དོན་མཁས་པ་དགའ་བྱེད་དུ་ཞིབ་པར་གསུངས་པ་ལས་ཤེས་པར་བྱ་སྟེ། དེ་ཉིད་ཀྱིས་རྒྱུད་འགྲེལ་

གྱི་ཚིག་དོན་ཀྱང་ལེགས་པར་ཤེས་སླ་བར་ཡོད་དོ། །མདོར་ན་དུ་བ་ཉི་མ་ལ་ཞུགས་ནས་དེ་ནས་

མྱུར་འགྲོས་བྱེད་པའི་ཚེ་ཉི་མ་ལས་འཐོན་ནས་ལོ་གསུམ་གྱི་བར་དུ་ཆུ་སྲང་གཉིས་དང་དབུགས་

གསུམ་ཞག་རེ་ལ་ཉི་མ་པས་ལྷག་པར་སྤྱོད་ཅིང༌། ཕྱོགས་གསུམ་གྱི་བར་ཆུ་སྲང་ལྔ་བཅུ་རྩ་དྲུག་

བཞི་ཆ་ལ་ཆུ་ཚོད་དུ་བྱས་པའི་ཆུ་ཚོད་གཉིས་གཉིས་ཉི་མ་པས་ལྷག་པར་སྤྱོད། དེའི་ཟླ་ཕྱེད་ཐ་མ་

ལ་དུ་བ་མཐོང༌། དེ་ནས་དལ་འགྲོས་ལ་ཕྱོགས་གསུམ་ལོ་གསུམ་འབྱུང་བས་ཕྱོགས་དང་པོ་ལ་དུ་

བ་མཐོང༌། དེས་ན་དུ་བ་མཐོང་བ་ཟླ་བ་གཅིག་གོ།

ཕྱོགས་གསུམ་གྱི་བར་ལ་སྔར་འདྲ་བའི་ཆུ་ཚོད་གཉིས་གཉིས་ཉི་མ་པས་བུལ་བར་བུ་

ལོན་དུ་སྤྱོད། དེ་ནས་ལོ་གསུམ་གྱི་བར་དུ་ཞག་རེ་ལ་ཆུ་སྲང་གཉིས་དང་དབུགས་གསུམ་བུ་ལོན་

དུ་སྤྱོད། དེ་རྫོགས་ནས་ཉི་མའི་རྒྱབ་ཏུ་འཁྱོག་འགྲོས་ལ་ལོ་གསུམ་ཕྱོགས་གསུམ། འབྱུང་འགྲོས་

ལ་ཕྱོགས་གསུམ་ལོ་གསུམ་གྱི་ཟླ་གཅིག་དུ་བ་དང་བཅས་པ་འབྱུང་འགྲོས་རྫོགས་པ་དང་ཉི་མ་ལ་

ཐིམ། དེ་ལྟ་བུའི་འཆར་ཚུལ་ལན་ཅིག་སོང་ན། དེ་ནས་ཡང་ལོ་དྲུག་ཕྱོགས་དྲུག་ནས་འཆར་བར་

ངེས་པས་དེའི་འཆར་བ་མཐའ་དག་ཤེས་པར་འགྱུར་རོ། །དེས་ན་ཉི་མའི་ཤར་དུ་དུ་བ་དང་བཅས་

པར་ཐོག་མ་མཐོང་བ་ནས་ལོ་དྲུག་དང་ཟླ་བ་གསུམ་ན་ཉི་མའི་ནུབ་ཏུ་དུ་བ་དང་བཅས་པར་མཐོང་

ལ། ནུབ་ཏུ་དུ་བ་དང་བཅས་པར་མཐོང་བ་དེ་ནས་ལོ་དྲུག་དང་ཟླ་བ་གསུམ་ན་ཉི་མའི་ཤར་དུ་དུ་བ་

དང་བཅས་པར་མཐོང་བར་འགྱུར་ཞིང༌། ཐོག་མར་ཉི་མའི་ཤར་དུ་མཐོང་བ་ནས་སླར་ཡང་ཤར་དུ་

མཐོང་གི་བར་ལ་ལོ་བཅུ་གཉིས་དང་ཟླ་བ་དྲུག །དེ་བཞིན་དུ་ནུབ་ཏུ་མཐོང་ནས་སླར་ཡང་ནུབ་ཏུ་

མཐོང་གི་བར་ལའང་དེ་དང་འདྲའོ།།

བཞི་པ་གཟའ་ལྔའི་དཀྱིལ་འཁོར་ཡེ་ཤེས་ཀྱི་ཆའི་ལོ་གསུམ་དང་སྦྱར་བ་ནི། ད་ནི་དུས་

ཀྱི་འཁོར་ལོ་ཡེ་ཤེས་ཆའི་ལོ་གསུམ་གྱི་ཉིན་ཞག་སྟོང་བརྒྱད་ཅུ་པོ་དེ་ཉིད་ཉི་ཤ ་རྩ་ལྔས་བསྒྱུར་

ཞིང༌། བགྲོད་པ་གཅིག་གི་ཉིན་ཞག་བརྒྱ་བརྒྱད་ཅུས་དམན་པ་ལ་དགུ་བསྲེས་པ་རྣམས་གཟའ་ལྔ་

པོ་རྣམས་ཀྱི་དཀྱིལ་འཁོར་དུ་གསུངས་པ། ལོའ་ིསོགས་ནི་ལོ་གསུམ་གྱི་ཉིན་ཞག་གོ །དེ་ཉིད་གཟའ་

ལྔ་ཡིས་བསྒྱུར་ཏེ། གཟའ་རེ་རེ་ལ་ཡང་ཡོན་ཏན་ལྔ་ལྔ་ཡོད་པས་སླར་ཡང་ལྔས་བསྒྱུར་ཏེ། དེ་ལྟར་

དུམ་བུ་སྟེ་ལྔས་བསྒྱུར་བའང་ལྔས་བསྒྱུར་བ་དེ་ནི་ཉི་ཤ ་རྩ་ལྔས་བསྒྱུར་རོ། །བགྲོད་པའི་སོགས་

ནི་ལོ་གསུམ་ལ་བགྲོད་པ་དྲུག །བགྲོད་པ་རེ་གཟའ་རེས་ལོངས་སྤྱོད་པའི་ལྷག་པ་1གྲོད་པ་གཅིག་

གིས་དམན་པ་དེ་ལ་མངལ་གྱི་ཡེ་ཤེས་ཆ་སྒྲ་སོགས་དང་སྙིང་སྟོབས་སོགས་ཡོན་ཏན་དྲུག་དང་

གསུམ་གྱི་རང་བཞིན་གྱིས་ཞག་དགུ་བསྲེས་པ་ནི། གཟའ་ལྔའི་ཉིན་ཞག་གི་དཀྱིལ་འཁོར་དུ་འགྱུར་

རོ་ཞེས་པའོ། །གཅིག་ཏུ་ནས་དཀྱིལ་འཁོར་དུ་འགྱུར་རོའ་ིབར་གོ་སླ་སྟེ། འདི་དག་རྣམ་དག་ཁ་

སྐོང་གི་རྩིས་ཡིན་པས་བརྒྱས་བསྒྱུར་བཅུས་བསྒྱུར་དག་ཀྱང་གྲངས་སུ་བཅུག་པའོ།།

གཟའ་སྤྱིའི་གསལ་ཞག་ལ་རྩིས་འཕྲོ་བསྲེ་ཚུལ་སྟོན་པ་ལ་ནི་སོགས་འགྲེལ་པས་མ་

བཤད་པ་དག་གི་ཚིག་དོན་བཤད་ནས་སྐྱེས་མིག་དམར་ལ་ནི་འདས་པའི་རྩིས་འཕྲོ་རི་དུས་གཅིག་

སྟེ་བརྒྱ་དྲུག་ཅུ་རྩ་བདུན་ཀྱང་ངེས་པར་ནོར་དུ་སྦྱིན་པར་འགྱུར་ཏེ། ཟླ་བའི་བུ་ལྷག་པ་ལ་དཀྱིལ་

འཁོར་གྱི་ཆུ་ཚོད་ཆུ་སྲང་ཉིན་ཞག་ཏུ་བསྡུ་བའི་དོན་དུ་བརྒྱས་བསྒྱུར་བའི་ཕྱིར་དེ་དང་ཤེད་མཚུངས་

པའི་དོན་དུ་ལོངས་སྤྱོད་ཀྱང་བརྒྱས་བསྣུན་པ་ལ་མ་འོངས་པ་ན་ལྷག་འགྱུར་མེ་དང་ཉི་མ་རི་སྟེ་

བདུན་སྟོང་བརྒྱ་ཉི་ཤ ་རྩ་གསུམ་གྱིས་དམན་པར་བྱ་ཞིང༌། པ་སངས་ཀྱི་དཀྱིལ་དག་ལ་ཆུ་ཚོད་ཉིན་

ཞག་ཏུ་བསྡུ་བའི་ཕྱིར་དུ་བཅུས་བསྒྱུར་བའི་ལོངས་སྤྱོད་ཀྱང་བཅུས་བསྒྱུར་ཏེ། དེ་ལ་མ་འོངས་པ་

ན་ལྷག་འགྱུར་ཆུ་གཏེར་བརྒྱད་དེ་བརྒྱད་ཅུ་རྩ་བཞི་ཡིས་དམན་པར་བྱའོ། །ལྷའི་བློན་པོ་ཕུར་བུ་ཡི་

དཀྱིལ་འཁོར་ལ་མ་འོངས་པ་ན་ལྷག་འགྱུར་སྟོང་མཁའ་དུས་ལག་སྟེ་ཉིས་སྟོང་དྲུག་བརྒྱ་དག་དང༌། 

ཉི་སྐྱེས་སྤེན་པའི་དཀྱིལ་འཁོར་དག་ལ་མཁའ་ལག་གདེངས་ཅན་དུས་ཏེ་བཞི་སྟོང་བརྒྱད་བརྒྱ་ཉི་ཤ ་

1  ཞོལ། ཤོག ༤༦༠ བ ༢། གཙང་། ཤོག ༣༡༥ བ ༥ ལྷག་བགྲོད་པ་

རྣམས་ཀྱིས་བུ་ལོན་ཏེ་ཕྲི་བར་བྱ་བར་འགྱུར་རོ། །དེ་ཙམ་གྱིས་ཀྱང་རྣམ་པར་དག་པ་མ་ཡིན་པས་

སོ་སོའ་ིལོངས་སྤྱོད་ལ་སྐྱེས་ཁྱིམ་སྦྱང་དགོས་པའི་ཕྱིར། ས་སྐྱེས་ལ་ནི་ཕྱེད་བཅས་ཏེ་ཆུ་ཚོད་སུམ་

ཅུ་དང་སྐར་མ་དགུ་སྦྱང་སྟེ་ལྷག་པ་ལ་ཕྱེད་ལྷག་ཅེས་པ་རྭ་འགྱུར་སོགས་ལ་ཕྱེད་བཅས་སུ་ཡོད་

པ་ལེགས་པས་སྐར་མ་ཕྱེད་ཆུ་ཚོད་སུམ་ཅུ་དང་བཅས་པའི་མི་བདག་སྟེ་སྐར་མ་བཅུ་དྲུག་དང་རྒྱུ་

སྐར་ཉི་མ་སྟེ་བཅུ་གཉིས་བླ་མ་ཕུར་བུའི་ལོངས་སྤྱོད་ལ་འབྲིའོ། །པ་སངས་ལ་སྐར་མ་དྲུག་དང་ཉི་

སྐྱེས་ལ་སྐྱོན་ཏེ་བཅོ་བརྒྱད་སྐར་མར་བུ་ལོན་དུ་འགྱུར་བས། བུ་ལོན་དེ་རྣམས་མཐའ་དག་གཟའ་

རང་རང་གི་རྟག་པའི་ལོངས་སྤྱོད་ཀྱི་དབུས་ནས་སྦྱང་བར་བྱ་ཞིང༌། དེ་ནས་དལ་རྩིས་བྱའོ།།

མྱུར་རྩིས་ནི་དལ་བ་དག་པའི་ཕྱི་ནས་གཟའ་ལྔ་པོ་དེ་དག་གི་ལོངས་སྤྱོད་དེ་དག་རྣམས་

ནི་དག་པར་འགྱུར་ཏེ། ཀྱེ་མིའི་བདག་པོ་ཞེས་བོས་ནས། ཅིའི་ཕྱིར་དག་ན་རང་རང་གི་སྐྱེ་བས་

རྒྱུ་སྐར་ནས་དལ་བའི་རྒྱུ་བ་སྟེ་རང་རང་གི་རྐང་པ་རྣམས་ལོངས་སྤྱོད་པའི་དབང་ལས་སོ། །དེ་

ཙམ་གྱིས་ཀྱང་རྣམ་པར་དག་པ་མ་ཡིན་པས་མྱུར་བའི་དོན་དུ་ཉི་མ་ལས་དམའ་བར་རྒྱུ་བས་ཉི་མ་

ལས་བགྲོད་པ་མྱུར་བ་ཞི་གཟའ་གཉིས་ནི་རང་གི་ཡན་ལག་རྐང་འཛིན་གྱི་ལོངས་སྤྱོད་དག་ལ་ཉི་

བར་གྱིས་སྦྱངས་པས་མྱུར་རྐང་གི་ལོངས་སྤྱོད་དག་པར་འགྱུར་ལ། ཉི་མ་བས་བགྲོད་པ་བུལ་བའི་

དབང་གིས་ཉི་མ་བས་མཐོན་པོའ་ིགནས་ནས་རྒྱུ་བ་དྲག་གཟའ་གསུམ་ནི་རང་རང་གི་དལ་བ་དག་

པས་ཉི་མ་བར་པའི་དབུས་ནས་སྦྱངས་པས་མྱུར་རྐང་གི་ལོངས་སྤྱོད་དག་པར་གནས་སོ།།

ལྔ་པ་གཟའ་ལྔའི་སྐྱེས་ཁྱིམ་དག་པའི་དོན་དུ་རྒྱུ་སྐར་གྱི་བུ་ལོན་དང་ལྷག་མ་དུ་བའི་

ལོངས་སྤྱོད་དུ་བསྟན་པ་ནི། ད་ནི་གཟའ་རྣམས་ཀྱི་སྐྱེ་བའི་སྐར་མ་དག་པར་བྱ་བའི་དོན་དུ་རྒྱུ་

སྐར་གྱི་ཚོགས་གསུངས་པ་རྩ་བའི་ཚིག་དོན་ནི། ཟླ་བ་དྲུག་གིས་གཟའ་ལྔའི་ཟླ་བ་རེ་རེའི་ལོངས་

སྤྱོད་མིག་དམར་གྱི་ཆུ་ཚོད་དགུ་བཅུ། ལྷག་པ་དང་པ་སངས་ཀྱི་བརྒྱ་སོ་ལྔ་རེ་རེ། ཕུར་བུའི་བཅུ་

གཅིག །སྤེན་པའི་བཞི་རྣམས་བསྡོམས་པས་ཆུ་ཚོད་སུམ་བརྒྱ་བདུན་ཅུ་རྩ་བཞི་ལ་བསྒྱུར་བ་ཉིས་

སྟོང་ཉིས་བརྒྱ་ལྔ་བཅུ་ལས་ཀྱང་དུས་ཀྱི་འཁོར་ལོའ་ིལོ་གསུམ་གྱི་ཟླ་བ་སུམ་ཅུ་རྩ་དྲུག་པོ་ཡི་

ཆས་ཐོབ་པ་དྲུག་ཅུ་རྩ་གཉིས་པོ་དག་ཀྱང་གཟའ་ལྔ་པོ་རྣམས་ཀྱི་སྐྱེས་ཁྱིམ་གྱི་སྐར་མ་དང་གྲངས་

མཉམ་ལ་སྐྱེས་ཁྱིམ་གང་ཡིན་ལོངས་སྤྱོད་ལ་བུ་ལོན་དུ་འགྱུར་བས་འདི་ཡང་གཟའ་ལྔ་པོའ་ིལོངས་

སྤྱོད་ལ་བུ་ལོན་དུ་འགྱུར་ཞིང༌། ལྷག་མ་བཅོ་བརྒྱད་ནི་ཆུ་སྲང་དྲུག་ཅུས་བསྒྱུར་ཏེ་སོ་དྲུག་གིས་

བགོས་པས་ཆུ་སྲང་སུམ་ཅུ་ཐོབ་ལ། དེ་ནི་ཉི་མའི་རྐང་པ་དང་པོའ་ིཆུ་ཚོད་གསུམ་དང་རི་བོང་ཅན་

གྱི་རྐང་པ་དང་པོའམ་བཅུ་བཞི་པ་ཆུ་ཚོད་ལྔ་སྟེ་བརྒྱད་ལས་ཕྱེད་དང་བདུན་སྒྲ་གཅན་གྱིས་ལོངས་

སྤྱད་པའི་རྗེས་སུ་སྒྲ་གཅན་གྱིས་ལོངས་མ་སྤྱད་པའི་ཆུ་ཚོད་ཕྱེད་མུན་པ་མེད་པའི་ངོ་བོ་སྟེ། དེ་ནི་

མཇུག་རིང་1གི་ཆུ་སྲང་གི་ལོངས་སྤྱོད་དུ་སྤྲོས་ཏེ་བཤད་པའོ།།

སླར་ཡང་མཇུག་རིང་གི་ནི་ལོངས་སྤྱོད་གང་ཞིག་ཉི་མ་བས་ལྷག་པར་སྤྱོད་པ་ཉིན་ཞག་

སོ་སོའ་ིདུས་སུ་ཆུ་སྲང་གཉིས་དང་དབུགས་གསུམ་ཡོད་པ་ནི་ཟླ་བའི་ཆ་ཕྱོགས་གསུམ་གྱི་ཉིན་

ཞག་ཞེ་ལྔས་བསྒྱུར་བ་ལ་དྲུག་ཅུའི་ཆ་ཡིས་ཐོབ་པ་ཆུ་ཚོད་གཅིག་དང་ཆུ་སྲང་ང་གཉིས་དབུགས་

གསུམ་འབྱུང་བ་ནི་ཕྱོགས་གསུམ་གྱི་ཉིན་ཞག་སོ་སོའ་ིདུས་སུ་མྱུར་བར་རྒྱུ་བ་ལ་མདུན་དུ་ནོར་

དང༌། འཁྱོག་པོར་རྒྱུ་བའི་ཚེ་རྒྱབ་ཏུ་འཆར་བ་དག་ལ་ཡང་བུ་ལོན་དུ་འགྱུར་རོ། །དེས་ན་ཟླ་བ་དྲུག་

གིས་ཟླ་བའི་ལོངས་སྤྱོད་ཅེས་པ་ནི་རྟག་པའི་ལོངས་སྤྱོད་དེའི་སྟེང་དུ་སྐྱེས་ཁྱིམ་སྦྱངས་པས་དག་

པ་སྟེ། སྐབས་འདིར་དཔང་འགྱུར་ལ། གྲུབ་པའི་མཐའ་ལའོ་ཅེས་པ་ཡོད་ཅིང༌། རྒྱ་དཔེ་ལ་ཡང་དེ་

ལྟར་ཡོད་དོ་ཅེས་ཆོས་རྗེ་བུ་གསུང་ངོ་།།

འོན་ཀྱང་གདུལ་བྱའི་སེམས་ཅན་གྱི་བསམ་པའི་དབང་གིས་བྱེད་པའི་ལོངས་སྤྱོད་ལ་

ལྟོས་པས་ཉི་མ་རི་བོང་ཅན་གྱི་ཞེས་སོགས་གསུངས་སོ། །དེས་ན་མཇུག་རིང་འཆར་བའི་ཕྱོགས་

གསུམ་གྱི་ལོངས་སྤྱོད་ལ་ཡང་ཕྱོགས་གསུམ་གྱི་ཉིན་ཞག་ཞེ་ལྔ་དག་གིས་རྒྱུ་བའི་རྐང་པ་ཆུ་སྲང་

གཉིས་དང་དབུགས་གསུམ་བསྒྱུར་བ་ནི་ནས་འགྱུར་ཏེ། ཆུ་སྲང་གི་ཚོགས་དེ་ཉིད་ལ་ལྔ་བཅུ་རྩ་

དྲུག་རྐང་བཅས་ཀྱིས་བགོས་པས་ཐོབ་པ་ནི་ཆུ་ཚོད་དེ། མཇུག་རིང་ཤར་བ་ནས་ཉིན་ཞག་སོ་སོ་

ལ་འགྱུར་རོ་ཞེས་པ་ནི་དུ་བའི་ལོངས་སྤྱོད་པའི་ཚུལ་ཉིད་འབྲས་བུའམ་བྱ་བར་རིག་པར་བྱའོ། །རྭ་

འགྱུར་དུ་བྱེད་པར་རིག་པར་བྱའོ་ཞེས་འབྱུང་ལ། ཁ་ཅིག་དེ་ལྟར་བཏོན་ནས། བྱེད་པའི་རྩིས་ཀྱི་

དབང་དུ་བྱས་པའི་དུ་བའི་ལོངས་སྤྱོད་དུ་རིག་པར་བྱའོ་ཞེས་འཆད་དོ། །གང་ཞིག་ཅེས་སོགས་ནི། 

1  ཞོལ། ཤོག ༤༦༡ བ ༦། གཙང་། ཤོག ༣༡༦ བ ༣ མཇུག་རིངས་ཀྱི་ཆུ་སྲང་ ཞོལ་གཙང་གཉིས་སུ་མཇུག་རིངས་ཀྱི་ཞེས་

ཡང་འཇུག་གསལ།

གོང་དུ་ཇི་སྐད་བཤད་པའི་ཚུལ་གྱིས་ཉི་ཟླའི་རྐང་པའི་རྗེས་སུ་སྒྲ་གཅན་གྱིས་ལོངས་མ་སྤྱད་པའི་

ཆུ་ཚོད་ཕྱེད་པོ་དེ་མཇུག་རིང་གི་ཞག་རེའི་ཆུ་ཚོད་བཞིའི་སྟེང་དུ་ལྷག་པར་སྤྱོད་པའི་ཆུ་སྲང་གི་

ལོངས་སྤྱོད་ཡིན་ཞེས་སེམས་ཅན་སྨིན་པའི་ཆེད་དུ་གསུངས་པ་མའི་ལ་དུའི་ཚིག་གོ་ཞེས་བྱ་བའི་

དོན་ཏོ། །ངེས་པར་ནི་ཉི་མས་གང་སྤྱད་ཀྱི་སྟེང་དུ་ཆུ་སྲང་གཉིས་དང་དབུགས་གསུམ་ལོ་གསུམ་

གྱི་བར་ལ་ནོར་རམ་བུ་ལོན་དུ་འགྱུར་རོ། །རྩ་བར་སླར་ཡང་ཞེས་པ་མན་ཆད་ཀྱིས་བསྟན་པ་ལྟར། 

དེ་ནས་ལོ་གསུམ་གྱི་རིང་ལ་ཉི་མ་ལས་ལྷག་པར་སྤྱོད་པའི་ཆུ་སྲང་གཉིས་དང་དབུགས་གསུམ་པོ་

དེ་ཕྱོགས་གསུམ་གྱི་ཞག་ཞེ་ལྔས་བསྒྱུར་ཏེ་དྲུག་ཅུས་བགོས་པས་ཐོབ་ནོར་ཆུ་ཚོད་ང་གཅིག་དང༌། 

ལྷག་མ་ཆུ་སྲང་ལྔ་བཅུ་ང་གཉིས་དང་དབུགས་གསུམ་འབྱུང་སྟེ། དེས་ཕྱོགས་གསུམ་གྱི་བར་ལ་

ནོར་རམ་བུ་ལོན་དུ་འགྱུར་ཞེས་དགོངས་ཀྱིས་གྲུབ་པའི་མཐའ་ནི་མ་ཡིན་ནོ།།

དྲུག་པ་གཟའ་རྣམས་ཀྱི་རྒྱུ་བའི་སྟོབས་བསྟན་པ་ནི། ད་ནི་གཟའ་རྣམས་ཀྱི་རྒྱུ་བའི་

སྟོབས་གསུངས་པ་ཞེས་མཚམས་སྦྱར་ནས། དོན་དངོས་ལ་དམན་པ་ཞེས་པ་ནི་འགྲོས་ཞན་པ་

དང༌། འཁྱོག་པོར་རྒྱུ་བ་ལ་ཞུགས་པ་ནི་རིམ་མིན་གྱི་ཕྱེད་སྔ་མ་སྟེ་ལྷག་མ་དག་མཆོག་ཏུ་གོ་

སླའོ། །བདུན་པ་ཉི་ཟླའི་རྩིས་ནང་ལ་སྦྱར་བ་ལ་གཉིས། དངོས་ཀྱི་དོན་གང་ནང་ལ་སྦྱར་བྱའི་ཉི་

ཟླའི་རྐང་པ་དང༌། ཞར་བྱུང་ཟླ་བ་ལ་སྒྲ་གཅན་འཇུག་པའི་མཚན་ཉིད་བསྟན་པའོ། །དང་པོ་ནི། ད་

ནི་ཅེས་སོགས་ཏེ། ངེས་པའོ་ཅེས་པའི་བར་ནི་ནང་ལེར་ནང་ལ་སྦྱར་ནས་རྒྱས་པར་འཆད་པ་ལས་

ཤེས་དགོས་པས་འདིར་མ་བཤད་དོ།།

ཟླ་བ་དྲུག་པོ་དེ་ཡི་ནང་དུ་རྐང་པ་ལས་བྱུང་བའི་ལོངས་སྤྱོད་འགྲིབ་པ་དང་ནས། རིམ་

མིན་ལ་འཕེལ་བ་དང༌རིམ་པ་ལ་འགྲིབ་པ་སྟེ། རྒྱུ་སྐར་གྱི་འཁོར་ལོ་ཕྱེད་ཀྱི་ཕྱེད་བཞི་ཆ་དག་ལ་

ཉི་རྐང་དྲུག་དང་བཞི་དང་གཅིག་རྣམས་ཕྱེད་མར་བགོས་ཏེ་ཕྱོགས་རེ་ལ་འཆར་བའི་རྐང་པའི་

ཆུ་ཚོད་མཐའ་དག་གཅིག་ཏུ་བསྡོམས་ན་ནོར་དང་དུས་ཀྱི་གྲངས་ཏེ། དེ་ཡང་འདིར་ཉི་རྐང་ཆུ་

ཚོད་བཅུ་གཅིག་ཟླ་བ་གསུམ་གྱི་བར་དུ་སྤྱོད་པ་ལ་ཕྱོགས་དང་པོ་ལ་དྲུག་གསུམ། གཉིས་པ་ལ་

དྲུག །གསུམ་པ་ལ་བརྒྱད། བཞི་པ་ལ་བཅུ། ལྔ་པ་ལ་ཡང་བཅུ། དྲུག་པ་ལ་ཡང་བཅུ་གཅིག་སྟེ། དེ་

རྣམས་བསྡོམས་པས་བཞི་བཅུ་ནས་རིག་པར་བྱའོ། །དེ་ལྟར་འཇོག་པ་ཡང་ཕྱི་རོལ་ཏུ་ཁྱིམ་བཅུ་

གཉིས་ཀྱི་བདག་ཉིད་ཟླ་བ་བཅུ་གཉིས་པོ་རེ་རེ་ཡང་རྐང་མཚམས་བཞི་བཞིས་ཕྱེ་བས་བཞི་བཅུ་

རྩ་བརྒྱད་དུ་འགྱུར་ལ། ཟླ་བའི་ཞག་སུམ་ཅུ་པོ་རེ་རེ་ཡང་ཐུན་མཚམས་བཞི་བཞིས་ཕྱེ་བས་བརྒྱ་ཉི་

ཤར་འགྱུར་བའོ། །དེ་ཡང་ཉི་མས་ཟླ་བ་བཅུ་གཉིས་ཀྱིས་ཁྱིམ་བཅུ་གཉིས་ལོངས་སྤྱོད་ལ། ཟླ་བས་

ཟླ་བ་གཅིག་གིས་ཁྱིམ་བཅུ་གཉིས་ལ་ལོངས་སྤྱོད་པ་ཡིན་ནོ།།

གཉིས་པ་ནི། ད་ནི། ཅེས་པ་ནས་ལོངས་སྤྱོད་དེ། རྒྱུ་སྐར་གཅིག་གི་ལོངས་སྤྱོད་

དེ་ཡང་དཀྱིལ་འཁོར་ཐམས་ཅད་རིལ་པོར་འཛིན་པའི་དབང་གིས་ཉི་མ་ཁྱིམ་བཅུ་གཉིས་ཀྱི་

བདག་ཉིད་དང་ཟླ་བ་ཆ་བཅུ་དྲུག་གི་བདག་ཉིད་ཐམས་ཅད་དུ་རིལ་པོ་འཛིན་པ་ཉིད་དུ་རིག་པར་

བྱའོ། །རྣམ་དག་ཅེས་པ་ནས། དེ་སྙེད་ནི་ཐམས་ཅད་དག་ན་ཆུ་ཚོད་བཅོ་ལྔ་ཕྱེད་དག་ན་ཆུ་ཚོད་

ཕྱེད་དང་བརྒྱད་ལ་སོགས་པ་ཆ་གཅིག་གི་བཞི་ཆའི་བར་དུ་གཟའ་དང་འགྲོགས་པར་ཤེས་པར་

བྱའོ། །འདི་དག་ཀྱང་ལག་ལེན་ལ་ཇི་ལྟར་བརྩི་བའི་ཚུལ་ཞིབ་པར་ཤེས་དགོས་མོད་ཀྱི་འདིར་མ་

བྲིས་ཏེ་གཞན་དུ་ཤེས་པར་བྱའོ།།

སྒྲ་གཅན་འཁོར་བ་ལ་སོགས་པ་འདི་དག་མུ་སྟེགས་བྱེད་ཀྱི་གྲུབ་པའི་མཐའ་ལས་ཞེས་

སོགས་ཀྱིས་ནི། རྒྱུད་འདིར་ཕྱི་ནང་སྦྱར་བ་ལ་བརྟེན་ནས་སངས་རྒྱས་འཐོབ་པའི་ཐབས་ཀྱི་ཡན་

ལག་ཏུ་ཤེས་པར་བྱ་བའི་རྩིས་ཀྱི་རྣམ་གཞག་ཙམ་ཞིག་བསྟན་གྱིས། དེ་ལ་ནི་མཁོ་བའི་རྣམ་གཞག་

རྣམས་ཞིབ་པར་མ་བསྟན་པ་དང༌། རྩིས་ཀྱང་ཕྱི་རོལ་པ་དང་ཐུན་མོང་གི་རིག་པར་བསྟན་ལ། ད་ལྟ་ནི་

ཕྱི་རོལ་པ་དང་ཐུན་མོང་གི་རིག་པ་འདི་དག་ལ་མཁས་མི་མཁས་འབའ་ཞིག་གིས་དུས་ཀྱི་འཁོར་ལོ་

ལ་ལེགས་པར་ཤེས་པ་དང་མི་ཤེས་པའི་དབྱེ་བ་རྣམ་པར་འཇོག་ལ། སངས་རྒྱས་འཐོབ་པའི་ཐབས་

རྒྱུད་འདི་ལས་བསྟན་པའི་ཟབ་གནས་ལ་མཁས་པ་དང་མི་མཁས་པའི་རྣམ་དབྱེ་རྣམ་པར་དཔྱད་

པའི་ཐ་སྙད་ཙམ་ཡང་མི་སྣང་བས། བློ་དང་ལྡན་པ་དག་གིས་ཚུལ་འདི་ཁོང་དུ་ཆུད་པར་བྱས་ཏེ། 

ཁྱིམ་པ་དག་ལས་ལྟོའ་ིརྙེད་པ་གྲུབ་པ་ཙམ་ཞིག་སྙིང་པོར་འཛིན་པའི་ཁྱི་ཕག་གི་ཀུན་ཏུ་སྤྱོད་པ་དག་

གི་ངང་ཚུལ་བཏང་ནས། ཤེས་ལྡན་གྲོལ་བ་དོན་གཉེར་དག་གིས་བརྟག་པར་བྱ་བའི་དོན་གྱི་གཙོ་བོ་

གང་ཡིན་པ་དེ་ཉིད་དགེ་བའི་བཤེས་གཉེན་ཡུན་རིང་དུ་མཉེས་པར་བྱས་པའི་བཀའ་དྲིན་ལས་ཁོང་

དུ་ཆུད་པའི་སླད་དུ་འབད་པ་ཐམས་ཅད་ཀྱིས་དཀའ་བ་བརྒྱ་ཕྲག་ལྷུར་བླངས་ཏེ། ལམ་བཟང་པོའ་ི

རིགས་ཀྱི་ནུས་པ་ཡོངས་སུ་སྨིན་པས་དལ་བའི་རྟེན་ལ་སྙིང་པོ་ལོན་པར་བྱ་བའི་རིགས་སོ།།

བརྒྱད་པ་རྩིས་ཀྱི་འབྱུང་སྡུད་ནང་ལ་སྦྱར་བ་ནི། ད་ནི་ཅེས་སོགས་ཏེ། དུས་ཀྱི་འཁོར་

ལོ་ལོ་གསུམ་ཕྱོགས་གསུམ་དང་བཅས་པའི་གཟའ་རྣམས་ཀྱིས་སྔར་བཤད་པ་ལྟར་རྒྱུ་སྐར་གྱི་

འཁོར་ལོ་ཕྱེད་ལོངས་སྤྱོད་པའི་ཡུན་ལ་གཟའ་རང་རང་གི་ཉིན་ཞག་ཕྱེད་དུ་བྱས་ཏེ་བརྩིས་པས་

སྙིང་སྟོབས་རྡུལ་མུན་རེ་རེ་ལ་ལོ་སུམ་ཅུ་སོ་གཉིས་ཕྱེད་བཅས་ཟླ་བ་གསུམ་གསུམ་འབྱུང་བས། 

དེ་འདྲ་བའི་ཉིན་ཞག་ཕྱེད་དང་གཉིས་ཀྱིས་ལོ་བརྒྱ་ལོངས་སྤྱོད་དོ་ཅེས་པ་ནས། དེ་ཡིས་གཟའི་ལོ་

བརྒྱ་བསྒྱུར་བ་ལ་མིའི་ལོ་འབུམ་ཕྲག་ཉི་ཤ ་རྩ་བཞིའོ། །དེ་གནས་གཉིས་སུ་བྱས་པའི་འོག་མ་ལ་

བཅུ་ཆས་ཐོབ་པའི་སྟེང་མ་ལ་འབྲིད་པའོ། །རྩོད་ལྡན་གྱི་དུས་ཀྱི་ལོའ་ིཚད་དོ་ཞེས་བྱ་བའི་བར་གྱི་

གཞུང་དག་གི་དོན་ནི་སྔར་མདོར་བསྡུས་བརྒྱད་པར་ཞིབ་པར་བཤད་པས་ཤེས་སོ།།

འདིར་གཙོ་བོའ་ིངོས་འཛིན་ལ། མཁས་པ་དག་སྔར་སྲིད་རྩེ་པའི་དབུགས་ལ་གཙོ་བོའ་ི

དབུགས་ཞེས་བཤད་པ་ནི། སྲིད་རྩེ་པ་ལ་དབུགས་ཀྱི་འབྱུང་འཇུག་མེད་ཀྱང་མི་ལོ་ཉིས་ཁྲི་ཆིག་

སྟོང་དྲུག་བརྒྱའི་ཡུན་ཚད་ལ་སྲིད་རྩེ་པའི་དབུགས་གཅིག་ཏུ་བཏགས་ནས། དེ་འདྲ་བའི་དབུགས་

ནས་བརྩམས་ཏེ་བསྒྲེས་པའི་རང་ལོ་བརྒྱ་སྲིད་རྩེ་པའི་ཚེ་ཚད་དུ་ཐ་སྙད་མཛད་པ་གཙོ་བོ་ཆེ་བ་

ཡིན་ལ། འདིར་ནི་དུས་བཞི་ཆེན་པོ་གཅིག་ལ་འཕོ་བ་གཉིས་བྱེད་པའི་གཙོ་བོ་ཅེས་བཏགས་ནས་

གསུངས་པ་གཙོ་བོ་ཆུང་བའོ་ཞེས་བཞེད་དོ། །དེ་ལྟར་འཆད་པ་ལའང་མི་འཐད་པ་མེད་ལ། རང་གི་

ལུགས་ནི་སྔར་བརྗོད་ཟིན་ཏོ།།

ཁ་ཅིག་ན་རེ་སྲིད་རྩེ་པའི་དབུགས་རེ་ལ་མི་ལོ་ཉིས་ཁྲི་ཆིག་སྟོང་དྲུག་བརྒྱ་ཡོད་པར་

བཤད་པ་ནི་རིང་མཐའ་ལ་དགོངས་ལ། འདིར་སྲིད་རྩེ་པའི་བྱེ་བྲག་འགའ་ཞིག་ལ་དབུགས་ཀྱི་

ཚད་སྔ་མའི་བཅོ་བརྒྱད་ཆ་མི་ལོ་སྟོང་ཉིས་བརྒྱ་ལས་མེད་པ་ཡང་ཡོད་པ་གསལ་བར་བསྟན་པ་

ཡིན་ནོ། །དེས་ན་འདིའི་གཙོ་བོ་ཡང་སྲིད་རྩེ་པའི་ལྷ་ཡིན་ནོ་ཞེས་སྨྲ་བ་ཤིན་ཏུ་མི་རིགས་ཏེ། སྲིད་

རྩེ་པའི་ལྷ་ལྟ་སྨོས་ཀྱང་ཅི་དགོས། འགྲོ་བ་རིས་མཐུན་སུ་ལ་ཡང་དབུགས་ཀྱི་ཚད་མི་མཐུན་པ་

ཤིན་ཏུ་ཆེ་བ་དེ་ལྟ་བུ་ཡོད་པ་ཤེས་བྱ་ལ་མི་སྲིད་པའི་ཕྱིར་དང༌། དབུགས་ཚད་དེ་ལྟར་ན་སྲིད་རྩེ་

པའི་ལྷ་ལ་དུས་སུ་འཆི་བའི་ཚེ་ཚད་རིང་ཐུང་མི་མཐུན་པ་ཆེན་པོ་ཡང་ཡོད་པར་འགྱུར་བའི་ཕྱིར་

དང༌། འདིར་གཙོ་བོ་ཞེས་བཤད་པ་སྲིད་རྩེ་པའི་ལྷ་ཡིན་པར་གསལ་བར་བཤད་པའི་རྒྱུ་མཚན་

གང་ཡོད། གོང་དུ་སྲིད་རྩེ་པའི་ལྷ་ལ་གཙོ་བོ་ཞེས་པའི་མིང་མཛད་ལ། འདིར་ཡང་གཙོ་བོ་ཞེས་

པའི་མིང་གིས་གསུངས་པའི་ཕྱིར་སྙམ་པ་ལས་གཞན་མེད་དོ། །དེ་ལ་ཁྱབ་པ་ཡོད་ན་ནི་དོན་

མི་མཐུན་པ་གཉིས་ལ་མིང་ཐུན་མོང་བ་གཅིག་འཇུག་པ་མི་སྲིད་དགོས་པས་རིགས་པའི་ལམ་

ལས་བརྒལ་ཞིང༌། མིང་གཅིག་ལ་དོན་དུ་མ་ལ་སོགས་པར་སྔར་འགྲེལ་པ་འདི་ཉིད་དུ་རྒྱས་པར་ 

གསུངས་པ་ཐམས་ཅད་ཉམས་སོ།།

འདིར་གཙོ་བོ་ཞེས་པ་སྲིད་རྩེ་པའི་ལྷ་མ་ཡིན་པར་གསལ་བར་གོ་ནུས་ཏེ། སྔར་སྲིད་

རྩེ་པའི་ལྷ་རྣམས་ཀྱི་དབུགས་ཚད་མི་ལོ་ཉིས་ཁྲི་ཆིག་སྟོང་དྲུག་བརྒྱ་རེའི་ཡུན་ཚད་དུ་བཤད་ལ། 

འདིར་བཤད་པའི་གཙོ་བོ་ཞེས་པ་འདིའི་དབུགས་ཚད་དེ་ལས་མི་ལོའ་ིགྲངས་ཤིན་ཏུ་ཉུང་བ་ལ་

གསལ་བར་བཤད་པའི་ཕྱིར། ཞེས་བཟློག་སྟེ་སྨྲས་ན་ལན་ཅི་ཞིག་ཡོད། གཙོ་བོ་ཞེས་པ་དགོངས་

པ་ཅན་དུ་འཆད་པའང་མི་འཐད་ཅེས་སྨྲས་པའང་ཟེར་བ་ཙམ་དུ་ཟད་དེ། བཟློག་པ་ལ་གནོད་པ་

ཅན་གྱི་ཚད་མ་ཅི་ཡང་བསྟན་རྒྱུ་མེད་པའི་ཕྱིར་རོ། །ལོ་ནི་འདི་དག་རྣམས་ཀྱིས་ཞེས་སོགས་ཀྱིས་

དུས་བཞི་ཆེན་པོ་གཅིག་རྫོགས་པའི་མཐའི་གནམ་སྟོང་ལ་ནམ་གྲུའི་སྟེང་དུ་གཟའ་རྣམས་སྟོང་པ་

ལ་འཇུག་པ་དང༌། སླར་ཡང་ཞེས་སོགས་ཀྱིས་དེའི་ཕྱི་དེ་ཉིན་ནས་ངེས་པ་གསར་པ་འབྱུང་བ་

གསུངས་ཏེ། རྩོད་ལྡན་གྱི་མཇུག་དེའི་དུས་སུ་ལྷ་རྣམས་དག་དང་ཅེས་པ་ནས། རྩོད་ལྡན་རྫོགས་

པ་དེ་ནས་རྫོགས་ལྡན་གྱི་དུས་འཇུག་པར་འགྱུར་རོ།།

ད་ནི་ཚེས་ལ་སོགས་པ་གཟའི་ལོངས་སྤྱོད་ཐམས་ཅད་སྟོང་པ་ལ་གནས་པ་ན་སླར་ཡང་

བྱེད་རྩིས་དང་ངེས་པ་དྷཱུ་བ་ཀ་འབྱུང་བའི་ཚུལ་གསུངས་པ་ཞེས་པའི་མཚམས་སྦྱོར་གྱི་ཚིག་ལས་

ཀྱང༌། དེ་ནས་རྒྱུ་སྐར་རྣམས་ཀྱིས་ཞེས་སོགས་ཀྱི་ཚིགས་བཅད་འདི་རྩ་ཚིག་ཡིན་པར་ཤིན་ཏུ་

གསལ་ལ་བི་བྷུ་ཏ་ཙནྟྲའི་ཕྱག་དཔེའི་རྒྱུད་ཀྱི་རྒྱ་དཔེ་ལ་དཀྱུས་ན་ཡོད་ཅིང༌། འགྲེལ་པའི་ཕྱག་

དཔེ་ལ་ཡང་རྩ་བར་བྱས་པའི་མཆན་བུ་ཡོད་དོ་ཞེས་གསུང་བ་ལྟར་ངེས་པར་རྩ་ཚིག་ཏུ་བྱ་དགོས་

སོ། །འདི་མེད་ན་རྩ་བའི་ཚིགས་བཅད་ཀྱི་གྲངས་ཀྱང་མི་ཚང་བས་ཤོང་འགྱུར་གྱི་རྩ་བའི་ནང་དུ་

འདི་མ་བྱུང་བ་ནི་རྒྱ་དཔེ་མ་དག་པ་ལས་བསྒྱུར་བའི་སྐྱོན་དུ་མངོན་ནོ།།

༈ དེ་ལ་གཟའ་རྣམས་དུས་བཞིའི་མཐར་སྟོང་པ་ལ་འཇུག་པའི་ཚུལ་བྱེད་རྩིས་ཀྱི་དབང་

དུ་བྱས་ནས་ཇི་ལྟར་བརྩི་བའི་ཚུལ་ནི་འདི་ལྟར། དུས་བཞིའི་ལོ་གྲངས་ཇི་སྙེད་པ། །སུམ་བརྒྱ་

དྲུག་ཅུས་བསྒྱུར་བ་ལ། །གཟའ་རྣམས་རང་རང་དཀྱིལ་འཁོར་ལོ། །སུམ་བརྒྱ་དྲུག་ཅུས་བསྒྱུར་བ་

ཡིས། །ཞག་གིས་བགོས་པའི་རྙེད་པ་དོར། །ལྷག་མ་མེད་ཕྱིར་སྟོང་པར་ཞུགས། །བསིལ་ཟེར་ཅན་

ནི་སུམ་ཅུའི་ཞག །ཉི་ལྷག་པ་སངས་མཇུག་རིང་གི །ཉིན་ཞག་མཁའ་རོ་མེ་ཉིད་དེ། །མིག་དམར་ཟླ་

བ་བཅོ་བརྒྱད་དོ། །ཕུར་སྤེན་སྒྲ་གཅན་རིམ་པ་བཞིན། །ཉི་མ་མཁའ་མེ་སྐྱོན་གྱི་ལོ། །གཟའ་ཡི་བྱེད་

པའི་དཀྱིལ་འཁོར་ཡིན། །ཞེས་ཤེས་པར་བྱ་སྟེ། ཡེ་ཤེས་ལེའུའི་ཚིགས་བཅད་བརྒྱ་ལྔ་བཅུ་པ་དང་

བརྒྱ་ང་གཅིག་པས་དོན་འདི་ཉིད་བསྟན་ནོ།།

བརྩི་ཚུལ་འདི་ཉིད་ཀྱི་ལོངས་སྤྱོད་ཀྱི་གཞི་དང་འགོད་བྱེད་ཀྱི་དཀྱིལ་འཁོར་ལ་སོགས་

པ་ཐམས་ཅད་འཇིག་རྟེན་གྱི་གྲགས་པ་བརྗོད་པ་ཡིན་པས་ཕྱི་རོལ་པ་དང་བསྟུན་པའི་བྱེད་རྩིས་

ཡིན་གྱི་གྲུབ་མཐའི་རྩིས་མ་ཡིན་ཀྱང༌། གྲུབ་མཐའི་རྩིས་ལ་ཡང་ཟད་བྱེད་ཀྱི་ལོའ་ིམཐའ་དཔྱིད་

ཟླ་ར་བའི་གནམ་སྟོང་གི་མཐར་གཟའ་ཐམས་ཅད་ནམ་གྲུའི་སྟེང་དུ་འདུས་ནས་སྟོང་པ་ལ་འཇུག་

པར་ཁས་བླང་དགོས་ཀྱིས། གཞན་དུ་ན་བསྐལ་པ་འཇིག་ཁའི་དུས་བཞི་རྫོགས་པའི་མཐའི་གནམ་

སྟོང་གི་གྲུབ་མཐའི་རྩིས་ལ་ཇི་ལྟར་འབྱུང་བ་སྨྲོས་ཤིག །དུས་བཞི་རྫོགས་པའི་མཐའི་གནམ་

སྟོང་གི་ཕྱི་དེ་ཉིན་ནག་པའི་ཚེས་གཅིག་གི་ཉིན་རྩིས་ལ་གཟའ་གནས་སུ་ཐིག་ལེ་འཆར་བར་སྨྲ་

བ་དང༌། དེའི་ཚེས་གཅིག་གི་ཉིན་སྔ་མའི་དྷྲུ་བ་ནི་མེད་ལ། ཕྱི་མའི་ཚེས་གཅིག་མ་རྫོགས་པས་

ཚེས་གཅིག་གི་ཉིན་རྩིས་བྱར་མེད་ཅིང༌། ཚེས་གཅིག་རྗོགས་ནས་གཉིས་ཀྱི་ཉིན་རྩིས་བྱས་པས་

གཟའ་གནས་སུ་གཅིག་ཤར་བ་ནི་ཚེས་གཅིག་ལ་འདས་པའི་གཟའ་ཉི་མ་ཤར་བ་ཡིན་ནོ་ཞེས་བྱ་

བ་ལ་སོགས་པ་སྨྲ་བ་དག་ནི་རྩིས་ཀྱི་བྱེད་ལུགས་མི་ཤེས་པའི་གཏམ་ཡིན་ཏེ། བརྗོད་པར་བྱ་བ་ 

མང་དུ་ཡོད་ཀྱང་འདིར་མ་བྲིས་སོ།།

དགུ་པ་ལྔ་བསྡུས་ཀྱི་ཟླ་བའི་ངེས་པ་ནང་ལ་སྦྱར་བ་ལ་གསུམ། ལོ་གསུམ་ཕྱོགས་གསུམ་

ལ་སོགས་པའི་དབྱངས་ངོས་བཟུང༌། ལོ་གསུམ་གྱི་གཟའ་ཚེས་ཀྱི་ངེས་པ་ལྷ་དང་སྦྱར་ཏེ་བསྟན་

པ། ཕྱོགས་གསུམ་ཉི་མའི་ལོངས་སྤྱོད་ཀྱི་ངེས་པ་བསྟན་པའོ། །དང་པོ་ནི། ད་ནི་ཅེས་པ་ནས་

གསལ་བྱེད་སུམ་ཅུའི་ཡི་གེ་རེ་རེ་ནས་དབྱངས་བཅུ་གཉིས་བཅུ་གཉིས་ཀྱིས་ཕྱེ་བས་སུམ་བརྒྱ་

དྲུག་ཅུ། ཡོན་ཏན་དང་འཕེལ་བས་བསྒྱུར་བ་སུམ་བརྒྱ་དྲུག་ཅུ་ཡ་ཎས་བསྒྱུར་བ་སུམ་བརྒྱ་དྲུག་

ཅུ་སྟེ། དེ་ལྟར་ན་ལོ་གསུམ་ཉི་མ་དག་ལ་སྟེ་ཉིན་ཞག་སོ་སོའ་ིས་བོན་ཀ་ཡིག་ལ་སོགས་པ་དེ་

དག་ཡི་གེ་སྟོང་བརྒྱད་ཅུར་འགྱུར་རོ། །ཨ་སོགས་ཐུང་ངུ་ཞེས་སོགས་ཀྱི་ཡེ་གེ་ཞེ་ལྔ་ཕྱོགས་

གསུམ་གྱི་ཉིན་ཞག་ཞེ་ལྔའི་ས་བོན་དུ་སྟོན་པ་སྟེ་གོ་སླའོ། །ཧ་སོགས་ཏེ་ཧ་ཡ་ར་ཝ་ལ་རྣམས་

དབྱངས་རིང་ཐུང་བཅུ་གཉིས་ཀྱི་ཕྱེ་བས་ཆུ་ཚོད་དྲུག་ཅུ་རྣམས་སུ་འགྱུར་ཏེ། ཞག་གཅིག་གི་ཆུ་

ཚོད་ལྔ་ལྔའི་བདག་ཉིད་ཀྱི་དུས་སྦྱོར་བཅུ་གཉིས་ཀྱི་དབྱེ་བས་ཆུ་ཚོད་དྲུག་ཅུའི་གྲངས་སོ། །འདིར་

རྒྱུད་དུ་སུམ་འགྱུར་གང་ཡིན་དེ་དག་རྣམས་ཀྱང་སྒྲ་གཅན་གྱི་ནི་མཚན་མོ་གསུམ་ཞེས་པའི་དོན་

ནི། དབྱངས་དྲུག་ཅུ་པོ་སུམ་འགྱུར་དུ་བྱས་པ་དབྱངས་བརྒྱ་བརྒྱད་ཅུ་གང་ཡིན་པ་དེ་དག་རྣམས་

ཀྱང་སྔར་ཚིགས་བཅད་བརྒྱད་པར་བརྗོད་པའི་ཆོ་གས་ཅེས་སོགས་ཏེ། དེ་དག་སྒྲ་གཅན་གྱི་ནི་

ལོངས་སྤྱོད་མཚན་མོའ་ིཆ་ཟླ་བ་དྲུག་ལ་དུས་གསུམ་དུ་བྱས་པའི་ཞག་གྲངས་སོ། །དཔལ་ལྡན་

སོགས་ནི། སྟོང་ཆེན་ཡིག་ལྔ་ཡོན་ཏན་གསུམ་གྱི་དབྱེ་བས་སུམ་འགྱུར་དུ་བྱས་པའི་ཆུ་ཚོད་བཅོ་

ལྔ་ནི། སྒྲ་གཅན་གྱི་དུས་གཅིག་གི་ལོངས་སྤྱོད་དེ་ནང་དུ་སྲོག་གི་རླུང་གི་དུས་སྦྱོར་གསུམ་དུ་ 

འགྱུར་རོ་ཞེས་བྱ་བ་ནི་ངེས་པའོ།།

གཉིས་པ་ལོ་གསུམ་གྱི་གཟའ་ཚེས་ཀྱི་ངེས་པ་ལྷ་དང་སྦྱར་ཏེ་བསྟན་པ་ནི། ལོ་བརྒྱའི་ཡེ་

ཤེས་ཆ་དཀྱིལ་འཁོར་དུ་ལྷ་གྲངས་དང་ཕྱི་རོལ་ཏུ་ལྔ་བསྡུས་ལ་སྦྱར་ནས་སྟོན་པ་སྟེ། དེ་ཡང་འབྱུང་

བ་སོགས་ནི། ཕྱོགས་གསུམ་གྱི་ཞག་གྲངས་བཅད་པའི་ལྷག་ལོ་གསུམ་གྱི་ཞག་སྟོང་བརྒྱད་ཅུ་ལ་

བདུན་གྱིས་བགོས་པའི་ཐོབ་ནོར་བརྒྱ་ལྔ་བཅུ་ང་བཞི། ལྷག་མ་གཉིས་ལས་པ་གཙོ་བོ་ཡབ་ཡུམ་

སྟེ་ང་དྲུག་པོ་དེ་ནི་ལྷ་གཙོ་ཆེ་ཤོས་རྣམས་བསྡུས་པའི་དུས་ཀྱི་འཁོར་ལོའ་ིདཀྱིལ་འཁོར་གྱི་པདྨ་

གདན་ཅན་གྱི་ལྷའི་གྲངས་སུ་འགྱུར་རོ།།

དེ་ལྔ་བསྡུས་ལ་སྦྱར་ན། བརྒྱ་དང་ལྔ་བཅུ་རྩ་དྲུག་པོ་དེ་ཉིད་ཟླ་བ་གཅིག་གི་ངེས་པ་སྟེ་དྷྲུ་

བ་ཀ་ལ་བསྲེ་བའི་ཟླ་བ་ངེས་པ་དང༌། གཟའ་གཅིག་ནི་ཆུ་ཚོད་དྲུག་ཅུ་དང༌། གཟར་མ་ལོངས་པའི་

ལྷག་མ་ཆུ་ཚོད་སུམ་ཅུ་རྩ་གཉིས་དང༌། ཚོགས་ཀྱི་དྷྲུ་བ་ལ་གཉིས་ཡོད་པ་རབ་ཏུ་བསྲེས་ནས། 

ཆུ་ཚོད་དགུ་བཅུ་གོ་བཞིར་འགྱུར་ཞིང༌། ཚེས་སུ་གཅིག་དང་རྒྱུ་བའི་རྐང་པ་དང་པོའ་ིཆུ་ཚོད་

རྣམས་བསྡོམས་པས་གྲངས་བརྒྱའོ། །དེའི་སྟེང་དུ་དུས་ཀྱི་འཁོར་ལོ་ལོ་གསུམ་གྱི་ལོངས་སྤྱོད་

སྟོང་བརྒྱད་ཅུ་དག་པ་1ལས་བདུན་གྱིས་རྣམ་པར་ཕྱེ་བའི་ནོར་གྱི་བརྒྱ་ནི་གཟའི་ངེས་པ་གོང་དུ་

སོང་ཟིན་པས་བོར་ཏེ། ནོར་ལྷག་མ་ལྔ་བཅུ་རྩ་བཞི་དང༌། བདུན་གྱིས་བགོས་པའི་ལྷག་མ་གཉིས་

བསྡོམས་པས་ལྔ་བཅུ་རྩ་དྲུག་དག་ནི་གཟའི་རྐང་པར་འགྱུར་རོ། །ཡང་བདུན་གྱི་བགོས་པའི་ནོར་

བརྒྱ་ང་བཞི་པོ་དེ་དག་ལས་ཟླ་བ་གཅིག་གི་གཟའི་ངེས་པ་ལ་གཟའ་གཅིག་ནི་ལྷ་མོ་དྲུག་ཅུ་སོགས་

སོ། །དེ་དག་བཅད་པའི་ལྷག་མ་ཆུ་ཚོད་དྲུག་ཅུ་རྩ་གཉིས་ལས། ཐུབ་པ་སྟེ་བདུན་ནོར་ཏེ་བརྒྱད་

ཀྱིས་བསྒྱུར་བ་ལྔ་བཅུ་རྩ་དྲུག་གི་གྲངས་ཀྱི་ལྷ་མོ་རྣམས་དང་ཚོགས་ཀྱི་གནས་སུ་ཚོགས་གཉིས་

ནི་ལྷ་མོ་གཉིས་སུ་འགྱུར་ཏེ། ཆུ་ཚོད་ལྔ་བཅུ་རྩ་དྲུག་ལ་ཉེར་བརྒྱད་ཀྱིས་བགོས་པས་ཐོབ་ནོར་

གཉིས་འབྱུང་བའི་ཕྱིར་རོ། །དེ་ནས་ལྷག་མ་དྲུག་འབྱུང་བ་ནི་ཉིན་རེའི་ངེས་པ་ཚོལ་བ་ན་གཟར་

ཚེས་སྦྱིན་ཆུ་ཚོད་དུ་དོར་བ་ལས། འདིར་ཚེས་གཅིག་གི་ངེས་པ་ལ་ཚེས་སྦྱིན་པ་དག་ནི་ལྷ་མོ་

གཅིག་ཏུ་འགྱུར་ཞིང༌། ཟླ་བའི་རྐང་པ་དང་པོ་ཆུ་ཚོད་ལྔ་ནི་ལྷ་མོ་ལྔར་འགྱུར་ཏེ། ལྔ་པོ་གཅིག་དང་ 

བཅས་པའི་དྲུག་གིས་སོ།།

གསུམ་པ་ཕྱོགས་གསུམ་ཉི་མའི་ལོངས་སྤྱོད་ཀྱི་ངེས་པ་བསྟན་པ་ནི། ཟླ་བའི་ཕྱོགས་

གསུམ་ཅེས་པ་ནས་ཉི་མའི་ཁྱིམ་ཟླ་གཅིག་གི་ལོངས་སྤྱོད་ལ་ནི་རབ་ཏུ་གྲགས་སོ། །དྲུག་ཅུས་

ཞེས་པ་ནས་ཉི་མའི་ཉིན་ཞག་དང་པོ་ལ་སྤྱོད་པའི་ཚེས་གཅིག་ལ་བཞི་ཡིས་བསྒྱུར་བའི་ཆུ་ཚོད་

བཞི། ཆུ་སྲང་ཉེར་གཉིས་ལ་སོགས་པ་དང་ལྡན་པའི་དབང་ཕྱུག་ཆུ་ཚོད་དེ་ཟླ་བ་གཅིག་གི་ཆུ་སྲང་

བསྡོམས་པས་ཆུ་ཚོད་བཅུ་གཅིག་ཏུ་གྱུར་པ་དང་བསྡོམས་པས་ཆུ་ཚོད་བཅོ་ལྔ་གོང་གི་ཆུ་ཚོད་

བརྒྱ་ཉི་ཤ ་པོའ་ིགནས་སུ་སྦྱིན་པར་འགྱུར་ཏེ། དེས་ཉི་མའི་ཁྱིམ་ཟླ་གཅིག་གི་ལོངས་སྤྱོད་ཆུ་ཚོད་

བརྒྱ་སོ་ལྔའི་གྲངས་སུ་འགྱུར་རོ། །དེ་ལྟར་ཉི་མའི་ཆ་ཟླ་བ་ལ་སྦྱར་ཟླ་བའི་ཆ་ཉི་མ་ལ་སྦྱར་བས་

ཀྱང་ཐབས་ཤེས་དབྱེར་མེད་མཚོན་ནོ་ཞེས་བླ་མ་དག་འཆད་དོ།།

གསུམ་པ་རྩིས་ཕྱི་ནང་གཞན་གསུམ་སྦྱོར་ཚུལ་སོགས་གཞན་གྱི་སྤྱོད་ཡུལ་མ་ཡིན་

1  ཞོལ། ཤོག ༤༦༦ བ ༦། གཙང་། ཤོག ༣༡༩ བ ༧ དག་ལས་

པར་བསྟན་པ་ནི། དེ་ལྟར་དཔལ་ལྡན་དུས་ཀྱི་འཁོར་ལོ་ལོ་གསུམ་ཕྱོགས་གསུམ་གྱི་ལོངས་སྤྱོད་

གཟའི་ཚོགས་དང་བཅས་པ་འདི་དག་ཅེས་པ་ལ་སོགས་པ་སྔར་བརྗོད་པའི་རིམ་པས་ཕྱི་འཇིག་

རྟེན་དང༌ནང་ལུས་དང༌གཞན་དཀྱིལ་འཁོར་སོགས་ལ་དབྱེར་མེད་པར་ཏེ། ཇི་ལྟར་ཕྱི་རོལ་དེ་

བཞིན་ནང་དང་གཞན་ལ་ཡང་ཆོས་མཐུན་པར་བསྡུས་པ་འཇིག་པ་དང་ནི་སྤྲོ་བ་སྐྱེད་པའི་སླད་དུ་

སྲིད་པ་གསུམ་ནས་གནས་དེར་གནས་སོ། །ཉི་མ་ནས་བོད་པའོ་དུས་ཀྱི་གཟུགས་ནི་ཕྱི་རོལ་གྱི་

གཟའ་རྣམས་རང་རང་གི་ལོངས་སྤྱོད་ལ་ལོངས་སྤྱོད་ཚུལ་ལ་སོགས་པའི་རང་བཞིན་ནི་ཅེས་པ་

སྟེ། གཟུགས་དང་རང་བཞིན་ལ་སྐད་དོད་ཐུན་མོང་བ་ཡོད་ཀྱང་འདིར་གཟུགས་ཞེས་པ་གཉིས་རང་

བཞིན་དུ་བྱ་དགོས་སོ། །སྲོག་སྟེ་ནང་ལུས་ཀྱི་རླུང་ཇི་ལྟར་རྒྱུ་བ་དང་ཆོས་མཐུན་པའི་རང་བཞིན་

གྱིས་སོ། །ཤེས་རབ་ཐབས་ཀྱི་རབ་དབྱེ་ནི་ཕྱི་རུ་ཉིན་མོ་དང་མཚན་མོའ་ིདབྱེ་བ་དང་ནང་དུ་གཡོན་

དང་གཡས་ལ་ཟླ་བ་དང་ཉི་མའི་དབྱེ་བ་དང༌། ལ་སོགས་པ་གཞན་དཀྱིལ་འཁོར་ལ་ལྷ་ཡབ་ཡུམ་

ལ་སོགས་པའོ། །དེ་དག་གི་ས་བོན་གྱི་ཡི་གེར་ཡང་མཉམ་དང་སོགས་རིང་པོ་ཤེས་རབ་དང་ཐུང་

ངུ་ཐབས་དང༌། མྱུར་འཁྱོག་ལ་སོགས་པའི་རྒྱུ་བ་བཞི་ཡི་དབྱེ་བས་རྣམ་པར་གནས་སོ།།

དེ་ལྟར་ཕྱི་ནང་གཞན་གསུམ་སྦྱོར་བ་དང། དེའི་དགོས་པ་དང་བཅས་པ་རྣམས་གཞན་གྱི་

སྤྱོད་ཡུལ་མ་ཡིན་པར་བསྟན་པ་ནི། ཆགས་བྲལ་ཉན་རང་དང་ནི་ཐུབ་མཆོག་ཕྱི་རོལ་པའི་དྲང་སྲོང་

གི་རིགས་དང་ཚངས་དང་ཅེས་པ་དང༌། དེ་ལྟར་སྔར་བརྗོད་པ་ཕྱི་ནང་གཞན་གསུམ་སྦྱོར་བའི་ཆོ་

གས་ཚངས་པ་ལ་སོགས་པ་འདི་དག་གིས་ཤེས་པ་མ་ཡིན་པའི་དོན་དེ་ཉིད་ཇི་ལྟར་ཕྱག་ན་རྡོ་རྗེ་ཟླ་

བ་བཟང་པོ་ལ་རབ་ཏུ་བསྟན་པ་བཞིན་དུ་འདིར་ཡང་མདོར་བསྡུས་པས་རབ་ཏུ་བསྟན་ནོ།།

ཟླ་བཟང་ལ་སུ་ཞིག་གིས་བསྟན་ན། བཅོམ་ལྡན་འདས་དུས་ཀྱི་འཁོར་ལོ་སྐུ་ཀུན་རྫོབ་

རྣམ་པ་ཐམས་ཅད་ཀྱི་མཆོག་དང་ལྡན་པའི་སྟོང་པ་ཉིད་ཀྱི་ཚུལ་གྱིས་རྣམ་པར་གནས་པ། ཐུགས་

མཆོག་ཏུ་མི་འགྱུར་བའི་བདེ་བ་ཆེན་པོ་ལྷན་ཅིག་སྐྱེས་པའི་ཡེ་ཤེས་ཆོས་ཉིད་དེ་བཞིན་ཉིད་དང་

ཆུ་ལ་ཆུ་བཞག་བཞིན་དབྱེར་མི་ཕྱེད་པར་གྱུར་པའི་ཆོས་ཉིད་དེའི་སྤྱིའི་མཚན་ཉིད་རང་བཞིན་རྣམ་

དག་གི་ཆ་ནས་ཁྱབ་པར་བྱ་བ་བརྟན་པ་དང་གཡོ་བའི་དངོས་པོ་ཐམས་ཅད་ལ་ངོ་བོ་དབྱེར་མེད་

པའི་གནས་ལུགས་ཀྱི་ཚུལ་གྱིས་ཁྱབ་པར་བྱེད་པ། ཡང་དག་པར་རྫོགས་པའི་སངས་རྒྱས་བཅོམ་

ལྡན་འདས་ཐམས་ཅད་མཁྱེན་པ། འཇིག་རྟེན་ཀུན་རྫོབ་དམིགས་བཅས་སྟོང་གཟུགས་ཀྱི་སྐུ་དང༌། 

འཇིག་རྟེན་ལས་འདས་པའི་དོན་དམ་པ་དམིགས་མེད་བདེ་བ་ཆེན་པོའ་ིཐུགས་དབྱེར་མི་ཕྱེད་པའི་

ངོ་བོ་ཉིད་ཀྱིས་སོ། །ཞེས་པས་ནི་སྔར་བཤད་པའི་རྩིས་ཕྱི་ནང་གཞན་གསུམ་སྦྱོར་ཚུལ་སོགས་

བསྟན་པའི་དགོས་པའང་ཐོབ་བྱ་འདི་འདྲ་བ་ཞིག་གི་ཆེད་དུ་ཡིན་པར་དོན་གྱིས་བསྟན་ནོ།།

དེས་བསྟན་པ་བཞིན་དུ་འདིར་སྟོན་པ་པོ་སུ་ཞིག་གིས་ན། མིའི་དབང་པོ་འཇམ་དཔལ་

གྲགས་པ་བདག་གིས་ཀྱང་ངོ་། །གདུལ་བྱ་གང་ལ་ན། ཉི་མའི་ཤིང་རྟ་ཁྱོད་ལའོ། །གང་བསྟན་ན། 

དྲང་དོན་དང་ངེས་དོན་གྱི་བཅོམ་ལྡན་འདས་དུས་ཀྱི་འཁོར་ལོ་དེ་ཉིད་དོ། །ཚིགས་བཅད་འདི་རྒྱུད་

ཀྱི་ཚིག་མ་ཡིན་པར་བླ་མ་ཁ་ཅིག་འཆད་པ་ལེགས་པ་ཡིན་ཏེ། ཟླ་བཟང་ལ་བོད་པའི་དོད་ཉི་མའི་

ཤིང་རྟ་ལ་བོད་པའི་ཕྱིར་དང༌། འཇམ་དཔལ་གྲགས་པ་རང་ཉིད་ཀྱི་གསུང་དུ་འགྲེལ་པས་དངོས་

སུ་བཤད་པའི་ཕྱིར་རོ། །བཅོམ་ལྡན་འདས་དུས་ཀྱི་འཁོར་ལོ་ཀུན་རྫོབ་ཀྱི་ཚུལ་གྱིས་ཞེས་པ་ནས་

ཁྱབ་པར་བྱེད་པའི་བར་སྟོན་པ་པོ་ལ་མི་སྦྱོར་བར་བསྟན་བྱའི་ཆོས་ཀྱི་ཁྱད་པར་དུ་སྦྱོར་ན། དུས་

འཁོར་ལ་ཕྱི་ནང་གཞན་གསུམ་དུ་ཕྱེ་བའི་གཞན་ལ་དྲང་དོན་དཀྱིལ་འཁོར་གྱི་ལྷ་དང་སྦྱར་བ་དང་

ངེས་དོན་རྫོགས་རིམ་གྱི་ཡེ་ཤེས་ཀྱི་སྐུ་དང་སྦྱར་བ་གཉིས་སུ་ཡོད་པའི་ཕྱི་མའི་དབང་དུ་བྱས་ནས། 

སྔ་མ་རྣམས་བསྟན་པ་ཐོབ་བྱ་འདིའི་ཆེད་དུ་ཡིན་པ་ལ་བཤད་པར་བྱའོ།།

འདིར་ཁ་ཅིག་ཕྱི་དང་ལུས་ལ་དབྱེར་མེད་པ་ཆོས་ཅན་ཕྱི་ནང་དང་ཆོས་ཉིད་ངོ་བོ་ཐ་དད་

པའི་འབྲུ་གནོན་བྱས་པས་ནི་སྨྲས་པ་ཙམ་ནས་རང་ཉིད་རྫོགས་པར་བསྟན་ལ། སྲོག་གི་གཟུགས་

ཞེས་པ་བཅོམ་ལྡན་འདས་དུས་ཀྱི་འཁོར་ལོ་ཆོས་དབྱིངས་དེ་ཉིད་སེམས་ཅན་མ་དག་པ་ལ་སྲོག་

རླུང་གི་རྣམ་པར་སྣང་བ་ལ་འཆད་པ་དང༌། དང་པོའ་ིསངས་རྒྱས་བདེ་གཤེགས་སྙིང་པོ་བཅོམ་

ལྡན་འདས་དུས་ཀྱི་འཁོར་ལོ་བདེན་གྲུབ་རྟག་པ་དེ་ཉིད་སེམས་ཅན་ལ་བརྟན་གཡོའ་ིཀུན་རྫོབ་ཀྱི་

རྣམ་པར་སྣང་བས་ཀུན་རྫོབ་ཀྱི་ཚུལ་གྱིས་རྣམ་པར་གནས་པ་ཞེས་ཟེར་བ་ནི། མུ་སྟེགས་རིག་བྱེད་

གསང་བའི་མཐར་སྨྲ་བ་དང༌། དྲང་སྲོང་ཆེན་པོ་ཉི་མའི་མདོག་ཅན་ཞེས་བྱ་བའི་ཀུན་མཁྱེན་རྟག་པ་

བདེན་གྲུབ་བརྟན་གཡོ་ཐམས་ཅད་ལ་ཁྱབ་ནས་སེམས་ཅན་རྣམས་ལ་བརྟན་གཡོའ་ིརྣམ་པར་སྣང་

བར་འདོད་པ་དང་ཁྱད་པར་བརྗོད་པར་བྱ་བ་གཞན་ཅི་ཡང་མེད་ཀྱི། དྲང་སྲོང་ཉི་མའི་མདོག་ཅན་ལ་

བདེ་གཤེགས་སྙིང་པོ་དང་དུས་ཀྱི་འཁོར་ལོ་ཞེས་མིང་བརྗེས་ནས་བསྙད་པ་ཙམ་དུ་ཟད་དོ།།

ལྔ་པ་མདོར་བསྡུས་ཀྱི་མཚན་བསྟན་པ་ནི། དཔལ་ལྡན་དང་པོའ་ིསངས་རྒྱས་ལས་ཞེས་

སོགས་སོ། །སྨྲས་པ། མཁས་མཆོག་སྔ་མའི་ལེགས་བཤད་ཟླ་ཟེར་གང་ལ་རེག་པའི་ཀུནྡའི་

ཚལ། །སླར་ཡང་དབྱེ་ཕྱིར་ངལ་བ་མ་བྱས་ལོག་པར་རྟོག་པའི་མུན་སེལ་ཅིང༌། །ཚིག་དོན་པདྨོ་

ཟུམ་པར་གནས་གང་རྣམ་པར་འབྱེད་ལ་ཁོ་བོ་ཡི། །ལེགས་བཤད་ཉིན་བྱེད་དེང་འདིར་ཤར་

བས་བློ་གསལ་བུང་བའི་དགའ་སྟོན་བྱས། །བཅོམ་ལྡན་འདས་དུས་ཀྱི་འཁོར་ལོ་མཆོག་གི་དང་

པོའ་ིསངས་རྒྱས་ཀྱི་རྩ་བའི་རྒྱུད་ལས་ཕྱུང་བ་བསྡུས་པའི་རྒྱུད་ཀྱི་རྒྱས་འགྲེལ་དྲི་མ་མེད་པའི་

འོད་ཀྱི་རྒྱ་ཆེར་བཤད་པ་དེ་ཁོ་ན་ཉིད་སྣང་བར་བྱེད་པ་ཞེས་བྱ་བ་ལས་མདོར་བསྡུས་དགུ་པའི་ 

རྣམ་པར་བཤད་པའོ།། །།

༈ གང་གི་ཐུགས་རྗེས་བརླན་པའི་སྤྱན་གྱི་ཟུར། །རེག་པས་སྙིང་གི་མུན་སེལ་བླ་མ་

དང༌། །དབྱེར་མེད་དཔལ་ལྡན་དུས་ཀྱི་འཁོར་ལོ་ལ། །ཡན་ལག་མཆོག་གིས་སླར་ཡང་ཕྱག་བྱས་

ནས། །རྒྱལ་སྲས་དཔའ་བོ་ས་སྐྱོང་ཚུལ་བཟུང་སྟེ། །སྣ་ཚོགས་ཐབས་ཀྱིས་འཇིག་རྟེན་དོན་བསྒྲུབ་

ཅིང༌། །དམ་ཆོས་རྒྱལ་སྲིད་བསྲུང་སླད་གསུངས་པ་འདི། །མདོར་བསྡུས་ཙམ་དུ་འདིར་ནི་དབྱེ་བར་བྱ།།

བཞི་པ་གདུག་པ་ཅན་གཞོམ་པ་དང་རང་གནས་བསྲུང་བའི་དོན་དུ་དབྱངས་འཆར་དང་

འཕྲུལ་འཁོར་གྱི་མདོར་བསྡུས་བཤད་པ་ལ་གསུམ། དུས་ཀྱི་སྒོ་ནས་སྐར་རྩིས་ཀྱིས་འབྲས་བུ་དགེ་

མི་དགེ་བརྟག་པ་དབྱངས་འཆར་བ་ལ་སོགས་པའི་ངོ་བོ་ཉིད་ཀྱིས་གནས་པ། ཕྱོགས་ཀྱི་སྒོ་ནས་

སྐར་རྩིས་ཀྱིས་འབྲས་བུ་དགེ་མེ་དགེ་བརྟག་པ་སྒྲ་གཅན་ལ་སོགས་པ་སའི་སྟོབས་ཀྱི་ངོ་བོ་ཉིད་

ཀྱིས་གནས་པ། དེ་ལྟར་ཤེས་ནས་དགྲ་གནས་འཇོམས་ཤིང་རང་གནས་བསྲུང་བའི་འཕྲུལ་འཁོར་

གྱི་ངོ་བོ་ཉིད་ཀྱིས་གནས་པའོ། །དང་པོ་ལ་གསུམ། དབྱངས་འཆར་ནུབ་ཀྱི་སྒོ་ནས་དགེ་མི་དགེ་

བརྟག་པ། འདྲི་བའི་དུས་སུ་སྣ་ལ་འཆར་བའི་སྒོ་ནས་དགེ་མི་དགེ་བརྟག་པ། དྲིས་པའི་དབྱངས་ཀྱི་

སྒོ་ནས་དང༌། ལོ་ལ་སོགས་པའི་ཁྱད་པར་ལས་དུས་སྦྱོར་གྱི་ཁྱད་པར་གྱི་སྒོ་ནས་དང༌། འདྲི་བའི་

དུས་ཀྱི་དབུགས་འབྱུང་འཇུག་གི་སྒོ་ནས་དང༌། དུས་སྦྱོར་གྱི་སྦྱོར་བའི་སྒོ་ནས་དང༌། སྐར་མའི་

སྟོབས་ཀྱི་སྒོ་ནས་དང༌། གདེངས་ཅན་གྱི་འཁོར་ལོའ་ིསྒོ་ནས་དང༌། ཚེའི་གནས་སྐབས་ཀྱི་སྒོ་ནས་

དང༌། རྟེན་འབྲེལ་གྱི་སྒོ་ནས་དགེ་མི་དགེ་བརྟག་པའོ། །དང་པོ་ལ་གསུམ། དབྱངས་ལྔའི་འཆར་

ཚུལ་དང༌། དབྱངས་སུམ་ཅུའི་འཆར་ཚུལ་དང༌། དབྱངས་དྲུག་ཅུའི་འཆར་ཚུལ་ལོ། །དང་པོ་ལ་

གསུམ། དབྱངས་ལྔའི་རང་བཞིན་ངོས་བཟུང་བ་དང༌། ཚེས་ལ་དབྱངས་འཆར་ཚུལ་དང༌། ཕྱོགས་

ལ་སོགས་པ་ལ་འཆར་ཚུལ་ལོ། །དང་པོ་ནི། ད་ནི་ཅེས་པ་ནས་ལ་སོགས་པའོའ་ིབར་ནི་སྤྱིའི་

མཚམས་སྦྱོར་རོ། །དབྱངས་གང་དག་གི་ནས་ཞེས་པ་ནི་ཨ་ན་ཅེས་པས་ཨ་ཨི་ཨུ་གསུམ་དང༌། 

རྀ་ཀ་ཅེས་པས་རྀ་ལྀ་གཉིས་བསྟན་པ་ལྟ་བུ་ཚན་ཚན་སོ་སོར་བརྗོད་པ་གཟུང་བའི་ཕྱིར་བྱས་པ། 

ཨེ་ཨོ་ཙ་ཞེས་པ་ནི་སྒྲ་པའི་ལུགས་ཀྱིས་ཨ་ཡིག་རིང་ཐུང་གཉིས་ཀྱི་ཕ་རོལ་ཏུ་ཨི་ཡིག་རིང་ཐུང་

གཉིས་བྱུང་ན་ཨ་ཡིག་གཉིས་ཨེ་དང༌། ཨ་ཡིག་རིང་ཐུང་གཉིས་ཀྱི་ཕ་རོལ་ཏུ་ཨུ་ཡིག་རིང་ཐུང་

གཉིས་བྱུང་ན་སྔ་མའི་ཨ་ཨོ་ཡིག་ཏུ་བཀླག་པ་ཡིན་པའི་ཕྱིར་ཏེ། དེ་ཉིད་ཨི་ཡིག་དང་ཨུ་ཡིག་དག་

གི་ཡོན་ཏན་སྦྱར་བའི་ཡི་གེ་དག་གོ།

རྒྱུད་དང་བསྟན་བཅོས་གཞན་ལས་རྀ་ལྀ་བཞི་མ་ནིང་དུ་བཤད་ཀྱང༌། རྀ་ཀའི་ཨ་ཎ་ལ་ས་

ར་ལ་དག་གོ་ཞེས་པའི་སྒྲ་མདོའ་ིཚིག་འདིས། རྀ་ལྀའ་ིམཐར་ཨ་ནས་ཎའི་བར་ཨ་ཨི་ཨུ་གང་བྱུང་

ཡང་རྀ་ར་དང་ལྀ་ལ་རུ་འགྱུར་འགྲོ་བའི་ཕྱིར་ལུགས་འདིར་རྀ་ལྀ་མ་ནིང་དུ་མི་འགྱུར་ཏེ། དེའི་རྒྱུ་

མཚན་ར་ྀཡིག་ལ་ྀཡིག་དག་ཀྱང་ཨི་ཨ་ཨུ་གསུམ་དང་ཕྲད་ན་ཡོན་ཏན་གྱི་ཡི་གེ་ར་དང་ལར་འགྱུར་

བ་དང་ལྡན་པས་ཨི་ཡིག་ལ་སོགས་པ་རྣམས་དང་ཡོན་ཏན་ཅན་དུ་ཁྱད་པར་མེད་དོ། །འདིས་

ལུགས་ཐ་དད་པར་སྟོན་གྱི་རྒྱུད་གཞན་ནས་མ་ནིང་གི་ཡི་གེར་བཤད་པ་འགོག་པ་མིན་ནོ། །དེའི་

ཕྱིར་ཨ་ཨི་ཨུ་ཎ་ཨེ་ཨོ་ཙ། ཞེས་པ་རྀ་ལྀ་བོར་བ་ནི་དབང་ཕྱུག་ལ་སོགས་པ་བྱིས་པ་རྣམས་ལ་

འཇིག་རྟེན་དུ་གྲགས་པའོ། །འདིར་རྀ་ལ་ྀགཉིས་ཀྱིས་ཡོན་ཏན་གྱི་ཡི་གེ་ར་ལ་གཉིས་དང༌། ཡ་ཎའི་

ཡི་གེར་གྱུར་པའི་ར་ལ་སྐྱེད་པར་བྱེད་པའི་ཕྱིར། ཨ་ཨི་ཨུ་ཎ་རྀ་ལྀ་ཀ་ཞེས་པར་བྱ་རིགས་ཏེ། ཨི་

ཀ་ནི་ཨ་ཙ་ལ་ཡ་ཎའོ་ཞེས་པ། ཨི་ཨུ་རྀ་ལྀ་བཞིའི་མཐར་ཨ་ནས་ཙའི་བར་གྱི་ཡི་གེ་ཨ་ཨི་ཨུ་རྀ་ལྀ་

ཨེ་ཨོ་ཨཻ་ཨཽ་གང་བྱུང་ཡང༌། ཡ་ནས་ཎའི་བར་གྱི་ཡི་གེ་ཡ་ར་ལ་ཝ་རྣམས་སུ་འགྱུར་འགྲོ་ཞེས་པའི་

སྒྲ་མདོས་རྀ་ལྀས་ར་ལ་སྐྱེད་པར་བྱེད་པའི་ཁྱད་པར་གྱི་ཕྱིར་དང༌། 



 དྲི་མེད་འོད་ཀྱི་ཁམས་ལེའི་འགྲེལ་བཤད་སྨད།118

ཨ་ཀ་ནི་ཨ་ཀ་ལ་རིང་པོའ་ོཞེས་པའི་སྒྲ་མདོས། ཨ་ནས་ཀའི་བར་གྱི་ཡེ་གེ་ཨ་ཨི་རྀ་

ཨུ་ལྀ་ལྔའི་མཐར་རང་རིགས་ཀྱི་དབྱངས་བྱུང་ན་སྔ་མ་དབྱངས་རིང་པོར་འགྱུར་བར་བསྟན་པས་

ཤེས་པར་བྱེད་པའི་ཕྱིར་རོ། །དང་པོར་དབྱངས་ལྔ་གང་ཡིན་པ་དེ་དག་ཡི་གེ་གཞན་དང་ཕྲད་པའི་

དབང་གིས་ཨ་སོགས་སུ་འགྱུར་བའི་རྣམ་འགྱུར་གྱི་ཡི་གེ་མ་ཡིན་གྱི། ཡི་གེ་གཞན་དང་ཕྲད་པ་ལ་

མ་ལྟོས་པར་རང་ཉིད་ཨ་ཨི་རྀ་ཨུ་ལྀར་འབྱུང་བའམ་སྐྱེས་པས་རང་བྱུང་དུ་ལུང་བསྟན་པའམ་བརྡ་

སྤྲོད་པར་བྱེད་པས་མཉམ་པའམ་ཐུན་མོང་བའི་ངོ་བོ་སྟེ། དེ་དག་ཀྱང་ཅེས་སོགས་ལ་ལུང་སྟོན་པ་

ནི་སྒྲའི་བསྟན་བཅོས་ཡིན་ལ་ལྷག་མ་གོ་སླའོ།།

གཉིས་པ་ཚེས་ལ་དབྱངས་འཆར་ཚུལ་ལ་གཉིས་ལས། དང་པོ་ཚེས་གྲངས་གང་ལ་

འཆར་བ་ནི། དབྱངས་ལྔ་པོ་དེ་དག་ཅེས་སོགས་སོ། །གཉིས་པ་དེ་ལྟར་ཤར་བ་ལ་གཟའི་སྒོ་ནས་

ཤིས་མི་ཤིས་བརྟག་པ་ནི། གལ་ཏེ་ཅེས་པ་ནས་རེས་གཟའ་དག་ཡོད་པར་མ་གྱུར་ན་དེའི་ཚེས་དེ་

ལ་དབྱངས་དེ་ཤིས་པ་འཆར་བར་འགྱུར་རོ། །རྣམ་པ་གཞན་དུ་ན་ཅེས་པ་ནས་འབྲས་བུ་དེ་ཉིད་

དབྱངས་འཆར་བའི་མཚན་མས་ཤེས་པར་བྱའོ། །གསུམ་པ་ཕྱོགས་ལ་སོགས་པ་ལ་འཆར་ཚུལ་

ལ་དྲུག་ལས། དང་པོ་དབྱངས་ལྔ་ཕྱོགས་ལ་སོགས་པ་ལ་འཆར་ཚུལ་མདོར་བསྟན་པ་ནི། དེ་ལྟར་

སོགས་སོ། །གཉིས་པ་ཕྱོགས་ལ་འཆར་ཚུལ་ནི། འདིར་ནག་པ་ལ་སོགས་པ་ཅེས་པ་ནས་ཕྱོགས་

ཏེ་ཟླ་ཕྱེད་ལ་འཆར་བའི་ཡུལ་ལ་ཡང་ཉིན་ཞག་བཅུ་གཉིས་ལ་དབྱངས་རེ་འཆར་བའི་དབྱེ་བས་

ཕྱོགས་གཅིག་ལ་དབྱངས་གཅིག་དང་བཞི་ཆ་རེ་འཆར་བའི་དབྱེ་བ་ཤེས་པར་བྱའོ། །གསུམ་པ་ཟླ་

བ་ལ་འཆར་ཚུལ་ནི། དེ་བཞིན་དུ་ལོའ་ིཉིན་ཞག་སུམ་བརྒྱ་དྲུག་ཅུ་ལ་དབྱངས་ལྔ་པོ་འདི་ལན་ཅིག་

རྫོགས་པར་འཆར་བ་ལས་ཉིན་ཞག་བདུན་ཅུ་རྩ་གཉིས་ཀྱི་དབང་གིས་ཞེས་སོགས་སོ།།

བཞི་པ་བགྲོད་པ་ལ་འཆར་ཚུལ་ནི། དེ་བཞིན་དུ་ཞེས་སོགས་སོ། །ལྔ་པ་ལོ་དང་ལོ་དྲུག་

ཅུ་ལ་འཆར་ཚུལ་ནི། རབ་བྱུང་ལ་སོགས་པའི་ལོ་བཅུ་གཉིས་བཅུ་གཉིས་ལ་དབྱངས་རེ་རེ་འཆར་

བ་ནི་ཅེས་པ་ནས་དེ་བཞིན་དུ་ལོ་གཅིག་ལ་སོགས་པ་རྣམས་ལ་དབྱངས་ལྔ་ཐེབས་རེ་རྫོགས་ཚུལ་

སོགས་ཀྱང་ཤེས་པར་བྱའོ། །དྲུག་པ་ཕྱོགས་ལ་སོགས་པ་སོ་སོ་གནས་སྐབས་ལྔ་ལྔར་ཕྱེ་བའི་སྒོ་

ནས་དེ་དག་ལ་འཆར་བའི་ཡི་གེ་རྣམས་ཀྱང་གནས་སྐབས་ལྔ་ལྔར་དབྱེ་བ་ནི། དེ་ལྟར་དབྱངས་ནི་

ཞེས་སོགས་ཀྱིས་ཕྱོགས་དང་ལོ་ལ་སོགས་པ་དགའ་བཟང་རྒྱལ་སྟོང་རྫོགས་པའི་གནས་སྐབས་

ལྔ་ལྔར་ཕྱེ་ནས། དགའ་བ་སོགས་ཀྱི་གནས་སྐབས་དེ་དག་ལ་འཆར་བའི་ཡི་གེ་རྣམས་རིམ་བཞིན་

བྱིས་པ་གཞོན་ནུ་ལང་ཚོ་རྒན་པོ་སྨིན་པའི་གནས་སྐབས་ལྔར་འཇོག་པ་དང་ཡི་གེ་གང་དང་པོར་

ཤར་བའི་ཚེས་ལ་བྱིས་པར་གྱུར་པ་དེ་དེ་ནས་ཚེས་ལྔ་པ་རྫོགས་པར་ཤར་བ་ན་ནུབ་པར་འགྱུར་

རོ་ཞེས་འཆད་པ་ནི། དང་པོ་ལ་ནི་ཞེས་སོགས་ཏེ་གོ་སླའོ།།

གཉིས་པ་དབྱངས་སུམ་ཅུའི་འཆར་ཚུལ་ལ་བཞི་ལས། དང་པོ་དབྱངས་ལྔ་ལས་སུམ་ཅུར་

དབྱེ་བ་ནི། ཨ་སོགས་དབྱངས་ལྔ་གང་དག་ཅེས་སོགས་ཏེ། ལྔ་པོ་ཡོན་ཏན་གསུམ་གྱིས་བསྒྱུར་

བས་བཅོ་ལྔ་དེ་རེ་རེའང་དཀར་ཕྱོགས་ནག་ཕྱོགས་ཀྱི་ཐབས་ཤེས་ཀྱི་དབྱེ་བས་ཡི་གེ་རིང་ཐུང་

གཉིས་གཉིས་སུ་ཕྱེ་བ་སུམ་ཅུར་འགྱུར་བའོ།།

གཉིས་པ་དེ་ཚེས་ཞག་ལ་འཆར་ཚུལ་ནི། ཀ་སོགས་སྡེ་པའི་ཅེས་པ་ནས་འདིར་གསལ་

བྱེད་ཀྱི་ཡུལ་ལ་སྔར་ཚིགས་བཅད་བརྒྱད་པར། རང་བཞིན་གྱི་དབྱངས་དང༌ཡོན་ཏན་དང༌འཕེལ་བ་

དང་ཡ་ཎ་རྣམས་ཀྱིས་ཕྱེ་བ་སྟོང་བརྒྱད་ཅུར་བཤད་པ་ནི་ཉི་མའི་ཁྱིམ་འཕོ་བའི་ཕྱོགས་ཀྱི་ས་བོན་

དུ་བསྟན་པར་རིག་པར་བྱ་སྟེ། ལྷོར་བགྲོད་ཀྱི་ས་བོན་ནི་སྤྲོ་བ་སྟེ་སྐྱེ་བའི་རིམ་པ་དང་མཐུན་པར་

དབྱངས་ལུགས་འབྱུང་དང༌། བྱང་བགྲོད་ཀྱི་ས་བོན་ནི་སྡུད་པའི་རིམ་པ་དང་མཐུན་པར་དབྱངས་

ཡིག་ལུགས་ལས་ལྡོག་པའི་སྦྱོར་བས་གསུངས་སོ།།

གསུམ་པ་དུས་སྦྱོར་བརྟན་གཡོ་བརྟག་པ་ནི། ཉི་ཤ ་རྩ་བདུན་ཅེས་པ་ནས་གསལ་བར་

མདའ་ཞེས་པ་དུས་སྦྱོར་དེ་དག་ཞག་གཅིག་ལ་འཆར་བའི་དབང་དུ་བྱས་ན་རེ་རེའང་ཆུ་ཚོད་ལྔ་

ལྔའི་བདག་ཉིད་ཀྱི་རྒྱུ་སྐར་གྱི་ཆའམ་རྐང་པ་དགུ་པའོ། །འདི་དག་སོགས་ལ། མཉམ་པ་ནི་བར་མ་

ཡིན་ཞིང༌། དུས་སྦྱོར་གཡོ་བ་ཤར་བ་ལ་དྲིས་པའི་བྱ་བ་མྱུར་དུ་འགྲུབ་པ་སོགས་སོ། །བཞི་པ་ཡུད་

ཙམ་སུམ་ཅུ་ལ་འཆར་བའི་དབྱངས་བསྟན་པ་ནི། དེ་ལ་ནས་དུས་སྦྱོར་གྱི་ཚོགས་བཅུ་གཉིས་པོ་

དེ་རེ་རེ་ལ་ཆུ་སྲང་བཅུའི་བདག་ཉིད་ཀྱི་ཡུད་ཙམ་སུམ་ཅུའོ། །ཚེས་ཀྱི་ཉིན་ཞག་གཅིག་གི་དུས་ཆུ་

ཚོད་བདུན་དང་ཆུ་སྲང་སུམ་ཅུ་རེའི་ཚད་ཀྱི་ཐུན་བརྒྱད་ཀྱི་བདག་ཉིད་ལ་ཆུ་ཚོད་དག་ཀྱང་དྲུག་ཅུ་

ཁོ་ནར་འགྱུར་རོ། །དང་པོར་ཏེ་ཐོག་མར་ཞེས་སོགས་ཀྱི་དོན་ནི། ཚེས་རེ་ལ་ཡུད་ཙམ་སུམ་ཅུའི་

ཚད་བྱས་ནས། ཡུད་ཙམ་རེ་ལ་དབྱངས་རེ་འཆར་བའི་ཚུལ་གྱིས་དབྱངས་སུམ་ཅུ་འཆར་ཞིང༌། དེ་

ཡང་གོང་དུ་བཤད་པ་ལྟར་ཚེས་གང་ལ་དབྱངས་གང་འཆར་བར་བཤད་པའི་དབྱངས་དེ་ཚེས་དེའི་

བདག་པོའ་ིདབྱངས་ཡིན་པས་དེ་ནས་མགོ་བརྩམས་ཏེ་འཆར་བ་དང༌། དེ་ཡང་དཀར་ཕྱོགས་ལ་སྤྲོ་

རིམ་དང་ནག་ཕྱོགས་ལ་སྡུད་རིམ་གྱིས་འཆར་བའི་དོན་ཏོ།།

གསུམ་པ་དབྱངས་དྲུག་ཅུའི་འཆར་ཚུལ་ལ་བཞི་ལས། དང་པོ་དབྱངས་ལྔའི་ཁམས་ཀྱི་

རིགས་དང་བདག་པོའ་ིགཟའ་ངོས་བཟུང་བ་ནི། སྟོང་པ་ཞེས་སོགས་ཀྱིས་དབྱངས་ལྔ་ནམ་མཁའ་

སོགས་ཁམས་ལྔའི་རིགས་སུ་སྟོན་པ་སྟེ། འདི་རྣམས་ཀྱང་རིགས་ལྔ་དང་སྟོང་ཆེན་ལྔ་དང་སྦྱོར་

བར་སྨྲ་མོད། སྐབས་གཞན་དུ་དེ་ལྟར་ཡིན་ཀྱང་དབྱངས་འཆར་གྱི་སྐབས་སུ་དེ་ལྟར་སྦྱོར་བ་ལ་

འབྲེལ་ཅི་ཡང་མེད་དོ། །འོ་ན་དབྱངས་ལྔ་པོ་དེ་སོ་སོའ་ིབདག་པོའ་ིགཟའ་གང་དང་གང་ཡིན་སྙམ་

ན། སྒྲ་གཅན་ལ་སོགས་པའི་ཞེས་སོགས་སོ། །གཉིས་པ་དེ་དུས་སྦྱོར་རེ་རེ་ལ་འཆར་བ་ལ་བྱ་

བ་སྒྲུབ་ཚུལ་ནི། དེ་བཞིན་དུ་ཅེས་སོགས་ཏེ། ཞག་དེ་ལ་དུས་སྦྱོར་རེའི་ཆུ་ཚོད་ལྔ་པོའ་ིདབུས་སུ་

སྟེ་ནང་དུ་དབྱངས་གང་འཆར་བའི་བདག་པོའ་ིགཟའ་དེ་དེའི་རིང་ལ་སྟོབས་དང་ལྡན་པ་ཡིན་པས་

གཟའ་དེ་ཡི་དཀྱིལ་འཁོར་བདག་པོར་གྱུར་པའི་རིང་ལ་དབྱངས་དེའི་མིང་ཅན་གྱི་སྐྱེས་བུས་བྱ་བ་

བསྒྲུབ་པར་བྱ་སྟེ། དེ་ཡང་དྲག་པོའམ་མི་མཉམ་པ་ཕོ་དང༌། ཞི་བའམ་མཉམ་པ་མོའ་ིདུས་སྦྱོར་གྱི་

དབྱེ་བས་རིམ་པ་བཞིན་སྟོང་པ་དང་ས་ལ་སོགས་པ་བསྒྲུབ་པར་བྱའོ་ཞེས་བླ་མ་ཁ་ཅིག་གསུང་

ལ། ཁ་ཅིག་མི་མཉམ་པ་མོ་དང་མཉམ་པ་ཕོ་ཞེས་ཟེར་མོད། དེ་ལྟར་ན་གཡོན་རྐྱང་མ་མོའ་ིརྩ་

དང་གཡས་རོ་མ་ཕོའ་ིརྩ་ཡིན་པར་ཡང་ཁས་བླང་དགོས་པར་འགྱུར་རོ། །མི་མཉམ་པ་དང་མཉམ་

པའི་དུས་སྦྱོར་གྱི་དབྱེ་བས་སྟོང་པ་དང་ས་ལ་སོགས་པ་ཅེས་པ་རྒྱས་པར་འཆད་པ་ནི། གཡོན་ 

པ་དག་ལ་ཅེས་སོགས་སོ།།

གསུམ་པ་དེ་དག་ལ་འཆར་བའི་དབྱངས་རྒྱས་པར་བཤད་པ་ནི། འདིར་མཉམ་པའི་དུས་

སྦྱོར་ཅེས་པ་ནས། ལྷག་པའི་ལྷའོ་ཅེས་པའི་བར་རོ། །བཞི་པ་དབྱངས་ཀྱི་དབྱེ་བ་དང་འཆར་ནུབ་

ཀྱི་འབྲས་བུ་སོགས་བཤད་པ་ནི། འདིར་གསལ་བྱེད་ཀྱི་སྲོག་ཏུ་ཞུགས་ནས་བརྗོད་པར་འདོད་པའི་

དབྱངས་ནི་གསལ་བྱེད་ཀྱི་ཡེ་གེའི་དབྱངས་སུ་འགྱུར་ཞིང༌། དབྱངས་རྐྱང་པ་ནི་སྲོག་གི་དབྱངས་

སུ་འགྱུར་རོ། །སྲོག་གི་དབྱངས་དེ་ཡང་ཟླ་བའི་ཆ་ཚེས་ལ་དབྱངས་ཐུང་ངུ་དང་རིང་པོའ་ིདབྱེ་བ་

དང་ཡུད་ཙམ་གྱི་དབྱེ་བ་རྣམས་སྔར་བརྗོད་པའི་ཚུལ་གྱིས་འཆར་བར་ཤེས་པར་བྱའོ། །གསལ་

བྱེད་ཀྱི་ཡི་གེ་འཆར་བ་ནི། དུས་སྦྱོར་བཅུ་གཉིས་ཀྱི་དུས་སྦྱོར་རེ་རེ་ལ་ཆུ་ཚོད་ཀྱི་ཚོགས་ལྔ་ལྔ་

ཡོད་པའི་དབྱེ་བས་འཆར་བར་ཤེས་པར་བྱའོ། །དབྱངས་གསལ་འཆར་བ་འདིར་གཡུལ་དུ་ཞུགས་

པ་འཇུག་མཁན་སྐྱེས་བུའི་སྲོག་གི་དབྱངས་ནུབ་པར་གྱུར་ན་དེ་ཉིད་འཆི་བར་འགྱུར་ཞིང༌། དེའི་ཚེ་

ཡི་གེའི་དབྱངས་ནུབ་པར་གྱུར་ན་རྨ་འབྱུང་སྟེ། སྲོག་གི་དབྱངས་ནུབ་པའི་ཚེ་ནད་ཀྱིས་བཏབ་པའི་

ནད་པ་རྣམས་ནི་འཆི་བ་དང༌། ཡི་གེའི་དབྱངས་ནུབ་པའི་ཚེ་ནད་ཀྱིས་བཏབ་པ་ནི་ཡུན་རིང་དུ་ཉོན་

མོངས་པ་སྟེ་སྡུག་བསྔལ་བར་འགྱུར་བའོ། །དེ་བཞིན་དུ་ནས་ཅིག་ཤོས་མིང་གི་ཐོག་མར་གསལ་

བྱེད་ཡོད་པ་ནི་ཡི་གེའི་དབྱངས་སོ།།

དེ་ལྟར་ན་ནང་ལ་ནས་ཕྱི་རོལ་ཏུ་ཡང་དུས་སྦྱོར་གྱི་ཆུ་ཚོད་ཅེས་པ་ནི། ཞག་གཅིག་ལ་

འཆར་བའི་དུས་སྦྱོར་དེ་དག་ལས་དུས་དེ་ལ་ཡོད་པའི་དབྱངས་ནི་དུས་ཅན་ཏེ། དེའི་འཆར་བའི་

ཆུ་ཚོད་ནི་ཕྱི་རོལ་གྱི་གཟའ་གནས་དང་མཉམ་པའོ། །གཟའི་གནས་ནི་ཕྱིའི་དུས་སྦྱོར་གཅིག་ལ་

ས་ལ་སོགས་པའི་དཀྱིལ་འཁོར་ལྔ་ཡོད་པའི་དཀྱིལ་འཁོར་ཏེ་དེ་དང་གྲངས་མཉམ་པའི་དབྱངས་

དང་བཅས་པའི་གསལ་བྱེད་ལྷག་པའི་ལྷར་གྱུར་པ་དང་བཅས་པ་དག་ནི་འཆར་ཚུལ་བསྒྲུབ་པའམ་

རྟོགས་པར་བྱ་སྟེ། དེ་ལས་དགེ་བ་དང་མི་དགེ་བའི་འབྲས་བུ་ཡོངས་སུ་ཤེས་པའི་དོན་དུའོ།།

གཉིས་པ་འདྲི་བའི་དུས་སུ་སྣ་ལ་འཆར་བའི་སྒོ་ནས་དགེ་མི་དགེ་བརྟག་པ་ནི། ད་ནི་

དྲིས་ན་ཅེས་སོགས་ཀྱིས་མཚམས་སྦྱར་ཏེ། ཕོ་ཉ་པས་དྲིས་པར་གྱུར་ན་ཅེས་པ་ནས་ནང་སྣ་བུག་

གཡས་ཀྱི་རྩར་སྟོང་པ་ནམ་མཁའི་དཀྱིལ་འཁོར་ལ་རླུང་རྒྱུ་ཞིང་དེའི་ལྷག་པའི་ལྷ་དུས་མེ་ཤར་བར་

གྱུར་པ་ན་གཡུལ་གྱི་རྒྱལ་ཕམ་ཤེས་པའི་སླད་དུ་འདྲི་བྱེད་གང་ཞིག་གིས་གཡུལ་དུ་འཇུག་པ་པོའ་ི

གཙོ་བོ་རྒྱལ་པོ་ལྟ་བུ་དེའི་མིང་ནས་དང་པོར་འབོད་པ་སྟེ་བརྗོད་པར་བྱེད་ན་རྒྱལ་པོའམ་སོགས་ཏེ། 

ཚུལ་དེ་ཉིད་ཀྱིས་ལྷག་མ་དག་ཀྱང་ཤེས་སོ། །གཡུལ་དུ་དགྲ་ནི་སོགས་ཀྱིས་ནི་འདྲི་བ་པོས་ཐོག་

མར་དགྲའི་མིང་བརྗོད་པའི་དུས་ཀྱི་སྒོ་ནས་དགྲ་འཆི་བ་སོགས་སུ་སྟོན་པའོ། །དེ་བཞིན་དུ་ཡུལ་

གཞན་དུ་བགྲོད་པ་དང། བག་མ་ལེན་པ་དག་ལ་དེའི་དོན་དུ་འདྲི་ན། ཕོ་ཉས་དྲིས་པའི་ཚེ་སྣ་བུག་

གཡོན་གྱི་ལམ་ལ་གནས་པའི་གཟའ་འཆར་བ་རྣམས་ཀྱི་ནི་དགེ་བ་མང་པོའ་ིའབྲས་བུར་འགྱུར་ཏེ། 

དེའི་ཚེ་དྲི་བ་བྱས་པར་གྱུར་ནའོ་ཞེས་པ་སྟེ། མཇུག་བསྡུ་བ་ནི་འདྲི་བའི་སོགས་སོ།།

གསུམ་པ་དྲིས་པའི་དབྱངས་ཀྱི་སྒོ་ནས་དགེ་མི་དགེ་བརྟག་པ་ནི། ད་ནི་དྲིས་པའི་དབྱངས་

ཀྱི་གྲངས་ལས་དགེ་མི་དགེ་བརྟག་པ་གསུངས་པ་ཕོ་ཉས་ཞེས་པ་ལ་སོགས་པ་སྟེ། ཕོ་ཉས་བརྗོད་

པའི་ཚིག་གི་གསལ་བྱེད་རྣམས་དོར་ཏེ། གསལ་བྱེད་རྣམས་ཀྱི་སྲོག་ཏུ་ཞུགས་པའི་དབྱངས་

རྣམས་ཕྱུང་བ་དང༌། སྔར་ནས་དབྱངས་རྐྱང་བར་ཡོད་པ་རྣམས་བསྡོམས་པའི་གྲངས་གང་དག་

ངེས་པར་སོགས་ཏེ། དེ་དག་དཀྱིལ་འཁོར་བཅུའི་གྲངས་ཀྱིས་བསྒྱུར། དེ་ཁྱིམ་བཅུ་གཉིས་ཀྱི་

གྲངས་ཀྱིས་བསྒྱུར། དེ་ཆུ་ཚོད་ལྔའི་གྲངས་ཀྱིས་བསྒྱུར་བ་ལ་ལུང་སྟོན་པ་པོ་མ་གཏོགས་པ་དྲུང་ན་

ཉེ་བའི་སྐྱེ་བོ་དུ་ཡོད་པའི་གྲངས་བསྲེ་བའོ། །དེ་ཡང་བོད་ལ་ཡི་གེའི་གྲངས་འདྲེན་པ་ན་ཚེག་པར་

བགྲང་ཞིང༌། དེའི་ཞེས་པ་ལྟ་བུ་བར་ན་ཚེག་མེད་ཀྱང་གཉིས་སུ་བགྲང་ལ། མི་གྲངས་བསྲེ་བ་ལ་

འགའ་ཞིག་འདྲི་བ་པོ་ཕོ་ཉའང་མ་ཐེ་བར་སྨྲ་བ་ལྟར་བྱས་ན་མ་དག་གོ །བདུན་གྱི་ཆའི་སོགས་ནི། 

དེ་ལ་གཟའ་བདུན་གྱིས་བགོས་པའི་ལྷག་མར་གཅིག་ལས་ན་གཟའ་ཉི་མ་སོགས་ཏེ། དེའི་ཚེ་དྲིས་

པའི་དོན་དེ་གྲུབ་པ་ཡོད་པ་མིན་པ་སོགས་སོ།།

བཞི་པ་ལོ་ལ་སོགས་པའི་ཁྱད་པར་ལས་དུས་སྦྱོར་གྱི་ཁྱད་པར་གྱི་སྒོ་ནས་དགེ་མི་དགེ་

བརྟག་པ་ནི། ད་ནི་ཅེས་པ་ནས་ལོ་ལ་སོགས་པ་དེ་དག་ལ་དགེ་བ་དང་མི་དགེ་བའི་འབྲས་བུ་ཤེས་

པའི་སླད་དུ་དུས་སྦྱོར་བཅུ་གཉིས་སུ་བགོས་ནས་དུས་སྦྱོར་དེ་དག་གི་དབུས་སུ་རང་རང་གི་བདག་

པོའ་ིགཟའ་རབ་ཏུ་ཞུགས་ཤིང་ཤར་བའི་ཚེ་ན་དུས་སྦྱོར་གྱི་འབྲས་བུ་དགེ་མི་དགེར་འགྱུར་ལ། དུས་

སྦྱོར་དེ་ནས་བདུན་པའི་གནས་སུ་གཟའ་དེ་ནུབ་ཅིང་དུས་སྦྱོར་དེའི་འབྲས་བུ་རྫོགས་པར་འགྱུར་བ་

སྟེ། ལོ་ལ་སོགས་པ་འདི་དག་གི་སྟོབས་སུ་དུས་སྦྱོར་རྒྱུ་བའི་སྟོབས་ལས་སྟོབས་ཆེ་བ་གཞན་པ་

མེད་དོ། །དེའི་ཕྱིར་དུས་སྦྱོར་གྱི་སྟོབས་གཙོ་བོར་གཟུང་བར་བྱའོ་ཞེས་པའོ། །དུས་སྦྱོར་གཅིག་ནི་

ཞེས་སོགས་ཀྱིས་ཞག་གཅིག་གི་དུས་སྦྱོར་རེ་ཆུ་ཚོད་ལྔ་ལྔར་བྱས་པའི་ཆུ་ཚོད་རེ་དབུགས་སུམ་

བརྒྱ་དྲུག་ཅུ་རེའི་ཡུན་ཚད་སོགས་སུ་སྟོན་པ་སྟེ། ལོ་ལ་སོགས་པའི་དུས་ཀྱི་ཁྱད་པར་ལས་དུས་

སྦྱོར་གྱི་ཁྱད་པར་དབུགས་ཀྱི་སྟོབས་ངེས་པའོ།།

ལྔ་པ་འདྲི་བའི་དུས་ཀྱི་དབུགས་འབྱུང་འཇུག་གི་སྒོ་ནས་དགེ་མི་དགེ་བརྟག་པ་ནི། ད་

ནི་ཞེས་སོགས་ཏེ། རྣལ་འབྱོར་ལྡན་པ་ཅེས་པ་རྡོ་རྗེ་བཟླས་པ་དང་ཕྲ་མོའ་ིརྣལ་འབྱོར་ཞེས་ཟེར་

རོ། །གཡོན་དང་གཡས་ཀྱི་རླུང་གི་དཀྱིལ་འཁོར་གྱི་ཆུ་ཚོད་ཀྱི་དོད་སྣོད་ཆེན་པོ་ཆུས་བཀང་བའི་

སྟེང་དུ་ཚད་ངེས་པ་ཅན་གྱི་སྣོད་ཞབས་ལ་བུ་ག་ཆུང་ངུ་ཅན་བཞག་པའི་བུ་ག་ནས་ཆུ་ཞུགས་པས་

སྣོད་དེ་ཁེངས་པ་ན་ཆུ་ཚོད་གཅིག་ཏུ་བྱེད་པ་སོགས་ཀྱིས་ཕྱི་རོལ་ལ་བསྒྲུབས་ནས་སོ། །ད་ལྟར་

བྱུང་བ་སོགས་ནི། སྔར་བཤད་པའི་དགེ་མི་དགེ་བརྟག་ཚུལ་ད་ལྟ་བྱེད་མི་ཤེས་པར་མ་འོངས་པའི་

འབྲས་བུ་དགེ་མི་དགེ་ལུང་སྟོན་པའི་རྩིས་པ་ནི་རབ་ཏུ་འཇུག་ཅེས་པ་སྟེ་རང་གཞན་ལ་གནོད་པ་

ཆེན་པོ་བྱེད་པའི་དོན་ཏོ། །དགེ་བ་དང་སོགས་མཇུག་བསྡུ་བའོ།།

དྲུག་པ་དུས་སྦྱོར་གྱི་སྦྱོར་བའི་སྒོ་ནས་དགེ་མི་དགེ་བརྟག་པ་ལ་གཉིས་ལས། དང་པོ་ཕྱི་

རོལ་ཏུ་འཆར་བ་དང་བདུན་པའི་དུས་སྦྱོར་དང་ནང་རླུང་གི་སྒོ་ནས་དགེ་མི་དགེ་བརྟག་པ་ནི། ད་ནི་

ཅེས་སོགས་ལ། སྔ་དྲོ་དང་པོ་ཉི་མ་ཁྱིམ་གང་ན་ཡོད་པའི་དུས་སྦྱོར་འཆར་ཞིང༌། དེ་ནས་རིམ་པས་

བརྩིས་པའི་འཆར་བའི་དུས་སྦྱོར་དང་འཆར་བ་ལས་བདུན་པའི་དུས་སྦྱོར་ལ་སོགས་ཏེ། སླར་ཡང་

ནང་གི་དུས་སྦྱོར་བརྩི་བ་ནི། གལ་ཏེ་རང་གཡོན་གྱི་རྩ་ལ་འཆར་བའི་དུས་སྦྱོར་ལ་གནས་པར་གྱུར་

པ་ན་སྐྱེ་རིམ་ཡིན་པས་ངེས་པར་བརྩམས་པའི་དོན་ནི་ཐམས་ཅད་འགྲུབ་ཅེས་པས་གཡས་ཀྱི་དུས་

སྦྱོར་ལ་གནས་པའི་ཚེ་དེ་ལས་བཟློག་པར་ཤ གས་ལས་ཤེས་ཤིང༌། སྟེ་ནི་འོག་མ་འདྲེན་པའོ།།

གཉིས་པ་གཟའ་སྐར་ཚེས་གྲངས་དང་སྦྱོར་བའི་དགེ་མི་དགེ་བསྟན་པ་ནི། དེར་མ་ཟད་

གཞན་ཡང་མཐའ་དག་སའི་སྟེང་དུ་དག་པའི་གཟའ་དང་བསྲེག་ཚེས་སྤངས་པའི་ཚེས་ལ་དོན་

ཐམས་ཅད་འགྲུབ་པའོ། །དེ་དག་ཀྱང་གང་ཞེ་ན། འདིར་ཞེས་སོགས་ཏེ་གོ་སླའོ། །བདུན་པ་སྐར་

མའི་སྟོབས་ཀྱི་སྒོ་ནས་དགེ་མི་དགེ་བརྟག་པ་ནི། ད་ནི་ཅེས་སོགས་ཏེ། ཐོག་མར་འགྱུར་རོའ་ིབར་

ནི། རང་གི་སྐྱེས་སྐར་དང་པོར་བྱས་ནས་བགྲངས་པའི་དགུ་ཚན་གསུམ་དུ་བྱ་བའི་དོན་ཏོ།།

དེ་ནས་རང་གི་སྐྱེས་སྐར་ནས་གཅིག་གིས་བར་དུ་ཆོད་པའི་སྐར་མ་ནི་གསུམ་པ་ལྔ་པ་

བདུན་པ་དགུ་པ་ནི་མི་མཉམ་པའི་གནས་ཀྱི་སྐར་མ་སྟེ། མི་མཉམ་པའི་གནས་དེ་ལ་གལ་ཏེ་གདུག་

པའི་གཟའ་ཉི་མ་དང་ཅེས་སོགས་དང༌། རང་གི་སྐྱེས་སྐར་ནས་བགྲངས་པའི་སྐར་མ་གཉིས་པ་

བཞི་པ་དྲུག་པ་བརྒྱད་པ་ནི་མཉམ་པའི་གནས་ཡིན་ལ། དེ་ལ་ཟླ་བ་དང་སྡིག་པའི་གཟའ་དེ་དག་

ལྷན་ཅིག་ཏུ་ཡོད་པ་ལ་རྒྱལ་བའོ་སོགས་སོ། །འདིར་བི་བྷུ་ཏ་ཙནྟྲའི་མཚན་ལས། ནད་པའམ་

འཐབ་མོ་པའི་སྐར་མ་ལ་གདུག་པའི་གཟའ་དང་ཟླ་བ་ལྷན་ཅིག་ཏུ་གལ་ཏེ་མི་མཉམ་པའི་གནས་

གསུམ་པ་རྣམས་སུ་གྱུར་ན་དེའི་ཚེ་འཆིའོ། །མཉམ་པ་ལ་སྐྱེ་བའི་སྐར་མ་ཤེས་པར་བྱ་སྟེ། སྐྱེ་བ་

དང༌ཕུན་ཚོགས་དང༌ཟད་པ་དང༌སོ་སོ་བ་དང༌འདབ་མ་དང༌སྒྲུབ་པ་དང༌། ངེས་འཛིན་དང༌བྱམས་

པ་དང༌མཆོག་ཏུ་བྱམས་པ་ཞེས་བྱ་བ་གཅིག་གིས་བར་དུ་ཆོད་པ་ལ་བཟང་ངོ་ཞེས་འབྱུང་ཟེར་རོ།།

བརྒྱད་པ་གདེངས་ཅན་གྱི་འཁོར་ལོའ་ིསྒོ་ནས་དགེ་མི་དགེ་བརྟག་པ་ནི། དེ་ནི་ཞེས་

སོགས་ཏེ། ཉི་ཤ ་རྩ་བདུན་རྣམས་ཀྱིས་འཁོར་ལོ་རྩ་གསུམ་པ་ལ་འཁྱོག་ལྔ་པའི་སྦྲུལ་གྱི་གཟུགས་

བྲིས་ལ། དེའི་རྩ་རེ་རེ་ལ་ཡང་སྐར་མ་རེ་རེས་སྤྲས་པར་གྱུར་པ་རྒྱུ་སྐར་ནམ་གྲུ་ཉིད་ཀྱི་བར་དུ་

བཀོད་དེ། དེ་ནས་བསྒྲུབ་བྱའི་སྐྱེས་སྐར་རྩ་གང་ལ་འདུག་བལྟས་པས་སྐྱེས་སྐར་གནས་པའི་རྩ་

རྒྱུད་དེ་ལ་སྡིག་ཟླ་སོགས་ཏེ། དེ་དག་འཛོམ་ན་ནད་པའམ་ཅེས་པ་ནས་རྩ་རྒྱུད་གསུམ་པ་འཁྱོག་

ལྔ་པའི་གདེངས་ཅན་གྱི་འཁོར་ལོའ་ིངེས་པའོ། །དེའི་འབྲས་བུ་གཡུལ་རྒྱལ་གྱི་རྒྱུད་ལས། རྩ་

གསུམ་བརྒྱན་པའི་འཁོར་ལོ་ལ། །གང་གནས་གཟའ་ཡི་འབྲས་བུ་བརྟག །ཉི་མ་མིག་དམར་སོང་

བའི་རྩ། །སྤེན་པ་རཱ་ཧུ་གང་གནས་པ། །ནད་མེད་ནད་འབྱུང་ནད་ཅན་འཆི། །བཞིས་འཆི་གསུམ་

གྱིས་ནོར་ཉམས་འགྱུར། །གཉིས་ཀྱིས་གཉེན་བརླག་གཅིག་གིས་ནི། །ནོར་ཉམས་གཉེན་རྣམས་

ལ་ནད་འབྱུང༌། །བུད་མེད་སྡུག་ཅིང་རང་དབང་མེད། །རང་གི་སྐར་མ་གནས་པ་ལས། །བསོད་

ནམས་ཡོད་ན་དགེ་ལེགས་བྱེད། །གང་ཚེ་སྟེང་མའི་རྩ་ལ་སོང༌། །དེ་ལ་དཔོན་གཡོག་དགེ་བར་

དྲན། །ནོར་རྙེད་ཐམས་ཅད་མཐུན་པར་འགྱུར། །མྱུར་དུ་ཐམས་ཅད་མཁྱེན་པར་འགྲོ། །བར་མའི་རྩ་

ལ་སོང་བ་ན། །གྲོང་དང་ཡུལ་ཁྱིམ་བདེ་བར་གསལ། །རྩ་ནི་གཅིག་ལ་སོང་བ་ན། །བདག་ཉིད་བདེ་

ཞིང་སྐྱིད་པ་ཡིན། །ཆུང་མ་ཁྱོ་དང་ལྷན་ཅིག་ཏུ། །རྩ་གཅིག་པ་ལ་སོང་བ་ན། །མྱུར་དུ་ཁྱོ་ནི་འཆི་

འགྱུར་བས། །ཆུང་མ་རིང་དུ་སྤང་བར་བྱ། །རང་གི་རྩ་བ་བསོད་ནམས་ཡོད། །ཤིས་པའི་འབྲས་བུ་

མདུན་ན་སྡོད།1།ཅེས་བཤད་དོ།།

1  བསྟན་འགྱུར། དཔེ་བསྡུར་མ། དེབ། ༡༡༤ ཤོག ༡༡༤༡ ཕྲེང་། ༡༥

རྩ་གསུམ་འཁྱོག་བཞི་པའི་སྦྲུལ་ལ། སྨིན་དྲུག་ལ་སོགས་པ་ནས་བརྩམས་ཏེ་སྐར་མ་

གསུམ་གསུམ་རྩ་ལ་སོང་ཞིང་རྩ་ལ་མ་སོང་བ་གཅིག་གིས་བར་དུ་ཆོད་པ་དང༌། དེ་བཞིན་དུ་རྩ་

གསུམ་འཁྱོག་གསུམ་པའི་སྦྲུལ་ལ་ལག་ལ་སོགས་པ་རྩལ་མ་སོང་བའི་རྒྱུ་སྐར་གསུམ་གསུམ་

གྱིས་བར་དུ་ཆོད་པ་རྣམས་ལ་སྐྱེས་སྐར་རྩ་ལ་ཞུགས་ཤིང༌རྩ་ལ་ཟླ་བ་གནས་ན་ཞེས་སོགས་

སོ། །དེ་ཡང་འཁྱོག་ལྔ་པ་ལ་ཐ་སྐར་ནས་བརྩམས་པའི་སྐར་མ་གཉིས་མགོར་དོར་བས་སྨིན་དྲུག་

རྩ་ལ་འགྲོ་ཞིང༌། འཁྱོག་བཞི་པ་ལ་སྐར་མ་གསུམ་མགོར་དོར་གཅིག་རྩ་ལ་མ་སོང་བར་བྱས་པས་

ལག་རྩ་ལ་འགྲོ་བའི་ཕྱིར་སྐར་མགོ་འཛིན་ཚུལ་དང་བྱེད་ཚུལ་མི་འདྲ་ཡང་སྐབས་དོན་འཁོར་ལོ་

གསུམ་ཀ་གནད་གཅིག་གོ།

དགུ་པ་ཚེའི་གནས་སྐབས་ཀྱི་སྒོ་ནས་དགེ་མི་དགེ་བརྟག་པ་ལ་གཉིས། ཚེའི་གནས་

སྐབས་ཕྲ་རགས་བརྒྱད་བརྒྱད་དུ་དབྱེ་བ་དང་། གནས་སྐབས་དེ་དག་ལ་ཡི་གེ་གང་འཆར་

ཚུལ་བཤད་པའོ། །དང་པོ་ནི་ཚེའི་གནས་སྐབས་ཀྱི་ཅེས་པ་ནས་དེ་ལྟར་ན་ལོ་བརྒྱ་རྩ་བརྒྱད་

ལ་ལོ་དྲུག་ལ་སོགས་པའི་གྲངས་ཇི་ལྟ་བ་བཞིན་དུ་ཉི་མ་ལ་སོགས་པ་གཟའ་བརྒྱད་པོ་རྣམས་

ཀྱིས་སྤྱོད་དེ། དེ་ལྟར་རིམ་པས་སྤྱོད་ཅེས་སོ། །འདིར་གཡུལ་རྒྱལ་ལས། ཉི་ཟླ་མིག་དམར་སྒྲ་

གཅན་དང༌། །ཕུར་བུ་སྤེན་པ་གཟའ་ལྷག་དང༌། །དུ་མཇུག་པ་སངས་ཞེས་བྱ་བ། །གཟའ་རྣམས་

དགུ་རུ་ཡོངས་སུ་གྲགས། །ལུས་ཅན་ཚེའི་གནས་སྐབས་ལ། །ཀུན་ཏུ་དབང་བྱེད་འདི་རྣམས་

ཡིན། །ཡོངས་སུ་རྫོགས་དང་དབུ་མ་དང༌། །འབྲིང་དང་ཐ་མར་ཤེས་པར་བྱ།1།ཞེས་དང༌། 

རྒྱུ་སྐར་སྨིན་དྲུག་ལ་སོགས་པ། །ལན་གསུམ་བསྐོར་བས་ཉི་ཤ ་བདུན། །རེ་མིག་ཐད་དྲང་

རིམ་པ་ལྔ། །སྡེ་ཚན་དགུ་དགུར་གནས་པ་ལ། །ཉི་མ་ནས་བརྩམས་པ་སངས་མཐར། །དགུ་པོ་

རེ་མིག་རྣམས་ལ་གྲག2།ཅེས་གཟའ་དགུར་བྱས་ཤིང༌། འདིར་གཟའ་བརྒྱད་དུ་བཤད་པས་འདིར་

གཡུལ་རྒྱལ་བཞིན་བྱས་ན་མི་འགྲིག་ལ། འོག་གི་ནང་གི་གནས་སྐབས་ལ་གཟའ་རྣམས་འགོད་

ཚུལ་གྱི་རིགས་པས་སྐར་མ་ཉི་ཤ ་རྩ་བདུན་ལ་རྐང་པ་བརྒྱ་རྩ་བརྒྱད། དེའི་རྐང་པ་དང་པོ་དྲུག་

1  བསྟན་འགྱུར། དཔེ་བསྡུར་མ། དེབ། ༡༡༤ ཤོག ༡༡༢༢ ཕྲེང་། ༡༦

2  བསྟན་འགྱུར། དཔེ་བསྡུར་མ། དེབ། ༡༡༤ ཤོག ༡༡༢༣ ཕྲེང་། ༤

ཉི་མ། དེ་ནས་བཅོ་ལྔ་ཟླ་བ་སོགས་ལ་སྦྱོར་བ་ཡིན་ནམ་སྙམ། རེས་གཟའ་ལ་འདོད་པ་ནི་ནོར་

བ་འདྲའོ་ཞེས་ཆོས་རྗེ་བུ་གསུང་ངོ༌། །སླར་ཡང་ཅེས་པ་ནས་ཞེས་ཕྱི་རོལ་པའི་རྒྱུད་ལས་གྲག་

གོ །དེ་ལྟར་ཡང་གཡུལ་རྒྱལ་ལས། ཉི་མ་རྒྱལ་པོ་རྙེད་པ་འབྱུང༌། །མཁྲིས་པའི་ནད་རྣམས་འབྱུང་

བ་དང༌། །གཉེན་གྲོགས་རྣམས་དང་བྲལ་བ་དང༌། །ནོར་ཟད་པ་དང་རྙེད་པའང་འབྱུང༌། །ཟླ་བའི་

ལོ་བཅུར་གཉིད་ཆེ་ཞིང༌། །བུད་མེད་རྣམས་ནི་མཉམ་པར་རྙེད། །གོས་དང་རྒྱན་ལ་སོགས་པ་

རྙེད། །རང་ཕྱོགས་དགྲར་འགྱུར་བུ་མོ་སྐྱེ། །མིག་དམར་ལོ་བདུན་དགྲ་རྣམས་འབྱུང༌། །གཉེན་

བཤེས་རྣམས་དང་འཐབ་རྩོད་འབྱུང༌། །ཁྲག་དང་མཁྲིས་པའི་ནད་འབྱུང་ཞིང༌། །གཞན་གྱི་བུད་མེད་

རྣམས་དང་འགྲོགས། །ལྔ་མིན་དབང་པོ་བཅོ་བརྒྱད་ལ། །ནོར་ཟད་ལྕེ་ཟུག་ཆུང་མ་ཤི །གཉེན་བརླག་

དོན་ཉམས་སེམས་ནད་འབྱུང༌། །གཞན་དུ་འགྲོ་དགོས་བརྙས་པར་འགྱུར། །ཕུར་བུ་བཅུ་དྲུག་

གྲགས་པ་ལ། །གཞན་གྱིས་འཁུར་ཞིང་བུ་ཐོབ་འགྱུར། །ཚེ་དང་ནོར་དང་གོས་འཕེལ་ཞིང༌། །སྦྱིན་

སྲེག་སེམས་དང་རིག་པ་འཕེལ། །སྤེན་པ་བཅུ་དགུར་ལུས་ནད་འབྱུང༌། །ཆུང་མ་བུ་དང་འཐབ་

རྩོད་ཅིང༌། །བློ་ངན་རྨུགས་ཤིང་ལེ་ལོ་ཆེ། །བྱེས་སུ་འཁྱམ་ཞིང་ཡུལ་ངན་བསྐོར། །གཟའ་ལྷག་

ལོ་ནི་བཅུ་བདུན་ལ། །གཉེན་གྲོགས་དང་མཐུན་ཆོས་དང་སྦྱོར། །ཤེས་རབ་འཕེལ་ཞིང་ལུས་ནད་

གསུམ། །རླུང་ནད་ཆམས་པ་ཁྲག་ནད་འབྱུང༌། །ཀེ་ཏུའི་བདུན་ལ་བུ་བརླག་ཅིང༌། །ནོར་ཟད་སྲིང་

མོ་སྤུན་ཟླ་འཆི། །དགྲ་དང་ཕྲད་ཅིང་རྒྱལ་པོས་འཇིགས། །བུད་མེད་མ་རུངས་རྣམས་དང་རྩོད། །པ་

སངས་ཉི་ཤ འི་ལོ་རྣམས་ལ། །བུད་མེད་རྙེད་དང་ཆོས་ཀྱང་རྙེད། །དོན་དང་ལས་འགྲུབ་དགེ་བ་

འཕེལ། །ནོར་ཐོབ་གྲགས་པ་འཕེལ་བར་འགྱུར། །དེ་ལྟར་ཚེ་ཡི་གནས་སྐབས་སུ། །དགེ་དང་མི་

དགེ་རྣམ་པར་སྤྱོད། །སྐྱེས་པའི་བྱེ་བྲག་མ་ལུས་པ། །ལྷ་མོ་བདག་གིས་ངེས་པར་བསྟན།1།ཞེས་

སོ། །འདིར་ལོ་དྲུག་ལ་སོགས་པ་གནས་སྐབས་བརྒྱད་ཀྱི་ཡ་གྱལ་གཅིག་ལ་ཡང་སླར་ཡང་ནང་གི་

གནས་སྐབས་རྣམ་པ་བརྒྱད་དུ་འགྱུར་རོ།།

གཉིས་པ་གནས་སྐབས་དེ་དག་ལ་ཡི་གེ་གང་འཆར་ཚུལ་ནི། རགས་པའི་གནས་སྐབས་

བརྒྱད་པོ་དང་ཕྲ་བ་ནང་གི་གནས་སྐབས་ལ་ཡང༌ཅེས་པ་ནས་རྣམ་པ་གཉིས་ཏེ། གཅིག་ནི་གཡུལ་

1  བསྟན་འགྱུར། དཔེ་བསྡུར་མ། དེབ། ༡༡༤ ཤོག ༡༡༢༥ ཕྲེང་། ༧

རྒྱལ་ལས་འབྱུང་བ་འཇིག་རྟེན་ལ་གྲགས་པའི་བརྗོད་པས་རིམ་གྱིས་རྣམ་པར་བཞག་པ་ཡིན་ལ། 

དེ་ལས་གཞན་འདིར་བརྗོད་པ་ནི་ཡི་གེ་རང་ཉིད་འབྱུང་བ་གང་གི་ཁམས་ཡིན་པའི་ཁམས་ཀྱི་རིམ་

པས་བརྗོད་པའོ། །དེ་ལ་འདིར་འཇིག་རྟེན་པའི་བརྗོད་པས་རིམ་པ་ཇི་ལྟར་བརྗོད་པ་ལ། ཨའི་སྡེ་པ་

ནི་ཅེས་པ་ནས་བརྡ་སྤྲོད་པའི་གཞུང་ལས་འབྱུང་བའི་གོ་རིམ་ངེས་པའི་རིགས་པའོ། །ཅེས་དང༌། 

ཀའི་སྡེ་པ་ནི་སོགས་སོ། །འདིར་ཧ་ཡ་ར་ཝ་ལ་ཎ་ནས། ནམ་མཁའ་ལ་སོགས་པའི་འབྱུང་བ་ལྔ་

སྐྱེ་བའི་རིམ་པ་དང་མཐུན་པའི་དབང་གིས་གོ་རིམ་ངེས་པའི་རིགས་པའོ། །འཇིག་རྟེན་པའི་བརྗོད་

པ་ནམ་མཁའ་ལ་སོགས་པས་སྡེ་པ་རེ་རེའི་ཡི་གེའི་ནང་ཚན་རྣམས་འབྱུང་བའི་རིམ་པ་དང་མཐུན་

པའི་གོ་རིམ་ཡོངས་སུ་དག་པ་མེད་དེ། བདེ་བྱེད་དབང་ཕྱུག་གིས་སྒྲ་པ་ལ་གྲགས་པ་ཙམ་གྱིས་

སྤྲོས་པས་བརྗོད་པའི་ཕྱིར་རོ། །འབྱུང་བའི་རིམ་པ་དང་མཐུན་པར་བཞག་པ་འདིར་ཡང་ཨ་ཨི་རྀ་

ཨུ་ལ་ྀཞེས་པ་ནི་ཉི་མའི་རགས་པའི་གནས་སྐབས་ལོ་དྲུག་པོ་ཆ་ལྔར་བྱས་པ་ལོ་དྲུག་པོ་དེ་ཉིད་ནང་

གི་གནས་སྐབས་བརྒྱད་དུ་ཕྱེ་ནས་བརྒྱད་པོའང་ཆ་ལྔར་བྱས་པའི་ཆ་རེ། རིམ་པ་བཞིན་ཡི་གེ་རྣམ་

པ་བརྒྱད་པོ་དེ་ལོངས་སྤྱོད་དོ། །དེས་ལྷག་མའང་མཚོན་ནོ།།

འདིར་གོང་འོག་གི་སྐབས་གང་དུ་དབྱངས་ཨེ་སོགས་ཡོད་པ་དེར་གོ་རིམ་ནི་རྩ་བའི་

དབྱངས་ཀྱི་རང་བཞིན་ཨི་རྀ་ཨུ་ལྀའ་ིགོ་རིམ་བཞིན་གཟུང་བར་བྱའོ། །དེ་ལྟར་ན་དབྱངས་ཀྱི་

ཡི་གེ་སུམ་ཅུས་ཡུད་ཙམ་རེའི་ཆ་དང༌། གསལ་བྱེད་ཀྱི་ཡི་གེ་ཐུང་རིང་དྲུག་ཅུས་དཀྱིལ་འཁོར་

སོ་སོ་ལ་ལོངས་སྤྱོད་དེ། དེ་ཡང་དཀྱིལ་འཁོར་རེ་རེ་ལ་ཆ་ལྔ་ལྔར་རྣམ་པར་ཕྱེ་བ་ལས་ཆ་རེ་རེ་

ལའོ། །རགས་པའི་གནས་སྐབས་རེ་རེའང་ཆ་བརྒྱ་རྩ་བརྒྱད་དུ་བགོས་ནས། དེའི་ཆ་དྲུག་གནས་

སྐབས་དེ་ཉིད་ལ་ནང་གི་གནས་སྐབས་བརྒྱད་དུ་ཕྱེ་བའི་ཉི་མའི་གནས་སྐབས་དང༌། ཆ་བཅོ་ལྔ་ཟླ་

བའི་གནས་སྐབས་ལ་སོགས་པར་བཞག་པའི་སྒོ་ནས་ཕྱེ་བའི་ཆ་བརྒྱད་ཀྱིས་རགས་པའི་གནས་

སྐབས་ལོ་དྲུག་ལ་སོགས་པ་རྣམས་ཀྱི་ནང་གི་གནས་སྐབས་བརྒྱད་པོའ་ིགནས་སྐབས་རེ་རེ་ལ་

ཡི་གེ་རེ་རེས་སྤྱོད་པའོ་ཞེས་པ་ནི་གནས་སྐབས་ཀྱི་འཁོར་ལོའ་ིངེས་པའོ། །རགས་པའི་གནས་

སྐབས་བརྒྱད་ལ་བདག་པོར་བཤད་པའི་གཟའ་བརྒྱད་པོའ་ིནང་གི་གནས་སྐབས་ཀྱི་ལོངས་སྤྱོད་

སོ་སོའ་ིདང་པོའ་ིཆ་ལ་ནང་གི་གནས་སྐབས་དེ་དག་གང་ལས་ཕྱེ་བའི་རགས་པའི་ཚེའི་གནས་

སྐབས་ཀྱི་བདག་པོའ་ིགཟའ་དེ་ལོངས་སྤྱོད་དེ། དེ་ཡང་རགས་པའི་ཚེའི་གནས་སྐབས་ཉི་མའི་ལོ་

དྲུག་ལ་ཕྱེ་བའི་ནང་གི་གནས་སྐབས་བརྒྱད་ཀྱི་དང་པོ་ཉི་མ་དང། ཟླ་བའི་ལོ་བཅོ་ལྔ་ལ་ཕྱེ་བའི་

བརྒྱད་ཀྱི་དང་པོ་ཟླ་བ་ནས་མགོ་འཛིན་པ་སོགས་ཀྱི་དོན་ནོ། །དང་པོ་དེ་ནས་གཞན་བདུན་པོ་

སྔར་བཤད་པའི་གོ་རིམ་བཞིན་ནོ་ཞེས་པ་ནི་ཚེའི་གནས་སྐབས་ཀྱི་སྒོ་ནས་དགེ་མི་དགེའི་འབྲས་ 

བུ་བརྟག་པའི་ངེས་པའོ།།

བཅུ་པ་རྟེན་འབྲེལ་གྱི་སྒོ་ནས་དགེ་མི་དགེ་བརྟག་པ་ལ་བཞི། རྟེན་འབྲེལ་གྱི་འཁོར་ལོ་

དགོད་པ། ཁྱིམ་འཕོ་བའི་ཉིན་ཞག་ལ་འཆར་ཚུལ། ཤར་བའི་རྟེན་འབྲེལ་གྱི་འབྲས་བུ། ཟླ་བའི་ཚེས་

ཞག་སོ་སོ་ལ་འཆར་ཚུལ་ལོ། །དང་པོ་ནི། ད་ནི་ཅེས་སོགས་ལ། རྒྱལ་འདས་པ་སྟེ་ཉི་མ་གཞུའི་

ཁྱིམ་ལས་འདས་ཤིང༌། མཆུ་འཇུག་པ་སྟེ་ཉི་མ་ཆུ་སྲིན་གྱི་ཁྱིམ་དུ་ཞུགས་པའི་ཉིན་ཞག་ལ་མ་རིག་

པའོ་ཅེས་པ་སོགས་ཏེ། དེ་ལྟར་རྩིབས་བཅུ་གཉིས་པོ་རྣམས་ལ་གོང་དུ་བསྟན་པའི་རིམ་པ་ཇི་ལྟ་

བ་བཞིན་དུ་ཡན་ལག་བཅུ་གཉིས་པོ་རྣམས་དགོད་པར་ཤེས་པར་བྱ་སྟེ། གང་གིས་ན་ཉི་མའི་ཁྱིམ་

བཅུ་གཉིས་ཀྱི་དབྱེ་བས་སོ། །ཟླ་བའི་དབྱེ་བ་ནི་རྒྱལ་གྱི་ཟླ་བའི་ཚེས་གཅིག་ལ་སོགས་པ་ཕྱོགས་

དང་ཚེས་ཀྱི་དབང་གིས་འཇོག་པར་འཇིག་རྟེན་ཐམས་ཅད་དུ་རབ་ཏུ་གྲགས་སོ། །གཉིས་ཀའི་

བགྲོད་པའི་དབང་གིས་ཞེས་པ་ནི། ཉི་མ་ཁྱིམ་འཕོ་བའི་བགྲོད་པའི་དབང་གིས་འཕོ་བ་རེ་ལ་རྟེན་

འབྲེལ་རེ་དང༌། ཟླ་བའི་དཀར་ནག་གི་ཕྱོགས་གཉིས་དང་ཚེས་བཅོ་ལྔའི་བགྲོད་པའི་དབང་གིས་

ཉིན་ཞག་རེ་ལ་རྟེན་འབྲེལ་རེ་སྟེ། དེ་ལྟར་ཡན་ལག་བཅུ་གཉིས་པོ་རྣམས་སོ།།

གཉིས་པ་ནི། འཕོ་བའི་བགྲོད་པའི་དབང་གིས་འཇོག་ཚུལ་ཇི་ལྟ་བུ་ཞེ་ན། རྒྱལ་དང་ཞེས་

སོགས་ཏེ། གཟའ་ཞེས་པ་རྣམས་གཟའི་བཞོན་པར་གྱུར་1པའི་ཉིན་ཞག་ལ་གོ་བར་བྱ་ཞིང༌། ཉིན་

ཞག་སུམ་ཅུས་ཁྱིམ་འཕོ་བ་མི་རྫོགས་པར་ཕྱོགས་འགའ་ཞིག་ཏུ་གཟའ་བཅུ་དྲུག་འབྱུང་བ་ཡང་

སྲིད་པས་རེས་འགའ་གཟའ་བཅུ་དྲུག་པ་ལ་ཡང་སྲིད་པའོ་ཞེས་པར་ཤེས་པར་བྱ་ཞིང་ལྷག་མ་གོ་

སླའོ། །གསུམ་པ་ནི། འདིར་ཞེས་སོགས་སོ། །བཞི་པ་ནི། ཟླ་བའི་ཕྱོགས་དང་ཚེས་ཀྱི་བགྲོད་པའི་

དབང་གིས་འཇོག་ཚུལ་ཇི་ལྟ་བུ་ཞེ་ན། དེ་བཞིན་དུ་ཞེས་སོགས་ཏེ། འདིར་འཇིག་རྟེན་པའི་ཐ་སྙད་

1  ཞོལ། ཤོག ༤༧༨ ན ༣ བཞོན་པར་འགྱུར་བའི་

ཀྱིས་ཞེས་སོགས་ལ། རྩ་མི་འགྱུར་དུ། འདིར་དེ་ཉིད་ཇི་ལྟ་བ་བཞིན་འཇིག་རྟེན་པའི་ཐ་སྙད་དུ་རྩིས་

ཤེས་པ་མངོན་ཤེས་ལྔ་དང་བྲལ་བས་ཀྱང་ཤེས་པས། དེས་ན་རྟེན་ཅིང་འབྲེལ་བར་འབྱུང་བའི་ངེས་

པ་རྒྱས་པར་མ་གསུངས་སོ། །ཞེས་འབྱུང་བ་ལེགས་པ་འདྲའོ།།

གཉིས་པ་ཕྱོགས་ཀྱི་སྒོ་ནས་སྐར་རྩིས་ཀྱི་འབྲས་བུ་དགེ་མི་དགེ་བརྟག་པ་སྒྲ་གཅན་ལ་

སོགས་པ་སའི་སྟོབས་ཀྱི་ངོ་བོ་ཉིད་ཀྱིས་གནས་པ་བཤད་པ་ལ་བདུན། གཟའ་བརྒྱད་ཀྱི་ཕྱོགས་

ཀྱི་སའི་སྟོབས་དང༌། རྣལ་འབྱོར་མའི་སྟོབས་དང༌། བི་ཥྚིའི་སྟོབས་དང༌། དྲག་པོའ་ིསྟོབས་དང༌། 

ཐུན་ཕྱེད་པའི་སྒྲ་གཅན་གྱི་སྟོབས་དང༌། འཐབ་མོའ་ིསྟོབས་དང། རྩ་བའི་སྒྲ་གཅན་གྱི་སྟོབས་

སོ། །དང་པོ་ནི། ད་ནི་གནས་པ་བཅོ་བརྒྱད་པ་སའི་སྟོབས་གསུངས་པ་ཞེས་སོགས་སོ། །གཉིས་

པ་ལ་གཉིས་ལས། དང་པོ་ཚེས་རེ་ལ་རྣལ་འབྱོར་མ་རེ་འཆར་ཚུལ་ནི། ད་ནི་ཚངས་མ་ལ་སོགས་

པ་ཅེས་སོགས་སོ། །གཉིས་པ་ཚེས་རེ་ལ་རྣམ་འབྱོར་མ་བཅུ་དྲུག་འཆར་ཚུལ་ནི། སླར་ཡང་ཞེས་

སོགས་ཏེ། དེ་དག་རྣམས་ཀྱི་སོགས་ནི། དཔེར་ན་ཚེས་གཅིག་གི་ཆ་དང་པོ་ལ་ཚངས་མ། ཚེས་

གཉིས་ཀྱི་ཆ་དང་པོ་དྲག་མོས་སྤྱོད་པ་ལྟ་བུ་སྟེ། དང་པོ་དང་དེའི་འོག་མ་གོ་བསྣོར་བ་མ་གཏོགས་

ལྷག་མ་བདུན་པོ་གོ་རིམ་སྔར་བཞིན་སྤྱོད་པའི་དོན་ཏོ། །གཡུལ་རྒྱལ་ལས། ཚངས་མ་གཞོན་ནུ་

མ་དབང་ཕྱུག་མ་ཁྱབ་འཇུག་མ་ཕག་མོ་དབང་མོ་རྒན་བྱང་མ་སྒེག་མོ་ཆེན་མོ་རྣམས་ཤར་ནས་

གཡས་སྐོར་དུ་རིམ་པ་བཞིན་འཆར་ཞིང༌། དེའི་རྩིས་འབྲས་ཀྱང༌། རང་ཕྱོགས་ནས་སོང་རྒྱལ་

འགྱུར་ཏེ། །དེར་འཇུག་རྣམས་པ་ཞེ་ལྡང་སྐྱེད། །སྟོབས་ཆེ་ནུས་མེད་མོས་པ་ལ། །འཁོར་ལོ་བདེན་

པར་ཐེ་ཚོམ་མེད།1།ཅེས་སོ།།

གསུམ་པ་བིཥྚིའི་སྟོབས་ནི། ད་ནི་ཅེས་སོགས་ཏེ། རྣལ་འབྱོར་མ་དང་བིཥྚི་འདི་དག་གི་

བྱ་བ་ནི་རྒྱབ་དང་གཡས་སུ་བཞག་ཅེས་པ་ལ་སོགས་པ་སྔར་ཉིད་དུ་གསུངས་སོ། །གཡུལ་རྒྱལ་

ནས། ཉ་ལ་མེ་མཚམས་སུ་འབར་བ་ཅན། བཅོ་བརྒྱད་ལ་ཤར་ཕྱོགས་སུ་ཀ་རའམ་བརྩེགས་པ་

ཅན། ཉི་ཤ ་གཉིས་ལ་དབང་ལྡན་དུ་མ་ཧཱ་གྷོར་སྟེ་རྟ་ཆེན། ཉེར་ལྔ་ལ་བྱང་ཕྱོགས་སུ་བཀྲ་ཤིས། ཉི་

ཤ་དགུ་ལ་རླུང་ཕྱོགས་སུ་མ་ཧཱ་ཛི་ཀ །ཚེས་བཞི་ལ་ནུབ་ཕྱོགས་སུ་བྷ་ཏ་བ་སྟེ་གདོང་བསྒྲེང༌། 

1  བསྟན་འགྱུར། དཔེ་བསྡུར་མ། དེབ། ༡༡༤ ཤོག ༡༡༧༠ ཕྲེང་། ༡༥

ཚེས་བརྒྱད་ལ་ལྷོ་ནུབ་ཏུ་མ་ཧཱ་མ་རི་གསོད་བྱེད་ཆེན་མོའམ་སྒྲ་ཆེན། བཅུ་གཅིག་ལ་ལྷོ་ཕྱོགས་

སུ་དུས་ཀྱི་ལྕེ་འཆར་ཞིང༌། རྩིས་འབྲས་ཀྱང༌། དེ་ལྟར་ཟླ་བ་ཉ་བ་ལ། །མེ་ནས་བིཥྚི་འབར་བ་

འཆར། །དབང་ཕྱུག་གིས་ཀྱང་མེ་མཚམས་སུ། །དེ་ཚེ་ཁ་བལྟར་རུང་བ་མིན། །དེ་ལྟར་གནས་

པའི་གནས་སྐབས་ཀྱིས། །ལས་དང་བྱ་བའི་བྱེ་བྲག་ཀྱང། །མེ་ནས་རླུང་དུ་འགྲོ་བ་དང༌། །བརྡེག་

བརྡུང་མེ་སྦར་ལས་རྣམས་བྱ། །ཀ་ར་ལ་ཡིས་སྣ་ཚོགས་མཚོན། །རེངས་པའི་ལས་བྱ་ནུབ་ཏུ་

དགེ །མ་ཧཱ་གྷོ་རས་རྨོངས་དང་བྲན། །གནོད་པའི་ལས་རྣམས་བསྒྲུབ་པར་བྱ། །བཀྲ་ཤིས་དགྲ་

དང་འཐབ་པ་དང༌། །དགྲ་ཡུལ་འགྲོ་བའི་ལས་བསྒྲུབ་བྱ། །མ་ཧཱ་ཛི་ཀ་དུག་སྦྱོར་དང༌། །སྣ་ཚོགས་

མཐུ་ནི་བསྒྲུབ་པར་བྱ། །བྷ་ཏ་བ་ལ་སྔགས་དང་དབང༌། །གསོད་པའི་ལས་བསྒྲུབ་ཤར་དུ་དགེ །སྒྲ་

ཆེན་མ་ལ་འཕྲུལ་འཁོར་དང༌། །རྒྱོགས་ཀྱི་ལས་རྣམས་བསྒྲུབ་པར་བྱ། །དུས་ཀྱི་ལྕེ་ལ་གཞན་སྡུད་

བྱ། །སེམས་ཅན་ཐམས་ཅད་བསད་པ་བསྒྲུབ། །ཅི་ལ་བབ་ཀྱང་བདག་གིས་ནི། །བིཥྚིའི་གདོང་ནི་

སྤང་བར་བྱ། །དེ་ནས་བིཥྚིའི་ལོངས་སྤྱོད་བཤད། །བིཥྚི་ཆུ་ཚོད་སུམ་ཅུ་སྟེ། །བིཥྚི་གདོང་ལ་ཆུ་

ཚོད་ལྔ། །བར་གྱི་ཆ་ལ་བཅུ་བཞི་སྟེ། །ཐ་མ་ལ་ནི་བརྒྱད་དུ་གྲགས། །མཇུག་མ་ལ་ཡང་གསུམ་དུ་

དྲན། །མཚན་མོ་གདོང་དགེ་མཇུག་མ་ངན། །མཇུག་དགེ་གདོང་གདུག་ཉིན་མོར་དྲན། །བར་གྱི་ཆ་

ལ་ནོར་ཉམས་ཤིང༌། །ཐ་མ་ལ་ནི་སྲོག་འཕྲོག་བྱེད།1།ཅེས་སོ།།

བཞི་པ་དྲག་པོའ་ིསྟོབས་ནི། ད་ནི་དྲག་པོ་རཱ་ཧུའི་སྟོབས་གསུངས་པ། དྲག་པོ་རཱ་ཧུ་ཉི་མ་

བྱང་བགྲོད་ཀྱི་ཐོག་མའི་ཚེ་ཤར་གྱི་ཕྱོགས་སུ་གདོང་ཤར་ནས། གཞན་ཕྱེད་ཆུའི་སྟེ་ནུབ་ཕྱོགས་

ཀྱི་ཕྱེད་ཀྱི་བར་དུ་ལུས་ཀྱིས་ཁྱབ་ནས་འགྲོ་སྟེ། དེ་ཡང་ཉིན་ཞག་དབང་གིས་ནི་ཉི་མའི་ཁྱིམ་འཕོ་

བ་ན་ལྷོ་བྱང་དུ་རྒྱུ་བའི་དབང་གིས་དྲག་པོ་འདི་ཡང་ལྷོ་བྱང་དུ་རྒྱུ་བས་སོ། །བྱང་དུ་ཡང་ཞེས་པ་

ནི་གཡོན་སྐོར་ཏེ་བྱང་བགྲོད་ཀྱིས་སོ། །བྱང་གི་ཉི་མ་ལ་ཞེས་པ་ནི་ཉི་མ་བྱང་བགྲོད་ལ་གནས་

པའི་དུས་ལ་རྒྱུ་སྟེ། ཉི་མ་ཆུ་སྲིན་དང་བུམ་པའི་ཕྱེད་ལ་གནས་པའི་ཚེ་ཉི་མ་སྒྲ་གཅན་ལ་ཕལ་ཆེར་

རྒྱུ་སྐར་ཕྱེད་ཀྱི་ཁྱད་འཇུག་པས་སྒྲ་གཅན་གྱི་གདོང་ནུབ་ནས་ཤར་དུ་ཁ་བལྟ་སྟེ། འཇུག་མས་

ཤར་ཕྱེད་ཀྱི་བར་ཁྱབ་བོ། །དེས་ན་དེའི་ཚེ་ཤར་དུ་ཁ་བལྟ་བ་རྒྱལ་ཞིང་ནུབ་ཏུ་བལྟས་པ་ཕམ་

1  བསྟན་འགྱུར། དཔེ་བསྡུར་མ། དེབ། ༡༡༤ ཤོག ༡༡༦༨ ཕྲེང་། ༥

མོ། །དེ་བཞིན་དུ་ཉི་མ་བུམ་པའི་ཕྱེད་དང་ཉ་ལ་གནས་པ་ན་སྒྲ་གཅན་དབང་ལྡན་དུ་བལྟའོ་ཞེས་

སོགས་དང༌། ལྷོར་འགྲོ་སྟེ་ཉི་མ་ཀརྐ་ཊ་དང་སེང་གེའི་ཕྱེད་ལ་གནས་པ་ན་སྒྲ་གཅན་ཆུ་རུ་སྟེ་ནུབ་

ཏུ་ཁ་བལྟའོ་ཞེས་པ་ནས་ལོ་ལ་དྲག་པོ་འཆར་བའི་ངེས་པའོ། །ཤོང་འགྱུར་འདིར་དྲག་པོ་རྣམ་པ་

དྲུག་ཅེས་པའི་གཅིག་མ་ཚང་བས། དཔང་འགྱུར་དུ། ཅེས་པ་ལ་སོགས་པ་བགྲོད་པའི་དྲག་པོ་དང༌། 

ཟླ་བའི་དྲག་པོ་དང༌ཕྱོགས་ཀྱི་དྲག་པོ་དང༌ཉིན་ཞག་གི་དྲག་པོ་དང༌དུས་ཀྱི་དྲག་པོ་དང་རྣམ་པ་དྲུག་

ནི། ཞེས་འབྱུང་བ་ལྟར་ཡིན་ལ། དེ་ལྟར་གཡུལ་རྒྱལ་ལས་བཤད་པ་ནི་དོན་མེད་པ་སྟེ། དེས་ན་

འདིར་རྒྱས་པར་མ་གསུངས་སོ།།

ལྔ་པ་ཐུན་ཕྱེད་པའི་སྒྲ་གཅན་གྱི་སྟོབས་ནི། ད་ནི་ཅེས་པ་ནས་རེས་གཟའ་ཉི་མ་འཆར་

བའི་ཉིན་ཞག་ལ་སྒྲ་གཅན་འཆར་བ་ན། སྔ་དྲོ་དང་པོ་ཤར་ནས་ཏེ་ཤར་གྱི་ཕྱོགས་ཀྱི་ཆ་ནས་སྒྲ་

གཅན་ཤར་ནས་ཐུན་ཕྱེད་ཀྱི་བར་དུ་དེར་གནས་ཤིང༌། དེའི་མཇུག་ཏུ་རླུང་ཕྱོགས་སུ་རབ་ཏུ་

འཇུག་གོ །དེའི་ཚེ་ཤར་ནས་རླུང་དུ་ཁ་བལྟ་བས་དེ་དང་མཐུན་པར་ཁ་བལྟས་པ་རྒྱལ། རླུང་ནས་

ཤར་དུ་ཁ་བལྟས་པ་ཕམ་མོ། །གཞན་ཡང་དེས་མཚོན་ནོ། །དེས་ན་ཐུན་ཕྱེད་གཞན་གྱི་མཐར་

བདེན་བྲལ་ནས་ཤར་དུ་འཇུག་གོ་ཞེས་པ་ནི་ཕྱོགས་བརྒྱད་པོ་རྣམས་ལ་ཅེས་པ་ནས་དེ་བཞིན་དུ་

མཚན་མོའ་ིཐུན་ཕྱེད་བརྒྱད་ལ་ཡང་ཤར་ནས་རླུང་དུ་སྒྲ་གཅན་འཆར་བར་འགྱུར་བ་ལ་སོགས་པ་

ཤེས་པར་བྱའོ། །དེ་བཞིན་དུ་རེས་གཟའ་ཟླ་བ་ལ་ཡོད་ན་མེ་མཚམས་ནས་བྱང་དུ་ཁ་བལྟས་ཏེ་

འཆར་བ་ལ་སོགས་པ་ཤེས་པར་བྱ་སྟེ། འདི་ནི་ཚེས་ལ་འཆར་བ་གཙོ་ཆེའོ། །གཡུལ་རྒྱལ་ནས་

བཤད་པ་འདི་དང་ཚུལ་མི་འདྲ་ཡང་མ་བྲིས་སོ། །དཔལ་ལྡན་རྩ་བའི་སྒྲ་གཅན་དོར་ནས་ཏེ་དེ་མ་

གཏོགས་པ། དེའི་འོག་ནས་རླུང་གི་ཤ གས་དག་ལས་ཀྱང་ཞག་གཅིག་ལ་རི་རབ་འཁོར་བའི་ཐུན་

ཕྱེད་པའི་སྒྲ་གཅན་གྱི་ཁ་བལྟ་ཕྱོགས་དང་མཐུན་པར་གནས་པ་འདི་ནི་དགྲ་ལས་རྣམ་པར་རྒྱལ་

བར་འགྱུར་ཏེ། གཡུལ་འགྱེད་པའི་ཆས་སུ་ཞུགས་པའི་མཚན་མ་དང་བཅས་པའི་འཐབ་མོ་པ་ 

གཉིས་ཀྱིས་ཞེས་སོགས་སོ།།

དྲུག་པ་འཐབ་མོའ་ིསྟོབས་ལ་གཉིས་ལས། དང་པོ་དབྱངས་དང་དབུགས་དང་མིང་

བརྗོད་པའི་བྱེ་བྲག་གིས་རྒྱལ་ཕམ་བརྟག་པ་ནི། ད་ནི་མཚན་མའི་འཐབ་མོ་ལ་ཅེས་སོགས་

ཏེ། འཐབ་ཟླ་གཉིས་ཕན་ཚུན་གྲངས་མཚུངས་པ་མཉམ་པ་དང་མི་མཚུངས་པ་མ་མཉམ་པ་

ཡིན་ལ། ཕན་ཚུན་མིང་གི་དབྱངས་ཀྱི་ཡི་གེ་བརྩིས་པས་ཡི་གེ་ལྷག་པའི་མིང་ཅན་གྱིས་གང་

དབྱངས་ཡིག་ཉུང་བ་དེ་འཇོམ་པར་བྱེད་པ་སྟེ་ཞེས་སོགས་དང༌། དགྲ་ཟླ་གཉིས་ཀྱི་མིང་ལས་

མིང་གང་འདྲི་ཡུལ་གྱི་དབུགས་སྙིང་ལ་སྟེ་ནང་དུ་རབ་ཏུ་འཇུག་པའི་ཚེ་ན་སྨོས་པ་དེ་ནི་འཁྲུག་པ་ 

དག་ལ་ཞེས་སོགས་སོ།།

གཉིས་པ་འདུ་བ་རྒྱན་གྱི་འཁོར་ལོ་སོགས་དོན་མེད་པར་བསྟན་པ་ནི། འདུ་བ་ཞེས་པ་

ནི་རྒྱལ་མཚན་དང་ཞེས་སོགས་ཏེ། འདིའི་བརྩི་ཐབས་ནི་གཡུལ་རྒྱལ་ལས་བཤད་པའི་རྒྱན་གྱི་

འཁོར་ལོ་སྟེ། ཞེང་དུ་རེ་ཁ་བཅུ་གཉིས་དང༌མཆུར་རེ་ཁ་དྲུག་པའི་རེ་མིག་བྲིས་ནས། སྟེང་མ་ལ་

གྲངས་ཡིག་བཅུ་བཞི་དང༌ཉེར་བདུན་དང༌གཉིས་དང༌བཅུ་གཉིས་དང༌བཅོ་ལྔ་དང༌དྲུག་དང༌བཞི་

དང༌གསུམ་དང༌བཅུ་བདུན་དང༌བརྒྱད་དང༌དགུ་རིམ་པ་བཞིན་བྲིས། དེའི་འོག་ཏུ་རྀ་རཱ་ྀལ་ྀལཱ་ྀཨཿཀྵ་

རྣམས་བོར་ཏེ། ཨཱ་ལི་ཀཱ་ལི་ལྷག་མ་རྣམས་རིམ་བཞིན་བྲིས། དེ་ནས་མིང་གི་ཡི་གེའི་དབྱངས་

གསལ་བྱེད་ཀྱི་གྲངས་ཡིག་གིས་བསྒྱུར་བ་ལ་བརྒྱད་ཀྱིས་བགོས་པའི་ལྷག་མ་རྒྱལ་མཚན་ལ་

སོགས་པ་སྟེ། ལྷག་མེད་ན་བྱ་རོག་ཡིན་ལ། དེའི་གང་སྟོབས་ཆེ་བ་དེ་རྒྱལ་ཞིང་ཆུང་བ་དེ་ཕམ་

མོ། །སྟོབས་ནི། བྱ་རོག་ཁྱི་བོང་བུ་གླང༌གླང་པོ་ཆེ་སེང་གེ་རྒྱལ་མཚན་དུ་བ་རྣམས་སྔ་མ་སྔ་མའི་

སྟོབས་ཉིས་འགྱུར་ཕྱི་མ་ཕྱི་མ་ལ་ཡོད་དོ་ཞེས་བཤད་དོ།།

གཟའ་རྣམས་ཀྱི་ཁ་དོག་ནི་གཡུལ་རྒྱལ་ལས། ཕུར་བུ་ཙམ་པ་བཞིན་དུ་སེར། །ཉི་མ་

དམར་སྐྱའི་མདོག་ཏུ་གསལ། །མིག་དམར་དམར་ནག་རི་བོང་ཁྲག །ཟླ་བ་དཀར་ལ་སེར་བའི་

མདངས། །གཟའ་ལྷག་སྔོ་དང་ལྗང་བར་སྟོན། །པ་སངས་ཁ་དོག་སྣ་ཚོགས་པ། །སྤེན་པ་ནག་

པོ་སྒྲ་གཅན་སྔོ།1།ཞེས་པ་ལྟར་ལྗང་ཁུ་དང་སོགས་སོ། །དེ་བཞིན་དུ་རིགས་ཀྱང་གཡུལ་རྒྱལ་

ལས། ཕུར་བུ་དང་ནི་པ་བ་སངས། །བྲམ་ཟེའི་རིགས་སུ་བསྟན་པ་ཡིན། །ཉི་མ་དང་ནི་མིག་དམར་

དག །རྒྱལ་རིགས་ཞེས་བྱར་བསྟན་པ་ཡིན། །ཟླ་བ་རྗེ་རིགས་ཞེས་བྱ་སྟེ། །གཟའ་ལྷག་དམངས་

རིགས་ཤེས་བྱར་གྲགས། །ཕ་ནི་བྲམ་ཟེ་མ་ནི་དམངས། །དེ་ཡི་བུ་ནི་སྤེན་ཞེས་བྱ། །སྒྲ་གཅན་

1  བསྟན་འགྱུར། དཔེ་བསྡུར་མ། དེབ། ༡༡༤ ཤོག ༡༠༨༩ ཕྲེང་། ༤

ཞེས་བྱར་གྲགས་པ་ནི། །གདོལ་པའི་རིགས་སུ་ཤེས་པར་བྱ།1།ཞེས་པ་ལྟར་བྲམ་ཟེ་དང་སོགས་

སོ། །དབྱངས་ལ་སོགས་པ་ནི་དགྲ་ཟླ་གཉིས་ཀྱི་མིང་གི་གསལ་བྱེད་ཀྱི་ཡི་གེའི་ཚོགས་ཉིས་

འགྱུར་ཏེ་གཉིས་ཀྱིས་བསྒྱུར་བ་དང༌། དབྱངས་ཀྱི་ཚོགས་བཞི་འགྱུར་ཏེ་བཞིས་བསྒྱུར་བ་གཉིས་

བསྡོམས་ཏེ། བདུན་གྱིས་བགོས་པའི་ཆའི་ལྷག་མ་ནི་འབྲས་བུ་སྟེ། མཉམ་ན་འདུམ་ཞིང༌མི་མཉམ་

ན་གོང་དུ་བཤད་པའི་སྟོབས་བརྟགས་པས་སྟོབས་དང་ལྡན་པ་རྒྱལ་ལོ་ཞེས་ཕྱི་རོལ་པ་འདོད་

དོ། །དེ་ལྟར་དབྱངས་ཀྱི་མཚན་མ་ལ་སོགས་པ་འདི་དག་དང༌། དབང་ཕྱུག་གི་སྤྲོས་པས་བརྗོད་

པ་གཞན་ཡང་འཐབ་ཟླ་གཉིས་ཀྱི་མིང་གཅིག་གིས་གཅིག་ལ་ཕྲི་བས་ལྷག་མ་ཡོད་པ་རྒྱལ། མེད་

པ་ཕམ་མཉམ་པ་འདུམ་པ་དང༌། མིང་གི་དབྱངས་གསལ་བྱེད་སོ་སོར་ཕྱེ་ལ། ཁ་འཆམ་ཁ་ཡར་དུ་

བགྲང་བས། ལྷག་མ་མཉམ་པ་སྟེ་ཟུང་བྱུང་ན་ཕམ་པ་དང༌། མི་མཉམ་པ་ཁ་ཡར་བར་གྱུར་པས་ནི་

རྒྱལ་ལ། དབྱངས་གསལ་སོ་སོར་མཉམ་པ་རྣམས་ཀྱིས་འདུམ་པར་འགྱུར་རོ་ཞེས་པ་ལ་སོགས་

པ་བརྗོད་པས་ཀྱང་འབྲས་མེད་སྟོན་པ་ཉིད་ཡིན་ཏེ། གང་གི་ཕྱིར་སྟོན་པ་པོ་ལ་ཡང་མངོན་པར་

ཤེས་པ་ལྔ་མེད་པའི་ཕྱིར་རོ། །དེས་ན་སྐར་རྩིས་ལ་སོགས་པའི་འཇིག་རྟེན་པའི་ཐ་སྙད་ཐམས་ 

ཅད་ཀྱིས་ཞེས་སོགས་སོ།།

བདུན་པ་རྩ་བའི་སྒྲ་གཅན་གྱི་སྟོབས་ནི། ད་ནི་ཅེས་སོགས་ཏེ། རྒྱུ་སྐར་གང་ལ་ཉི་མ་

ཡོད་པའི་ཞེས་སོགས་ནི། སྔ་དྲོ་དང་པོའ་ིདབང་དུ་བྱས་ནས༌ཉི་མ་གནས་པའི་རྒྱུ་སྐར་དེ་ཤར་

སྐར་བདུན་གྱི་དབུས་སུ་བཀོད་ནས། སྐར་མ་གཡོན་སྐོར་གྱིས་དགོད། སྒྲ་གཅན་སྐར་མ་གང་གི་

སྟེང་ན་གནས་བལྟས་ལ། དེ་ནས་བརྩམས་ཏེ་སྒྲ་གཅན་གཡས་སྐོར་དུ་འཁོར་བས་དེ་དང་བསྟུན་

པའི་དུས་ཀྱི་ཚོད་ཤེས་པར་བྱའོ། །འདིར་བལྟ་བའི་ཆ་ནི་ལྟ་བ་ལ་གནས་པའི་རྒྱུ་སྐར་བཅུ་གཉིས་

རྣམས་ཀྱི་ཞེས་སོགས་ཀྱི་དོན། རྒྱུ་སྐར་ཉི་ཤ ་རྩ་བརྒྱད་ལ་སྒྲ་གཅན་གྱི་ལུས་ཀྱིས་ནོན་པའི་རྒྱུ་སྐར་

བཅུ་གཉིས། དེ་ལ་གདོང་གི་སྐར་མ་བཞི། མཇུག་མའི་སྐར་མ་བཞི། བར་ན་ལྟོ་བའི་ཆར་གྱུར་པའི་

སྐར་མ་བཞི། ལུས་ཀྱིས་མནོན་པ་བལྟ་བའི་ཆ་ལ་གནས་པ་བཅུ་གཉིས་ལ། གཡས་ནས་གདོང་གི་

ཆར་གྱུར་པ་བཞི། གཡོན་ནས་མཇུག་མའི་ཆར་གྱུར་པ་བཞི། བར་ནས་མཎྜལ་གྱི་འོད་འདུ་བཞིན་

1  བསྟན་འགྱུར། དཔེ་བསྡུར་མ། དེབ། ༡༡༤ ཤོག ༡༠༨༨ ཕྲེང་། ༡༤

བལྟ་བའི་ཆ་བཞི་སྟེ། དེ་དག་གི་དཀྱིལ་དྲང་པོ་བལྟ་བའི་ཆའོ། །དེ་ནས་སྐར་མ་བཞི་ནི་མཚམས་

ཀྱི་སྐར་མ་བཞིའམ། ཁ་ཅིག་གདོང་དང་མཇུག་མས་མནོན་པའི་མཚམས་སུ་སྐར་མ་གཉིས་གཉིས་

ཟེར་རོ། །གཞུང་ལྷག་མ་ནི་བཀླགས་པས་ཤེས་སོ།།

གསུམ་པ་དེ་ལྟར་ཤེས་ནས་དགྲ་གནས་འཇོམས་ཤིང་རང་གནས་བསྲུང་བའི་འཕྲུལ་

འཁོར་གྱི་ངོ་བོ་ཉིད་ཀྱིས་གནས་པ་ལ་གསུམ། མདོར་བསྟན། རྒྱས་པར་བཤད། ཞུ་བ་པོ་ལ་ངེས་

པ་སྦྱིན་པའོ། །དང་པོ་ནི། ད་ནི་གནས་པ་དགུ་པ་གདུག་པའི་དགྲའི་རྫོང་གཞོམ་པའི་དོན་དུ་རྒྱོགས་

ལ་སོགས་པའི་འཕྲུལ་འཁོར་རྣམས་གསུངས་པ་ཞེས་མཚམས་སྦྱར་ནས། གདུག་པ་དེ་ནི་གཞོམ་

པ་བསྒྲུབ་པར་བྱ་ཞེས་པ་ནི་ལས་སུ་བྱ་བར་རིགས་པའམ་འོས་པའོ། །ཞེས་པའི་བར་ཏེ། རིགས་

པ་ཞེས་པ་གཏན་ཚིགས་མ་ཡིན་ནོ།།

གཉིས་པ་ལ་གསུམ། དགྲའི་རྫོང་འཇོམས་པའི་འཕྲུལ་འཁོར། རང་གནས་བསྲུང་བའི་

འཕྲུལ་འཁོར། དགྲ་ལས་རྒྱལ་ནས་བདེ་བར་སྤྱོད་པའི་འཕྲུལ་འཁོར་རོ། །དང་པོ་ལ་བདུན། ཐང་གི་

རྫོང་འཇོམས་པ་རྡོའ་ིའཕྲུལ་འཁོར། ཆུའི་རྫོང་འཇོམས་པ་གྲུའི་འཕྲུལ་འཁོར། རིའི་རྫོང་འཇོམས་པ་

མེའི་འབྲུ་མར་གྱི་འཕྲུལ་འཁོར། རལ་གྲི་འཁོར་བ་གྲི་གུག་གི་འཕྲུལ་འཁོར། རྫོང་གི་རྩེ་མོ་འབྱེད་

པ་རླུང་གི་འཕྲུལ་འཁོར། མཁར་གྱི་རྩིག་པ་འཇིག་པ་རྡོ་རྗེ་གུར་གྱི་འཕྲུལ་འཁོར། གོ་ཆ་དང་བཅས་

པའི་གླང་པོ་ཆེ་འབིགས་པ་ལྕགས་མདའི་འཕྲུལ་འཁོར་རོ། །དང་པོ་ནི། འདིར་ཐང་གི་རྭ་བས་

བསྐོར་བའི་རྗོང་ལ་ཅེས་སོགས་ཏེ། དེ་དག་ཀྱང་ཀ་བའི་གནས་བརྒྱད་དུ་ནས་གནས་ན་ས་ཕུག་

པས་སོ། །མཉམ་པ་ནི་ཤར་དང་ནུབ་ཀྱི་མཐའ་སྟེ་བུག་པ་གྲངས་མཉམ་པས་སོ། །མི་མཉམ་པ་ནི་

ལྷོ་དང་བྱང་གི་མཐའ་སྟེ་བུག་པ་གྲངས་མི་མཉམ་པས་སོ། །གནས་བརྒྱད་པོ་དེ་དག་ཏུ་གདང་བུའི་

བུག་པ་ཕུག་པར་འགྱུར་བ་སྟེ། བུག་པའི་ཚད་ནི་ཀ་བའི་ཞེང་གི་གསུམ་གྱི་ཆ་སྟེ་སུམ་ཆའོ། །དེ་

དག་ནས་རྒྱབ་ཀྱི་ཀ་བ་དག་ལ་ཤར་དུ་བསྟན་པའི་བུག་པ་བཞི་བཞི་དང༌ལྷོ་བྱང་དུ་བསྟན་པའི་རེ་

རེ་སྟེ་བུག་པ་ལྔ་ལྔ་ཉིད་དོ། །མདུན་གྱི་ཀ་བ་གཉིས་དག་ལ་ནི་བུག་པ་བརྒྱད་དོ།།

འཕྲུལ་འཁོར་གྱི་རྒྱའི་ཚད་ནི། ཀ་བ་བཞི་པོའ་ིརྩ་བར་ཁྲུ་བཅུ་གྲུ་བཞི་སྟེ་སྟེང་དུ་ཁྲུ་ལྔ་གྲུ་

བཞིའོ། །རྒྱོགས་མདའ་ནི་ནས། རྒྱོགས་མདའི་མགོ་བོ་མཇུག་མའི་འཕྲུལ་ཤིང་ཨོ་ལོག་བཅུའི་

ཚད་ནི་ནས། བ་ལང་གི་མཇུག་མའི་རྣམ་པ་ཇེ་ཕྲ་ཇེ་ཕྲར་སོང་བའོ། །དེའི་སྦོམ་གྱི་ཚད་ནི་དབུས་

ཀྱི་སོགས་སོ། །སྦོམས་སུ་ངོས་གཉིས་ཀར་སོར་ཉི་ཤ འོ། །གཡས་གཡོན་གྱི་རྩེ་མོའ་ིནས་དབུས་

ཀྱི་ཟླུམ་པོ་འདིའི་དབུས་སུ་ཞེས་སོགས་སོ། །མཛུམ་མོ་ལྕེ་དང་བཅས་པ་བཅུག་སྟེ། ལྕེ་དང་

མཛུབ་མོའ་ིགཟེར་གཉིས་ཀྱིས་ནས་གཉའ་ནོན་སོར་བཅུ་གཉིས་པའི་སོར་དྲུག་རྒྱོགས་མདའ་ལ་

སྦྱར་ནས། སོར་དྲུག་ནི་གཉའ་ནོན་གྱི་ཚད་ཡིན་ལ། གཉའ་ནོན་དེའི་བུག་པར་རྒྱོགས་མདའི་གཉའ་

ནོན་གྱི་བར་དུ་རྒྱོགས་ལྕེ་མཇུབ་མོ་དང་བཅས་པ་བཅུག་པར་འགྱུར་རོ་ཞེས་སོགས་སོ། །རྒྱོགས་

ཀྱི་འཕྲུལ་འཁོར་དེའི་ནུས་པ་བརྗོད་པ་གང་ཞིག་སོགས་འགྲེལ་པས་གོ་སླར་བཞག་པ་ནི་བཀླགས་

པས་ཤེས་པའི་ཕྱིར་བཤད་མི་དགོས་སོ།།

གཉིས་པ་ནི། ད་ནི་ཅེས་པ་ནས་ཆུའི་འཕྲུལ་འཁོར་གྲུ་བོ་ཆེའི་དོན་གཞུང་ཤིང་སྦོམས་སུ་

སོར་དྲུག་པ་ཁྲུ་བཅུ་བཞི་པའོ། །གླང་པོ་ཆེ་འཇུག་པའི་འཕྲུལ་འཁོར་ལ་གཞུང་ཤིང་སོར་ཉི་ཤ ་རྩ་

བཞིའོ་སོགས་དང༌། འཕྲེད་ལ་གནས་པའི་ཀ་བ་དྲུག་དག་གི་གདང་ཤིང་དྲུག་པོ་གཉིས་གཉིས་ནང་

ངམ་བར་ནི་ཁྲུ་དོར་མཉམ་པ་ལྷག་ཆད་མེད་པ་ཉིད་དོ།1།དེའི་སྙིང་པོ་སྟེ་མི་ལ་སོགས་པ་སྡོད་པའི་

རེ་མིག་རེ་རེ་ནི་ཁྲུ་བཅུ་གཉིས་སོ་ཞེས་སོགས་ཏེ། རྒྱབ་ཏུ་སྐྱ་བ་འཛིན་པ་དྲུག་ནི་སྙིང་པོ་དྲུག་ཡོད་

པའི་དབང་དུ་བྱས་པའོ།།

གསུམ་པ་ནི། ད་ནི་རིའི་རྫོང་བཤིག་པའི་དོན་དུ་ཞེས་སོགས་སོ། །བཞི་པ་ནི་གྲི་གུག་

གི་ཞེས་སོགས་ཏེ། འགྲེལ་པར་མ་གསུངས་ལ། རྩ་བའི་དོན་ཅུད་ཟད་བཤད་ན། རལ་གྲིའི་འཁོར་

ལོའ་ིརྩ་བར་སྲོག་ཤིང་གི་སྣ་ལ་ལྕགས་ལས་བྱས་པའི་གནམ་གདན་རྩེ་གཅིག་པ་ནི་འོག་གི་ཁུང་

བུར་གཞུག་ཅིང༌། གནམ་གདན་གྱི་སྟེང་དུ་ཡང་ནི་འཁོར་ལོ་ཆུ་ཐགས་ཀྱི་གཤོག་པའི་འཁོར་ལོ་

ལྟ་བུ་དག་བྱས་ལ། དེ་ཡང་ནི་སྲོག་ཤིང་གི་ཟླུམ་སྐོར་གྱི་སོར་མོ་གཉིས་གཉིས་ཀྱི་བར་དུ་འཁོར་

ལོའ་ིརྩིབས་རེ་རེ་གཞུག་པར་འགྱུར་ཏེ། རྩིབས་ཀྱང་སྲོག་ཤིང་གི་ཟླུམ་པོའ་ིམཐའ་མ་མ་ལུས་པ་ནི་

ཁྱབ་པར་དགོད་པར་བྱའོ། །འཁོར་ལོའ་ིཚད་ནི་ཐད་ཀར་ཁྲུ་ནི་ཕྱེད་དང་གསུམ་པར་འགྱུར་ཞིང༌། 

གནམ་གདན་གྱི་སྟེང་དུ་འཁོར་ལོ་ལས་གཞན་ཡང་དེར་ནི་འཁོར་ལོའ་ིསྲོག་ཤིང་གནས་ཏེ། སྲོག་

1  ཞོལ། ཤོག ༤༨༢ ན ༥ ལྷག་ཆད་མེད་པ་སྐྱེད་དོ།།

ཤིང་གི་སྟེང་གི་རྩེ་མོར་འོག་གི་འཁོར་ལོའ་ིརྩིབས་འཇུག་པ་ལྟར། རལ་གྲི་རྣོན་པོ་བཅུག་པ་མྱུར་

བར་འཁོར་བས་དགྲའི་ལུས་མ་ལུས་པར་གཞོམ་པར་བྱེད་དེ། དེ་སྐོར་བྱེད་ནི་རལ་གྲིའི་འཕྲུལ་

འཁོར་གྱིས་ནི་རྩ་བའི་འོག་གི་འཁོར་ལོ་ཆུའམ་རླུང་གིས་འཁོར་བའི་དབང་གིས་སོ།།

ལྔ་པ་ནི། དེ་བཞིན་དུ་ནས་རྣམ་པར་བཤད་པ་མེད་དོ་ཞེས་གོ་ལར་བཞག་པའི་རྩ་ཚིག་གི་

དོན་མདོ་ཙམ་བཤད་ན། ཐག་པ་ཡིས་ནི་མེའི་འབྲུ་མར་འཕེན་པ་ལ་རླུང་གི་འཕྲུལ་འཁོར་བཤད་

པ་ལྟ་བུའི་རླུང་གི་འཕྲུལ་འཁོར་མི་རྣམས་ཀྱིས་དྲངས་པས་ནམ་མཁའ་དག་ལ་འགྲོ་སྟེ། རང་གི་

ཕྱོགས་ནས་དགྲའི་རྫོང་གི་ཕྱོགས་སུ་རིམ་པས་སོ། །འཕྲུལ་འཁོར་དེ་རྫོང་གི་སྟེང་དང་ཅེས་པ་

ནས་ས་ལ་ཐག་པའི་ཚད་ཀྱང་རྫོང་གི་བར་གྱི་ཚད་དེ་ཡིས་ཞེས་དང༌། རླུང་གི་འཕྲུལ་འཁོར་གྱི་རྩེ་

ལ་སྐྱེས་བུ་མེ་ལྡན་བཀོད་དེ་ནས་སྦྱིན་པར་བྱའི་བར་བྱའོ།།1

དྲུག་པ་ནི། དེ་བཞིན་དུ་རྡོ་རྗེའི་གུར་ལ་ཡང་རྣམ་པར་བཤད་པ་མེད་དོ་ཞེས་གོ་ལར་

བཞག་པ་མཚོན་པ་ཙམ་བཤད་ན། ཤིང་རྟའི་འཁོར་ལོ་ལྟ་བུའི་འཁོར་ལོ་རྣམས་ཀྱི་སྟེང་གི་ཆ་ལ་

ནས་གུར་གྱི་རྣམ་པའི་ཁང་པ་ཆེན་པོ་བཀོད་པ་ནི་བར་དུ་སྤང་ལེབ་དང་ནི། ཕྱི་ནས་མ་ཧེའི་ཅེས་པ་

ནས་འཁོར་ལོ་འདྲེན་པའི་མི་རྣམས་དག་གིས་ཞེས་སོགས། འཇུག་པར་འགྱུར་གྱི་བར་རོ།།

བདུན་པ་ནི། ད་ནི་ཅེས་སོགས་ལ། མཆུར་ཏེ་ཞེང་དུ་སོར་དྲུག་པ། རིང་ཐུང་ལྕགས་མདའི་

ཚད་ཀྱི་ཝ་བྱས་ནས། ཝ་དེའི་ནས་དབྱུག་པ་དཀྱུས་སོར་དྲུག་པ་གྲུ་བཞི་པ་ལེབ་མོའ་ིདབྱིབས་ཅན་

གྱིས་ཝའི་རྩེ་མོར་བུག་པ་ལ་ལྕགས་ཀྱི་ཕུར་པ་སྟེ་གཟེར་རྣམས་ཀྱིས་རྒྱས་བཏབ་པའོ། །གཡས་

གཡོན་གྱི་མཚམས་གཉིས་དང་ནས་སླར་འཕྲུལ་འཁོར་གྱི་སྟེགས་བུ་དེའི་ཅེས་དང༌། སྔར་གྱི་

ལྕགས་ཀྱི་དབྱུག་པའི་རྩེ་མོའ་ིགཡས་གཡོན་གྱི་བུག་པར་འཕྲུལ་ཤིང་གི་རྩེ་མོ་གཉིས་པོ་གཞུག་

པར་བྱའོ། །ཞེས་བྱས་ནས་ཕུར་བའི་ཞེས་པ་འདིར་གྱི་ཅོ་2འགྱུར་ལ་མེད་པ་ལྟར་བྱའོ་ཞེས་འཆད་

པ་ལྟར་བདེ་བ་འདྲའོ། །འཕྲུལ་ཤིང་གི་དབུས་སུ་བྲི་བའི་སོ་ལྟ་བུའི་སོར་མོ་རྣམས་ཞེས་སོགས་ཏེ། 

འཕྲུལ་འཁོར་འདི་དག་ནི་བྱང་ཆུབ་སེམས་དཔའ་རྒྱལ་པོའ་ིཚུལ་བཟུང་ནས་རྒྱལ་སྲིད་ཀྱི་སྐྱེ་བོ་མ་

1  ཞོལ། ཤོག ༤༨༢ བ ༥། གཙང་། ཤོག ༣༣༠ བ ༧ བྱའི་བར་རོ།།

2  ཞོལ། ཤོག ༤༨༢ ན ༣ འདིར་གྱི་ཅོའ་ིའགྱུར་ལ་

ལུས་པ་ཐབས་མཁས་པས་ཡང་དག་པའི་ལམ་ལ་འཇུག་ཅིང༌། ཕས་རྒོལ་ལོག་པའི་ཆོས་ལ་མངོན་

པར་གཞོལ་བའི་རྒྱལ་པོ་ལ་སོགས་པ་འཇམ་པོའ་ིཐབས་ཀྱིས་དབང་དུ་མ་གྱུར་པ་དག་ཚུལ་འདི་ལྟ་

བུས་དབང་དུ་བྱས་ནས་ཡང་དག་པའི་ལམ་ལ་གཞུག་པར་བྱ་བ་དག་གི་ཆེད་དུ་གསུངས་ཀྱི། ད་

1ལྟ་ནི་དགོས་པ་དེ་དག་གཏན་ལོག་ལ་སོང་ཞིང་དགག་བྱ་ཤིན་ཏུ་ཆེ་བའི་ཕྱིར་ཞིབ་པར་མ་བཤད་

དོ། །ཁ་ཅིག་འདི་དག་རྫོགས་རིམ་ལ་སྦྱར་བའི་བཤད་པ་བྱེད་མོད་དགོངས་པ་མ་ཡིན་ཤིང༌། རྒྱུད་

གཞན་དུ་ལས་ཚོགས་མང་དུ་གསུང་བ་རྣམས་ཀྱང་གྲུབ་ཆེན་དང་ཚད་ལྡན་གྱི་ཆེན་པོ་དག་གིས་

སྒྲ་ཇི་བཞིན་པར་བཤད་ནས་ངེས་དོན་གྱི་བཤད་པ་མ་མཛད་པ་དང་འདྲ་སྟེ་སྒྲ་ཇི་བཞིན་པ་ལས་

དོན་གཉིས་པ་བཤད་དུ་མེད་དོ།།

གཉིས་པ་རང་གི་གནས་བསྲུང་བའི་འཕྲུལ་འཁོར་ལ་གཉིས། རྒྱལ་པོའ་ིཕོ་བྲང་བསྲུང་བ་

ས་འོག་གི་རལ་གྲིའི་འཕྲུལ་འཁོར་དང༌། རྒྱལ་རིགས་འཐབ་པའི་ཤིང་རྟའི་མཚན་ཉིད་དོ། །དང་པོ་

ནི། ད་ནི་ཅེས་སོགས་ཏེ། ཀ་བའི་བུག་པ་ལ་གདང་བུ་ལྟ་བུའི་འཕྲུལ་ཤིང་གཞུག་པར་བྱའོ། །ཀ་

བའི་རྩེ་མོ་ལ་སྟེང་དུ་ཅེས་དང༌། རལ་གྲིའི་ཆེད་2བཟུང་གི་རྩེ་མོ་ལ་གནས་པའི་ཕྱག་རྒྱའི་འཕྲུལ་

ཤིང་གི་རྩེ་མོའ་ིཆ་ལ་ནས་ལུགས་ལྡོག་ཏུ་བསྐོར་བའི་ཐག་པས་མནན་པའོ་ཞེས་དང་། ཟླ་བ་

ཞེས་པ་ནི་འཕྲུལ་ཤིང་གི་གསང་བའི་སྐད་དོ། །དབུས་ཞེས་པ་ནི་སྤང་ལེབ་ལ་སྤྲོས་པས་བརྗོད་ 

པ་སྟེ་ཞེས་སོགས་སོ།།

གཉིས་པ་ནི། ད་ནི་ཅེས་སོགས་ཏེ། འཁོར་ལོའ་ིསྲོག་ཤིང་ནི་འཁོར་ལོའ་ིཚད་ལས་བཞི་

འགྱུར་མུ་ཁྱུད་ཀྱི་ཆས་ཅུང་ཟད་ལྷག་པ་དང་བཅས་པ་སྟེ། དཀྱིལ་འཁོར་གྱི་ཆ་ལ་འཁོར་ལོའ་ིཚད་

དེ་ཉིད་ཉིས་ལྡབ་ཀྱི་ཚད་ཀྱིས་དབྱིབས་གྲུ་བཞི་དང་མཐའ་གཉིས་སུ་འཁོར་ལོའ་ིཚད་ཀྱི་ཟླུམ་པོ་

བྱའོ། །དེ་ནས་སྲོག་ཤིང་གི་སྟེང་དུ་མི་སྡོད་པའི་གདན་ནམ་གནས་ཀྱི་ཁང་པ་བྱ་སྟེ། ཇི་ལྟར་ན་

ཕྱོགས་བརྒྱད་དང་དབུས་སུ་ཚད་ཤིང་རྟའི་འཁོར་ལོའ་ིཚད་དང་མཉམ་པ་ལས་དགུའི་ཆ་སྟེ་ཆ་

དགུ་པ་རེ་མིག་དགུའི་བདག་ཉིད་དོ། །དེ་ཉིད་ནི་ཞེས་སོགས་ཤར་ནུབ་ལྷོ་བྱང་གི་ལག་པ་དྲུག་

1  ཞོལ། ཤོག ༤༨༢ ན ༥ དེ་ལྟ་ནི་དགོས་པ་

2  ཞོལ། ཤོག ༤༨༢ བ ༢ འཆང་བཟུང་ གཙང་། ཤོག ༣༣༡ ན ༧ ཆང་བཟུང་

དྲུག་བསྣོལ་བའོ། །སྟེང་གི་ཆ་ཕྱེད་དག་སོགས་ནི། སྟེང་གི་ཀ་བ་རྣམས་ཀྱི་རྒྱར་གནས་གཉིས་

ཡོད་པའི་ཆ་གཅིག་གནས་ཀྱི་ཚད་གཅིག་དོར་ནས་ཆ་ཕྱེད་ལ་སོགས་སོ། །རབ་ཏུ་གསལ་བའི་

ལྟ་ས་ལ་ཆ་ཕྱེད་དང༌། རྔ་ཡབ་ལ་སོགས་པའི་མཚན་མ་དག་འགོད་པ་ལ་ཆ་ཕྱེད་དེ་འདི་དག་ནི་ཆ་

གཉིས་པོ་ཞེས་སོགས་ནས་ངེས་པའོ་ཅེས་པའི་བར་གྱིས་ཤིང་རྟའི་མཚན་ཉིད་བཤད་ནས། དབྱེ་བ་

འཆད་པ་ནི། འདིར་ལྷ་རྣམས་ཀྱི་ནི་ཞེས་སོགས་སོ།།

གསུམ་པ་དགྲ་ལས་རྒྱལ་ནས་བདེ་བར་སྤྱོད་པའི་འཕྲུལ་འཁོར་ལ་གསུམ། མི་བདག་

ལྟད་མོ་ལ་བསྐྱོད་པའི་གཞལ་ཡས་ཁང་གི་མཚན་ཉིད། དཔྱིད་ཀྱི་དགའ་སྟོན་གྱི་དོན་དུ་ཁྱོགས་ཀྱི་

མཚན་ཉིད། ལྡུམ་ར་བཅུ་པའི་དོན་དུ་ཆུའི་འཕྲུལ་འཁོར་རོ། །དང་པོ་ནི། ད་ནི་ལྷ་རྣམས་ཀྱི་ཞེས་

སོགས་སོ། །གཉིས་པ་ནི། ད་ནི་དཔྱིད་ཀྱི་དགའ་སྟོན་གྱི་སླད་དུ་ཞེས་སོགས་ཏེ། འདིར་སྔར་གྱི་

གཡུལ་དུ་ཕྱིར་མི་ལྡོག་པའི་ཤིང་རྟ་ཆེན་པོ་བཞིན་དུ་སྲོག་ཤིང་བཞི་དང༌། འཁོར་ལོ་བརྒྱད་དང་

རྩ་བའི་གནས་བྱའོ་ཞེས་སོགས་སོ། །གསུམ་པ་ནི། ད་ནི་སངས་རྒྱས་སོགས་མཆོད་པའི་སླད་

དུ་མེ་ཏོག་དང༌ནད་པ་ལ་སོགས་ལ་ཕན་གདགས་པའི་སླད་དུ་སྨན་གྱི་ལྡུམ་ར་ལ་སོགས་པ་བཅུ་

པའི་དོན་དུ་ཆུ་འདྲེན་པའི་འཕྲུལ་འཁོར་གྱི་མཚན་ཉིད་གསུངས་པ། སྟེང་དང་འོག་དང་ཞེས་པ། 

རྭ་འགྱུར་སོགས་སུ་འོག་སྟེ་ཞེས་པ་ལེགས་པས། སྟེང་སྟེ་གཡོན་གྱེན་གྱི་ཕྱོགས་དང༌། འོག་སྟེ་

གཡས་ཐུར་གྱི་ཕྱོགས་སུ་འཕྲུལ་འཁོར་འཁྱོག་པོ་སྦུབས་ཀྱི་རྣམ་པ་སྨྱུག་དོང་ལྟ་བུ་སྟེ། རྩ་བའི་

འཕྲུལ་འཁོར་དུ་འཇུག་པའི་སྦུབས་རིང་ལ། དེའི་རྩེ་མོའམ་ཕྱེད་དམ་སུམ་གཉིས་ཙམ་དུ་སྦུབས་

གཞན་གྱི་རྩེ་མོ་བར་མཚམས་མེད་པར་སྦྱར་བ་གཅིག་ལ་གཅིག་མཐུད་པས་ཆུའི་གནས་ནས་གང་

དུ་ཆུ་འདྲེན་པའི་སར་སླེབ་པའོ།།

དེ་ནས་སྦུབས་ཀྱི་རྒྱབ་ངོས་ཀྱི་ཕྱོགས་ཀྱི་དབུས་སུ་ཆུ་འཇུག་པའི་བུག་པ་དང་བཅས་

པའི་དབུ་མ་ཞེས་པ། ཕྱོགས་ཀུན་ནས་ནང་ཁྲུ་བཞི་པ་སྦུབས་ཀྱི་རྣམ་པ་དག་གིས་ནི་རྩ་བའི་འཕྲུལ་

འཁོར་རོ། །དེའི་རྒྱབ་ཀྱི་བུག་པར་བཅུག་པའི་སྦུབས་ཀྱི་རྩེ་མོ་ལ་བུམ་པའི་གཟུགས་ལྟ་བུའི་སྣོད་

ཀྱི་ཁའི་མགྲིན་པའི་སྦུབས་ཀྱི་རྩེ་མོ་བཅུག་པར་གྱུར་པའོ། །འོག་ཏུ་བུམ་པའི་ཁ་ལ་ཡང་བུག་པ་ནི་

སྦུབས་ཀྱི་བུག་པའི་ཚད་དོ། །རྩ་བའི་འཕྲུལ་འཁོར་གྱི་རྒྱབ་ཏུ་བུག་པ་ནི་སྦུབས་ཀྱི་རྩེ་མོར་ཆུད་

པའི་བུམ་པའི་མགྲིན་པའི་སྦུབས་ཀྱི་ཚད་དུ་བྱས་ནས། བུམ་པ་ཡོད་པའི་སྦུབས་ལས་གཞན་པའི་

སྦུབས་རྩ་བའི་འཕྲུལ་འཁོར་གྱི་ཆུའི་ནང་དུ་གཞུགས་པར་བྱའོ། །དེ་ནས་རྩ་བའི་སྦུབས་ཀྱི་རྩེར་

སྦུབས་གཞན་སྦྱར་བ་ཡིན་ན་བུམ་པའི་ཁའི་བུག་པ་སྦུབས་ཀྱི་རྩེ་མོའ་ིམདུན་ནས་བཅུག་སྟེ་རླུང་མི་

འཆོར་བར་རྒྱས་གདབ་པའམ། རྩ་བའི་སྦུབས་ཀྱི་སུམ་གཉིས་སོགས་ཀྱི་བུག་པར་སྦུགས་གཞན་

སྦྱར་བ་ཡིན་ན་བུམ་པས་མདུན་ནས་བཀག་ཆུར་སོན་པའི་སྦུབས་ཀྱི་རྩེ་མོའ་ིབུག་པ་འབོལ་ངོས་

དགག་པར་བྱ་སྟེ། དེ་ནས་ཇི་སྲིད་རྩ་བའི་འཕྲུལ་འཁོར་ཆུས་གང་བར་གྱུར་གྱི་བར་དུ་ནས་གཞུག་

པར་བྱའོ། །དེ་ནས་འཕྲུལ་འཁོར་ཕྱི་མ་ལ། ཆུའི་ནང་གི་རྩ་བའི་འཕྲུལ་འཁོར་གྱི་སྦུབས་ཀྱི་བུག་པ་

འབོལ་ངོས་བཀག་པའམ། སྦུབས་ཀྱི་རྩེ་མོའ་ིབུམ་པའི་མགྲིན་པའི་བུག་པ་དང༌། འཕྲུལ་འཁོར་སྔ་

མ་ལ་རྒྱབ་ཀྱི་སྦུབས་ཀྱི་བུམ་པའི་བུག་པ་ཅིག་ཅར་ཕྱུང་བ་ན། མཚོ་ལས་བུམ་པའི་ནང་གི་རླུང་གི་

ཤགས་ཀྱིས་ཆུ་འདྲེན་པར་བྱེད་དོ། །དྲངས་པའི་ཆུ་དེ་ཉིད་ནས་ངེས་པའོ།།

གསུམ་པ་ཞུ་བ་པོ་ལ་ངེས་པ་སྦྱིན་པ་ནི། ང་ནི་འཇམ་དཔལ་གྱིས་སོགས་ཏེ། འདིར་བསྟན་

པ་ལ་གནོད་པ་བྱེད་པའི་གདུག་པ་ཅན་རྣམས་གཞོམ་པ་བསྒྲུབ་པའི་དོན་དུ་ཅེས་པ་ནས་ཉི་མ་ཀྱེ་

ཞེས་པ་སྟེ། ཉི་མའི་ཤིང་རྟ་ལ་ཞེ་སྡང་ཆགས་པའི་དབང་གིས་བྱ་བ་མ་ཡིན་པའི་ངེས་པ་འཇམ་

དཔལ་གྱིས་གནང་བ་ཇི་ལྟ་བ་དེ་བཞིན་དུ་དུས་ཀྱི་འཁོར་ལོ་ཡོངས་སུ་ཤེས་པ་དང་ལྡན་པའི་རྗེས་

འཇུག་གི་གདུལ་བྱ་གཞན་རྣམས་ཀྱིའང་ཞེ་སྡང་ཆགས་པའི་དབང་གིས་འདི་དག་བྱ་བ་མ་ཡིན་ནོ་

ཞེས་བཅོམ་ལྡན་འདས་ཀྱིས་ངེས་པ་སྦྱིན་པ་འདིའོ། །འདི་ལྟར་ངེས་པ་སྦྱིན་པ་དགོ་བར་བྱས་ཏེ། 

ཚེ་འདིར་འཚང་རྒྱ་བའི་ཟབ་གནས་ལ་གང་ཡང་རུང་བའི་མིང་ཙམ་གྱིས་གཞན་ངོར་ཐ་སྙད་སྒྲུབ་

པ་ཙམ་ཞིག་ལས། སྙིང་ནས་ཕྱིན་ཅི་མ་ལོག་པ་ཤེས་པར་འདོད་པ་ཅུང་ཟད་ཀྱང་མ་མཆིས་པར་ཞེ་

སྡང་ཆགས་པའི་དབང་དང༌། ལྟོ་དགང་བ་ཙམ་ཞིག་གི་ཆེད་དུ་འཕྲུལ་འཁོར་འདི་དག་དང་དབྱངས་

འཆར་བ་ལ་སོགས་པ་ལ་ནན་ཏན་སྙིང་པོར་བྱེད་པ་ལྷུར་ལེན་པ་འཇིག་རྟེན་ཕ་རོལ་བཏང་བའི་ངང་

ཚུལ་ལས་ཤེས་ལྡན་དག་གིས་བག་ཡོད་པར་བྱའོ། །མདོར་བསྡུས་ཀྱི་མཚན་བསྟན་པ་ནི། མཆོག་

གི་དང་པོའ་ིསངས་རྒྱས་ལ་སོགས་སོ།།

ལྔ་པ་འཁོར་ལོས་བསྒྱུར་བ་ཆེན་པོས་ཀླ་ཀློའ་ིཆོས་འཇོམས་པ་དང་སངས་རྒྱས་ཀྱི་ཆོས་

འཇོག་པ་གོ་སླར་བསྟན་པ་ནི། ད་ནི་འཁོར་ལོ་བསྒྱུར་བ་ཆེན་པོས་ཀླ་ཀློའ་ིཆོས་འཇོམས་པ་དང་

སངས་རྒྱས་ཀྱི་ཆོས་རབ་ཏུ་འཇོག་པ་ཉིད་ལ་སོགས་པ་གོ་སླ་སྟེ། དེས་ན་འགྲེལ་བཤད་དུ་མ་

བརྗོད་དོ་ཞེས་གསུངས་པ་ལས་འདི་དག་ཕྱོགས་འདིའི་རྗེས་འཇུག་གི་གདུལ་བྱ་རྣམས་ཀྱིས་

རྟོགས་དཀའ་བར་གྱུར་1པས་དེའི་ཕྱིར་ཞིབ་ཏུ་དབྱེ་བར་བྱའོ།།

འདི་ལ་དྲུག །འཁོར་ལོ་བསྒྱུར་བ་ས་དུམ་བུ་བཅུ་གཉིས་སུ་འཁོར་བའི་ངོ་བོ་ཉིད་ཀྱིས་

གནས་པ། ཀླ་ཀློའ་ིཆོས་བཅོམ་ནས་སངས་རྒྱས་ཀྱི་ཆོས་རབ་ཏུ་འཇོག་པའི་ངོ་བོ་ཉིད་ཀྱིས་གནས་

པ། སེམས་ཅན་མཐའ་དག་ལ་འཇིག་རྟེན་དང་འཇིག་རྟེན་ལས་འདས་པའི་དངོས་གྲུབ་ཀྱི་ལམ་སྦྱིན་

པའི་ངོ་བོ་ཉིད་ཀྱིས་གནས་པ། འཇམ་དཔལ་དང་འཇིག་རྟེན་དབང་ཕྱུག་མདུན་དང་རྒྱབ་ཏུ་སྟོན་པ་

པོའ་ིངོ་བོ་ཉིད་ཀྱིས་གནས་པ། འཁོར་ལོ་བསྒྱུར་བ་ཆེན་པོ་ལ་སོགས་པ་རིགས་ལྡན་གྱི་མཐར་ཐུག་

པར་མི་རྣམས་མཆོག་གི་ཚེའི་ངོ་བོ་ཉིད་ཀྱིས་གནས་པ། འཇིག་རྟེན་གྱི་ཁམས་ལས་བརྩམས་ཏེ་

ཞུས་པའི་དོན་བཤད་ཟིན་པར་བསྟན་ནས་ལེའུ་ཕྱི་མའི་དོན་ཞུ་བའི་སྐབས་དབྱེ་བའོ།།

དང་པོ་ལ་ལྔ། འཁོར་ལོ་བསྒྱུར་བ་གང་དུ་འཁོར་བ་དང་གང་ན་བཞུགས་པའི་གནས་

བསྟན་པ། འཁོར་ལོ་བསྒྱུར་བ་གྲངས་ཇི་སྙེད་འཁོར་བ་དང་དེའི་བསྟན་པ་ལ་དུས་བཞིའི་དབྱེ་བ་

བཤད་པ། ཆོས་རྒྱལ་རྣམས་ཀྱི་སྐྱེ་གནས་ཀྱི་ཁྱད་པར་དང་འཁོར་ལོ་བསྒྱུར་བ་འབྱུང་བའི་དུས་

བསྟན་པ། གཞོམ་བྱ་ཀླ་ཀློའ་ིསྟོན་པ་འབྱུང་ཚུལ་དང་ཀླ་ཀློའ་ིཀུན་སྤྱོད་བཤད་པ། རྩ་རྒྱུད་སྟོན་པ་

པོས་ཟླ་བཟང་ལ་ངེས་པ་བྱིན་པ་དང་རིགས་ལྡན་ལུང་བསྟན་ཚུལ་ལོ། །དང་པོ་ནི། ནང་གི་རྒྱ་མཚོ་

དྲུག་པ་ཆང་གི་མཚོ་དང་བདུན་པ་ཕྱིའི་རྒྱ་མཚོ་ལན་ཚྭའི་ཆུ་གཏེར་གཉིས་ཀྱི་དབུས་སུ་ཐུབ་པ་སྟེ་

གླིང་བདུན་པ་སའི་དཀྱིལ་འཁོར་ལ་ནི་འཛམ་གླིང་ཆེན་པོ་ལས་ཀྱི་ས་ཡང་དག་པར་གནས་པ་དེ་

ཉིད་ཀྱི་ཕྱིའི་མཐའ་སྐོར་གྱི་ཚད་དཔག་ཚད་འབུམ་ཕྲག་གསུམ་ལ་ཉི་མའི་ཞེས་པ་བཅུ་གཉིས་ཀྱི་

དུམ་བུའི་གླིང་རྣམས་སུ་མི་ཡི་བདག་པོ་འཁོར་ལོ་བསྒྱུར་བ་རིམ་པས་འཁོར་བར་འགྱུར་རོ།།

འདིར་དཀའ་འགྲེལ་པདྨ་ཅན་ལས་བཅོམ་ལྡན་འདས་དུས་ཀྱི་འཁོར་ལོ་འཁོར་བར་འགྱུར་

རོ་ཞེས་ཟེར་ཏེ། འདིར་བཅོམ་ལྡན་འདས་དུས་ཀྱི་འཁོར་ལོ་ནི་ས་བཅུ་གཉིས་མཐར་ཕྱིན་པའི་

1  ཞོལ། ཤོག ༤༨༤ ན ༥ དཀའ་བར་འགྱུར་བས་

རྫོགས་པའི་སངས་རྒྱས་དང༌། རིགས་ལྡན་འཁོར་ལོ་ཅན་ནི་ས་བཅུའི་དབང་ཕྱུག་གི་བྱང་ཆུབ་

སེམས་དཔའི་ལུགས་སུ་བྱས་ནས་འཆད་པའི་སྐབས་ཡིན་པས་ཤིན་ཏུ་མ་འབྲེལ་ལ། མིའི་བདག་

པོ་ཞེས་པའི་ཚིག་འདི་ཉིད་ཀྱིས་ལུགས་དེ་སུན་ཕྱུང་བའང་ཡིན་ནོ། །གླིང་བཅུ་གཉིས་པོ་དེ་དག་གི་

ནང་ནས་དུམ་བུ་གཅིག་འཛམ་གླིང་ཆུང་ངུ་འདི་ལ་ཕྱི་མཐའི་ཤར་ནུབ་ཀྱི་རིང་ཚད་དཔག་ཚད་སྟོང་

ཕྲག་ཉི་ཤ ་ལྔ་སྟེ། ལྷོ་བྱང་གི་ཐད་ཀར་ཡང་ཚད་དེ་ཉིད་དོ།།

༈ ད་ནི་རེ་ཤིག་གཞན་དག་གིས་བརྗོད་པའི་མི་འཐད་པའི་ཕྱོགས་དགག་པ་དང་པོར་

བརྗོད་པར་བྱ་སྟེ། དེ་ཡང་བླ་མ་ཁ་ཅིག །ནོར་གྱི་འདབ་མ་ཅེས་པ་འདི་གླིང་བཅུ་གཉིས་པོ་རེ་རེ་

ལ་ཡང་ཞེས་བཅུ་གཉིས་ཀ་ལ་སྦྱར་ནས་འཆད་པ་ནི། དུམ་བུ་གཅིག་ལ་ཅེས་པའི་གཅིག་ཚིག་དང་

འགལ་བ་དང༌། དེའི་དབུས་སུ་ཞེས་པ་ནི་ནོར་གྱི་འདབ་མ་ཞེས་པ་ལ་ངེས་པར་སྙེག་དགོས་པས། 

གླིང་བཅུ་གཉིས་པོ་ཐམས་ཅད་ལ་རང་རང་གི་དབུས་ན་ཀཻ་ལ་ཤའི་རི་བོ་ཤམྦྷ་ལ་དང་བཅས་པ་ཡོད་

པར་ཐལ་བའི་ཉེས་པར་འགྱུར་བ་གོར་མ་ཆག་གོ །འཛམ་གླིང་ཆུང་ངུ་དེའི་དབུས་སུ་ཞེས་འཆད་དོ་

ཞེ་ན། ཁྱེད་ལྟར་ན་དུམ་བུ་གཅིག་ལ་ཞེས་སོགས་གླིང་བཅུ་གཉིས་པོ་རེ་རེ་ལ་ཡང་སྤྱིར་སྟོན་པའི་

ཚིག་ཡིན་གྱི་འཛམ་གླིང་ཆུང་ངུ་སྒོས་སུ་སྟོན་པའི་ཚིག་མེད་པས། དེའི་དབུས་སུ་ཞེས་པ་ནི་གོང་

ན་སྙེག་ས་མེད་པ་ལ་སྙེག་པའི་ཚིག་ཏུ་འགྱུར་བའི་ཕྱིར་རྒྱུད་སྡུད་པ་པོ་མི་མཁས་པའི་རྒོལ་བར་

འགྱུར་རོ། །འཛམ་གླིང་ཆུང་ངུའི་ཕྱོགས་མཚམས་ཀྱི་ཆ་བརྒྱད་འདབ་མ་བརྒྱད་དུ་བྱས་ནས་འདབ་

མ་བརྒྱད་པོ་དེ་ཡི་དབུས་སུ་ཀཻ་ལ་ཤ་སྟེ་ཞེས་འཆད་པས་ན་ཀཻ་ལ་ཤའི་དུམ་བུ་འཛམ་བུ་གླིང་ཆུང་

ངུ་འདིའི་དབུས་རང་ན་ཡོད་པར་ཁས་བླང་དགོས་པར་འགྱུར་ལ། དེ་ལྟར་ན་གོང་འོག་དུ་མ་ཞིག་

དང་མི་འགྲིག་པ་ཤིན་ཏུ་ཆེན་པོར་འགྱུར་རོ།།

ཇི་ལྟར་ཞེ་ན། མདོར་བསྡུས་དགུ་པའི་འགྲེལ་ཆེན་ལས། འདིར་ཀཻ་ལ་ཤའི་དུམ་བུ་ལ་

གྲིབ་མས་ངེས་པར་ནི་འཕགས་པའི་ཡུལ་དུ་མ་ཡིན་ཏེ། འཕགས་པའི་ཡུལ་དུ་བྱང་དུ་བགྲོད་པའི་

མཐའ་དང༌། ལྷོར་བགྲོད་པ་ནས་བྱང་དུ་བགྲོད་པའི་མཐར་གྲིབ་མའི་ངེས་པའི་དབང་གིས་བཅུའི་

ཆས་འགྲིབ་ཅིང་འཕེལ་ལོ། །དེ་བཞིན་དུ་བོད་དང་ལི་དང་རྒྱ་ནག་ལ་སོགས་པའི་ཡུལ་རྣམས་སུ་

དགུ་ཆ་དང་བརྒྱད་དང་བདུན་ཆ་དག་གིས་ཤམྦྷ་ལའི་ཡུལ་ལ་ཐུག་གི་བར་དུ་གྲིབ་མའི་དབང་གིས་

འགྲིབ་ཅིང་འཕེལ་བར་རིག་པར་བྱའོ།1།ཞེས་གོང་དུ་ཀཻ་ལ་ཤའི་དུམ་བུར་དྲུག་ཆས་འཕེལ་འགྲིབ་

བྱེད་པར་བཤད་པའི་མཇུག་ཏུ་འདི་ལྟར་བཤད་པས་འཕགས་པའི་ཡུལ་དང་བོད་དང་ལི་དང་རྒྱ་

ནག་ལ་སོགས་པ་ཐམས་ཅད་ཀྱི་བྱང་ན་ཀཻ་ལ་ཤའི་དུམ་བུ་ཡོད་པ་གསལ་བར་བཤད་པའི་ཕྱིར། 

དེ་དག་ཐམས་ཅད་ཀྱི་བྱང་ན་ཡོད་པ་འཛམ་གླིང་ཆུང་ངུའི་དབུས་སུ་འགྱུར་བའི་གོ་སྐབས་ག་ལ་

ཡོད། དུས་མཐར་ཀཻ་ལ་ཤའི་རི་བོ་ལྷ་ཡིས་བཀོད་པའི་གྲོང་ནས་འཁོར་ལོས་བསྒྱུར་བ་འབྱུང་བར་

འགྱུར་ཞེས་དང༌། ཀཻ་ལ་ཤའི་རི་བོ་ལྷ་ཡིས་བཀོད་པའི་གྲོང་ཁྱེར་གང་དུ་འཁོར་ལོ་ཅན་དག་གནས་

པར་འགྲོ། །ཞེས་འབྱུང་བ་དག་གིས་རིགས་ལྡན་འཁོར་ལོ་ཅན་ཀླ་ཀློ་འཇོམས་པའི་ཚེ་དང་པོ་གང་

ནས་འབྱོན་པའི་གནས་དང༌། བཅོམ་ཟིན་ནས་རང་གི་གནས་སུ་འབྱོན་པའི་གནས་ནི་ཀཻ་ལ་ཤའི་རི་

བོ་ལ་ལྷ་ཡིས་བཀོད་པའི་གྲོང་དེ་ཡིན་པར་བཤད་པས། ཀ་ལཱ་པའི་གྲོང་གི་ཕོ་བྲང་ཀྱང་འཛམ་གླིང་

ཆུང་ངུ་འདིའི་དབུས་ན་ཡོད་པར་འགྲོ་ཞིང༌། དེ་ལྟ་ན་ཤམྦྷ་ལ་ཡང་དེའི་དབུས་ན་ཡོད་པར་འདོད་

དགོས་པར་འགྱུར་བའི་ཕྱིར། དེ་དག་ཆུ་བོ་ཤཱི་ཏའི་བྱང་ཕྱོགས་ན་ཡོད་པར་དངོས་སུ་ལན་དུ་མ་

ཞིག་བཤད་པ་མཐའ་དག་དང་འགལ་བ་སུ་ཞིག་གིས་མི་ཤེས། 

ཡང་ཁ་ཅིག །འཛམ་གླིང་ཆུང་ངུ་དེའི་ཤར་ནུབ་ཀྱི་དབུས་སུ་ཞེས་ཟེར་ཞིང༌། པདྨ་ཅན་

དུ། གངས་རིས་ཕྱོགས་རྣམས་ཀུན་ཏུ་བསྐོར་བའི་དོན་ཤར་ཕྱོགས་ནས་བརྩམས་ཏེ་ནུབ་ཕྱོགས་

ཀྱི་བར་གངས་ཀྱི་རི་ཡིས་བསྐོར་བའོ་ཞེས་ཟེར་རོ། །དེ་ཡང་ཤར་ནུབ་ཀྱི་བར་ཅེས་པས་ལྷོ་བྱང་

གཉིས་པོ་ཡང་འཕངས་པར་བསམས་ན་རུང་གི །གཞན་དུ་ན་ཕྱོགས་རྣམས་ཀུན་ཞེས་པའི་ཚིག་

དོན་ལ་མ་ཞུགས་སོ། །རྐང་པ་འོག་མ་འདི་དག་གི་དོན་ལ་བླ་མ་ཁ་ཅིག །ཀཻ་ལ་ཤ་གངས་རི་དང་

བཅས་པའི་དུམ་བུ་དེ་ནི་དཔག་ཚད་སྟོང་ཕྲག་ཉི་ཤ ་རྩ་ལྔའི་ཀུན་ནས་སུམ་ཆ་སྟེ། དེའི་ཕྱི་རོལ་དུ་ནི་

འདབ་མ་རེ་རེ་དག་ཀྱང་ཉིན་བྱེད་ཡུལ་ལ་སོགས་པས་བརྒྱན་པར་འཆད་དོ།།

དེ་ལྟར་འཆད་པ་ནི་གྲོང་བྱེ་བ་ཕྲག་དགུ་བཅུ་རྩ་དྲུག་ཀྱང་འཛམ་གླིང་ཆུང་ངུ་འདི་ལ་

ཕྱོགས་མཚམས་ཀྱི་ཆ་བརྒྱད་དུ་ཕྱེ་བ་ལ་འདབ་མ་བརྒྱད་དུ་བྱས་པའི་འདབ་མ་རྣམས་ལ་གནས་

པར་འདོད་པའོ། །ཀཻ་ལ་ཤ་གངས་རི་དང་བཅས་པའི་ཚད་འཛམ་གླིང་ཆུང་ངུའི་སུམ་ཆ་གཅིག་ཡིན་

1  བསྟན་འགྱུར། དཔེ་བསྡུར་མ། དེབ། ༦ ཤོག ༤༥༡ ཕྲེང་། ༤

ན་གླིང་འདི་ལ་དུམ་བུ་དྲུག་ཏུ་བྱས་པའི་དུམ་བུ་གཞན་ལྔ་པོ་གང་ཡང་རུང་བ་གཅིག་དང་ཀཻ་ལ་ཤའི་

དུམ་བུ་ཚད་ལོགས་པོ་ལས་ཆེ་བ་ཡོད་པར་འགྱུར་བར། གོང་དུ་དྲངས་མ་ཐག་པའི་ཉིན་མཚན་གྱི་

འཕེལ་འགྲིབ་ཀྱི་ཆ་རེ་རེ་འགྲིབ་པ་དང་འཕེལ་བར་མཚུངས་པ་དེ་ལྟ་བུ་གསུང་བ་ཆེས་མི་རིགས་

པར་འགྱུར་ལ། གྲོང་བྱེ་བ་ཕྲག་དགུ་བཅུ་རྩ་དྲུག་ཤམྦྷ་ལ་ལ་མེད་པར་གླིང་འདིའི་ཕྱོགས་མཚམས་

ཀྱི་ཆ་བརྒྱད་འདབ་མ་བརྒྱད་དུ་བྱས་པ་ལ་གནས་པ་ཡིན་ན། དཔལ་ལྡན་འབྲས་སྤུངས་ཀྱི་མཆོད་

རྟེན་དུ་སྟོན་པ་ཤཱཀྱ་ཐུབ་པས་རྒྱལ་པོ་ཟླ་བ་བཟང་པོ་གྲོང་ཁྱེར་བྱེ་བ་ཕྲག་དགུ་བཅུ་རྩ་དྲུག་གི་རྒྱལ་

པོ་དགུ་བཅུ་རྩ་དྲུག་དང་བཅས་པ་ལ་དབང་བསྐུར་ཞིང་རྒྱུད་བསྟན་པའི་རྒྱལ་པོ་དགུ་བཅུ་རྩ་དྲུག་ནི་

འཕགས་ཡུལ་དང་རྒྱ་ནག་དང་བོད་དང་ལི་ལ་སོགས་པའི་རྒྱལ་པོ་དུ་མ་ལ་བྱ་དགོས་པར་འགྱུར་

ཞིང༌། དེ་ནས་རྒྱལ་པོ་ཟླ་བ་བཟང་པོས་ཡུལ་དགུ་བཅུ་རྩ་དྲུག་གི་མི་རྣམས་ལ་རྩ་རྒྱུད་བསྟན་པར་

བཤད་པ་ཡང་བོད་དང་རྒྱ་ནག་ལ་སོགས་པའི་མི་ལ་ཡང་བསྟན་པར་བྱ་དགོས་པས་དེ་ལས་ཡ་

མཚན་པ་ཅི་ཞིག་སྨྲར་ཡོད། ཆུ་བོ་ཤཱི་ཏའི་བྱང་གི་ཡུལ་དགུ་བཅུ་རྩ་དྲུག་ཅེས་ཡང་ཡང་གསུངས་

པས་ཀྱང་དངོས་སུ་བཀག་པ་ཡིན་ནོ།།

ཡང་ཁ་ཅིག་ན་རེ། ལས་ཀྱི་ས་ལ་གནས་པའི་ཀཻ་ལ་ཤའི་དུམ་བུ་གངས་ཀྱི་རིས་བསྐོར་

བ་དང་བཅས་པ་དེ་ནི་ཀུན་ནས་འདབ་མ་གཅིག་གི་སུམ་ཆ་མཆུ་ཞེང་དུ་དཔག་ཚད་སྟོང་སྟེ། སྟོང་

ཕྲག་ཉེར་ལྔ་ལ་བརྒྱད་ཀྱིས་བགོས་པས་སུམ་སྟོང་སུམ་སྟོང་འཐོབ་ལ། ལྷག་མ་སྟོང་ལས་པ་ནི་ཀཻ་

ལ་ཤ་གངས་རི་དང་བཅས་པའི་ཚད་དེ། འོག་ནས་ཤམྦྷ་ལའི་ཚད་དཔག་ཚད་ལྔ་བརྒྱ་དང༌། འདིར་

ཀཻ་ལ་ཤ་གངས་རི་དང་བཅས་པའི་ཕྱེད་ན་ཤམྦྷ་ལ་ཡོད་པར་གསུངས་སོ་ཞེས་ཟེར་ཞིང༌། འདིས་

ཀྱང་འདབ་མ་བརྒྱད་ནི་འཛམ་གླིང་ཆུང་ངུའི་སའི་ཕྱོགས་མཚམས་ཀྱི་ཆ་བརྒྱད་ལ་འདོད་དོ། །ཀཻ་

ལ་ཤ་དེའི་ཕྱི་རོལ་ཏུ་ནི་འདབ་མ་བརྒྱད་པོ་རེ་རེ་དག་ཀྱང་ཞེས་སོགས་ལ། རི་རབ་ལ་གཡསསུ་

བསྐོར་བའི་དབང་དུ་བྱས་པའི་འདབ་མ་བརྒྱད་པོ་དེའི་གཡས་ཕྱོགས་ཀྱི་ཕྱེད་འདབ་བརྒྱད་ཀྱི་

འདབ་མ་གཅིག་གི་བཞི་ཆ་ན་གནས་པ་ཤམྦྷ་ལར་གྲགས་པའི་ཡུལ་ཐུབ་མཆོག་གི་གནས་གྲོང་

ཁྱིམ་ནི་བྱེ་བ་ཕྲག་དགུ་བཅུ་རྩ་དྲུག་ལྷག་པར་གནས་པའོ་ཞེས་འཆད་དོ། །དེའི་ཤེས་བྱེད་ནི། 

མདོར་བསྡུས་གསུམ་པར། ཆུ་བོ་ཤཱི་ཏའི་བྱང་ཕྱོགས་གྲོང་བྱེ་བ་ཕྲག་དགུ་བཅུ་རྩ་དྲུག་ན་གནས་པ་

ཞེས་པས་ཤམྦྷ་ལ་ན་གྲོང་དེ་སྙེད་ཅིག་ཡོད་པར་བསྟན་ལ། མདོར་བསྡུས་གསུམ་པར། ཤམྦྷ་ལ་ལ་

སོགས་པའི་ཡུལ་ཆེན་པོ་དགུ་བཅུ་རྩ་དྲུག་ཏུ་1ཞེས་པའི་ལ་སོགས་པའི་ཚིག་གིས་ཤམྦྷ་ལ་མ་ཡིན་

པའི་ཡུལ་ཆེན་པོ་དགུ་བཅུ་རྩ་དྲུག་ཀྱང་བསྟན་ཅིང༌། ཡེ་ཤེས་ལེའུར། བོད་དང་རྒྱ་ནག་དང་རྒྱ་ནག་

ཆེན་པོ་ལ་སོགས་པ་གྲོང་བྱེ་བ་བྱེ་བའི་ལྷག་པའི་ལྷ་དང་ལྡན་པའི་ཡུལ་དགུ་བཅུ་རྩ་དྲུག་རྣམས་སུ་

2ཞེས་པས་ཀྱང་དོན་དེ་ཉིད་བཤད་དེ། དེ་འདྲ་བའི་གྲོང་3བྱེ་བ་དགུ་བཅུ་རྩ་དྲུག་ནི་བོད་དང་རྒྱ་ནག་

ལ་སོགས་པ་འདབ་མ་བརྒྱད་ཀྱི་སའི་ཆ་ལ་གནས་པའོ་ཞེས་འདོད་དོ།།

ཚུལ་འདི་ནི་མི་རིགས་པར་སྨྲ་བ་སྟེ་འདི་ལྟར། འཛམ་གླིང་ཆུང་ངུ་འདིའི་སའི་ཁྱོན་གྱི་

ཕྱོགས་མཚམས་ཆ་བརྒྱད་དུ་བགོས་པའི་ཆ་རེ་རེའི་ཚད་དཔག་ཚད་སྟོང་ཕྲག་གསུམ་གསུམ་

དུ་འགྱུར་ཏེ། དེ་འདྲའི་ཆ་རེ་དང་འདིར་བཤད་པའི་འདབ་བརྒྱད་ཀྱི་འདབ་མ་རེ་དོན་གཅིག་ལ། 

འདབ་མ་དེ་འདྲ་རེའི་ཚད་དཔག་ཚད་སྟོང་ཕྲག་གསུམ་གསུམ་ཡིན་པའི་ཕྱིར་རོ། །འདོད་ན། ཚད་

དེ་ཤར་ནུབ་ཀྱི་དཀྱུས་ཚད་ཡིན་ནམ་ལྷོ་བྱང་གི་ཞེང་ཚད་ཡིན། དང་པོ་ལྟར་ན་འཛམ་གླིང་ཆུང་

ངུའི་ཤར་ནུབ་ཀྱི་ཕྱི་མཐའ་ལ་དཔག་ཚད་སྟོང་ཕྲག་དགུ་ལས་མེད་པར་འགྱུར་ཏེ། གླིང་འདིའི་ཕྱི་

མཐའ་ཤར་ནས་ནུབ་ཀྱི་མཐའི་བར་ལ་ཤར་ལྷོ་ལྷོ་ལྷོ་ནུབ་ཀྱི་ཆ་གསུམ་དུ་བགོས་པའི་ཆ་རེའི་ཤར་

ནུབ་ཀྱི་ཚད་ལ་དཔག་ཚད་སྟོང་ཕྲག་གསུམ་གསུམ་ལས་མེད་པའི་ཕྱིར་རོ། །ཅི་སྟེ་གཉིས་པ་ལྟར་

འདོད་ན། གླིང་འདིའི་ལྷོ་བྱང་གི་མཐའ་ནས་མཐའི་བར་ལ་དཔག་ཚད་སྟོང་ཕྲག་དགུ་ལས་མེད་པར་

འགྱུར་ཏེ། རིགས་པ་སྔ་མ་དང་མཚུངས་པའི་ཕྱིར་རོ།།

དེས་ན་འདི་ནི་གླིང་འདིའི་ལྷོ་བྱང་ཐད་ཀར་དཔག་ཚད་སྟོང་ཕྲག་ཉེར་ལྔ་ཡོད་པ་དེ་ལ་ལྷོ་

བྱང་དུ་དཔག་ཚད་སྟོང་ཕྲག་གསུམ་གསུམ་ཡོད་པ་ཚན་པ་བརྒྱད་དང་ལྷག་མ་དཔག་ཚད་སྟོང་

ཡོད་པ་གཅིག་འབྱུང་བའི་ཚན་པ་བརྒྱད་དང༌། གླིང་འདིའི་སའི་ཁྱོན་ཕྱིའི་ཕྱོགས་མཚམས་ཀྱི་ཆ་

བརྒྱད་གཉིས་བརྒྱད་ཀྱི་གྲངས་མཚུངས་པ་ལ་བརྟེན་ནས་ནོར་བའི་འཁྲུལ་བ་ཆེན་པོ་སྟེ། ཕྱོགས་

1  བསྟན་འགྱུར། དཔེ་བསྡུར་མ། དེབ། ༦ ཤོག ༣༠༥ ཕྲེང་། ༡༡

2  བསྟན་འགྱུར། དཔེ་བསྡུར་མ། དེབ། ༦ ཤོག ༡༡༤༡ ཕྲེང་། ༡༦

3  ཞོལ། ཤོག ༤༨༧ ན ༡ གྲོང་འཁྱེར་བྱེ་བ་

མཚམས་ཀྱི་ཆ་བརྒྱད་པོ་རེ་རེའི་ཕྱི་མཐའི་ཚད་ཇི་ཙམ་རེ་འཐོབ་པ་འདི་གླིང་འདིའི་ཕྱོགས་བཞི་

ཀའི་མཐའ་སྐོར་གྱི་ཚད་དཔག་ཚད་སྟོང་ཕྲག་བདུན་ཅུ་རྩ་ལྔ་དང་ཕྱེད་དང་བཅུ་གསུམ་ལ་བརྒྱད་

ཀྱིས་བགོས་པས་ཐོབ་པ་དེ་ཉིད་དུ་འགྱུར་བ་ཡིན་པའི་ཕྱིར་རོ། །ཤམྦྷ་ལའི་ཚད་དཔག་ཚད་ལྔ་

བརྒྱར་འདོད་པ་ལ་ནི་གནོད་པ་འཆད་པར་འགྱུར་རོ། །ཤམྦྷ་ལ་ཀཻ་ལ་ཤ་གངས་རི་དང་བཅས་པའི་

ཕྱེད་ལ་གནས་པ་དང༌། ཡང་ཤམྦྷ་ལ་འདབ་མ་བརྒྱད་ཀྱི་ནང་ནས་གཡས་ཀྱི་འདབ་མ་གཅིག་གི་

བཞི་ཆ་ན་གནས་པ་དང༌། ཡང་ཀཻ་ལ་ཤ་གངས་རི་དང་བཅས་པ་འདབ་མ་བརྒྱད་པོ་གང་ལ་ཡང་མ་

གཏོགས་པའི་དཔག་ཚད་སྟོང་ཕྲག་གཅིག་གི་ས་ལ་གནས་པར་ཁས་བླངས་པ་ནི་ནང་འགལ་བའི་

ཕྲེང་བ་སྒྲིག་པ་ལ་བརྩོན་པར་བྱེད་པའོ།།

བླ་མ་ཁ་ཅིག །ཡང་ན་འཛམ་གླིང་ཆུང་ངུ་དེའི་གཡས་ཀྱི་ཕྱེད་ན་ཤམྦྷ་ལ་སྟེ་འདབ་མ་

བརྒྱད་དང་བཅས་པ་དབུས་ན་ཀཻ་ལ་ཤའི་རི་ཕྱི་རོལ་ན་གངས་རིས་བསྐོར་བ། ཀཻ་ལ་ཤ་གངས་རི་

དང་བཅས་པ་ལ་གླིང་འདིའི་ཕྱེད་གཡས་ཀྱི་སུམ་ཆ་ཡོད་ཅིང༌། དེ་ལྟེ་བ་ལྟ་བུར་བྱས་པའི་ཕྱི་རོལ་

ཏུ་འདབ་བརྒྱད་ཀྱིས་བསྐོར་བའི་འདབ་མ་རེའི་ཚད་ཀྱང་ལྟེ་བ་དང་མཉམ་པ། འདབ་མ་བརྒྱད་པོ་རེ་

རེ་ལ་ཡུལ་ཆེན་པོ་བཅུ་གཉིས་བཅུ་གཉིས་ཡོད་པ་དེའི་ཐུབ་པ་མཆོག་གི་གནས་ཕོ་བྲང་ཀ་ལཱ་པ་ནི་

གྲོང་བྱེ་བ་དང་ལྡན་པ་སྟེ། དེ་ལྟར་བཤད་ན་ཤམྦྷ་ལ་ལ་གྲོང་བྱེ་བ་ཕྲག་དགུ་བཅུ་རྩ་དྲུག་ཡོད་པར་

བཤད་པ་དང་མཐུན་པར་འགྱུར་རོ། །དེ་ལྟར་འཆད་པའི་ཚེ་ཕྱོགས་བཞི་དག་ནི་རི་ཡིས་བསྐོར་

ཞིང་མདའ་ཡིས་བསྒྱུར་བ་དཔག་ཚད་རྣམས་ཀྱི་ཚད་དུ་ནི་ཞེས་དཔག་ཚད་ལྔ་བརྒྱར་བཤད་པ་ནི་

མཐའ་སྐོར་གྱི་གངས་རིའི་ཚད་དོ། །ཞེས་འཆད་ལ། མཁས་པ་གཞན་དག་ཀྱང་འདི་ལྟར་བྱ་བར་

བཞེད་དོ། །ལུགས་སྔ་མ་དག་ལས་ཅུང་ཟད་འདི་བཟང་མོད་ཀྱི། དེ་ལྟ་ན་ཡང་གླིང་འདིའི་གཡས་ཀྱི་

ཕྱེད་ཅེས་པ་གླིང་འདི་ཕྱེད་མར་བགོས་པའི་ཕྱེད་གཡས་མའམ། གླིང་འདི་ལ་གཡས་གཡོན་གྱི་ཆ་

གཉིས་སུ་ཕྱེ་བའི་གཡས་ཀྱི་ཆ་དེའི་ཕྱེད་ཅེས་པ་གང་ལ་བསམས་ཀྱང་རུང་སྟེ། གླིང་འདིའི་དུམ་བུ་

དྲུག་ལྷོ་བྱང་གི་ཞེང་ཚད་མཉམ་པར་བྱ་དགོས་པའི་རྒྱུ་མཚན་གོང་དུ་བརྗོད་ཟིན་པ་ལྟར་ཡིན་པས། 

དེའི་ཕྱིར་ཀཻ་ལ་ཤའི་དུམ་བུ་ནས་འཕགས་པའི་ཡུལ་གྱི་བར་དུ་ཉིན་མཚན་འཕེལ་འགྲིབ་ཀྱི་ཆུ་

ཚོད་ཀྱི་ཁྱད་པར་བཤད་ཚུལ་ལ་སོགས་པ་རྣམས་དང་མི་འགྲིག་གོ །ཁ་ཅིག །ཤམྦྷ་ལ་པདྨ་འདབ་

བརྒྱད་ཀྱི་རྣམ་པར་ཡོད་པའི་ལྟེ་བ་འདབ་མ་དང་བཅས་པ་ཐམས་ཅད་བསྡོམས་པའི་ཚད་དཔག་

ཚད་ལྔ་བརྒྱར་སྨྲ་སྟེ། མདའ་ཡིས་བསྒྱུར་བའི་དཔག་ཚད་རྣམས་ཀྱི་ཚད་དུ་ནི་ཞེས་པའི་དོན་དུ་

བསམས་པར་སྣང་ཡང༌། དེ་ནི་ཤམྦྷ་ལ་སྤྱིའི་ཚད་སྟོན་པ་མ་ཡིན་གྱི། ཕོ་བྲང་ཀ་ལཱ་པའི་གནས་ཀྱི་

ཚད་སྟོན་པའི་གཞུང་ཡིན་པར་ཀ་ལཱ་པ་ཕྱོགས་བཞི་དག་ནི་རི་ཡིས་བསྐོར་ཞིང་མདའ་ཡིས་བསྒྱུར་

བ་བརྒྱ་ཡི་དཔག་ཚད་ཅེས་དངོས་སུ་བཤད་ལ། གཞན་ཤེས་བྱེད་མེད་དོ།།

༈ ད་ནི་འཐད་པའི་ཕྱོགས་བརྗོད་པའི་སྒོ་ནས་ཚིག་གི་དོན་བཤད་པ་ལ་འཇུག་པར་བྱ་

སྟེ། དེ་ཡང་འཛམ་གླིང་ཆུང་ངུ་འདི་ལ་ལྷོ་བྱང་དུ་དཔག་ཚད་སྟོང་ཕྲག་ཉི་ཤ ་རྩ་ལྔའི་ཞེང་ཚད་

ཡོད་པ་དེ་ཉིད་ཞེང་ཚད་ཆ་མཉམ་དྲུག་ཏུ་བགོས་པའི་ཆ་རེར་ནི་འཕགས་པའི་ཡུལ་དང་བོད་དང་

ལི་དང་རྒྱ་ནག་དང་རྒྱ་ནག་ཆེན་པོ་དང༌། ཀཻ་ལ་ཤའི་དུམ་བུ་སྟེ་དུམ་བུ་དྲུག་པོ་རེ་རེའི་ཞེང་ཚད་

དེ། དྲུག་ཀའང་དཀྱུས་ཚད་ནི། རང་རང་གི་ཐད་ཀའི་གླིང་འདིའི་ཤར་ནུབ་ཀྱི་མཐའ་ཇི་སྲིད་བར་

རོ། །དེ་ལྟར་ན་དེ་འདྲ་བའི་དུམ་བུ་རེའི་ཞེང་ཚད་ལ་དཔག་ཚད་སྟོང་ཕྲག་བཞི་བརྒྱ་དང་དྲུག་ཅུ་

རེ་ཕྱེད་དང་བདུན། རྒྱང་གྲགས་ཕྱེད། གཞུ་འདོམ་སུམ་བརྒྱ་དང་སོ་གསུམ། ཁྲུ་གང་སོར་བརྒྱད་

འབྱུང་བས་ཀཻ་ལ་ཤའི་དུམ་བུའི་ཞེང་ཚད་ནི་དེ་ཙམ་མོ། །ཀཻ་ལ་ཤའི་དུམ་བུ་དེ་ཉིད་ཀྱི་བྱང་ན་ལྷུན་

པོ་གནས་པ་རྒྱབ་དང༌། ལྷོ་ན་ཆུ་བོ་ཤཱི་ཏ་འབབ་པ་མདུན་དུ་བྱས་པའི་རྒྱབ་མདུན་ལ་ལྟོས་ནས་

དུམ་བུ་དེའི་ཕྱེད་ནུབ་ཕྱོགས་ནི་དུམ་བུ་དེ་ཉིད་ཀྱི་ཕྱེད་གཡས་དང༌ཕྱེད་ཤར་མ་ནི་ཕྱེད་གཡོན་མར་

བྱས་ཏེ། དེའི་ཕྱེད་གཡས་ན་ཤམྦྷ་ལ་ཞེས་བྱ་བའི་ཡུལ་གནས་པ་དེའི་ལྷོ་བྱང་གི་ཞེང་ཚད་ནི་དུམ་

བུ་དེའི་ཞེང་ཚད་བརྗོད་མ་ཐག་པ་དེ་ཉིད་དེ། མཐའ་ལ་རི་དང་གངས་ལ་སོགས་པས་ཀྱང་བསྐོར་

བའི་ཆ་དང་བཅས་པ་ལའོ།།

དེ་ཉིད་ཀྱི་ཞེང་ཚད་ཆ་མཉམ་གསུམ་དུ་བྱས་པའི་དབུས་མ་ནི་པདྨའི་ལྟེ་བ་དང་མཚུངས་

པའི་ལྟེ་བའི་ཆ་ཡིན་ལ། དེའི་ལྷོ་བྱང་དང་ཤར་ནུབ་ལ་སོགས་པའི་ཆ་རེ་རེ་ནི་པདྨའི་འདབ་མ་

ལྟ་བུ་རེ་རེའི་ཞེང་ཚད་དེ། དེ་ལྟར་ན་ཤམྦྷ་ལ་ནི་ས་གཞི་པདྨ་འདབ་མ་བརྒྱད་པ་ལྟ་བུའི་དབྱིབས་

སུ་གནས་པ་ཡིན་ལ། དེའི་ལྟེ་བ་ནི་ཀཻ་ལ་ཤའི་རི་བོ་ཟླུམ་པོ་སྟེང་མཐིལ་ཆེ་ཞིང་ཤིན་ཏུ་ཡངས་

པའི་སྟེང་གི་དབུས་ན་ཆོས་རྒྱལ་རིགས་ལྡན་དག་གི་ཕོ་བྲང་ཀ་ལཱ་པ་སྟེ་ཞེང་དུ་དཔག་ཚད་བཅུ་

གཉིས་པའོ། །དེའི་མདུན་ལྷོའ་ིཕྱོགས་ཀྱི་དབུས་ན་མ་ལ་ཡའི་སྐྱེད་མོས་ཚལ་དཔག་ཚད་བཅུ་

གཉིས་པ་སྟེ། དེ་ཉིད་ན་རྒྱལ་པོ་ཟླ་བ་བཟང་པོས་བཞེངས་པའི་དུས་ཀྱི་འཁོར་ལོའ་ིགཞལ་ཡས་

ཁང་དང་བཅས་པའོ། །སྐྱེད་མོས་ཚལ་དེའི་ཤར་ན་ཉེ་བའི་ཡིད་ཀྱི་མཚོ་ཐད་ཀའི་རྒྱར་དཔག་ཚད་

བཅུ་གཉིས་པ་དང༌། ནུབ་ན་པདྨ་དཀར་པོའ་ིམཚོ་ཚད་དེ་དག་མཉམ་པའོ། །ཕོ་བྲང་དེའི་འཁོར་

དུ་གཏོགས་པའི་གྲོང་ནི་བྱེ་བ་ཕྲག་གཅིག་སྟེ། དེ་དག་ཐམས་ཅད་གནས་པའི་ཁྱོན་ཡངས་པ་དེའི་

མཐའ་རི་དང་ནགས་ཚལ་གྱིས་བསྐོར་བའི་རི་དག་གི་རྩེ་མོ་ལ་གངས་ཀྱི་རི་དང་བཅས་པའོ།།

ཀཻ་ལ་ཤའི་སྟེང་མཐའི་ཕྱོགས་ཐམས་ཅད་ནས་རིས་བསྐོར་བའི་ནང་གི་ཁོང་ན་ཀ་ལཱ་པའི་

ཕོ་བྲང་འཁོར་དང་བཅས་པའི་སའི་ཁྱོན་གྱི་ཚད་ནི། ཀ་ལཱ་པའི་ཕོ་བྲང་དབུས་སུ་བྱས་པ་ནས་ཤར་

གྱི་རིའི་རྩ་བ་ལ་ཐུག་གི་བར་དུ་དཔག་ཚད་ལྔ་བརྒྱ་དེ་བཞིན་དུ་ནུབ་ཀྱི་རིའི་མཐར་ཐུག་གི་བར་

ལའང་ལྔ་བརྒྱ་སྟེ། དེ་ལྟར་ཕོ་བྲང་དེ་ནས་ཕྱོགས་བཞི་ཀུན་ཏུ་ལྔ་བརྒྱ་རེའོ། །པདྨའི་ལྟེ་བའི་ཚད་

ཀྱི་སྟེང་ནས་དེ་ཉིད་ཕྲི་བའི་ལྷག་ནི་ཕྱོགས་གཉིས་གཉིས་བསྡོམས་པའི་མཐའ་སྐོར་གྱི་རི་གངས་རི་

དང་བཅས་པའི་རྩ་བའི་ཞེང་ཚད་དོ། །ལྟེ་བ་དེའི་ཕྱི་རོལ་གྱི་ས་གཞི་འདབ་མ་བརྒྱད་ཀྱི་རྣམ་པར་

གནས་པའི་འདབ་མ་རེ་རེ་ལ་གྲོང་བྱེ་བ་ཕྲག་བཅུ་གཉིས་བཅུ་གཉིས་དང༌། དེ་འདྲ་བའི་བྱེ་བ་རེ་རེ་

ལ་ཡང་གྲོང་འབུམ་ཕྲག་བརྒྱ་བརྒྱ་ཡོད་པའི་འབུམ་ཕྲག་རེ་ལ་ནི་རྒྱལ་ཁམས་ཞེས་བྱ་བ་དང༌གླིང་

གི་ཡུལ་ཞེས་བྱ་བ་དང༌ཡུལ་འཁོར་ཞེས་བྱ་ལ། བྱེ་བ་ཕྲག་བཅུ་གཉིས་ལ་ནི་ཡུལ་ཆེན་པོ་བཅུ་

གཉིས་ཞེས་བྱའོ། །གྲོང་བྱེ་བ་རེ་རེ་ལ་རྒྱལ་པོ་རེ་རེ་སྟེ་དགུ་བཅུ་རྩ་དྲུག་དང༌། དེ་དག་ཐམས་ཅད་

ཀྱིས་ཀྱང་དུས་ཀྱི་འཁོར་ལོ་སྟོན་པར་བྱེད་དོ། །དེ་ལྟར་ཕྱོགས་གཅིག་ཏུ་གསལ་བར་བརྗོད་པའི་

དོན་དེ་དག་རྒྱུད་ཀྱི་དོན་དུ་ཇི་ལྟར་གནས་པ་ནི་ཚིག་དོན་བཤད་པ་ལས་ཤེས་པར་འགྱུར་ཏེ། དེ་

ཡང་འདི་ལྟར། དུམ་བུ་གཅིག་པོ་འཛམ་གླིང་ཆུང་ངུ་འདི་ནི་དུམ་1བུ་ལྷག་མ་གླིང་བཅུ་གཅིག་པོ་

དག་ལས་ཁྱད་པར་དུ་བྱ་བའི་ཆོས་ནོར་གྱི་འདབ་མ་སྟེ་འདབ་མ་བརྒྱད་པའི་པདྨ་ལྟ་བུའི་དབྱིབས་

སུ་གནས་པའི་ཡུལ་དང་བཅས་པའོ།།

ཡུལ་དེ་ཇི་ལྟ་བུ་ཞེ་ན། འདབ་མ་བརྒྱད་པོ་དེའི་དབུས་སུ་ལྟེ་བ་ལྟ་བུའི་རི་བོ་ཀཻ་ལ་ཤ་སྟེ་

1  ཞོལ། ཤོག ༤༨༩ ན ༦ འདི་ནི་དེ་ལྟ་བུ་ལྷག་མ་

དེའི་སྟེང་གི་ཆ་ལ་མཆོག་གི་གངས་རི་ཡིས་ནི་ཀུན་ཏུ་བསྐོར་བའོ། །འཛམ་གླིང་ཆུང་ངུ་འདིའི་ས་

ལ་དུམ་བུ་དྲུག་ཏུ་བྱས་པའི་ཀཻ་ལ་ཤའི་དུམ་བུ་གང་ན་གནས་པ་པདྨ་འདབ་བརྒྱད་ལྟ་བུ་དེའི་ལྟེ་བ་

གངས་ཀྱི་རི་དང་བཅས་པ་དེ་ནི་མཆུ་ཞེང་ཀུན་ནས་པདྨའི་སུམ་ཆ་སྟེ། ལྟེ་བ་དེའི་ཕྱི་རོལ་ཏུ་ནི་

འདབ་མ་བརྒྱད་པོ་རེ་རེ་དག་ཀྱང་ཉིན་བྱེད་དེ་བཅུ་གཉིས་ཀྱི་ཡུལ་ཆེན་པོ་དག་དང༌། ཡུལ་ཆེན་པོ་

དེ་དག་རེ་རེའང་གླིང་གི་ཡུལ་དག་གིས་བརྒྱན་པའོ། །འདིར་ལྟེ་བ་སུམ་ཆར་དངོས་སུ་བསྟན་པས་

འདབ་མ་རེའང་སུམ་ཆར་དོན་གྱིས་བསྟན་ཏེ། པདྨ་སྤྱི་འགྲོའ་ིརིགས་པས་སོ།།

དེ་ལྟར་ཆ་གསུམ་དུ་གང་ལ་འགོད་པའི་གཞི་ནི་ས་ལ་ཀཻ་ལ་ཤའི་དུམ་བུ་ཞེས་པས་བསྟན་

ཏོ། །ལྟེ་བ་འདབ་མ་དང་བཅས་པའི་གནས་དེ་འདྲ་བ་ཀཻ་ལ་ཤའི་དུམ་བུའི་ས་ལ་གནས་ཞེས་གོང་

དུ་སྨྲས་ན། དུམ་བུ་དེའི་ཕྱོགས་གང་ན་གནས། པདྨ་འདབ་བརྒྱད་ཀྱི་རྣམ་པ་ཅན་གྱི་ཡུལ་དེའི་མིང་

ནི་ཅི་ཞིག །དེའི་རྒྱལ་པོ་དང་དེའི་ཕོ་བྲང་གི་གནས་ཀྱང་ཇི་ལྟ་བུ་ཞེ་ན། ཡུལ་དེ་ཡང་ཀཻ་ལ་ཤའི་

དུམ་བུའི་རྒྱབ་ན་ལྷུན་པོ་གནས་པ་དང༌། ལྷོ་ཕྱོགས་ན་ཆུ་བོ་ཤཱི་ཏ་འབབ་པ་མདུན་དུ་བྱས་པ་ལ་

ལྟོས་པའི་གཡས་ཀྱི་ཕྱེད་དེ་ཕྱེད་གཡས་མ་ན་གནས་ཤིང༌། ཡུལ་དེའི་མིང་ནི་ཤམྦྷ་ལ་ཞེས་གྲགས་

ལ། ཡུལ་དེའི་རྒྱལ་པོ་ཐུབ་པ་མཆོག་ཆོས་རྒྱལ་དང་རིགས་ལྡན་དག་གི་གནས་ཀ་ལཱ་པའི་ཕོ་བྲང་

འཁོར་ན་གྲོང་ནི་བྱེ་བ་ལྷག་པར་གནས་པ་སྟེ། དེའི་ཕྱི་རོལ་འདབ་མ་རེ་ལ་བརྒྱན་པར་བཤད་པའི་

ཡུལ་ཆེན་པོ་དང་གླིང་གི་ཡུལ་ཞེས་པ་དེའི་ཚད་ཀྱང༌། བྱེ་བའི་གྲོང་གིས་ངེས་པར་བཅིངས་པ་རེ་

རེ་ནི་ཡུལ་ཆེན་པོ་རེ་རེ་དག་ཏུ་འགྱུར་ཏེ། གླིང་གི་ཡུལ་ལམ་རྒྱལ་ཁམས་ཞེས་པའི་ཚད་ཀྱང་གྲོང་

ནི་འབུམ་ཕྲག་རེ་རེ་རྣམས་ཀྱིས་སོ། །འདིར་མང་པོ་ཞིག་འདི་སྙམ་དུ་དོགས་པར་བྱེད་དོ།།

ཤམྦྷ་ལ་པདྨ་འདབ་བརྒྱད་ཀྱི་རྣམ་པར་བྱས་པའི་འདབ་མ་རེ་རེ་ལ་གྲོང་བྱེ་བ་ཕྲག་བཅུ་

གཉིས་རེ་གནས་པ་ནི་ཇི་ལྟར་བྱས་ཀྱང་རྣམ་པར་འཇོག་པ་ཤིན་ཏུ་དཀའ་སྟེ། རྒྱལ་པོ་སོ་སོའ་ི

ཕོ་བྲང་ལ་སོགས་པ་ལྟ་ཞོག་གི །གྲོང་ཤིན་ཏུ་ཆུང་ངུ་འབའ་ཞིག་མི་གྲལ་ལ་འཁོད་པ་ལྟར་བར་

མཚམས་མེད་པར་བཀོད་ཀྱང་ཤོང་བའི་གོ་སྐབས་ག་ལ་ཡོད་སྙམ་ན། དེ་བས་ན་འདི་ལ་ཇི་ལྟར་

བརྗོད་པར་བྱ་ཞེ་ན། བཤད་པར་བྱ་སྟེ། འདི་ལ་ནི་ཤམྦྷ་ལའི་ཡུལ་གྱི་ཚད་ཆེ་ཆུང་མི་མཐུན་པའི་

འདོད་པ་བཤད་མ་ཐག་པ་ལྟར་མང་དུ་ཡོད་ཀྱང་ཚད་ཆུང་མཐའ་ཞིག་གི་འདོད་པ་ལྟར་ལ་མཚོན་

ན་དོགས་པ་གཅོད་སླ་བས་དེའི་དབང་དུ་བྱས་ཏེ་བརྗོད་པར་བྱའོ།།

དེ་ཡང་ཤམྦྷ་ལའི་ཡུལ་སྤྱིའི་ཚད་དཔག་ཚད་ལྔ་བརྒྱ་དང༌། དེའི་ལྷོ་བྱང་གི་ཚད་དེའི་

སུམ་ཆ་ལྟེ་བ་དང༌། སུམ་ཆ་རེ་འདབ་མའི་ནང་མཐའ་ནས་ཕྱི་མཐའ་བར་གྱི་ཐད་ཀའི་ཚད་དུ་བྱས་

པ་ན། ལྟེ་བའི་ཐད་ཀའི་ཚད་དཔག་ཚད་ལྔ་བརྒྱའི་སུམ་ཆ་ཡིན་ཞིང༌། དེ་ཉིད་མཐའ་སྐོར་ལ་སུམ་

འགྱུར་དུ་འགྲོ་བའི་ཕྱིར་ལྟེ་བའི་མཐའ་སྐོར་ལ་དཔག་ཚད་ལྔ་བརྒྱར་འགྱུར་ལ། དེ་ལ་བརྒྱད་ཀྱིས་

བགོས་པས་དཔག་ཚད་དྲུག་ཅུ་རེ་ཕྱེད་དང་གསུམ་ཐོབ་པ་ནི་འདབ་མ་གཅིག་གི་རྩ་བའི་ཐད་ཀའི་

ཞེང་ཚད་དོ། །བྱང་གི་འདབ་མའི་ཕྱི་མཐའ་ནས་ལྷོའ་ིའདབ་མའི་ཕྱི་མཐའ་བར་ལ་ཐད་ཀར་དཔག་

ཚད་ལྔ་བརྒྱ་ཡོད་པ་དེ་མཐའ་སྐོར་ལ་སུམ་འགྱུར་ཡིན་པས། འདབ་མ་བརྒྱད་ཀྱི་ཕྱིའི་མཐའ་སྐོར་

ལ་དཔག་ཚད་སྟོང་ཕྲག་ཕྱེད་དང་གཉིས་སོ། །དེ་ཉིད་ལ་བརྒྱད་ཀྱིས་བགོས་པས་དཔག་ཚད་བརྒྱ་

བརྒྱད་ཅུ་གྱ་ཕྱེད་དང་བརྒྱད་ཐོབ་པ་ནི་འདབ་མ་རེ་རེའི་ཕྱིའི་མཐའ་སྐོར་གྱི་ཚད་དོ།།

འདབ་མ་གཅིག་གི་སའི་མཐིལ་གྱི་ཁྱོན་མ་ལུས་པའི་ཚད་རྟོགས་པ་ལ། འདབ་མ་གཅིག་

གི་ནང་མཐའི་ཚད་དེ་དང་ཕྱི་མཐའི་ཚད་གཉིས་ཆེ་ཆུང་མི་མཉམ་པ་ལ་ཅུང་ཟད་བརྩི་དཀའ་བ་བརྩི་

སླ་བར་བྱ་བའི་ཆེད་དུ། ཕྱི་མཐའི་ཚད་ཀྱི་སུམ་ཆ་ཕྲི་ནས་དེ་ཉིད་ནང་མཐའི་ཚད་ལ་སྦྱིན་ཞིང་བསྲེ་

བར་བྱ་སྟེ། ཕྱི་མཐའི་ཚད་དང་ནང་མཐའི་ཚད་ལ་སུམ་ཆ་དང་སུམ་གཉིས་ཀྱི་ཆེ་ཆུང་གི་ཁྱད་པར་

ཡོད་པའི་ཕྱིར་རོ། །དེ་ལྟར་བསྲེས་པ་ན་ཕྱི་མཐའ་ནང་མཐའ་གཉི་ཀའང་དཔག་ཚད་བརྒྱ་ཉི་ཤ ་རྩ་

ལྔ་ལྔར་ཚད་མཉམ་པར་འགྱུར་རོ། །འདབ་མ་གཅིག་གི་ཕྱི་མཐའ་ནས་ནང་མཐའི་བར་གྱི་དཀྱུས་

ཚད་ནི་དཔག་ཚད་ལྔ་བརྒྱའི་སུམ་ཆ་ཡིན་པས། དཔག་ཚད་བརྒྱ་དང་དྲུག་ཅུ་རེ་ཕྱེད་དང་བདུན། 

འདོམ་སྟོང་སུམ་བརྒྱ་སུམ་ཅུ་སོ་གསུམ་ཁྲུ་གང་སོར་བརྒྱད་དོ། །འདབ་མ་གཅིག་གི་ཞེང་ཚད་དང་

དཀྱུས་ཚད་བསྲེས་པ་ནི་འདབ་མ་གཅིག་གི་སའི་ཁྱོན་རངས་པོའ་ིཚད་དུ་འགྱུར་བའི་གནས་མེད་

དེ། འཇིག་རྟེན་གྱི་སླ་ཆོས་ཉིད་དུ་དཔེར་བརྗོད་ན། བཅུ་བདུན་རེས་ལ་རེ་མིག་བཅུ་དྲུག་གི་འཕྲེང་

བཅུ་1དྲུག་ཡོད་པའི་རི་མོ་ལ། རེ་མིག་བཅུ་དྲུག་ཚར་དུ་དངར་བའི་འཕྲེང་གཅིག་ནི་ཞེང་ཚད་ཡིན་

ལ། ཡང་རེ་མིག་བཅུ་དྲུག་གི་འཕྲེང་གཅིག་དཀྱུས་ཚད་ཡིན་ནོ། །དེ་གཉིས་བསྲེས་པ་རེ་མིག་

1  ཞོལ། ཤོག ༤༩༠ བ ༤ འཕྲེང་ཅན་དྲུག་ཡོད་

སུམ་ཅུ་སོ་གཉིས་ཀྱི་གྲངས་སུ་འགྱུར་ཞིང༌། སྤྱིར་རི་མོ་དེ་ལ་རེ་མིག་ཉིས་བརྒྱ་དང་ལྔ་བཅུ་རྩ་དྲུག་

ཡོད་པས་རི་མོ་དེའི་རངས་པོའ་ིཁྱོན་ཚད་དུ་འགྱུར་བའི་གནས་མེད་པ་བྱིས་པས་ཀྱང་ཤེས་པ་མ་

ཡིན་ནམ། དེས་ན་འདབ་མ་གཅིག་གི་ཞེང་ཚད་དང་དཀྱུས་ཚད་བསྲེས་པ་ལ་གྲོང་བྱེ་བ་ཕྲག་བཅུ་

གཉིས་ཀྱི་གྲངས་ཀྱིས་འགོད་པར་བྱེད་ན། གདོད་བསྒྱུར་འགོད་ལ་གཞི་ནས་ནན་ཏན་དྲག་པོའ་ི

དཀའ་ཐུབ་བརྟེན་པར་བྱ་བའི་རིགས་སོ།།

དེས་ན་མགོ་མཇུག་གི་ཆེ་ཆུང་བཤད་ཟིན་པ་ལྟར་མཉམ་པའི་གྲངས་དེ་དཀྱུས་ཚད་ཀྱི་

གྲངས་ངེས་བསྒྱུར་བ་ན་སའི་ཁྱོན་ཇི་ཙམ་ཡོད་པའི་ཚད་དུ་འགྱུར་ཏེ། དཔེར་ན་རེ་མིག་བཅུ་དྲུག་

གི་གྲངས་ཀྱིས་བཅུ་དྲུག་བསྒྱུར་ན་ཉིས་བརྒྱ་ལྔ་བཅུ་རྩ་དྲུག་གི་གྲངས་སུ་འགྱུར་བ་བཞིན་ནོ། །དེ་

ལ་གྲོང་རེས་ཕྱོགས་རེ་ལ་དཔག་ཚད་དང་རྒྱང་གྲགས་སུ་ལོངས་པ་ལུགས་འདི་ལ་མི་འཐོབ་པས། 

བསྒྱུར་བྱ་དང་སྒྱུར་བྱེད་གཉིས་ཀ་འདོམ་གྱི་ཕུང་པོར་བྱས་ནས་ཤེད་མཚུངས་པར་བསྒྱུར་བར་

བྱའོ། །དེ་ལ་མགོ་མཇུག་ཆ་མཉམ་པའི་དབང་དུ་བྱས་པའི་ནང་མཐའ་འམ་ཕྱི་མཐའ་གང་ཡང་རུང་

བ་གཅིག་གི་ཚད་དཔག་ཚད་བརྒྱ་ཉི་ཤ ་རྩ་ལྔ་བཞིས་བསྒྱུར་བས་རྒྱང་གྲགས་ཀྱི་གྲངས་སུ་འགྱུར་

རོ། །དེ་ཉིས་སྟོང་གི་ས་བསྒྱུར་བས་འདོམ་གྲུ་བཞི་པ་ཞེང་ལ་སྒྲིགས་པ་འཕྲེང་གཅིག་གི་གྲངས་སུ་

འགྱུར་ཏེ། དེ་ལ་འདོམ་གྲུ་བཞི་པའི་གྲངས་ས་ཡ་གཅིག་འབྱུང་ངོ་།།

དེ་བཞིན་དུ་དཀྱུས་ཚད་ཀྱི་དཔག་ཚད་བརྒྱ་དྲུག་ཅུ་རེ་དྲུག་བཞིས་བསྒྱུར་བ་རྒྱང་གྲགས་

ཀྱི་གྲངས་སོ། །དེ་ཉིས་སྟོང་གིས་བསྒྱུར་བ་འདོམ་གྱི་གྲངས་སོ། །དེ་ལ་དཔག་ཚད་ཕྱེད་འདོམ་དུ་

བསིལ་བའི་འདོམ་སྟོང་ཕྲག་བཞི་དང༌། ཡང་འདོམ་སྟོང་སུམ་བརྒྱ་སོ་གསུམ་ཡོད་པ་རྣམ་བསྡོམས་

པས། འདོམ་ས་ཡ་གཅིག་འབུམ་ཕྲག་གསུམ་སུམ་ཁྲི་སུམ་སྟོང༌སུམ་བརྒྱ་སུམ་ཅུ་སོ་གསུམ་

འབྱུང་སྟེ། འདོམ་རེ་དཀྱུས་ལ་སྒྲིག་པའི་འཕྲེང་གཅིག་གི་གྲངས་སོ། །དཀྱུས་ཀྱི་འཕྲེང་གཅིག་གི་

འདོམ་གྲངས་དེས་ཞེང་གི་འཕྲེང་གཅིག་གི་འདོམ་གྲངས་དེ་བསྒྱུར་བས་ཁྲག་ཁྲིག་ཆེན་པོ་གཅིག་

ཁྲག་ཁྲིག་གསུམ་ཐེར་འབུམ་ཆེན་པོ་གསུམ་ཐེར་འབུམ་གསུམ་དུང་ཕྱུར་གསུམ་བྱེ་བ་གསུམ་ས་

ཡ་གསུམ་རྣམས་འབྱུང་སྟེ། དེ་ནི་འདབ་མ་གཅིག་གི་སའི་ཁྱོན་རངས་པོ་ལ་འདོམ་གྲུ་བཞི་པ་ཇི་

ཙམ་ཡོད་པའི་གྲངས་སོ། །དེ་ཉིད་བཅུ་གཉིས་ཀྱིས་བགོ་བར་བྱ་སྟེ། འདབ་མ་རེ་ལ་གྲོང་བྱེ་བའི་

བདག་ཉིད་ཀྱི་ཡུལ་ཆེན་པོ་བཅུ་གཉིས་ཡོད་པའི་ཕྱིར་རོ།།

དེ་ལྟར་བགོས་པའི་རྙེད་ནོར་ལ། ཁྲག་ཁྲིག་གཅིག་ཐེར་འབུམ་ཆེན་པོ་གཅིག་ཐེར་འབུམ་

གཅིག་དུང་ཕྱུར་གཅིག་བྱེ་བ་གཅིག་ས་ཡ་གཅིག་འབུམ་སྟོང་ཁྲི་ཕྲག་བརྒྱད་སུམ་སྟོང་སུམ་བརྒྱ་

སུམ་ཅུ་སོ་གསུམ་བྱུང་བ་ནི། ཡུལ་ཆེན་གཅིག་ལ་འདོམ་གྲུ་བཞི་པའི་ས་ཇི་ཙམ་ཡོད་པའི་གྲངས་

སོ། །དེ་ལ་ལྷག་བཞི་ལས་པ་དོར་བའི་རྙེད་ནོར་བཤད་མ་ཐག་པ་དེ་དག་བྱེ་བ་གཅིག་གིས་བགོ་

བར་བྱ་སྟེ། ཡུལ་ཆེན་གཅིག་ལ་གྲོང་བྱེ་བ་གཅིག་ཡོད་པའི་ཕྱིར་རོ། །དེ་ལྟར་བགོས་པའི་ནོར་

ལ། གྲོང་རེ་རེའི་ཐོབ་སྐལ་གྱི་སའི་ཁྱོན། ཕྱོགས་རེ་ལ་འདོམ་རེ་ཡོད་པ་གྲུ་བཞི་པ་ཁྲི་ཕྲག་གཅིག་

སྟོང་ཕྲག་གཅིག་བརྒྱ་དང་བཅུ་གཅིག་གི་སའི་ཁྱོན་དུ་གྱུར་པའོ། །ཤམྦྷ་ལའི་ཚད་ཤིན་ཏུ་ཆུང་བའི་

ལུགས་དེ་ལ་ཡང་དེ་ཙམ་རེ་འཐོབ་ན། ཁོ་བོ་ཅག་ཤམྦྷ་ལའི་ཐད་ཀའི་རྒྱ་ཚད་སྟོང་ཕྲག་བཞི་དང༌། 

བརྒྱ་དྲུག་ཅུ་རེ་ཕྱེད་དང་བདུན། རྒྱང་གྲགས་ཕྱེད་འདོམ་སུམ་བརྒྱ་སོ་གསུམ་ཁྲུ་གང་སོར་བརྒྱད་

ཡོད་པ་དང༌། དེ་སུམ་འགྱུར་འདབ་མ་བརྒྱད་ཀྱི་མཐའ་སྐོར་གྱི་ཚད་དུ་སྨྲ་བའི་ལུགས་ལ་ནི་ལྟ་སྨོས་

ཀྱང་ཅི་ཞིག་དགོས། དེ་ལྟ་ན་ཡང་ཞིབ་པར་མི་དཔྱོད་པ་དག་འདི་ལྟ་བུའི་རྣམ་གཞག་མ་ཤེས་པ་ལ་

བརྟེན་ནས་ཀྱང་དུས་ཀྱིས་འཁོར་ལོའ་ིརྒྱུད་ལ་མ་གུས་པ་དང་ཡིད་གཉིས་ཟ་བའི་རྒྱུ་བྱེད་པ་དག་

མཐོང་ནས། དེ་དག་གི་དོན་དུ་བྱིས་པ་ལ་གཏམ་དུ་བྱ་བ་ལྟར་གསལ་བར་སྨྲས་སོ།།

གཉིས་པ་འཁོར་ལོ་བསྒྱུར་བ་གྲངས་ཇི་སྙེད་འཁོར་བ་དང་དེའི་བསྟན་པ་ལ་དུས་བཞིའི་

དབྱེ་བ་བཤད་པ་ནི། རྐང་པ་དང་པོ་གཉིས་ལ་པདྨ་ཅན་དང༌། དེའི་རྗེས་སུ་འབྲང་བ་དག་གིས། 

ས་དུམ་བུ་བཅུ་གཉིས་དེ་དག་ཏུ་བཅོམ་ལྡན་འདས་ཀྱིས་ཆོས་ཀྱི་འཁོར་ལོ་ཇི་ལྟར་བསྐོར་ཚུལ་ནི། 

གཉིས་མེད་ཡེ་ཤེས་ཀྱི་རང་བཞིན་གཅིག་དང༌། ཐབས་ཤེས་ཀྱི་དབྱེ་བས་རྣམ་པ་གཉིས་དང༌། སྐུ་

གསུང་ཐུགས་རྡོ་རྗེའི་དབྱེ་བས་རྣམ་པ་གསུམ་དང༌། ཡེ་ཤེས་རྡོ་རྗེ་དང་ལྷན་ཅིག་རྡོ་རྗེ་བཞིའི་དབྱེ་

བས་ཆུ་གཏེར་དབྱེ་བ་སྟེ་བཞི་དང༌། མདའ་ནི་ཕུང་པོ་ལྔ་དག་པའི་ལྔ་དང༌། རོ་སྟེ་ཡེ་ཤེས་ཀྱི་ཕུང་

པོ་དང་ལྷན་ཅིག་དྲུག་དང༌། རོའ་ིདོད་ལ་མདའ་མདའ་ཞེས་འབྱུང་བ་ལྟར་ན་མདའ་གཉིས་པའང་

ཕུང་པོ་ལྔ་དག་པའི་རིགས་ལྔའོ། །ཐུབ་པ་སངས་རྒྱས་ཀྱི་རིགས་ལྔ་དང༌། འཇིག་རྟེན་ཏེ་རིགས་

གསུམ་ལ་སོགས་པའི་དབྱེ་བ་ཡིས་ཕྱེ་བ་མི་དབང་འཁོར་ལོ་ཅན་ཏེ་བཅོམ་ལྡན་འདས་དུས་ཀྱི་

འཁོར་ལོ་ནི་སེམས་ཅན་གྱི་དོན་དུ་ས་གཞི་དག་ལ་འཁོར་ཏེ། ཕྱག་རྒྱ་ཆེན་པོའ་ིདངོས་གྲུབ་ཀྱི་དོན་

དུ་རྣམ་ཤེས་ལྡན་པ་མཁས་པས་བརྩལ་བར་བྱའོ་ཞེས་ཟེར་རོ། །ཕུང་པོ་ལྔའི་རྣམ་དག་ལན་གཉིས་

སམ་གསུམ་དུ་ཟློས་པར་བཤད་པའི་ཕྱིར་དང། མི་དབང་འཁོར་ལོ་ཅན་ཏེ་བཅོམ་ལྡན་འདས་དུས་

ཀྱི་འཁོར་ལོ་ཅེས་པ་ནི་བྱང་ཆུབ་སེམས་དཔའ་འཇམ་དཔལ་ཏེ་སངས་རྒྱས་ཤཱཀྱ་ཐུབ་པ་ཞེས་

པ་དང་ཁྱད་པར་མེད་པའི་ཕྱིར་དང༌། རིགས་ལྡན་འཁོར་ལོ་ཅན་ནི་ས་བཅུ་པའི་བྱང་ཆུབ་སེམས་

དཔར་བྱས་ནས་འཆད་པའི་སྐབས་ཡིན་ཞིང་། ཁྱེད་རང་གིས་ཀྱང་དེ་ལྟར་བཤད་པའི་ཕྱིར་དང༌། 

ཀླ་ཀློ་འཇོམས་པ་པོའ་ིརྒྱལ་པོ་ལ་སོགས་པ་ཐམས་ཅད་བཅོམ་ལྡན་འདས་དུས་ཀྱི་འཁོར་ལོ་ཉིད་

ལ་བཤད་དགོས་པར་འགྱུར་བའི་ཕྱིར། རྒྱུད་དོན་ལ་ཞུགས་པའི་བཤད་པ་མ་ཡིན་ནོ།།

ཁ་ཅིག་ན་རེ། དུས་གཅིག་ཏུ་རྒྱལ་པོ་གཅིག་པ་འཁོར་ལོ་ཅན། དེའི་རྗེས་སུ་ཚངས་པ་

དང་ལྷ་དབང་གཉིས་དུས་གཅིག་ལ་བྱུང་བ་དང༌། དེའི་རྗེས་སུ་དེ་དག་གི་སྲས་རྒྱལ་པོ་གསུམ་ཅིག་

ཅར་དང༌། དེ་བཞིན་དུ་བཞི་དང༌ལྔ་དང་དྲུག་དང་བདུན་དང་ལྔ་དང་འཇིག་རྟེན་ཏེ་བརྒྱད་དང༌། ལ་

སོགས་པ་དགུ་ཅིག་ཅར་འབྱུང་བ་རྣམས་ཏེ། དེ་འདྲའི་དབྱེ་བ་ཡིས་ཕྱེ་བ་ཞེས་ཟེར་རོ། །རིགས་

ལྡན་འཁོར་ལོ་ཅན་གྱི་སྲས་དང་ཚ་བོ་ལ་སོགས་པ་དེ་དག་རིགས་ལྡན་འཁོར་ལོ་ཅན་གྱི་དབྱེ་

བར་འོང་དོན་མེད་པས། དབྱེ་བ་ཡིས་ཕྱེ་བ་འཁོར་ལོ་ཅན་ནི་ཞེས་པའི་ཚིག་དོན་ལ་མ་ཞུགས་

སོ། །ཡང་ཁ་ཅིག་གླིང་འདིར་ཀླ་ཀློ་འཇོམས་པ་པོ་རིགས་ལྡན་འཁོར་ལོ་ཅན་གཅིག་པ་སྟེ་དང་པོ་

དང༌། དེ་ནས་དུམ་བུ་ལྷག་མ་བཅུ་གཅིག་ཏུ་ཀླ་ཀློ་འཇོམས་པ་ལ་རིམ་གྱིས་འབྱོན་པའི་འཁོར་ལོ་

ཅན་གཉིས་པ་དང༌གསུམ་པ་དང་བཞི་པ་དང་ལྔ་པ་དང་དྲུག་པ་དང་བདུན་པ་དང་ལྔ་དང་འཇིག་

རྟེན་ཏེ་བརྒྱད་པ་དང༌། ལ་སོགས་པ་དགུ་པ་བཅུ་པ་བཅུ་གཅིག་པ་བཅུ་གཉིས་པ་རྣམས་ཀྱི་དབྱེ་བ་

ཡིས་ཕྱེ་བ་མི་དབང་འཁོར་ལོ་ཅན་བཅུ་གཉིས་ནི་ས་གཞི་དག་ལ་འཁོར་ཏེ་ཞེས་འཆད་ཅིང༌། དེ་

དག་ཀྱང་ལོ་སྟོང་བརྒྱད་བརྒྱ་རེས་བར་དུ་ཆོད་པའི་སྐྱེ་བ་སྔ་ཕྱིའི་ཁྱད་པར་དུ་འཆད་དོ། །དེ་ལ་གླིང་

བཅུ་གཉིས་སུ་འཁོར་བའི་དབྱེ་བས་རིགས་ལྡན་འཁོར་ལོ་ཅན་བཅུ་གཉིས་སུ་ཕྱེ་བ་ནི་ལེགས་པར་

སྨྲས་པ་ཡིན་ལ། སྐྱེ་བ་མི་འདྲ་བ་བཅུ་གཉིས་ལ་འདོད་པ་ནི་གོང་དུ་བཀག་ཟིན་ཏོ།།

༈ རང་གི་ལུགས་ནི་འདི་ཡིན་ཏེ། ཉི་མའི་དུམ་བུ་རྣམས་སུ་མི་ཡི་བདག་པོ་རིམ་པས་



ཁམས་ལེའི་མདོར་བསྡུས་བཅུ་པའི་རྣམ་བཤད། 153

འཁོར་བར་འགྱུར༌ཞེས་སྨྲས་པ་དེ་ལ། མི་ཡི་བདག་པོ་ཇི་ལྟ་བུ་འཁོར་བར་འགྱུར་ཞེ་ན། གླིང་

གཅིག་འཛམ་གླིང་ཆུང་ངུ་འདིར་ཐོག་མར་ཀླ་ཀློ་འཇོམས་པ་དང༌། དེ་ནས་གཡས་སྐོར་གྱིས་རིམ་

པ་བཞིན་གླིང་གཉིས་པ་དང་གསུམ་དང༌ཆུ་གཏེར་དབྱེ་བ་སྟེ་བཞི་པ་དང༌མདའ་སྟེ་ལྔ་པ་དང༌རོ་སྟེ་

དྲུག་པ་དང༌ཐུབ་པ་སྟེ་བདུན་པ་དང༌ལྔ་དང་འཇིག་རྟེན་ཏེ་བརྒྱད་པ་དང༌། ལ་སོགས་པ་གླིང་དགུ་པ་

བཅུ་པ་བཅུ་གཅིག་པ་བཅུ་གཉིས་པ་རྣམས་སུ་ཀླ་ཀློ་འཇོམས་པའི་དབྱེ་བའི་གྲངས་བཅུ་གཉིས་སུ་

ཕྱེ་བ་མི་དབང་འཁོར་ལོ་ཅན་ནི་ས་གཞི་དག་ལ་འཁོར་ཏེ། དེ་ཇི་ལྟར་འཁོར་བའི་ཚུལ་དེ་ཉིད་རྣམ་

ཤེས་ཏེ་ཤེས་རབ་ལྡན་པས་རྒྱུད་འདི་དག་ལས་བཙལ་བར་བྱ་ཞིང་རྟོགས་པར་བྱའོ།།

ཡང་ན་དེ་ལྟར་འཁོར་ནས་ཀླ་ཀློ་འཇོམས་པའི་ངེས་དོན་ནང་ལེར་འཆད་པ་ལྟར་རྣམ་ཤེས་

ལྡན་པར་བཙལ་བར་བྱའོ་ཞེས་བཤད་པར་བྱའོ། །རྐང་པ་ཕྱི་མ་གཉིས་ལ་པདྨ་ཅན་དང༌། དེའི་རྗེས་

སུ་འབྲང་བ་དག་ན་རེ། བཅོམ་ལྡན་འདས་དེ་ཉིད་མུ་སྟེགས་ཀྱི་བསམ་པ་དང་མཐུན་པར་ཁྱབ་

འཇུག་གི་མིང་བཟུང་ནས་སེམས་ཅན་གྱི་དོན་མཛད་པ་ནི། འཁོར་ལོ་ཅན་དང༌ཕྱེད་ཅན་དང༌དུམ་

བུ་ཅན་དང༌ཡུལ་གྱི་མི་བདག་ཕྱག་རྒྱའི་ལག་པ་ཅན་དང༌། དེ་ལས་གཞན་ཡང་ཁྱབ་འཇུག་གི་

མིང་གིས་སེམས་ཅན་གྱི་དོན་མཛད་པ། ཕྱི་རོལ་ཏུ་ནི་ལོ་གཅིག་དང་བགྲོད་པ་གཉིས་ལ་སོགས་

པའི་དུས་ཀྱི་དབྱེ་བ་ངེས་པར་འགྱུར་ཏེ། ཇི་ལྟར་འཇིག་རྟེན་མགོན་པོ་སངས་རྒྱས་ཀྱིས་ཡང་

གཅིག་དང་གཉིས་ལ་སོགས་པའི་དབྱེ་བས་སེམས་ཅན་གྱི་དོན་མཛད་པ་ནི་དེ་བཞིན་ནོ་ཞེས་ཟོར་

རོ། །འདི་ཡང་ཁྱབ་འཇུག་གི་མིང་ཅན་དེ་དག་སངས་རྒྱས་བཅོམ་ལྡན་འདས་དུས་ཀྱི་འཁོར་ལོ་ལ་

འདོད་པར་སྣང་སྟེ། མི་འཐད་པར་སྔར་བརྗོད་པ་ཉིད་ཀྱིས་ཤེས་སོ།།

ཁ་ཅིག་འཁོར་ལོ་ཅན་དང་ཞེས་སོགས་འདི་དག་གོང་གི་གཅིག་གཉིས་གསུམ་དང་ལ་

སོགས་པ་རྣམས་དང་སྦྱར་ནས་འཆད་དེ། གཅིག་གཉིས་ཞེས་སོགས་ཀྱི་གཅིག་པ་ནི་འཁོར་ལོ་

ཅན་དང༌གཉིས་པ་ནི་ཕྱེད་ཅན་དང་གསུམ་དུས་ཅིག་ཅར་འབྱུང་བ་ནས་དགུ་ཅིག་ཅར་འབྱུང་བའི་

བར་གྱི་དུམ་བུ་ཅན་དང་ཡུལ་གྱི་མི་བདག་ཕྱག་རྒྱའི་ལག་ཅན་སྤྲུལ་པའི་སྐུ་རྣམས་ནི་དེ་ལས་

གཞན་མི་དབང་ཐུབ་པ་ཕལ་པ་རྣམས་ཀྱང་ཕྱི་རོལ་ཏུ་ནི་དུས་བཟང་ངན་གྱི་དབྱེ་བ་དང་འཚམ་

པར་ངེས་པར་འབྱུང་བར་འགྱུར་ཏེ། ཇི་ལྟར་འཇིག་རྟེན་མགོན་པོ་སངས་རྒྱས་ཀྱི་ཆོས་དུས་བཟང་

ངན་དང་འཚམ་པར་འབྱུང་བ་དེ་བཞིན་ནོ་ཞེས་ཟེར་ལ། ཡང་ཁ་ཅིག །རིགས་ལྡན་འཁོར་ལོ་ཅན་

དང༌། དེའི་རྗེས་སུ་ཚངས་པ་ལྷ་དབང་གཉིས་ཅིག་ཅར་འབྱུང་བ་འཁོར་ལོ་ཕྱེད་ཅན་དང༌། དེ་ནས་

ཚངས་པ་སོགས་ཀྱི་སྲས་མང་པོ་ཅིག་ཅར་འབྱུང་བར་འགྱུར་བ་རྣམས་ནི་དུམ་བུ་ཅན་ཞེས་བྱ་སྟེ། 

དེ་རྣམས་ཀྱི་ཡུལ་གྱི་མི་བདག་ཕྱག་རྒྱའི་ལག་ཅན་སྤྲུལ་པའི་སྐུ་རྣམས་ནི། དེ་ལས་གཞན་མི་དབང་

ཐུབ་པ་ཕལ་པ་རྣམས་ཀྱང་འབྱུང་ངོ་ཞེས་འཆད་དོ།།

རྭ་པ་ལྟར་ན་གཅིག་གཉིས་གསུམ་དང་མར་བཅད་ཀྱི་དོན་འདི་ལྟར་འཆད་དེ། གཅིག་

གཉིས་གསུམ་དང་རྒྱ་མཚོའི་དབྱེ་བས་དུས་ལྡན་ཉི་མ་རྣམས་ཀྱི་འཇིག་རྟེན་ལྔ་སོགས་དབྱེ་བ་

ཡིས་ཞེས་བཏོན་ནས། ཆོས་ཀྱི་ཆ་གཅིག་དང༌། གཉིས་དང༌གསུམ་དང༌རྒྱ་མཚོ་སྟེ་བཞི་རྫོགས་

པའི་དབྱེ་བས་རྩོད་དུས་གཉིས་ལྡན་གསུམ་ལྡན་རྫོགས་ལྡན་ཏེ་དུས་བཞི་དང་ལྡན་པའི་ཉི་མ་ནུས་

པའི་ཉི་མ་སྟེ་ནུས་པའི་ཉིན་ཞག་གཅིག་གི་དུས་རྣམས་ཀྱིས་ཕྱི་རོལ་འཇིག་རྟེན་པའི་སྟོན་པ་གོས་

དཀར་ཅན་ལ་སོགས་པ་ལྔ་དང༌། ཨ་རྡྷ་ནོ་ལ་སོགས་པའི་དབྱེ་བ་ཡིས་འབྱུང་བ་རྣམས་གདུལ་བའི་

ཕྱིར་དུ་སངས་རྒྱས་པའི་ཡང་མིའི་བདག་པོ་བསྟན་པ་རྫོགས་པའི་བདག་བྱེད་པས་འཁོར་ལོ་ཅན་

ནི་གང་ལ་གང་འདུལ་གྱི་གཟུགས་ཀྱིས་ས་སྟེང་དུ་ཉི་མ་སྟེ་དུམ་བུ་བཅུ་གཉིས་ཐ་དད་པ་རྣམས་སུ་

བསྐོར་བར་བྱེད་པའི་གདུལ་བྱ་འདུལ་བའི་ཐབས་ལ་མཁས་པ་རྣམས་འབྱུང་ངོ་།།

ཇི་ལྟར་ན། བསྟན་པ་རྫོགས་པའི་བདག་བྱེད་པས་འཁོར་ལོ་ཅན་གླིང་བཞི་ལ་དབང་བ་

དང༌། བསྟན་པ་ཕྱེད་ཀྱི་བདག་བྱེད་པས་ཕྱེད་ཅན་གླིང་གཉིས་དང༌། བསྟན་པ་དུམ་བུའི་བདག་

བྱེད་པས་དུམ་བུ་ཅན་གླིང་གཅིག་དང་གྲོང་བྱེ་བས་བཅིངས་པའི་ཡུལ་གྱི་བདག་བྱེད་པས་ཡུལ་

གྱི་མི་བདག་དང༌། ཕྱག་རྒྱ་ཐོགས་ནས་རྒྱལ་ཁམས་གྲོང་འབུམ་གྱི་བདག་ཉིད་ལ་དབང་བྱེད་པས་

ཕྱག་རྒྱའི་ལག་དང༌། དེ་ལས་གཞན་མི་ཕལ་པའི་ཚུལ་བཟུང་ནས་བསྟན་པ་འཛིན་ནོ། །དེ་ཡང་ཕྱི་

རོལ་ཏུ་ནི་དུས་ཀྱི་དབྱེ་བས་ཀླ་ཀློ་འབྱུང་བ་ལྟར་དེ་དང་འཚམ་པར་འདུལ་བྱེད་རིགས་ལྡན་ཡང་

ངེས་པར་འབྱུང་བ་ཡིན་ཏེ། འཇིག་རྟེན་མགོན་པོ་སངས་རྒྱས་བྱང་ཆུབ་སེམས་དཔའ་ཡིས་ནི་ཕྱི་

རོལ་པའི་སྟོན་པ་འདུལ་བྱེད་ཇི་ལྟར་བསྟན་པ་དེ་བཞིན་ནོ་ཞེས་ཟེར་རོ། །གཞན་དག་ཀྱང་གཞན་

དུ་འཆད་མོད་ཀྱི་ཡི་གེ་མང་བ་ཙམ་སྙིང་པོར་ཟད་པའི་ཕྱིར་མ་བརྗོད་དོ།།



ཁམས་ལེའི་མདོར་བསྡུས་བཅུ་པའི་རྣམ་བཤད། 155

རང་གི་ལུགས་ནི། དེ་ལྟར་རིགས་ལྡན་འཁོར་ལོ་ཅན་གླིང་བཅུ་གཉིས་སུ་འཁོར་བས་གླིང་

དེ་དང་དེར་སངས་རྒྱས་ཀྱི་ཆོས་བཞག་པ་ལ་དུས་བཞིའི་རིམ་པ་འབྱུང་བར་སྟོན་པ་ནི། དང་པོར་

ཀླ་ཀློ་བཅོམ་ནས་ཆོས་འཇོག་པ་པོ་གླིང་བཅུ་གཉིས་པོ་ཐམས་ཅད་དུ་བྱོན་ནས་དེ་དག་ལ་དབང་

བསྒྱུར་བའི་འཁོར་ལོ་ཅན་དང༌། གླིང་འདིའི་ཕྱེད་ཕྱེད་ལ་དབང་བྱེད་པ་འཁོར་ལོ་ཅན་གྱི་སྲས་པོ་

ཚངས་པ་དང་ལྷ་དབང་ནི་ཕྱེད་ཅན་དང༌། ཚངས་པའི་སྲས་པོ་འོད་སྲུང་མན་ཆད་ནི་ཆུ་བོ་ཤཱི་ཏའི་

ལྷོ་ཚུན་ཆད་ལ་མི་འབྱོན་པར་གླིང་འདི་ལ་དུམ་བུ་དྲུག་ཏུ་བགོས་པའི་དུམ་བུ་གཅིག་ཤམྦྷ་ལའི་

ཡུལ་ཙམ་ལ་དབང་བྱེད་པའི་དུམ་བུ་ཅན་དང་པོ་ནི། ཤམྦྷ་ལའི་ཡུལ་གྱི་མི་བདག་འོད་སྲུང་དང༌། 

དེའི་རྗེས་སུ་འབྱུང་བ་ཕྱག་རྒྱའི་གྲངས་ཏེ་དྲུག་དང༌། ལག་པ་སྟེ་གཉིས་དང་བཅས་པས་བརྒྱད་པོ་

ནི་རིགས་བཅུའི་དབང་ཕྱུག་དེ་དག་ལས་གཞན་པས་མ་ཐོབ་པ་འབྱུང་བ་དེ་དག་གི་དང་པོ་འཁོར་

ལོ་ཅན་ནས། དུམ་བུ་ཅན་དགུ་པ་རྫོགས་ཀྱི་བར་ལ། ཤམྦྷ་ལའི་ཕྱི་རོལ་ཏུ་སའི་གཞི་ལ་ནི་འཁོར་

ལོ་ཅན་གྱི་བསྟན་པ་རྫོགས་ལྡན་ལ་སོགས་པ་བཞིའི་དུས་ཀྱི་དབྱེ་བ་རིམ་པ་ལྟར་ངེས་པར་འབྱུང་

བར་འགྱུར་ཏེ། ཇི་ལྟར་འཇིག་རྟེན་མགོན་པོ་སངས་རྒྱས་ཀྱི་བསྟན་པའི་དུས་བཞི་རིམ་པ་ལྟར་

འབྱུང་བ་དེ་བཞིན་ནོ། །གཞན་དག་གིས་ནི་དུམ་བུ་ཅན་གྱི་དོན་གང་ལ་བྱ་བའི་རྟོལ་མ་བྱུང་ལ། 

ཕྱག་རྒྱ་ལག་པས་འཛིན་པའི་དོན་ཡང་ཇི་ལྟ་བུ་ལ་བྱ་བ་ཤིན་ཏུ་དཀའོ།།

གསུམ་པ་ཆོས་རྒྱལ་རྣམས་ཀྱི་སྐྱེ་གནས་ཀྱི་ཁྱད་པར་དང་འཁོར་ལོ་བསྒྱུར་བ་འབྱུང་བའི་

དུས་བསྟན་པ་ནི། རྐང་པ་དང་པོ་གསུམ་གྱི་དོན་ལ། པདྨ་ཅན་རྗེས་འབྲང་དང་བཅས་པ་དག་ན་

རེ། མུ་སྟེགས་གདུལ་བའི་དོན་དུ་དེ་རྣམས་ཀྱི་བསམ་པ་དང་མཐུན་པར་སངས་རྒྱས་ཀྱིས་སྤྲུལ་པ་

བསྟན་པ་ནི་འོད་ཟེར་དྲང་སྲོང་བདུན་དང༌། རི་གཟའ་སྟེ་གཟའ་བདུན་དང༌། ཐུབ་པ་བདུན་རྣམས་

འདིར་ནི་སྙིང་སྟོབས་ལྡན་པ་སྟེ་དགེ་བའི་བསམ་པ་འབའ་ཞིག་གི་རང་བཞིན་ཅན་ལྷའི་རིགས་

ཀྱི་སྐྱེ་གནས་ཏེ། ཁྱབ་འཇུག་གི་འཇུག་པ་དང་མིང་མཚུངས་པའི་སངས་རྒྱས་ཀྱི་སྤྲུལ་པ་བསྟན་

པ་ཉ་ལ་སོགས་པ་བརྒྱད་ནི་དགེ་མི་དགེ་འདྲེས་པའི་བསམ་པ་ཅན་ཡིན་པས་རྡུལ་གྱིས་སྐྱེད་པ་

འབྱུང་པོ་ལྷ་མ་ཡིན་གྱི་རིགས་ཀྱི་སྐྱེ་གནས་ཞེས་ཟེར་རོ། །རྫོགས་པའི་སངས་རྒྱས་ཀྱི་སྤྲུལ་པ་

མི་དགེ་བ་དང་འདྲེས་པའི་བསམ་པ་ཅན་ཆེས་ངོ་མཚར་ཏེ་ཧ་ཅང་ཐལ་བར་སྨྲ་བའོ། །དེ་བཞིན་ 

ཅེས་པའི་དོན་ཡང་མ་སྨྲས་སོ།།

ཁ་ཅིག་འོད་ཟེར་ནི་དྲུག་དང༌། དེ་ནས་བདུན་དང༌། རི་སྟེ་བདུན་དང༌། གཟའ་སྟེ་བདུན་

དང་། ཐུབ་པ་སྟེ་བདུན་ནོ། །དེ་རྣམས་བསྡོམས་པས་འཁོར་ལོ་ཅན་སོ་གཉིས་ལ་ཕྱེད་ཅན་གཉིས་

བསྣན་པའི་བཞི་པོ་འདི་རྣམས་དེ་བཞིན་སྙིང་སྟོབས་ལྡན་པ་ལྷའི་སྐྱེ་གནས་ཏེ། དུམ་བུ་ཅན་ཉའི་

མིང་ཅན་རྣམས་དང༌། རུས་སྦལ་ལ་སོགས་སྡེ་ཚན་བརྒྱད་ནི་ལྷ་མིན་ཀླ་ཀློའ་ིརིགས་ལ་འཇིགས་པ་

སྟེར་བ་རྡུལ་གྱི་རང་བཞིན་གྱིས་འབྱུང་པོའ་ིསྐྱེ་གནས་སོ་ཞེས་ཟེར་བ་ཡང༌། འོད་ཟེར་ཅེས་པ་དྲུག་

ལ་ཟེར་བར་སྒྲུབ་མི་ནུས་ཤིང༌། སོ་གཉིས་པོ་ཐམས་ཅད་ལ་འཁོར་ལོ་ཅན་ཞེས་པའི་མིང་འདོགས་

ཀྱང་མི་ལེགས་ལ། དེ་བཞིན་གྱི་དོན་ཡང་ནོར་བའོ། །ཁ་ཅིག་འོད་ཟེར་ནི་བཅུ་གཉིས་ཀྱི་མིང་སྟེ། 

གསང་འདུས་ཀྱི་བཤད་རྒྱུད་རྡོ་རྗེ་ཕྲེང་བ་ལས། དེ་ནི་འོད་ཟེར་བཅུ་གཉིས་ཏེ། །འོད་འཕེལ་འོད་

ཟེར་གཟི་བརྗིད་མ། །གསལ་བ་འབར་བ་འོད་འབར་མ། །མིག་ལ་སོགས་པ་ལ་བརྟེན་ནས། །ཕྱི་

རོལ་གཟུགས་སོགས་འཛིན་པའོ། །མུན་སེལ་འོད་མ་སྣང་བ་མོ། །གསལ་མཛེས་གནས་འོད་ཉི་

མ་གསལ། །ཕྱི་རོལ་གཟུགས་སོགས་རྣམ་པའོ། །དེས་1གསུངས་པས་སོ།2།ཞེས་ཟེར་བ་ནི་འདུས་

པའི་སྐོར་གྱི་བརྡ་ལ་མ་བྱང་བ་གསལ་བར་སྟོན་པ་སྟེ། འདུས་པ་རྩ་བཤད་དེ་དག་གི་ལུགས་ལ་

འོད་ཟེར་ཅེས་པ་རླུང་གི་མིང་ཡིན་ལ། སྙིང་ཁ་ནས་མིག་ལ་སོགས་པའི་སྒོར་འོངས་ཏེ་གཟུང་

འཛིན་གྱི་རྣམ་རྟོག་སྐྱེད་པར་བྱེད་པའི་རླུང་གི་འོད་ཟེར་བཅུ་གཉིས་ཡོད་དེ། དེ་གང་ཞེ་ན། འོད་

འཕེལ་འོད་ཟེར་གཟི་བརྗིད་མ། །ཞེས་སོགས་སུ་སྟོན་པ་ཡིན་པའི་ཕྱིར་རོ། །རྭ་པ་ལྟར་ན་ཕྱི་རོལ་

པའི་སྟོན་པ་མཱ་རི་ཙི་དང༌། ཨཾ་གི་ར་ལ་སོགས་པ་བདུན་དང༌། གཟའ་བདུན་གྱི་སྤྲུལ་པ་བདུན་ཏེ། དེ་

ལྟར་ཐུབ་པ་སྟེ་དྲང་སྲོང་བཅུ་བཞི་ནི་ལྷའི་སྐྱེ་གནས་དང༌། ཉ་ལ་སོགས་པའི་མིང་ཅན་བརྒྱད་འབྱུང་

སྐྱེས་ཏེ་ཉི་ཤ ་རྩ་གཉིས་པོ་དེ་རིམ་པས་བྱུང་བའི་གདན་གྱི་མཐའ་ཚེ་ལོ་བརྒྱ་པའི་དུས་སུ་ལྷ་མིན་

དགྲ་བོ་ཕྱག་ན་འཁོར་ལོ་ཅན་འབྱུང་ཞེས་འཆད་དེ། སུམ་ཅུ་རྩ་གཉིས་གདན་གྱི་མཐར་ནི་ཅེས་པ་

ཉི་ཤ ་རྩ་གཉིས་ཞེས་པར་འདོན་ནོ།།

1  ཞོལ། ཤོག ༤༩༥ བ ༡། གཙང་། ཤོག ༣༤༠ བ ༡ ཞེས་གསུངས་

2  བཀའ་འགྱུར། དཔེ་བསྡུར་མ། དེབ། ༨༡ ཤོག ༨༣༡ ཕྲེང་། ༡༨



ཁམས་ལེའི་མདོར་བསྡུས་བཅུ་པའི་རྣམ་བཤད། 157

དེ་ལྟར་འཆད་ཚུལ་མང་དུ་སྣང་ཡང་དོན་ནི་འདི་ཡིན་ཏེ། དམ་པའི་ཆོས་ཀྱི་འོད་ཟེར་སྤྲོ་

བ་པོ་ཟླ་བཟང་ལ་སོགས་པ་བདུན་དང༌། དེ་ནས་འཇམ་དཔལ་གྲགས་པ་ལ་སོགས་པའི་རིགས་

ལྡན་རི་སྟེ་བདུན་དང༌། གཟའ་སྟེ་བདུན་དང༌། ཐུབ་པ་སྟེ་བདུན་རྣམས་དང༌། བདུན་ཚན་གསུམ་

པའི་རྗེས་འདིར་ནི་དེ་བཞིན་དུ་ཡང་བདུན་ཚན་གཅིག་སྟེ། རིགས་ལྡན་ཉེར་གཅིག་དང་དེའི་རྗེས་

ཀྱི་དྲག་པོ་འཁོར་ལོ་ཅན་ཡར་བཅད་བཞི་དང༌། ཚངས་པ་དང་ལྷ་དབང་དང་འོད་སྲུང་སྟེ་བདུན་པོ་

དེའོ། །དེ་ལྟར་སོ་ལྔ་པོ་དེ་ནི་སྙིང་སྟོབས་ཀྱི་ཡོན་ཏན་ལྡན་པ་འཇིག་རྟེན་ལས་འདས་པའི་ལྷའི་སྐྱེ་

གནས་ཏེ། དེའི་རྗེས་སུ་རིམ་པས་བྱུང་བ། སྔར་ཕྱག་རྒྱའི་ལག་ཅེས་བཤད་པའི་དུམ་བུ་ཅན་བརྒྱ་

པོ་ཉ་དང༌རུས་སྦལ་དང་ཕག་པ་དང༌མིའི་སེང་གེ་དང་བཅས་མིའུ་ཐུང་དང༌ཡ་མད་ཨགྣིའི་བུ་ར་མ་

དགྲ་སྟ་འཛིན་དང་ར་མ་དང༌ནག་པོའ་ིམིང་ཅན་རྣམས་ཏེ། ད་1ལྟར་བརྒྱད་ནི་ལྷ་མིན་ཀླ་ཀློའ་ིརིགས་

ལ་འཇིགས་པ་སྟེར་བར་བྱེད་པ་རྡུལ་གྱི་ཡོན་ཏན་གྱིས་འབྱུང་པོ་མིའི་སྐྱེ་གནས་སོ། །དེ་དག་གི་

ནང་ནས་ཟླ་བཟང་ལ་སོགས་པ་བདུན་དང༌། རིགས་ལྡན་ཉེར་ལྔ་སྟེ་སུམ་ཅུ་རྩ་གཉིས་ཀྱི་གདན་གྱི་

མཐའ་མ་སོ་གཉིས་པར་ནི་ལྷ་མིན་ཀླ་ཀློའ་ིདགྲ་བོ་ཚེ་ལོ་བརྒྱ་པ་ཕྱག་ན་འཁོར་ལོ་ཅན་འབྱུང་བར་

འགྱུར་རོ། །རིགས་ལྡན་ཉེར་དྲུག་ཏུ་བྱེད་པ་སོགས་བཀག་ཟིན་ནོ།།

བཞི་པ་གཞོམ་བྱ་ཀླ་ཀློའ་ིསྟོན་པ་འབྱུང་ཚུལ་དང་ཀླ་ཀློའ་ིཀུན་སྤྱོད་བཤད་པ་ནི། འོ་ན་ཀླ་

ཀློའ་ིསྟོན་པ་ཇི་ལྟ་བུ་དག་འབྱུང་ཞིང༌། དེའི་རྗེས་སུ་འཇུག་པའི་ཀླ་ཀློ་དེ་དག་གི་གནས་དང་ཀུན་

སྤྱོད་ནི་ཇི་ལྟ་བུ་ཞེ་ན། ཨཱ་ཏྲ་ཅེས་པ་ཕྱེད་དམ་གཤེད་པོ་དང༌། ཨ་ནོ་གྷ་ཅེས་པ་རླབས་མིན་ནམ་

ནད་མེད་ཅེས་པ་དང༌། ཕག་ལྡན་ཏེ་གསུམ་པོ་ལྷ་མིན་གྱི་རིགས། ལྷག་མ་ལྔ་ལག་འགྲོའ་ིརིགས་

ཞེས་གཞན་དག་སོ་སོར་འབྱེད་པ་མི་ལེགས་ཏེ། རྒྱུད་འདི་དང་འགྲེལ་པར་ཀླ་ཀློའ་ིརིགས་མཐའ་

དག་ལ་ལྷ་མིན་གྱི་རིགས་ཞེས་ཡང་ཡང་འབྱུང་བ་དང་མི་མཐུན་པའི་ཕྱིར་རོ། །དེས་ན་ལྷ་མིན་

ལག་འགྲོའ་ིརིགས་ཞེས་གཅིག་ཏུ་བསྡུ་བར་བྱ་སྟེ། གསུམ་པོ་དེར་མ་ཟད་ལྷ་མིན་ལག་འགྲོའ་ི

རིགས་ལ་མུན་པའི་སྐྱེ་གནས་ཅན་རིགས་གསུམ་པོ་དེ་ལས་གཞན་པ་ཡང་ལྔ་འབྱུང་སྟེ་ཞེས་པའི་

ཡང་སྒྲས་གསུམ་པོ་ཡང་ལྷ་མིན་ལག་འགྲོའ་ིརིགས་དང་མུན་པའི་སྐྱེ་གནས་ཅན་དུ་བསྟན་ནོ།།

1  ཞོལ། ཤོག ༤༩༦ ན ༢། གཙང་། ཤོག ༣༤༠ བ ༧ དེ་ལྟར་

དེ་དག་ཀྱང་གང་ཞེ་ན། བྱི་བ་དང༌དབང་པོ་དང༌གོས་དཀར་ཅན་དང༌སྦྲང་རྩིའི་བློ་

གྲོས་དང༌འཇོམས་བྱེད་ནི་བརྒྱད་པ་སྟེ། བརྒྱད་པོ་གང་ཡིན་པ་དེ་དག་མུན་པའི་སྐྱེ་གནས་ཅན་

ནོ། །འཇོམས་བྱེད་ལ་རྭ་འགྱུར་དུ་འཁྲུག་བྱེད་ཅེས་འབྱུང་ལ། མུན་པ་ཅན་ནོ་ཅེས་པ་འདི་ལ། 

པདྨ་ཅན་དང་ག་རོད་ལོ་ཙྪས། བརྒྱད་པ་དེ་ནི་ལོང་བ་ཡིན་ཞེས་འདོན་ནོ། །གསལ་བར་ཏེ་ངེས་

བར་མ་ཁ་སྟེ་སོག་པོའ་ིཡུལ་གྱི་བཱ་ག་ད་སོགས་གྲོང་ཁྱེར་དུ་ནི་ཀླ་ཀློའ་ིསྟོན་པ་རྣམས་ཀྱི་བདུན་

པ་སྦྲང་རྩིའི་བློ་གྲོས་ཡང་དག་སྐྱེས་པ་སྟེ། དེས་ཀླ་ཀློའ་ིཆོས་རཧྨ་ཎའི་འཇུག་པ་དར་བར་བྱེད་

དོ། །པདྨ་ཅན་དུ་བདུན་པ་གོས་དཀར་ཅན་ལ་འཆད་པ་ནི། རང་ཉིད་ཀྱིས་གོང་དེ་མ་ཐག་ཏུ་དྲུག་

པར་བགྲངས་པ་ཡིད་ལ་མ་བཞག་ཅིང༌། དྲི་མེད་འོད་དང་མི་མཐུན་པར་སྨྲ་བའོ། །བཱ་ག་ད་ཅེས་པ་

པདྨ་ཅན་ལ་སོགས་པར་ངག་སྦྱིན་ཅེས་འབྱུང་བ་ལྟར་ན། བཱ་ག་ད་ཌི་སྐྱེ། རྒྱ་གར་ནུབ་ཕྱོགས་ན་

ཡོད་པའི་ཌི་ཌིའམ། ཌི་ལི་ཞེས་པ་སོགས་པོའ་ིཡུལ་ལོ་ཞེས་ཁ་ཅིག་ཟེར་རོ། །དེ་དག་གི་ཡུལ་གང་

དུ་འཇིག་རྟེན་ན་ལྷ་མིན་གྱི་ཡན་ལག་སྟེ་འཁོར་བདུད་ཀྱི་རིས་སྟོབས་དང་ལྡན་པ་ཡོད་པ་དེར་ཀླ་

ཀློ་དེ་དག་གནས་ཤིང༌། སེམས་ཅན་ལ་བརྩེ་བ་མེད་པ་ཀླ་ཀློའ་ིགཟུགས་སམ་ཆ་ལུགས་ཅན་ནོ།།

གཟུགས་ཞེས་པ་པདྨ་ཅན་དུ་རྣམ་པ་དང༌། ཁ་ཅིག་རང་བཞིན་ལ་འཆད་དོ། །ཡུལ་དེར་

གནས་པའི་མི་རྣམས་ནི་རྔ་མོ་དང་རྟ་དང་བ་ལང་རང་གིས་བསད་ནས་ཁྲག་དང་བཅས་པའི་ཤ་ནི་

ཅུང་ཟད་བཙོས་པ་ཕལ་ཆེར་མ་ཚོས་པ་འབའ་ཞིག་དང༌། བ་གླང་གི་ཤ་དང༌། དངུལ་ཆུ་ཅེས་པ་

ལ་རྭ་འགྱུར་དུ་མངལ་གྱི་ཆུ་ཅེས་དང༌། ག་རོད་ལོ་ཙྪས་བུ་བཙས་ཆུ་ཞེས་འདོན་པ་ལྟར་ན་སྦྲི་རུ་

མངོན་ཏེ་དེ་དང༌། ཆུ་དང་མར་དང་ཚ་བ་གསུམ་རྣམས་མཉམ་པར་འབྲས་དང་ལོ་མ་དང་བསྲེས་

པ་ནི་གཅིག་ཏུ་མེ་ལ་གཙོས་པ་དང༌། ནགས་ཀྱི་འབྲས་བུ་ཤིང་ཐོག་དག་དང་བཅས་པ་ནི་ཀླ་ཀློའ་ི

ཡུལ་གང་དུ་གནས་པའི་མི་རྣམས་དག་གི་ཟས་ཡིན་ལ། བཏུང་བ་བྱ་རྣམས་དག་གི་སྒོ་ང་བཙིར་བ་

ལས་བཙོས་པའི་ཁུ་བར་འགྱུར་རོ། །མིའི་བདག་པོ་ཞེས་ཟླ་བཟང་ལ་བོས་ནས། དེ་ནི་ལྷ་མིན་གྱི་

རིགས་ཀླ་ཀློ་རྣམས་ཀྱི་གནས་སོ།།

ལྔ་པ་རྩ་རྒྱུད་སྟོན་པ་པོས་ཟླ་བཟང་ལ་ངེས་པ་སྦྱིན་པ་དང་རིགས་ལྡན་ལུང་བསྟན་ཚུལ་

ནི། ཐིག་ལེ་ནི་ཐབས་ཡབ་དང༌། ནུས་མ་ནི་ཤེས་རབ་ཡུམ་སྟེ། དེ་གཉིས་དབྱེར་མི་ཕྱེད་པར་

མཉམ་པར་སྦྱར་བ་ཞེས་པས་སྟོན་པ་དང་པོའ་ིསངས་རྒྱས་མདོར་བསྟན་ནས། དེ་ཉིད་ཀྱི་ཐུགས་

གསུང་སྐུའི་ཁྱད་པར་སོ་སོར་ཕྱེ་ནས་འཆད་པ་ལ། ཐུགས་ཀྱི་ཁྱད་པར་ནི། དེ་ཁོ་ན་ཉིད་མཐོང་

བ་ལ་སྒྲིབ་པའི་རབ་རིབ་མ་ལུས་པ་སེལ་བར་བྱེད་པའི་མིག་སྨན་དག་དང༌། ཉོན་མོངས་པའི་

སྦྲུལ་གདུག་པ་ཟ་བར་བྱེད་པའི་མཁའ་ལྡིང་དང༌། རིགས་བཞིའི་སྒྲིབ་པའི་དྲི་མ་འཁྲུད་པར་བྱེད་

པའི་ལྷ་ཡི་ཆུ་བོ་དང༌། འཇིག་རྟེན་ན་དྲང་སྲོང་གི་མཆོག་ཏུ་གྲགས་པའི་མི་སྦྱིན་དང་ནི་འདྲ་བར་

མཆོག་ཏུ་ཞི་བ་དང༌། དངོས་གྲུབ་གཉིས་ཀྱི་འདོད་པའི་དོན་མ་ལུས་པ་འཇོ་བ་དང༌། བདུད་ཀྱིས་

གཞིག་པར་མི་ནུས་པའི་རྫོང་དང༌། མ་རིག་པའི་མུན་ཁྲོད་དུ་ཡེ་ཤེས་ཀྱི་སྣང་བ་བྱེད་པའི་གློག་

དང༌ཅེས་པ་རྣམས་ཀྱིས་བྱེད་ལས་བསྟན་ནས། བྱེད་ལས་དེ་ལྟ་བུ་དང་ལྡན་པའི་རིག་པ་བཟང་

པོ་ནང་རིག་པའི་མཆོག་ཏུ་གྱུར་པ་ནི་འགྱུར་མེད་མཆོག་སྟེ་མཆོག་ཏུ་མི་འགྱུར་བའི་བདེ་བ་ཡིན་

ལ་ཅེས་པས་མཆོག་ཏུ་མི་འགྱུར་བའི་བདེ་བ་བྱེད་ལས་དང་བཅས་པ་སྤྱིར་བཤད་ནས། དེའི་སྐད་

ཅིག་མ་ཉིས་ཁྲི་ཆིག་སྟོང་དྲུག་བརྒྱ་རྫོགས་པའི་ཆ་བཅུ་དྲུག་པར་གྱུར་པ་དང༌། ཅེས་པས་སྟོན་པ་

དང་པོའ་ིསངས་རྒྱས་ཀྱི་ཐུགས་ཁྱད་པར་དུ་ངོས་བཟུང་བའོ། །ཀུན་སློང་གི་རྟོག་པའི་གཡོ་བ་དང་

འབད་རྩོལ་མེད་པར་གདུལ་བྱ་རང་རང་གི་སྐད་དང་མཐུན་པར་སྟོན་པའི་གསུང་རྣམ་པ་ཐམས་

ཅད་པ་ལྷ་ཡི་སྐད་དང༌ཅེས་པ་སྟོན་པ་དེའི་གསུང་གི་ཁྱད་པར་དང༌། རྡུལ་ཕྲ་རབ་བསགས་པའི་

ལུས་མེད་པ་ནི་རྣམ་པ་ཐམས་ཅད་ཀྱི་མཆོག་དང་ལྡན་པའི་སྟོང་པ་ཉིད་ཀྱི་གཟུགས་ཏེ་ཅེས་པས་

སྐུའི་ཁྱད་པར་བསྟན་ནོ། །གཞན་དག་ནི་མིག་སྨན་གྱི་མཆོག་དང༌། བྱའི་མཆོག་མཁའ་ལྡིང་དང༌། 

ཆུའི་མཆོག་ལྷའི་ཆུ་བོ་དང༌ཅེས་སོགས་དང༌། འགྱུར་མེད་མཆོག་གི་ཆ་བདེ་བ་དང༌ཅེས་དང༌། 

ཆུ་ཟླ་ལྟ་བུར་སྤྲུལ་པའི་སྐུ་ལུས་མེད་ཅེས་དང༌། ཁ་ཅིག །ལུས་མེད་ལུས་ཏེ་ལུས་ཀྱི་མཆོག1།

ཅེས་སོགས་སུ་འཆད་དོ།།

དེ་ལྟ་བུའི་སྐུ་གསུང་ཐུགས་ཀྱི་ཁྱད་པར་དང་ལྡན་པའི་རྒྱལ་བ་ཡི་ནི་ལོངས་སྤྱོད་རྫོགས་

པའི་ཡེ་ཤེས་ཀྱི་སྐུ་ལས་མ་གཡོས་བཞིན་དུ། འཇིག་རྟེན་དུ་གདུལ་བྱའི་དོན་དུ་ཡང་དག་པར་རྒྱུ་

བའི་ཤཱཀྱ་ཐུབ་པ་ལ་སོགས་པའི་གཟུགས་འདི་རྣམས་ཀྱིས་ལས་ཀྱི་ས་ལ་ཆོས་སྟོན་པའི་སླད་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༦ ཕྲེང་། ༡༨

དུ་འཇུག་པར་འགྱུར་རོ། །རྐང་པ་ཕྱི་མ་འདི་འཆད་པ་ན་གཞན་དག་གིས། མུ་སྟེགས་ཀྱི་རིགས་

ཅན་གདུལ་བའི་དོན་དུ་སྟོན་པས་མུ་སྟེགས་ཀྱི་ཆོས་རིག་བྱེད་བསྟན་པར་སྨྲ་དགོས་པ་བྱུང་ཞིང༌། 

གདུལ་བྱ་འཇིག་རྟེན་གྱི་བློ་རྣོ་བ་རྣམས་ལ་རྟོག་གེ་དང་སྙན་དངགས་སྡེབ་སྦྱོར་ལ་སོགས་པའི་

བསྟན་བཅོས་མཐའ་དག་བསྟན་ཞེས་རྟོག་གེ་དང་ནང་རིག་པའི་བསྟན་བཅོས་ཚ་གྲང་ལྟར་བཟུང་

ནས་རིགས་པ་ལ་མཆོག་ཏུ་སྡང་བའི་གཏམ་དེ་ཉིད་འདིར་ཡང་འོངས་སོ། །སྟོན་པས་མུ་སྟེགས་

ཀྱི་ཆོས་བསྟན་པར་འཆད་དགོས་པ་ནི་གཞུང་གི་ཚིག་འདོན་མ་ཤེས་པ་སྟེ། དེས་ན་འདི་ལྟར། 

བྱུང་བར་གྱུར་པ་འདས་པ་དང༌བྱུང་བ་ད་ལྟར་བ་དང༌འབྱུང་འགྱུར་མ་འོངས་པ་སྟེ། མདོར་ན་དགེ་

བ་དང་མི་དགེ་བའི་ལས་འདི་དང་འདིས་འདས་པའི་དུས་ན་འདིར་གྱུར་རོ། །ད་ལྟར་ནི་འདིར་

གྱུར་ཏོ། །མ་འོངས་པ་ན་འདིར་འགྱུར་རོ་ཞེས་སོགས་སྔོན་དང་ཕྱི་མའི་མཐའ་མ་ལུས་པ་གདུལ་

བྱ་རྣམས་ལ་རིག་པར་བྱེད་པའི་སྒོ་ནས་དེ་དག་མངོན་མཐོའ་ིལམ་ལ་འཛུད་པ་དང༌། དེའི་འོག་ཏུ་

གདུལ་བྱ་དེ་དག་ལ་ལྐོག་ཏུ་གྱུར་པའི་དོན་ཆོས་རྣམས་ཀྱི་དེ་ཁོ་ན་ཉིད་རྟོག་གེ་སྟེ་གཏན་ཚིགས་

ཡང་དག་གིས་རིག་པར་བྱེད་པ་དང༌ལ་སོགས་པ་ཕར་ཕྱིན་ཐེག་པ་ནས་རྡོ་རྗེ་ཐེག་པ་མཐར་ཐུག་

པའི་བར་གྱི། འཆོས་སྐྱོབ་ཀྱི་ཡོན་ཏན་གཉིས་དང་ལྡན་པའི་བསྟན་བཅོས་ཏེ་གསུང་རབ་མཐའ་

དག་རང་རང་གི་སྐལ་བ་དང་འཚམ་པར་རབ་ཏུ་སྨྲ་ཞིང་སྟོན་པར་བྱེད་དོ་ཅེས་མཁས་པ་དག་གི་རྣ་

བ་ལ་འོས་པའི་གཏམ་གྱིས་བསྙད་པར་བྱའོ།།

དེ་ལྟ་བུའི་སྟོན་པ་ཤཱཀྱ་ཐུབ་པ་དེས་ཟླ་བ་བཟང་པོ་འཁོར་དང་བཅས་པ་ལ་དཔལ་ལྡན་

འབྲས་སྤུངས་ཀྱི་མཆོད་རྟེན་ཆེན་པོར་རྩ་རྒྱུད་བསྟན་ནས་ངེས་པ་བྱིན་པ་ནི། དཔལ་ལྡན་རྒྱལ་པོ་

ཞེས་བོས་ནས་ཉི་མ་འགའ་ཞིག་དག་གིས་ཏེ་ལོ་གཅིག་བར་དུ་རྩ་རྒྱུད་སྟོན་པ་དང་གཞལ་ཡས་

ཁང་བཞེངས་པ་ལ་སོགས་པའི་བྱ་བ་དག་ནི་རྫོགས་པར་བྱས་ནས། དེའི་མཇུག་ཏུ་ཤམྦྷ་ལ་ཞེས་

རབ་ཏུ་གྲགས་པའི་ཡུལ་གྱི་དབུས་ཀྱི་ཕོ་བྲང་ཀ་ལཱ་པ་ཞེས་བྱ་བ། དེའི་ཕྱོགས་བཞི་ཀ་དག་ནི་རི་

ཡིས་བསྐོར་ཞིང༌། ཕོ་བྲང་དེ་ནས་རིའི་རྩ་བ་བར་གྱི་ཕྱོགས་བཞི་དག་ནི་རེ་རེར་ཡང་མདའ་ཡིས་

བསྒྱུར་བ་བརྒྱའི་དཔག་ཚད་དེ་ལྔ་བརྒྱ་ལྔ་བརྒྱའི་ཚད་དང་ལྡན་པ་དེ་ཉིད་དུ་ནི་ཟླ་བཟང་རང་གི་

སྲས་པོ་ས་སྙིང་གི་སྤྲུལ་པ་ལྷའི་དབང་པོ་ཉིད་རབ་མཆོག་མིའི་བདག་པོར་བཞག་པར་བྱས་ནས། 

སྤྲུལ་པའི་སྐུ་ཟླ་བཟང་ཁྱོད་ནི་དང་པོ་སྤྲུལ་པ་གང་ནས་འོངས་པའི་རང་གི་གནས་སུ་འགྲོ་བར་གྱིས་

ཤིག །རང་གི་གནས་ཞེས་པ་ཁ་ཅིག་ལོངས་སྐུའི་གནས་དང༌། ཁ་ཅིག་ལྕང་ལོ་ཅན་ལ་འཆད་དོ།།

དེ་ལྟར་ངེས་པ་བྱིན་ནས་སྤྲུལ་པའི་རྒྱལ་པོ་དང་རིགས་ལྡན་འབྱུང་ཚུལ་ལུང་བསྟན་པ་ནི། 

དཔལ་ལྡན་ཤཱཀྱའི་རིགས་རྒྱལ་པོ་ཉི་མའི་འོད་ཀྱི་བརྒྱུད་ལ་རབ་ཏུ་གསལ་བར་མིའི་བདག་པོ་ཟླ་

བཟང་ནས་ལྷའི་དབང་ལྡན་གྱི་བར་བདུན་ཏེ། བརྒྱད་པ་དཔལ་ལྡན་གྲགས་པ་ཡང་ཤཱཀྱའི་རིགས་

སོ། །གྲགས་པ་འདི་ནི་དཔལ་ལྡན་འཇམ་པའི་རྡོ་རྗེ་ཡི་སྤྲུལ་པའི་སྐུ་ལྷའི་མཆོག་གིས་བཏུད་པ་དེ་

ཉིད་རིགས་བཞི་པོ་རྡོ་རྗེའི་རིགས་སུ་མཛད་པ་ཉིད་ཀྱིས་རིགས་ལྡན་དུ་འགྱུར་ཏེ། དེ་ཡང་འདི་ལྟར་

རྡོ་རྗེའི་དབང་བསྐུར་བྱིན་ནས། མཐའ་དག་ཐུབ་པའི་རིགས་ཚངས་པའི་དྲང་སྲོང་བྱེ་བ་ཕྲག་ཕྱེད་

དང་བཞི་ལ་སོགས་པ་རིགས་བཞི་པོ་རྣམས་དག་ནི་རྡོ་རྗེའི་རིགས་གཅིག་དག་ཏུ་བྱེད་པར་འགྱུར་

རོ། །རིགས་ལྡན་དེ་ནི་ཡང་དག་རྡོ་རྗེ་ཐེག་པར་མངོན་པར་འཛེགས་ཤིང་ས་བཅུ་ཐོབ་པ་ལྷ་མིན་ཀླ་

ཀློའ་ིརིགས་ལ་འཇིགས་པ་སྟེར་བར་བྱེད་པའི་དཔལ་ལྡན་གྲགས་པ་ཕྱག་ན་མདུང་ཐུང་ཅན་དེས། 

སེམས་ཅན་རྣམས་ཀྱི་ཐར་པ་མཆོག་གི་དངོས་གྲུབ་ཀྱི་སླད་དུ་ས་ལ་དུས་ཀྱི་འཁོར་ལོ་བསྡུས་པའི་

རྒྱུད་བསྡུས་ནས་རབ་ཏུ་གསལ་བར་བྱེད་པར་འགྱུར་རོ།།

རིགས་ལྡན་གྲགས་པ་ནས་མགོ་བརྩམས་ཏེ་རིགས་ལྡན་དེ་ཡི་དབུས་སུ་གདན་ནི་ཉི་ཤ ་

རྩ་ལྔ་རིམ་པར་ཡོངས་སུ་བགྲངས་པ་དག་གི་དུས་ཀྱི་མཐར་ཉི་ཤ ་རྩ་ལྔ་པ་ནི་རིགས་ལྡན་རིགས་

ལ་ལྷའི་དབང་པོ་ཚངས་པ་དང་བརྒྱ་བྱིན་ལ་སོགས་པ་ལྷ་ཡི་མཆོག་དག་གིས་བཏུད་པ་འཇམ་

དཔལ་གྱི་སྤྲུལ་པ་དྲག་པོའ་ིརིགས་ལྡན་འབྱུང་བར་འགྱུར་རོ། །མཚན་ལྷ་ཡི་དབང་པོ་ཞེས་བྱ་བ་

ཟེར་བ་ནི་ནོར་བ་སྟེ། དེའི་སྲས་ཀྱི་མཚན་ཡིན་གྱི་དེ་ལ་མཚན་དེ་ལྟར་སྨོས་པ་གཞན་གང་དུ་ཡང་

མི་འབྱུང་བའི་ཕྱིར་རོ། །དྲག་པོ་འཁོར་ལོ་ཅན་དེ་ནི་དམ་པ་རྣམས་ལ་ཞི་བའི་གཟུགས་ཀྱིས་ཆོས་

སྟོན་ཏེ་བདེ་བ་ཆེན་པོ་སྟེར་ཞེས་པ་དེ་བཞིན་དུ་དམ་པ་མིན་པ་ཀླ་ཀློའ་ིརིགས་ལ་འཇོམས་པར་

བྱེད་པའི་མཐར་བྱེད་ཉིད་དོ། །ཚུལ་ཇི་ལྟ་བུས་འཇོམས་ན། རྡོའ་ིརྟ་ཆིབས་པའི་རིགས་ལྡན་འཁོར་

ལོ་ཅན་ནི་ཕྱག་ན་མདུང་ཐུང་བསྣམས་ཏེ་མཐའ་དག་དགྲ་བོ་ཀླ་ཀློ་དག་ལ་བསྣུན་པར་བྱེད་ཅིང༌། 

སྐུ་ནི་ཉི་མའི་གཟི་བརྗིད་ཅན་ནོ།།

གཉིས་པ་ཀླ་ཀློའ་ིཆོས་བཅོམ་ནས་སངས་རྒྱས་ཀྱི་ཆོས་རབ་ཏུ་འཇོག་པའི་ངོ་བོ་ཉིད་

ཀྱིས་གནས་པ་ལ་ལྔ། ཀླ་ཀློ་འཇུག་པའི་དུས་དང་འཇོམས་པའི་དུས་བསྟན་པ། འཁོར་ལོ་བསྒྱུར་

བ་དཔུང་དང་བཅས་ཏེ་གཡུལ་གྱི་སླད་དུ་གནས་གང་ནས་འབྱུང་བ་མདོར་བསྟན་པ། དཔུང་

ཚོགས་ཇི་ལྟ་བུ་འབྱུང་བ་རྒྱལ་པར་བཤད་པ། གཡུལ་འགྱེད་པས་འཇོམས་ཚུལ་རྒྱས་པར་བཤད་

པ། བཅོམ་ལྡན་འདས་རང་གནས་སུ་འབྱོན་པར་བསྟན་པས་མཇུག་བསྡུ་བའོ། །དང་པོ་ནི། སའི་

དུམ་བུ་འདིར་ཀླ་ཀློ་དུས་ཇི་ཙམ་ནས་འཇུག་ཅེ་ན། རིགས་ལྡན་གྲགས་པའི་རིགས་ཀྱི་དབུས་སུ་

ལག་པས་བསྒྱུར་བའི་དུས་ཏེ་གཉིས་ཀྱིས་བཞི་བསྒྱུར་བ་ནི་བརྒྱད་ཡིན་ལ། གྲངས་དེ་སྙེད་ཀྱི་བུ་

པད་དཀར་ཅན་དང་ཚ་བོ་བཟང་པོ་ནས་ཤིན་ཏུ་བཟང་པོ་ལ་ཐུག་པའི་བར་བརྒྱད་པོ་དག་ནི་འདས་

པར་གྱུར་པ་རིགས་ལྡན་གྲགས་པ་འདས་ནས་ལོ་བརྒྱད་བརྒྱ་ལོན་པ་དེའི་དུས་སུ་ངེས་པར་མ་ཁའི་

ཡུལ་དུ་ཀླ་ཀློའ་ིཆོས་ནི་བར་ཏུ་འཇུག་པར་འགྱུར་རོ། །དེ་ནས་ཇི་སྙེད་ཀླ་ཀློའ་ིདབང་པོ་གདུག་པ་

ཅན་རིམ་པར་བྱུང་བ་རྣམས་ཀྱི་ཐ་མ་དང་དུས་མཉམ་པར་ཀླ་ཀློའ་ིདབང་པོའ་ིགྲངས་ཇི་སྙེད་པ་དེ་

སྙེད་དང་དུས་མཉམ་པའི་རིགས་ལྡན་རྣམས་འདས་པའི་ཐ་མར་ལྷ་ཡི་མཆོག་གིས་བཏུད་པ་དྲག་

པོའ་ིརིགས་ལྡན་ཡང་འབྱུང་སྟེ། དེ་ཡི་དུས་སུ་གཉིས་པོ་དག་ཀྱང་འཛམ་གླིང་ཆུང་ངུའི་ས་ཡི་སྟེང་

གི་གནས་སུ་འཁྲུག་པ་དྲག་པོ་འབྱུང་བར་འགྱུར་རོ། །ཁ་ཅིག་མཁའི་ཡུལ་དུ་འབྱུང་ཞེས་ཟེར་རོ།།

གཉིས་པ་ནི། དེའི་ཚེ་འཁྲུག་པ་དྲག་པོ་ཇི་ལྟར་འབྱུང་ཞེ་ན། གཡུལ་དུ་ཀླ་ཀློ་དག་ལ་ཞེས་

སོགས་རྐང་པ་གཉིས་ཏེ་བཀླགས་པས་ཤེས་སོ། །གསུམ་པ་ནི། རང་གི་དཔུང་ནི་ཡན་ལག་བཞི་

པོ་འབྱུང་བ་དེ་ཡང་རྣམ་པ་དང་གྲངས་ཚད་ཇི་ལྟ་བུ་ཞེ་ན། དྲག་པོ་དབང་ཕྱུག་དང་ཕུང་པོ་ཅེས་པ་

ལ། ག་རོད་ལོ་ཙྪས་སྨིན་དྲུག་ཅེས་དང༌། གྱི་ཅོས་ཚངས་པ་ཞེས་བསྒྱུར་རོ། །ཚོགས་ཀྱི་དབང་པོ་

ཚོགས་བདག་དང་འཕྲོག་བྱེད་ཅེས་པ་འཆི་མེད་མཛོད་དུ་དབང་ཕྱུག་དང་བརྒྱ་བྱིན་གཉིས་ཀའི་

མིང་གི་རྣམ་གྲངས་ལ་ཡོད་ཀྱང༌། འདིར་དྲག་པོ་དངོས་སུ་སྨོས་པས་འཕྲོག་བྱེད་བརྒྱ་བྱིན་ལ་

བཤད་ལ་བཤད་པའམ། ཡང་ན་འཕྲོག་བྱེད་ཅེས་པ་སེང་གེའི་མིང་གི་རྣམ་གྲངས་ཀྱང་ཡིན་ཞིང༌། 

ཁྱབ་འཇུག་སེང་གེའི་གཟུགས་སུ་བསྒྱུར་བ་ལ་བརྟེན་ནས་ཁྱབ་འཇུག་ལ་ཡང་འཕྲོག་བྱེད་ཅེས་

ཟེར་བས་དེ་ལ་བྱ་ཞིང༌། འོག་མ་དག་ཏུ་ཡང་འཕྲོག་བྱེད་ཅེས་པ་དབང་ཕྱུག་ཁྱབ་འཇུག་བརྒྱ་བྱིན་

སོགས་ལ་སྐབས་སྟོབས་དང་མཐུན་པར་ཇི་ལྟར་རིགས་པར་སྦྱར་བར་བྱའོ། །དེ་དག་ཀྱང་རིགས་

ལྡན་ལ་ནི་དཔུང་གི་གྲོགས་དག་སྦྱིན་པའི་སླད་དུ་འོང་བར་འགྱུར་རོ། །དེའི་དབྱེ་བ་ནི་བྱེ་བ་ཕྲག་

དགུ་སྟེ། དེ་དག་ཐམས་ཅད་ཀྱང་ཁ་དོག་སྣ་ཚོགས་པའོ། །ཆང་གིས་དྲེགས་པའི་ཞེས་སོགས་ནི། 

གླང་པོ་ཆེ་འབུམ་ཕྲག་བཞི་དང༌། ཤིང་རྟ་འབུམ་ཕྲག་ལྔའོ།།

ཨ་ཀྵཽ་ཧི་ཎི་དྲུག་དང་ཅེས་པ་ལ། གླང་པོ་པ་གཅིག །ཤིང་རྟ་པ་གཅིག །རྟ་པ་གསུམ། རྐང་

ཐང་པ་ལྔ་ལ་བརྟི་ཞེས་བྱའོ། །དེ་གསུམ་ལ་སོ་ནཱ་མུ་ཁ། དེ་གསུམ་ལ་གུ་ལ་མ། དེ་གསུམ་ལ་ག་

ཎ། དེ་གསུམ་ལ་བཱ་ཧི་ནི། དེ་གསུམ་ལ་བྲི་ཏ་ནཱ། དེ་གསུམ་ལ་ཙ་མཱུ། དེ་གསུམ་ལ་ཨ་ནཱི་ཀཱི་ནི། དེ་

བཅུ་ཐམ་པ་ནི་ཨ་ཀྵཽ་ཧི་ཎིའི་ཚད་དོ་ཞེས་ཆོས་རྗེ་བུ་གསུངས་ཏེ། འཆི་མེད་མཛོད་རྩ་འགྲེལ་ལས་

འབྱུང་བ་དང་མཐུན་ནོ། །དེ་ལྟར་ན་ཡང་ཚུལ་དེ་ལྟར་བྱས་པའི་ཨཀྴཽ་ཧི་ཎི་གཅིག་ལ་གླང་པོ་ཆེ་

ཉིས་ཁྲི་ཆིག་སྟོང་བརྒྱད་བརྒྱ་བདུན་ཅུ་འབྱུང་ལ། དེ་དྲུག་གིས་བསྒྱུར་བས་འབུམ་ཕྲག་གཅིག་སུམ་

ཁྲི་ཆིག་སྟོང་ཉིས་བརྒྱ་ཉི་ཤ ་འབྱུང་བས། འདིར་གླང་པོ་ཆེའི་གྲངས་འབུམ་ཕྲག་བཞིར་བཤད་པ་

དང་མ་འགྲིག་གོ །རྟ་པ་གསུམ་གསུམ་ལ་རྐང་ཐང་ལྔ་ལྔ་འབྱུང་བར་འཆི་མེད་མཛོད་ལས་བཤད་

པས། རྟ་པ་བྱེ་བ་གསུམ་ལ་རྐང་ཐང་བྱེ་བ་ལྔ་འབྱུང༌། དེ་གཉིས་ཀ་གསུམ་གྱིས་བསྒྱུར་བས་རྟ་པ་

བྱེ་བ་དགུ་དང་རྐང་ཐང་དུང་ཕྱུར་གཅིག །བྱེ་བ་ལྔ་འབྱུང་བ་ལ་བརྟི་ཞེས་ཟེར། དེ་གསུམ་ལ་སོ་ནཱ་

མུ་ཁ། དེ་གསུམ་ལ་གུ་ལ་མ། དེ་གསུམ་ལ་ག་ཎ། དེ་གསུམ་ལ་བཱ་ཧི་ནི། དེ་གསུམ་ལ་བྲི་ཏ་ནཱ། 

དེ་གསུམ་ལ་ཙ་མཱུ། དེ་གསུམ་ལ་ཨ་ནཱི་ཀཱི་ཎི་སྟེ་བྱེ་བ་ལྔ། དུང་ཕྱུར་མེད་ཐེར་འབུམ་བརྒྱད། ཐེར་

འབུམ་ཆེན་པོ་གཉིས། ཕྲག་ཁྲིག་གསུམ་འབྱུང་སྟེ་དེ་བཅུ་ཨ་ཀྵཽ་ཧི་ཎི་གཅིག་ཡིན་ལ། དེ་དྲུག་གིས་

བསྒྱུར་བ་རྐང་ཐང་པའི་གྲངས་ཡིན་ཏེ། གླང་པོ་ཆེའི་གྲངས་གོང་དུ་སྨོས་ཟིན་པས་འདིས་སྟོན་པ་ 

མ་ཡིན་ནོ་ཞེས་གཞན་དག་འཆད་དོ།།

མི་ཡི་དབང་པོ་ཅོད་པན་བཅིངས་པའི་རིགས་ནི་རོ་དང་དགུ་བཅུ་ཅེས་པ་དགུ་བཅུ་རྩ་

དྲུག་སྟེ། དེ་ལྟ་བུའི་དཔུང་གི་ཚོགས་ཀྱིས་བསྐོར་བའི་རིགས་ལྡན་འཁོར་ལོ་ཅན་ཁྱབ་འཇུག་དང། 

འཕྲོག་བྱེད་དེ་དབང་ཕྱུག་ལ་སོགས་པ་ལྷ་ཆེན་བཅུ་གཉིས་དག་དང་བཅས་པ་དམག་གི་སྡེ་འདི་

དག་གིས་ཀླ་ཀློའ་ིཚོགས་བརླག་པར་བྱེད་པར་འགྱུར་རོ།།

བཞི་པ་ནི། དེ་ལྟ་བུའི་རིགས་ལྡན་དཔུང་ཚོགས་དང་བཅས་པ་དང་ཀླ་ཀློའ་ིདབང་པོ་དཔུང་

ཚོགས་དང་བཅས་པ་གཡུལ་འགྱེད་པ་ན། གང་ལ་གཏད་པའི་སར་མི་འཆོལ་བར་འཕོག་པས་

མཆོག་ཏུ་གཏད་ཚ་1བའི་དཔའ་བོ་རྣམས་ཀྱི་མདས་ཀླ་ཀློའ་ིཚོགས་ལ་བསྣུན་པར་བྱ་ཞིང༌། གླང་

པོའ་ིདབང་པོས་ཀླ་ཀློའ་ིགླང་པོ་ལ་བསྣུན་ལ། རྡོ་ཡི་རྟ་ཡིས་ཀླ་ཀློའ་ིརྟ་རྣམས་ལ་སྟེ་མཉམ་པ་དཔའ་

བོ་མང་ཉུང་གྲངས་མཚུངས་པ་དང༌། མི་མཉམ་པ་གྲངས་མི་མཚུངས་པ་དག་འཁྲུག་པའི་གཡུལ་དུ་

ས་སྐྱོང་དགུ་བཅུ་རྩ་དྲུག་རྣམས་ཀྱིས་ཀླ་ཀློའ་ིདབང་པོའ་ིའཁོར་གྱི་ས་སྐྱོང་ལ་བསྣུན་ནོ། །ཀླ་ཀློའ་ི

དམག་དཔོན་རྟའི་བཞོན་པ་ལ་གནས་པ་ཟླ་བ་ཆེན་པོའ་ིབུ་ནི། རིགས་ལྡན་གྱི་འཁོར་ཧ་ནུ་མཱན་

དའི་རྣོན་པོའ་ིམཚོན་གྱིས་བསྣུན་པར་འགྱུར་ཞིང༌། དྲག་པོས་ཀླ་ཀློའ་ིདབང་པོ་ཕལ་པ་ཀླ་ཀློའ་ི

མགོན་དུ་གྱུར་པ་མཐའ་དག་ལ་བསྣུན་ཞིང༌། ལྷ་མིན་བདག་པོ་བྱས་པའི་བློ་ལ་རིགས་ལྡན་གྱིས་

བསྣུན་ཞེས་ཁ་ཅིག་འཆད་མོད། ཀླ་ཀློའ་ིརྒྱལ་པོ་ཕལ་པ་རྣམས་རྒྱལ་པོ་དགུ་བཅུ་རྩ་དྲུག་གི་བསྣུན་

བྱར་བཤད་ཟིན་ཅིང༌། ལྷ་མིན་བདག་པོ་དང་བྱས་པའི་བློ་ནང་ལེར་སོ་སོར་བཤད་པ་དང་དངོས་

སུ་འགལ་བའི་ཕྱིར་མི་འཐད་དོ། །ཁ་ཅིག །དྲག་པོ་ཀླ་ཀློའ་ིདམག་དཔོན་ཀླ་ཀློའ་ིདབང་མགོན་ཞེས་

བྱ་བ་མཐའ་དག་ལྷ་མིན་བདག་པོར་གྱུར་པ་བྱས་པའི་བློ་ལ་ཞེས་ཟེར་བ་ནི་ཕོངས་པ་གསལ་བར་

བྱེད་པའོ། །དོན་ནི་འདི་ཡིན་ཏེ། དྲག་པོ་ཞེས་པ་མཚོན་པ་སྟེ། ལྷ་ཆེན་བཅུ་གཉིས་ཀྱིས་ནི་ཀླ་ཀློའ་ི

དབང་པོའ་ིཡང་མགོན་སྐྱབས་སུ་གྱུར་པའི་མཐའ་དག་ལྷ་མིན་བདག་པོ་སྟེ་ནག་པོའ་ིགཙོ་བོ་རྣམས་

ལ་བསྣུན་ནོ་ཞེས་པ་ཡིན་ལ། ཀླ་ཀློའ་ིདབང་པོ་བྱས་པའི་བློ་ལ་དྲག་པོའ་ིརིགས་ལྡན་རང་ཉིད་ཀྱིས་

བསྣུན་ནོ། །དེ་ཡང་རིགས་ལྡན་གྱི་གྲོགས་ལྷ་ཆེན་བཅུ་གཉིས་འོང་བ་ལྟར། ཀླ་ཀློའ་ིགྲོགས་ལའང་

ལྷ་མིན་གྱི་འབྱུང་པོ་དག་འོང་བ་དང་དེ་དག་ལྷ་རྣམས་ཀྱིས་འཇོམས་པའི་དོན་ཏོ།།

ལྔ་པ་ནི། དེ་ལྟར་རིགས་ལྡན་གྱི་དཔུང་ནི་ཐམས་ཅད་དག་གིས་གཡུལ་དུ་ཀླ་ཀློའ་ིདཔུང་

གི་ཚོགས་མ་ལུས་པ་བཅོམ་ནས་ཁྱབ་འཇུག་དང་དྲག་པོ་ལ་སོགས་པ་དག་གི་འཁོར་དང་བཅས་

པའི་རིགས་ལྡན་དེ་ནི། ཀཻ་ལ་ཤའི་རི་བོ་ལ་ལྷ་ཡིས་བཀོད་པའི་གྲོང་ཁྱེར་ཀ་ལཱ་པ་གང་དུ་འཁོར་ལོ་

ཅན་གནས་པར་བྱེད་པའི་གཞི་དེ་ཉིད་དུ་འགྲོ་བར་འགྱུར་རོ། །པདྨ་ཅན་ནས་དུས་འཁོར་གྱི་སྤྱན་

1  ཞོལ། ཤོག ༥༠༡ བ ༢། གཙང་། ཤོག ༣༤༤ ན ༣ ཆ་བའི་དཔའ་བོ་

སྔར་འགྲོ་ཞེས་ཟེར་རོ། །གསུམ་པ་སེམས་ཅན་མཐའ་དག་ལ་འཇིག་རྟེན་དང་འཇིག་རྟེན་ལས་

འདས་པའི་དངོས་གྲུབ་ཀྱི་ལམ་སྦྱིན་པའི་ངོ་བོ་ཉིད་ཀྱིས་གནས་པ་བཤད་པ་ནི། དེ་ལྟར་ཀླ་ཀློའ་ི

རྒྱུན་བཅད་པ་དེའི་དུས་སུ་འཛིན་མས་གཞི་དག་ལ་མཐའ་དག་སྐྱེ་བོའ་ིརིགས་ནི་མི་དགེ་བ་སྤངས་

ནས་ཚོགས་གཉིས་ཀྱི་ལས་ལ་སྤྱོད་པའི་ཆོས་དང༌འདོད་པ་དང༌ནོར་དང༌ཐར་པ་སྟེ་སྡེ་བཞིའི་

འབྲས་བུ་རྣམས་རྫོགས་ཤིང༌། འབྲུ་རྣམས་འབྲོག་དགོན་པ་དག་ཏུ་ཡང་སྐྱེ་བ་དང་ནི། ལྗོན་ཤིང་

རྣམས་འབྲས་བུ་བརྟན་པོའ་ིལྗིད་ཀྱིས་ཡལ་ག་དུད་པ་དེ་ལྟ་བུ་དག་འབྱུང་བར་འགྱུར་རོ། །ཀླ་ཀློའ་ི

ཚོགས་ནི་འཁོར་གྱི་སྐྱེ་བོ་དང་བཅས་ཀྱི་ཆོས་མ་ཡིན་པ་རྒྱུན་བཅད་པ་དེ་ནས་མི་ཡི་ལོ་ནི་བརྒྱ་

ཕྱེད་ལྔ་བཅུ་ན་རིགས་ལྡན་འཁོར་ལོ་ཅན་ཡང་གྲུབ་པའི་གནས་སུ་གཤེགས་པར་འགྱུར་ཏེ་མྱ་ངན་

ལས་འདའ་བའི་ཚུལ་སྟོན་པའོ། །གཞན་དག་ཕལ་ཆེ་བ་མཆོག་གི་དངོས་གྲུབ་གྲུབ་པར་འགྱུར་ཏེ་

ཞེས་ཟེར་མོད་ཀྱི། རིགས་ལྡན་རྗེ་བཙུན་འཇམ་དབྱངས་ཡིན་པས་ཀླ་ཀློ་འཇོམས་པའི་དོན་དུ་ཤམྦྷ་

ལར་མི་འབྱོན་པའི་སྔོན་རོལ་དཔག་ཏུ་མེད་པ་ནས་མཆོག་གི་དངོས་གྲུབ་གྲུབ་ཟིན་པའི་ཕྱིར་འཆད་

ཚུལ་དེ་ཉིད་ལེགས་པར་མི་སེམས་སོ། །གནས་གང་དུ་ན། ལྷ་ཡིས་སོགས་སོ།།

བཞི་པ་འཇམ་དཔལ་དང་འཇིག་རྟེན་དབང་ཕྱུག་མདུན་དང་རྒྱབ་ཏུ་སྟོན་པ་པོའ་ིངོ་བོ་ཉིད་

ཀྱིས་གནས་པ་ལ་གསུམ། མདོར་བསྟན། རྒྱས་པར་བཤད། དོན་བསྡུ་བའོ། །དང་པོ་ནི། རིགས་

ལྡན་འཁོར་ལོ་ཅན་འདས་པ་དེ་ནས་རྒྱལ་པོ་ཇི་ལྟ་བུ་དག་ཆོས་སྟོན་པར་འགྱུར་ཞེ་ན། ལྷ་དང་

མི་ཡི་བླ་མ་འཁོར་ལོ་ཅན་གྱི་སྲས་ནི་འཇམ་དཔལ་རང་ཉིད་ཀྱི་སྤྲུལ་པ་ཚངས་པ་དང་སྤྱན་རས་

གཟིགས་ཀྱི་སྤྲུལ་པ་ལྷ་ཡི་དབང་པོ་གཉིས་ཏེ་ཟུང་གི་རྒྱལ་པོ་དག་སངས་རྒྱས་ཀྱི་ཆོས་ལ་སྟོན་པ་

པོར་འབྱུང་བ་དག་གོ །དེ་གཉིས་གནས་གཅིག་ཏུ་དུས་མཉམ་དུ་ཆོས་སྟོན་པར་བྱེད་དམ་ཞེ་ན། 

ཚངས་པ་ནི་གླིང་འདི་ལ་དུམ་བུ་དྲུག་ཏུ་བྱས་པའི་ནང་ནས་ཆུ་བོ་ཤཱི་ཏའི་རྒྱབ་ཏུ་སྟེ་བྱང་ཕྱོགས་སུ་

ཀཻ་ལ་ཤའི་དུམ་བུ་གཅིག་ལ་མི་ཡི་བདག་པོར་འགྱུར་ཏེ། ཆུ་བོ་ཤཱ་ཏིའི་ལྷོ་ཕྱོགས་མདུན་གྱི་ས་ཀུན་

ལ་ནི་ལྷ་ཡི་དབང་པོ་ཆོས་སྟོན་པའི་སླད་དུ་མི་ཡི་བདག་པོར་འགྱུར་རོ།།

འདི་དག་གི་ཆོས་སྟོན་ཚུལ་ལ། ཁ་ཅིག་ན་རེ། གླིང་འདིར་འཁོར་ལོ་ཅན་རང་གིས་ཀླ་

ཀློ་བཅོམ་ནས། གླིང་འདིའི་མདུན་མའི་དུམ་བུ་གླིང་གཅིག་ལ་ཚངས་པས་ཀླ་ཀློ་འཇོམས་པ་

དང༌། གླིང་འདིའི་རྒྱབ་ཀྱི་དུམ་བུའི་གླིང་ལ་ལྷ་དབང་གིས་ཀླ་ཀློ་འཇོམས་པ་དང༌། གླིང་གཞན་དང་

གཞན་གྱི་དུམ་བུ་ལ་འོད་སྲུང་ལ་སོགས་པ་གཞན་དང་གཞན་རིམ་གྱིས་བྱོན་ནས་ཀླ་ཀློ་འཇོམས་

ཤིང་ཆོས་སྟོན་པ་སོགས་སུ་འཆད་དོ། །འཁོར་ལོ་ཅན་རང་ཉིད་ཀྱིས་ཀླ་ཀློ་བཅད་ཟིན་ནས་

ཚངས་པ་ཆོས་སྟོན་པ་ལ་འཇོག་པར་འཆད་པར་འགྱུར་མ་ཐག་པ་འདི་དང༌། འཁོར་ལོ་ཅན་མྱ་

ངན་ལས་འདའ་བའི་ཚུལ་སྟོན་པ་ནི་དུམ་བུ་བཅུ་གཉིས་ཐམས་ཅད་དུ་ཀླ་ཀློ་བཅད་ཟིན་ནས་འདའ་

བ་ཡིན་པར་དུམ་བུ་དུམ་བུར་ཀླ་ཀློའ་ིཆོས་ནི་བཅོམ་ནས་འཁོར་ལོ་ཅན་ཡང་བདེ་བའི་གནས་

སུ་འགྲོ། ཞེས་བཤད་པ་སོགས་དུ་མ་དང་འགལ་བའི་ཕྱིར་དང༌། དེ་དག་ཐམས་ཅད་འཁོར་ལོ་

ཅན་རང་ཉིད་ཀྱི་སྤྲུལ་པ་ཡིན་པས་དེ་དག་གིས་བཅོམ་པ་འཁོར་ལོ་ཅན་གྱིས་བཅོམ་པར་འདོད་

པ་ལ་ཧ་ཅང་ཐལ་བའི་སྐྱོན་བརྗོད་ཟིན་ལ། བརྒྱུད་པ་རིམ་པ་དེ་དག་ཐམས་ཅད་འཁོར་ལོ་ཅན་

རང་གི་སྤྲུལ་པ་ཡིན་པ་ལ་ཤེས་བྱེད་ལུང་རིགས་གཉིས་ཀ་མེད་པས་འདོད་པས་བརྗོད་པ་ཙམ་དུ་ 

ཟད་པའི་ཕྱིར་མི་འཐད་དོ།།

གཉིས་པ་ནི། འཁོར་ལོ་ཅན་གྱི་དུས་བཞིའི་ཐོག་མའི་རྫོགས་ལྡན་འཇུག་པའི་མཚམས་སུ་

གླིང་འདིར་འཁོར་ལོ་ཅན་གྱི་རྫོགས་ལྡན་འབྱུང་བའི་སྔོན་དུ་གླིང་འདི་ན་དུས་བཞི་སྔ་མའི་རྩོད་ལྡན་

གྱི་མཐར་གྱུར་ནས་ཀླ་ཀློའ་ིཆོས་ཞུགས་པ་དེའི་རྒྱུན་མཐའ་དག་སྲིད་པ་གསུམ་གྱི་བླ་མ་རིགས་

ལྡན་དྲག་པོ་འཁོར་ལོ་ཅན་དག་གིས་བཅད་པར་བྱས་ཏེ། དེ་ལྟར་བཅད་ཟིན་ནས་ལོ་ནི་བརྒྱད་བརྒྱ་

རྣམས་སུ་སྲས་ཚངས་པ་ཀ་ལཱ་པའི་ཁྲིར་སྟོན་པ་པོར་བཞག་པ་མཛད་ནས། འཁོར་ལོ་ཅན་རང་

ཉིད་བདེ་བ་ཆེན་པོའ་ིགནས་སུ་འགྲོ་བར་འགྱུར་ཞིང་འདའོ། །ལོ་ནི་བརྒྱད་བརྒྱ་རྣམས་སུ་འཁོར་

ལོ་ཅན་བཞུགས་ཏེ་དེ་ནས་ཚངས་པ་བཞག་པར་མཛད་ཅེས་ཟེར་བ་ནི། གོང་ཉིད་དུ་ལྷ་མིན་དགྲ་

བོ་ཚེ་ལོ་བརྒྱ་པ་ཕྱག་ན་འཁོར་ལོར་འགྱུར་ཞེས་པ་དང༌། རང་ཉིད་ཀྱིས་ཀྱང་གཞུང་དེ་འཆད་པ་ན་

སོར་བཞག་པ་ཡིད་ལ་མ་བཞག་པའི་གཏམ་མོ། ཁ་ཅིག་ལོ་སྟོང་བརྒྱད་བརྒྱ་ཚངས་པ་བཞག་པར་

མཛད་ཅེས་ཟེར་བ་ནི་ཧ་ཅང་ཐལ་བ་སྟེ་འོག་ཏུ་དཔྱད་པར་བྱའོ།།

སླར་ཡང་ཚངས་པ་དེ་ཉིད་ཀྱི་དབུས་སུ་སྟེ་རྒྱུད་ལ། ཀྱཻ་མི་ཡི་བདག་པོ་ཞེས་བོས་ནས་

སྔ་མ་སྔ་མའི་སྲས་རིམ་པར་འབྱུང་བ་རྣམས་དག་གི་རིགས་ཀྱི་དབྱེ་བ་གོང་དུ་བརྗོད་པའི་དུམ་བུ་



ཁམས་ལེའི་མདོར་བསྡུས་བཅུ་པའི་རྣམ་བཤད། 167

ཅན་འོད་སྲུང་ལ་སོགས་པ་དེ་དག་ཏུ་འགྱུར་ཞིང༌། འདིར་ལྷ་དབང་མ་སྨོས་པ་ནི། ཆུ་བོ་ཤཱི་ཏའི་

ལྷོ་ཕྱོགས་སུ་སྟོན་པ་པོ་ཡིན་པས་ཤམྦྷ་ལའི་རྒྱལ་རབས་ལ་བརྩི་བར་བྱ་བ་མ་ཡིན་པས་སོ། །དེ་

རྣམས་དབུས་1ཚངས་པས་ཆོས་ཐོག་མ་བསྟན་པ་ནས་ལོ་བརྒྱད་བརྒྱ་འདས་པའི་རྗེས་སུ་ལྷ་མིན་

ཀླ་ཀློའ་ིདབང་པོ་མི་བདག་དང༌། ཕྱི་རོལ་པའི་ཐུབ་པ་སྟེ་དྲང་སྲོང་རྣམས་ནི་ཀླ་ཀློ་ཕལ་པ་གཞན་

རྣམས་དང་བཅས་པ་འབྱུང་བར་འགྱུར་ཏེ། སླར་ཡང་ཀླ་ཀློ་འཇུག་པའི་དོན་ཏོ། །ཡང་ན་ལྷ་མིན་

རྣམས་ཀྱིའང་དབང་པོར་གྱུར་པའི་མི་བདག་ཆོས་རྒྱལ་དང༌། ཐུབ་པ་དྲང་སྲོང་སྤྲུལ་པའི་སྐུ་མ་

ཡིན་པའི་ཕལ་པ་གཞན་དག་འབྱུང་བར་འགྱུར་ཞེས་འཆད་པ་ལྟར་རོ། །རྫོགས་ལྡན་མཚམས་སུ་

ཀླ་ཀློའ་ིཆོས་རྣམས་མཐའ་དག་བཅད་ནས་བདེ་བའི་གནས་སུ་འགྲོ་ཞེས་སྔར་བརྗོད་པ་དེ་གླིང་འདི་

ཁོ་ནའི་ཀླ་ཀློ་བཅད་ནས་བདེ་བའི་གནས་སུ་འགྲོ་བ་ཡིན་ནམ་སྙམ་ན། དེ་མ་ཡིན་གྱི་དུམ་བུ་བཅུ་

གཉིས་མཐའ་དག་གི་བཅད་ནས་སོ་ཞེས་སྟོན་པ་ནི། ཀླ་ཀློ་རྣམས་ནི་སོགས་རྐང་པ་གཉིས་སོ།།

གསུམ་པ་ནི། སྐབས་གསུམ་པ་ལྷ་དང་མི་ཡི་བླ་མ་འཁོར་ལོ་ཅན་གྱི་སྲས་ནི་ཚངས་པ་

དང་ལྷ་ཡི་དབང་པོ་གཉིས་ཆུ་བོ་ཤཱི་ཏའི་རྒྱབ་དང་མདུན་དུ་ཆོས་སྟོན་ཏེ། རྒྱབ་ཏུ་ཚངས་པ་དང་ལ་

སོགས་པ་འོད་སྲུང་ལ་སོགས་པའི་རིགས་རྣམས་རྣམ་པ་སྣ་ཚོགས་པའི་སྒོ་ནས་ཀཻ་ལ་ཤའི་དུམ་བུ་

དེ་ཉིད་ཀྱི་ས་ཡི་སྟེང་དུ་ཆོས་སྟོན་པ་པོ་དབྱེ་བ་དུ་མར་འགྱུར་རོ།།

ལྔ་པ་འཁོར་ལོ་བསྒྱུར་བ་ཆེན་པོ་ལ་སོགས་པ་རིགས་ལྡན་གྱི་མཐར་ཐུག་པར་མི་རྣམས་

མཆོག་གི་ཚེའི་ངོ་བོ་ཉིད་ཀྱིས་གནས་པ་བཤད་པ་ནི། འདིར་དཔྱད་པར་བྱ་བ་འདི་ཡོད་དེ། ཚངས་

པ་སོགས་ལ་ཅེས་པ་འདི་དག་གི་དོན་ལ། གཞན་དག་ཚངས་པའི་དུས་ཀྱི་མི་རྣམས་ཀྱི་ཚེ་ལོ་སྟོང་

བརྒྱད་བརྒྱ། དེའི་ཕྱེད་དགུ་བརྒྱ་ནི་འོད་སྲུང་གི་དུས་ཀྱི་མིའི་ཚེ་ཚད། དེའི་ཕྱེད་བཞི་བརྒྱ་ལྔ་བཅུ་

མིའི་སེང་གེའི་དུས་ཀྱི་ཚེ་ཚད། དེ་ནས་མིའུ་ཐུང་དང་སོགས་ཀྱི་སྒྲས་རཱ་མ་གཉིས་དང༌། ནག་པ་

རྣམས་ཀྱི་དུས་ཀྱིས་ཚད་ཀྱང་རིམ་པ་བཞིན་སྔ་མ་སྔ་མ་ལས་དྲུག་ཅུ་དྲུག་ཅུས་དམན་པ་ཡིན་ནོ་

ཞེས་འཆད་དོ། །འདི་ལྟར་བྱས་ན། རིགས་ལྡན་འཁོར་ལོ་ཅན་གྱིས་ཀླ་ཀློ་བཅོམ་ནས་སངས་རྒྱས་

ཀྱི་ཆོས་བཞག་པའི་དུས་བཞི་རངས་པོའ་ིཚད་ལ་ལོ་སྟོང་བརྒྱད་བརྒྱ་ལས་མེད་ཅིང༌། དེ་ཚངས་

1  ཞོལ། ཤོག ༥༠༤ ན ༢། གཙང་། ཤོག ༣༤༥ བ ༣ དབུས་སུ་ཚངས་པས་

པའི་དུས་སུ་རྫོགས་ཟིན་པས། འོད་སྲུང་སོགས་ཀྱི་དུས་ན་བསྟན་པ་མེད་པར་ཐལ་ལོ། །འདིས་ནི་

ཚངས་པའི་དུས་ཀྱི་མིའི་ཚེ་ཚད་འདིས་ཚངས་པའི་སྐུ་ཚེའི་ཚད་ཀྱང་ལོ་སྟོང་བརྒྱད་བརྒྱར་བསྟན་

ནོ་ཞེས་ཟེར་བ་ཡང་རྩ་བ་ནས་དྲུངས་ཕྱུང་བ་ཡིན་ནོ། །ཚངས་པའི་རྗེས་ཀྱི་འོད་སྲུང་མིའི་སེངྒེ་མིའུ་

ཐུང་ལ་སོགས་པ་དག་གི་དུས་ཀྱི་མིའི་ཚེ་ཚད་ཀྱི་དབྱེ་བ་ཡང་འཁོར་ལོ་ཅན་གྱི་བསྟན་པའི་དུས་

བཞིའི་གནས་སྐབས་ལ་འཇོག་དགོས་པ་ནི། དུས་བཞི་སོ་སོའ་ིདུས་སུ་མི་ཐུང་སོགས་ལ་ཞེས་

པའི་ཚིག་གིས་བསྙོན་མེད་པར་གསལ་བར་བྱས་སོ།།

དེས་ན་ཚུལ་འདི་ནི་ཅུང་ཟད་ཀྱང་མ་བསམས་པའི་གཏམ་དུ་ཁོ་བོས་མཐོང་ངོ་། །ཁ་

ཅིག །ཚངས་པ་ལ་སོགས་པ་འདི་དག་རིགས་ལྡན་འཇམ་དཔལ་གྲགས་པ་དང་པད་དཀར་ལ་སོགས་

ལ་སྦྱར་ནས་རྒྱལ་པོ་འཇམ་དཔལ་གྲགས་པ་ནས་རིགས་ལྡན་དྲག་པོའ་ིབར་ལ་མིའི་ཚེ་ལོ་བརྒྱ་

ཕྲག་བཅོ་བརྒྱད་དང་ལྡན་ཞེས་སོགས་སུ་འཆད་དེ། ཧ་ཅང་སྐྱོགས་ཏེ་འཆད་པ་མཁས་པ་དག་

གི་རྣ་བ་ན་བར་བྱེད་པའི་ཚིག་ཏུ་སྣང་བས་ཡི་གེ་མངས་པར་འགྱུར་བའི་ཕྱིར་མ་བྲིས་ལ། དེ་

ལྟར་བཤད་པའི་སྒོ་ནས་རྒྱལ་པོ་སོ་སོའ་ིསྐུ་ཚེའི་ཚད་རྣམ་པར་འཇོག་པ་ནི་གོང་དུ་བཀག་ཟིན་

ཏོ། །དེ་བས་ན་འདི་ལྟར་བཤད་དགོས་པར་མངོན་ཏེ། ཚངས་པ་དང་ལ་སོགས་པ་རཱ་མ་གཉིས་

དང་ནག་པོ་ཡར་བཅད་ལ། འཁོར་ལོ་ཅན་གྱི་དུས་བཞིའི་ཚད་མི་རྣམས་ལོ་ནི་བརྒྱ་ཕྲག་བཅོ་

བརྒྱད་ཀྱི་གྲངས་དང་ལྡན་པ་ལས། སྟོང་བརྒྱད་བརྒྱའི་གྲངས་འདི་དག་གི་ཚེ་ལོ་དེའི་ཕྱེད་དགུ་

བརྒྱ་ནི་ཚངས་པས་ཐོག་མར་ཆོས་སྟོན་པ་ནས་འོད་སྲུང་1གིས་ཆོས་སྟོན་པ་རྫོགས་ཀྱི་བར་

གྱི་མི་རྣམས་ཀྱི་ཚེ་ཚད་དོ།།

དེ་ནས་ཉ་དང་རུས་སྦལ་ཕག་པའི་མིང་ཅན་རྣམས་ཀྱི་བར་ལ་རིམ་གྱིས་རིམ་གྱིས་ཕྲི་

བས་རབ་མཆོག་ས་ཡི་སྟེང་དུ་དཔལ་ལྡན་མི་ཡི་སེང་གེའི་དུས་ཀྱི་མི་རྣམས་ཀྱི་ཚེ་ཚད་ནི་དགུ་

བརྒྱ་པོ་དེའི་ཕྱེད་དུ་དྲུག་ཅུས་དམན་པའི་ཚད་དོ། །དེ་དག་གི་དུས་ལ་རིམ་གྱིས་བྲི་བ་དེ་བཞིན་

ཉིད་དུ་དུས་བཞི་སོ་སོའ་ིདུས་སུ་མི་ཐུང་དང་ལ་སོགས་པ་ཡ་མད་ཨག་ནི་དང་རཱ་མ་དང་ནག་

པའི་བར་ལ་ཡང་རིམ་གྱིས་བྲི་བར་འགྱུར་ཏེ། འཕྲོག་བྱེད་ཁྱབ་འཇུག་གི་འཇུག་པ་སོ་སོའ་ིམིང་

1  ཞོལ། ཤོག ༥༠༥ ན ༦། གཙང་། ཤོག ༣༤༦ ན ༧ འོད་སྲུངས་ཀྱིས་

ཅན་གྱི་རྒྱལ་པོ་རིགས་ལྡན་གྱི་རིགས་སུ་བྱུང་བ་དེ་དག་གི་མཇུག་ནག་པས་ཆོས་བསྟན་པ་

རྫོགས་ཤིང་། འཁོར་ལོ་ཅན་གྱི་དུས་བཞི་རྫོགས་པའི་མཐར་ནི་ཇི་སྲིད་བརྒྱ་ཕྲག་གཅིག་གི་ལོ་ཡི་ 

གྲངས་ཀྱི་སྐྱེ་བོའ་ིཚེ་རུ་འགྱུར་རོ།།

གླིང་འདིར་འཁོར་ལོ་ཅན་གྱི་དུས་བཞིའི་སྔོན་དུ་ཀླ་ཀློ་འཇུག་པ་དེ་ལྟར་དུམ་བུ་གཞན་

ཐམས་ཅད་དུ་ཡང་ཐོག་མར་སངས་རྒྱས་ཀྱི་བསྟན་པའི་དུས་བཞི་བྱུང་བ་དེའི་དུས་སུ་ཀླ་ཀློའ་ིཆོས་

ནི་རབ་ཏུ་འཇུག་པ་སྟེ། ལོ་ནི་བརྒྱད་དང་བརྒྱ་ཕྲག་གཅིག་ཏུ་ཅེས་པ། བརྒྱད་དང་གཅིག་གི་བརྒྱར་

ནི་ཞེས་འདོན་པ་ལྟར་བྱས་ནས། རྩིས་ལ་གྲངས་ཀྱི་གནས་གཞན་འགོད་པའི་རིམ་པས་མཇུག་ཏུ་

བརྒྱད་བཀོད། དེའི་གོང་དུ་གཅིག་བཀོད། དེ་བརྒྱས་བསྒྱུར་བས་སྟོང་བརྒྱད་བརྒྱར་འགྱུར་བ་དེ་

སྲིད་དུ་ཀླ་ཀློའ་ིཆོས་ངེས་པར་གནས་ཏེ། དེ་ནས་ཀླ་ཀློའ་ིཆོས་ནི་ཉམས་པའོ། །གླིང་འདིར་འཁོར་

ལོ་ཅན་གྱི་དུས་བཞི་རྫོགས་པ་དེ་ནས་ཞེས་བཤད་པར་བྱ་བ་མ་ཡིན་གྱི། ཀླ་ཀློའ་ིཆོས་ཉམས་པ་དེ་

ནས་གླིང་འདིར་འཁོར་ལོ་ཅན་གྱི་དུས་ཀྱི་ཚད་མི་རྣམས་ལོ་ནི་བརྒྱ་ཕྲག་བཅོ་བརྒྱད་དང་ལྡན་ཞེས་

བཤད་ཟིན་པའི་ཚད་དེ་ཉིས་ཁྲི་ཆིག་སྟོང་དྲུག་བརྒྱའི་གྲངས་ཀྱི་སྟེང་ནས་ཕྲི་བས། མིའི་ལོ་ནི་སྟོང་

ཕྲག་ཉི་ཤ ་ལ་ལག་པ་བརྒྱ་སྟེ་ཉིས་བརྒྱ་དང་བྲལ་བའི་ལོའ་ིགྲངས་སུ་དུམ་བུ་ལྷག་མ་བཅུ་གཅིག་

ལ་སངས་རྒྱས་ཀྱི་ཆོས་འཁོར་ལོ་ཅན་གྱིས་བཞག་པ་དེ་ནི་རབ་ཏུ་འཇུག་སྟེ། གླིང་བཅུ་གཉིས་

པོ་རེ་རེར་རྫོགས་ལྡན་གསུམ་ལྡན་གཉིས་ལྡན་རྩོད་པའི་དུས་རྣམས་ནི་མི་ལོ་སྟོང་བརྒྱད་བརྒྱ་རེ་

དུས་མཉམ་དུ་འཇུག་པ་རྣམས་ཀྱི་ལོ་གྲངས་ཕྱོགས་གཅིག་ཏུ་བསྡོམས་པའི་གྲངས་ནི་ནུས་པ་འོག་

མིན་གྱི་ལྷའི་ཞག་རེའི་ཚད་ཀྱི་མི་ལོ་ཉིས་ཁྲི་ཆིག་སྟོང་དྲུག་བརྒྱ་ས་གཞི་དག་ལ་ངེས་པར་རྒྱུ་ཞིང་

འཁོར་རོ། །འདི་དག་གི་རྒྱུ་མཚན་སྔར་ཡང་བརྗོད་ཟིན་ཏོ།།

དྲུག་པ་འཇིག་རྟེན་གྱི་ཁམས་ལས་བརྩམས་ཏེ་ཞུས་པའི་དོན་བཤད་ཟིན་པར་བསྟན་ནས་

ལེའུ་ཕྱི་མའི་དོན་དུ་ཞུ་བའི་སྐབས་དབྱེ་བ་ནི། ཕྱི་འཇིག་རྟེན་གྱི་ཁམས་ནི་སྐྱེད་པའི་ཚུལ་དག་དང་

ཁྱིམ་བཅུ་གཉིས་ལ་གཟའ་དང་སྐར་མ་ཡི་འཁོར་ལོ་རྒྱུ་བ་ཡི་རྒྱུ་ཚུལ་དང༌། དེ་དང་མཉམ་པར་ཏེ་

མཚུངས་པར་དུམ་བུ་བཅུ་གཉིས་ལ་འཁོར་ལོ་ཅན་ནི་འབྱུང་བ་དང༌། དེས་ཀླ་ཀློ་རྣམས་ཀྱི་ཆོས་ནི་

རྣམ་པར་ཉམས་པར་བྱས་ཤིང་མཆོག་གི་བདེ་བའི་གནས་ལ་རིགས་ལྡན་གྱིས་ནི་དམ་པའི་ལམ་

སྦྱིན་པའི་རྒྱུ་1བ་འདི་དག་ཐམས་ཅད་བདག་གིས་ཁྱོད་ལ་ཇི་ལྟ་བ་བཞིན་དུ་བཤད་དོ་ཟླ་བ་བཟང་པོ་

ཀྱཻ་ཞེས་བོས་ནས། དུས་གསུམ་ལས་བརྩམས་ཏེ་སླར་ཡང་ཟླ་བཟང་ཁྱོད་ནི་སྐྱེ་བོ་ཀུན་ལ་འཕྲལ་

གྱི་ཕན་པ་དང་ཕུགས་ཀྱི་ཐར་པའི་སླད་དུ་སྟོན་པ་བདག་ལ་ཅི་ཞིག་འདྲི་ཞེས་ལེའུ་ཕྱི་མའི་དོན་ཞུ་

བར་བསྐུལ་ཞིང་སྐབས་ཕྱེ་བའོ། །གོ་སླའི་གཞུང་འདི་དག་མདོར་བསྡུས་བཅུ་པོ་ལ་མ་གཏོགས་

པར་མཛད་པའི་རྒྱུ་མཚན་ལ། བླ་མ་དག་ན་རེ། ཀུན་ཁྱབ་ངེས་དོན་གྱི་དུས་འཁོར་ཡེ་ཤེས་རེ་

ཁའི་རྣམ་པ་གནས་བཅུའི་ཁྱབ་བྱེད་དུ་གོ་སླར་བཞག་པའོ་ཞེས་གསུང་ངོ་། །འོན་ཀྱང་འདི་དག་གི་

བརྗོད་བྱའི་གཙོ་བོ་འཁོར་ལོ་ཅན་གྱིས་ཀླ་ཀློ་བཅོམ་ནས་སངས་རྒྱས་ཀྱི་ཆོས་འཇོག་པ་ནི་ཕྱི་ནང་

གཞན་གསུམ་དུ་ཕྱེ་བའི་ཕྱི་མ་ཡིན་པས། ཕྱི་བརྗོད་བྱའི་གཙོ་བོར་བྱས་པའི་མདོར་བསྡུས་ལ་མ་

གཏོགས་པར་ལོགས་སུ་གོ་སླར་མཛད་པའོ། །ཞེས་ཤེས་པར་བྱའོ།།

འཇིག་རྟེན་གྱི་ཁམས་ཀྱི་ལེའུའི་འགྲེལ་བཤད་རྫོགས་སོ་ཞེས་བྱ་བ་ནི་ལེའུ་བཤད་ཟིན་

པར་བསྟན་པ་སྟེ། ལེའུའི་སྐད་དོད་པ་ཊ་ལ་ཅེས་པའི་པ་ཊ་གོས་སམ་སྣམ་བུ་ལ་འཇུག་ལ། ཇི་ལྟར་

གོས་ཀྱིས་མཆུ་སྦྲང་ལ་སོགས་པའི་ཉེ་བར་འཚེ་བ་བཟློག་པ་དེ་བཞིན་དུ་བརྗོད་བྱའི་དོན་གསལ་

བར་བསྟན་པས་སྒྲིབ་པ་དང་ངན་འགྲོ་ལས་སྐྱོབ་པ་དང༌། ལཱ་ཏི་ལེན་པ་ལ་འཇུག་པས་འདིས་རྒྱུད་

ཀྱི་དོན་ལེན་པར་བྱེད་པས་ན་ལེའུ་ཞེས་བྱ་སྟེ་ངེས་ཚིག་གིས་བཤད་པའོ། །ལེའུའི་སྐད་དོད་པ་རི་

ཝ་ཏྲ་ཞེས་པ་ཡོངས་སུ་བསྒྱུར་བའམ་ཡོངས་སུ་བརྗེ་བས་ན་ལེའུ་ཞེས་བྱ་བ་དང༌། ཡང་ལེའུའི་སྐད་

དོད་པ་རི་ཚེ་ད་ཞེས་པ་ཡོངས་སུ་གཅོད་པ་སྟེ། བརྗོད་བྱའི་དོན་ཚན་སོ་སོར་ཡོངས་སུ་གཅོད་

པས་ན་ལེའུ། ལེའུའི་སྐད་དོད་ཀྲ་མ་བྷེད་ཅེས་པ་རིམ་པར་ཕྱེ་བ་སྟེ། བརྗོད་བྱའི་དོན་རིམ་པ་སོ་

སོར་ཕྱེ་སྟེ་སྟོན་པས་ན་ལེའུ་ཞེས་བྱ་བའོ། །དེ་ལྟར་ལེའུ་ལ་སྐད་དོད་མི་འདྲ་བ་དུ་མ་ཡོད་པས་ངེས་

ཚིག་ཀྱང་དུ་མར་འགྱུར་བ་ཡོད་ཀྱི། འདིར་རྒྱ་དཔེ་ལ་པ་ཊ་ལ་ཞེས་པ་ཡོད་དོ་ཞེས་གསུང་བས་

ངེས་ཚིག་ཀྱང་གོང་གི་ཉིད་སྦྱར་བར་བྱའོ། །སྲིད་པ་གསུམ་དང་ལྷ་དང་ལྷ་མིན་གྱི། །ལོངས་སྤྱོད་

ལ་སོགས་ཟླ་བཟང་གིས་གསོལ་བ། །རྒྱུད་དོན་པད་དཀར་འཛིན་དང་བདག་བློ་ཡིས། །ཡོངས་སུ་

དཔྱད་བྱ་ཐུན་མོང་ཉིད་དུ་གྱུར། །བླ་མའི་འོད་དཀར་བདུད་རྩི་འཛག་པའི་རྒྱུན། །ཚིམ་པར་འཐུངས་

1  ཞོལ། ཤོག ༥༠༦ ན ༦། གཙང་། ཤོག ༣༤༧ ན ༡ ལམ་སྦྱིན་པའི་ཚུལ་འདི་དག་

པས་འདབ་རྒྱས་དགའ་ལྡན་པ། །བདག་བློའ་ིཀུ་མུད་ལེགས་བཤད་ཟེ་འབྲུ་ཡི། །སོ་ཕྲེང་འཛུམ་

དཀར་འཇོ་སྒེག་ཅི་ཡང་བྱེད། །བསོད་ནམས་མཐུ་ལྡན་བློ་ཆེན་རྣམ་དཔྱོད་ཀྱི། །དཔལ་འབྱོར་མི་

ཟད་གཏེར་ལ་དབང་བསྒྱུར་བས། །གཞུང་ལུགས་ཀུན་དོན་ནོར་བུ་སྦྱིན་པ་ལ། །མཆོད་སྦྱིན་བདག་

པོ་གཉིས་པ་གཞན་ཡོད་མིན། །གཏིང་ཟབ་ཁྲོན་པའི་ཆུ་ལ་ཉི་མའི་འོད། །རླུང་གི་ཟས་ཅན་ཁ་ལ་

བདུད་རྩིའི་རོ། །སྐལ་ངན་རྣ་བའི་བུ་གར་ལེགས་བཤད་གཏམ། །འབད་པ་བརྒྱས་ཀྱང་འཇུག་པར་

ག་ལ་ནུས། །མཁས་པའི་ལེགས་བཤད་ཉིན་བྱེད་གཟི་བྱིན་ལ། །ཁྲོ་ལྡན་ཕྲག་དོག་མེ་ཡིས་རབ་

བསྐྱོད་པའི། །རྣམ་འཕྲུལ་ཚིག་གི་དུད་སྤྲིན་ཆེར་སྤྲོ་བ། །བཤེས་གཉེན་གཟུགས་ཀྱི་འཆོས་པས་

ཕྱོགས་ཀུན་ཁྱབ། །དེ་དག་རྣམས་ཀྱི་སྙིང་ནི་འདར་བྱེད་ལེགས་པར་བཤད་པའི་ཆུ་གཏེར་ཆེ། །རྒྱ་

ཆེན་གཏམ་གྱི་གཏིང་མཐའ་མི་མངོན་རིགས་པའི་རྦ་རླབས་མཁའ་ལ་འཁྱུད། །སྣ་ཚོགས་དོན་མང་

རབ་དཀར་ལྦུ་བའི་དོ་ཤལ་རིང་པོ་རྣམ་པར་འཛིན། །ཁེངས་ལྡན་མཁས་པའི་དེད་དཔོན་ཀུན་གྱིས་

བརྒལ་བར་དཀའ་བ་འདི་སྤྲུལ་ལོ། །བདག་གིས་འདིར་ནི་ངལ་བ་བྱས་ལས་རྣམ་དཀར་དགེ་བ་

གང་ཐོབ་པ། །དེ་ཡིས་གཉེན་གཤིན་འགྲོ་བ་མ་ལུས་དཀའ་བ་མེད་པར་མྱུར་དུ་ཡང༌། །འཕོ་ཆེན་

བཅུ་གཉིས་རླུང་གི་འཁོར་ལོ་རྡོ་རྗེའི་རྣལ་འབྱོར་གྱིས་བཅོམ་ནས། །འགྱུར་མེད་མཆོག་གི་བདེ་བ་

ཆེ་ལ་རྣམ་པར་རོལ་པ་ཐོབ་གྱུར་ཅིག །བཅོམ་ལྡན་འདས་དཔལ་དུས་ཀྱི་འཁོར་ལོ་མཆོག་གི་དང་

པོའ་ིསངས་རྒྱས་ཀྱི་རྩ་བའི་རྒྱུད་ལས་ཕྱུང་བ་བསྡུས་པའི་རྒྱུད་ཀྱི་རྒྱས་འགྲེལ་དྲི་མ་མེད་པའི་འོད་

ཀྱི་རྒྱ་ཆེར་བཤད་པ་དེ་ཁོ་ན་ཉིད་སྣང་བར་བྱེད་པ་ཞེས་བྱ་བ་ལས། འཇིག་རྟེན་གྱི་ཁམས་རྣམ་པར་

བཀོད་པའི་ལེའུའི་རྣམ་པར་བཤད་པ་རྫོགས་སོ།། །།





༄༅། །འགྲེལ་ཆེན་དྲི་མེད་འོད་ཀྱི་ནང་ལེའི་འགྲེལ་བཤད་བཞུགས་སོ།།

༄༅། །ན་མཿཤྲཱི་ཀཱ་ལ་ཙཀྲ་ཡེ། བཅོམ་ལྡན་འདས་རིགས་ཐམས་ཅད་ཀྱི་བདག་པོ་དང་

དབྱེར་མ་མཆིས་པའི་རྗེ་བཙུན་བླ་མ་དམིགས་པ་མེད་པའི་ཐུགས་རྗེ་ཆེན་པོ་དང་ལྡན་པའི་ཞབས་

ལ་གུས་པས་ཕྱག་འཚལ་ལོ། །གང་ཐུགས་བདེ་ཆེན་སྟོང་ཉིད་མཛེས་མའི་དཔལ་ལ་ཆགས། །བརྩེ་

བའི་ཕྱག་གིས་མཐའ་དག་འགྲོ་འདི་དམ་པར་འཁྱུད། །མ་ལུས་རྒྱལ་བའི་མཁྱེན་བརྩེ་གཟུགས་ཅན་

བཞིན་གྱུར་པ། །ཐུབ་བསྟན་བདུད་རྩིའི་ཐིག་ལེ་གཅིག་པུ་དེ་ལ་འདུད། །དཔལ་ལྡན་བདེ་བ་མཆོག་

གི་ཚོན་རིས་ཀྱིས། །ཨུཏྤལ་སྔོན་པོའ་ིནགས་ཚལ་སྤྲོ་བ་ཅན། །གསེར་འོད་འཁྱུག་པའི་དགའ་མའི་

རོལ་རྩེད་ལ། །ཆགས་ལྡན་བཅོམ་ལྡན་དེ་ཡིས་བདག་སྐྱོངས་ཤིག །ཇི་ལྟར་ཕྱི་རོལ་དེ་བཞིན་

ནང་ལ་ཡང༌། །ཁམས་དྲུག་ལྡན་པའི་ལུས་ལ་གང་གྱུར་པའི། །རྒྱུ་འབྲས་སྐྱེ་འཆི་འཁོར་བའི་རྩ་བ་

ནི། །གཅོད་བྱེད་གཉེན་པོ་དང་བཅས་འདིར་བཤད་བྱ།།

དེ་ལྟར་གང་དུ་གནས་པའི་རྟེན་འཇིག་རྟེན་གྱི་ཁམས་ཀྱི་རྣམ་པར་བཞག་པ་བཤད་

ཟིན་ནས། དེར་གནས་པ་སེམས་ཅན་གྱི་སྐྱེ་གནས་འཇིག་པའི་རྣམ་པར་བཞག་པ་ལ་སོགས་པ་

སྟོན་པ་ནང་གི་ལེའུ་འཆད་པ་ལ་གསུམ། མཆོད་པར་བརྗོད་ཅིང་བརྩམ་པར་དམ་བཅའ་བ། ནང་

གི་ལེའུའི་རྒྱུད་བཤད་པ་དངོས། ལེའུ་དེ་བཤད་ཟིན་པར་བསྟན་པའོ། །དང་པོ་ལ་གཉིས་ལས། 

མཆོད་པར་བརྗོད་པ་ནི། དཔལ་དུས་ཀྱིས་འཁོར་ལོ་ལ་ཕྱག་འཚལ་ལོ། །ཞེས་བྱ་བ་ནི་སྒྱུར་ 

བྱེད་ལོཙྪ་བའི་ཕྱག་གོ།

འགྲེལ་པ་མཛད་པ་ཉིད་ཀྱིས་ལེའུའི་ཐོག་མར་མཆོད་པར་བརྗོད་པ་ནི། དང་པོའ་ིསངས་

རྒྱས་གང་ཞིག་ཁམས་དྲུག་ལྡན་གྱི་ཆེན་པོའ་ིམི་རྣམས་སྨིན་པར་བྱ་བའི་དོན་དུ། དེ་དག་གིས་ཐུན་

མོང་དུ་མཐོང་བའི་ཡུལ་དུ་འགྱུར་བར་བྱ་བའི་ཕྱིར། ཁམས་རགས་པ་བཟུང་བའི་མངལ་ནི་འཛིན་

པ་ལ་སོགས་པ་མཛད་པ་བཅུ་གཉིས་སྟོན་པ་འདི་མཛད་ཅིང༌། དེ་བཞིན་དུ་སྲིད་པའི་འཆིང་བ་

ལས་ཉོན་གྱི་དབང་གིས་འཁོར་བར་སྐྱེ་བ་ལས་ངེས་པར་གྲོལ་ཡང་སྲོག་ཆགས་རྣམས་ཀྱི་སངས་



དྲི་མེད་འོད་ཀྱི་ནང་ལེའི་འགྲེལ་བཤད།174

རྒྱས་ཀྱི་ལམ་གྱི་སླད་དུ་སྲིད་པར་གནས་པར་སྟོན་ཏེ། རི་བོང་དང་སྟག་དང་སེང་གེ་ལ་སོགས་པ་

སེམས་ཅན་སྣ་ཚོགས་པའི་གཟུགས་སུ་བསམ་བཞིན་དུ་སྐྱེས་ནས་སེམས་ཅན་གྱི་དོན་མཛད་པའི་

སྔོན་གྱི་སྐྱེས་རབས་ཕྲེང་བ་གཞན་དོན་གྱི་ཡོན་ཏན་དང་ལྡན་པ་གང༌། སེམས་ཅན་བྱང་ཆུབ་དོན་

གཉེར་སྐལ་ལྡན་རྣམས་ཀྱིས་མཐོང་བར་གྱུར་པ། དབང་འབྱོར་བའི་རྫུ་འཕྲུལ་ཆེན་པོ་དང་ལྡན་པའི་

སྲིད་པར་སྤྱོད་ཅིང་རྒྱུ་བར་མཛད་པ་དག་སྟེ། དེ་འདྲའི་ཚུལ་གྱིས་སེམས་ཅན་སྡུག་བསྔལ་ལས་

སྐྱོབ་པར་མཛད་པ་དེ་ལ་ཕྱག་འཚལ་ལོ། །ཞེས་སྤྱིར་ཕྱག་འཚལ་ནས། ཁྱད་པར་དུ་ཕྱག་འཚལ་

བ་ནི། ཤཱཀྱའི་རིགས་སུ་འཁྲུངས་པ། བདུད་ལ་སོགས་པའི་རི་དྭགས་སྐྲག་པར་བྱེད་པའི་སེང་

གེ །ཡུལ་དེ་བཞིན་ཉིད་ཇི་ལྟ་བ་བཞིན་དུ་ཡུལ་ཅན་གྱི་ཡེ་ཤེས་གཉིས་སྣང་འཁྲུལ་པའི་བག་ཆགས་

དང་བྲལ་བས་རོ་གཅིག་ཏུ་གཤེགས་ཤིང༌། གཉིས་སུ་མེད་པའི་ཡེ་ཤེས་ཀྱི་དཔལ་རང་གི་བདག་

ཉིད་དུ་ལྡན་པ། སྟོང་པ་ཉིད་དང་སྙིང་རྗེ་དབྱེར་མི་ཕྱེད་པའི་རྡོ་རྗེ་སེམས་དཔའ་ལ་བཏུད་ཅེས་པ་སྟེ། 

ཏེ་ནི་དམ་བཅའ་བ་འདྲེན་པའི་ཚིག་གོ།

གཉིས་པ་བརྩམ་པར་དམ་བཅའ་བ་ནི། འགྲེལ་བཤད་བྲི་བར་བྱའོ་ཞེས་དྲང་ངོ༌། །གང་གི་

ན་ནང་གི་ལེའུ་ཡིའོ། །གང་གིས་ན་འཇིག་རྟེན་མགོན་པོ་བདག་གིས་ནིའོ། །ཀུན་སློང་ཇི་ལྟ་བུས་

ན། འགྲོ་ལ་སྙིང་རྗེའི་བདག་ཉིད་ཅན་དུ་གྱུར་པའི་དབང་གིས་སོ། །རྐྱེན་ཇི་འདྲ་བས་ཞེ་ན་བསྐུལ་

བར་གྱུར་ཅིང་ངོ༌། །གང་ལ་བསྐུལ་ན་དཔལ་ལྡན་པདྨ་དཀར་པོ་བདག་ལའོ། །སུ་ཞིག་གིས་བསྐུལ་

ན་འཇམ་དཔལ་གྱིས་ནིའོ། །ཚུལ་ཇི་ལྟར་བསྐུལ་ན་བདེ་བར་གཤེགས་པས་འགྲེལ་བཤད་རྩོམ་

པར་ལུང་བསྟན་པ་ཇི་ལྟ་བ་བཞིན་དུ་རྩོམ་པར་རོ།།

གཉིས་པ་ནང་གི་ལེའུའི་རྒྱུད་བཤད་པ་དངོས་ལ་གསུམ། ནང་གི་ལེའུ་ལ་གསོལ་བ་

འདེབས་པ་པོ་དང་སྟོན་པ་པོ་བསྡུ་བའི་ཚིགས་སུ་བཅད་པ་བཤད་པ། ནང་གི་ལེའུའི་དོན་གྱི་

གཙོ་བོ་མདོར་བསྟན་པ། དེ་ཉིད་མདོར་བསྡུས་བདུན་གྱིས་རྒྱས་པར་བཤད་པའོ། །དང་པོ་ལ་

གསུམ། འབྲེལ་དགོད་པས་མཚམས་སྦྱར། རྩ་བའི་ཚིག་དགོད། འགྲེལ་པས་གཏན་ལ་དབབ་

པའོ། །དང་པོ་ནི། གནས་ཀྱི་ཁྱད་པར་འདིར་དཔལ་དུས་ཀྱི་འཁོར་ལོའ་ིསོགས་དང༌། གདན་གྱི་

ཁྱད་པར་རིན་པོ་ཆེའི་སོགས་དང༌། ཞུ་བ་པོའ་ིཁྱད་པར་ཉི་མའི་ཤིང་རྟས་སོགས་དང༌། སྟོན་པའི་



ནང་ལེའི་མདོར་བསྡུས་དང་པོའ་ིརྣམ་བཤད། 175

ཁྱད་པར་བཅོམ་ལྡན་འདས་སོགས་དང༌། ཆོས་ཀྱི་ཁྱད་པར་ནང་གི་སོགས་དང༌། རྒྱུད་གང་ལས་

བཏུས་ན། མཆོག་གི་སོགས་དང༌། བརྗོད་བྱའི་དོན་བཅོམ་ལྡན་འདས་སོགས་དང༌། རྗོད་བྱེད་

བསྡུས་རྒྱུད་ཀྱི་ཚིགས་སུ་བཅད་པ་དང་པོས་གསུངས་པ་འདི་ལྟ་སྟེ། གཉིས་པ་ནི། མི་ཤེས་སྣ་ 

ཚོགས་ཚད་ནི་ཅེས་སོགས་སོ།།

གསུམ་པ་ནི། ཚིགས་སུ་བཅད་པ་དེས་དོན་འདི་འདྲ་བ་ཞིག་བསྡུས་པ་དེ་1བདག་གིས་

བཤད་པར་བྱའོ་ཞེས་དམ་བཅས་པ་ནི་འདིར་ནང་གི་ལེའུ་ལ་ཞེས་སོགས་སོ། །བཤད་པ་དངོས་

ནི། རྒྱལ་བ་སྐྱེད་མཛད་ཅེས་པ་ནི། ཞེས་བྱ་བ་ནས། དེ་ལ་བོད་པ་སྟེའི་བར་ནི། གདུལ་བྱའི་ཕུང་

སོགས་སྒྲིབ་བྲལ་དུ་སྐྱེད་པར་མཛད་པའི་རྒྱལ་བ་ལ་ཟླ་བཟང་གིས་བོད་པའི་དོན་ནོ།2།འཇིག་རྟེན་

ལ་སྣ་ཚོགས་པའི་ཚད་དང་གཟའ་སྐར་ལ་སོགས་པ་གསུངས་པ་དེ་དག་དང་ནི་འདྲ་བར། འདིར་

ལུས་ཀྱི་དབུས་སུ་སྟེ། ནང་དུ་ཇི་ལྟར་འགྱུར་བ་མི་ཤེས་ཏེ། ཀྱེ་ཤེས་པ་ནས། མི་ཤེས་སོ། །དེའི་

ཕྱིར་ཞེས་པ་ནས། ཞེས་པའོ། །ཞེས་པས་གསོལ་བ་ཇི་ལྟར་བཏབ་པ་བཤད་དོ། །དེ་ལ་སྟོན་པས་

ལན་གསུངས་ཚུལ་སྡུད་པ་པོའ་ིཚིག་གིས་མཚམས་སྦྱོར་བ་ནི། དེ་ནས་ཟླ་བ་བཟང་པོའ་ིཞེས་

པ་ནས། གསུངས་ཏེའི་བར་རོ། །ལན་དངོས་ནི། སེམས་ཅན་རྣམས་ནི་ཐར་པའི་སླད་དུ་མཆོག་

གི་ཐུགས་རྗེས་ཕྱི་རོལ་གྱི་སྣ་ཚོགས་ཚད་རྣམས་དག་ཀྱང་ལུས་ལ་ཇི་ལྟར་གནས་པ་བཤད་

པར་བྱའོ་ཞེས་ཞལ་གྱིས་བཞེས་ལ། ཀྱང་ཡིག་གིས་ཕ་རྒྱུད་མ་རྒྱུད་སོགས་རྒྱུད་གཞན་ཐམས་

ཅད་ཀྱི་ལྷ་གྲངས་སོགས་ཀྱང་ལུས་ལ་ཇི་ལྟར་འགྱུར་བ་གསུངས་སོ། །ལེའུ་སོགས་ནི་བཤད་ 

ཟིན་པའི་མཇུག་བསྡུ་བའོ།།

གཉིས་པ་ནང་གི་ལེའུའི་དོན་གྱི་གཙོ་བོ་མདོར་བསྟན་པ་ལ་གཉིས། ཕྱིའི་ཆོས་གང་ནང་

གི་ཆོས་གང་དང་སྦྱོར་བ་རང་རང་གི་ས་བོན་གྱི་ཡི་གེས་ཤེས་པར་བྱ་བར་བསྟན་པ། མིའི་ལུས་

བསྐྱེད་པ་ལ་རྒྱུ་དང་འབྲས་བུའི་ཚོགས་པ་ངེས་པའོ། །དང་པོ་ནི། ནང་གི་ལེའུའི་དོན་མདོར་བསྟན་

པའི་ཚིགས་སུ་བཅད་པ་གསུངས་པས་ཞེས་པ་ལ་སོགས་པའོ། །ཞེས་མཚམས་སྦྱར་ནས། དོན་

1  ཞོལ། ཤོག ༢ བ ༦ བསྡུས་པ་དེ་དག་གིས་

2  ཞོལ། ཤོག ༣ ན ༡། གཙང་། ཤོག ༣ ན ༡ དོན་ཏོ།། ཞོལ་གཙང་གཉིས་སུ་ཏོ་འབྱུང་།

དངོས་ནི། འདིར་ལུས་ཀྱི་ནང་དུ་ས་ལ་སོགས་པ་མཐའ་དག་ཕྱི་རོལ་ལ་ཇི་ལྟར་བཤད་པ་དང་ཆོས་

མཐུན་པར་གནས་པ་ནི་རང་རང་གི་ས་བོན་གྱི་ཡི་གེས་ཤེས་པར་བྱ་སྟེ། ཚུལ་ཇི་ལྟར་ན་འཇིག་

རྟེན་ཁམས་ལེར་བརྗོད་པ་ལྟར། ལྟེ་བར་བསྒོམ་བྱའི་ས་བོན་སོ་ལས་བྱུང་བའི་ཡི་གེ་ལྀ་སོགས་

རྣམས་ཀྱིས་དེ་ཉིད་གང་དུ་བསྒོམ་པའི་གནས་ལྟེ་བས་1ཡིན་པར་ཤེས་པར་བྱའོ། །སྙིང་ཁར་བསྒོམ་

བྱའི་ས་བོན་མཆུ་ལས་བྱུང་བའི་ཡི་གེ་ཨུ་སོགས་རྣམས་ཀྱིས་དེ་ཉིད་གང་དུ་བསྒོམ་པའི་གནས་

སྙིང་ཁ་ཆུ་ཡིན་པར་ཤེས་པར་བྱའོ། །མགྲིན་པར་བསྒོམ་བྱའི་ས་བོན་སྤྱི་བོ་ལས་བྱུང་བའི་ཡི་གེ་

རྀ་སོགས་རྣམས་ཀྱིས་དེ་ཉིད་གང་དུ་བསྒོམ་པའི་གནས་མགྲིན་པ་མེར་ཤེས་པར་བྱའོ། །སྤྱི་བོར་

བསྒོམ་བྱའི་ས་བོན་རྐན་ལས་བྱུང་བ་ཨི་སོགས་རྣམས་ཀྱིས་དེ་ཉིད་གང་དུ་བསྒོམ་པའི་གནས་

སྤྱི་བོ་རླུང་དུ་ཤེས་པར་བྱ་སྟེ། དེ་ལྟར་ན་ལྟེ་བ་ལ་སོགས་པའི་འཁོར་ལོ་བཞི་པོ་དེ་དག་ནི་རིམ་པ་

བཞིན་ས་དང་ཆུ་མེ་རླུང་རྣམས་སོ། །རྡོ་རྗེ་སྟེ་གློག་ནི་སླར་ཡང་ཟུང་བདུན་སྐབས་སུ་བཤད་པའི་

ས་བོན་སྤྱི་བོ་ལས་བྱུང་བའི་རྀ་ཡིག་རྣམས་ཀྱིས་དུས་མེའི་རྩ་ལ་གནས་པར་ཤེས་པར་བྱའོ།།

ལྷ་ཡི་གཞུ་སྟེ་འཇའ་ཚོན་ནི་སོ་ལས་བྱུང་བའི་ལྀ་ཡིག་རྣམས་ཀྱིས་བཤང་བའི་རྩ་ལ་

གནས་པར་ཤེས་པར་བྱའོ། །རླུང་བཅུ་པོ་རྣམས་ནི་རང་རང་གི་ས་བོན་རྐན་ལས་བྱུང་བ་ཨི་

སོགས་རྣམས་ཀྱིས་སྙིང་ཁའི་རྩ་བཅུ་ལ་གནས་པར་ཤེས་པར་བྱའོ། །ཁྱིམ་གྱི་འཁོར་ལོའ་ིཞག་

སུམ་བརྒྱ་དྲུག་ཅུ་ནི་རང་རང་གི་ས་བོན་ཨ་ལ་སོགས་པ་དང་ཀ་ལ་སོགས་པ་མཐའ་དག་གིས་

སྟེང་འོག་གི་ལས་དང་བྱ་བའི་འཁོར་ལོ་ལ་གནས་པར་ཤེས་པར་བྱའོ། །ཕྱི་རོལ་དུ་ཟླ་བ་ནི་ས་

བོན་ཐིག་ལེས་ནང་དུ་ལ་ལ་ན་དང་ཁུ་བར་ཤེས་སོ། །ཕྱི་རོལ་ཏུ་ཉི་མ་ནི་ས་བོན་རྣམ་པར་བཅད་

པས་ནང་དུ་ར་ས་ན་དང་རྡུལ་ལམ་ཁྲག་ཏུ་ཤེས་སོ། །ཕྱི་རོལ་ཏུ་སྒྲ་གཅན་ནི་རང་མིང་རཱ་ཧུ་ཞེས་

པའི་དབྱངས་སྲོག་གི་ཨུ་ཡིག་མེད་པའི་གསལ་བྱེད་ཧ་ཡིག་ཉིད་ཀྱིས་ནང་དུ་རྣམ་ཤེས་དང་ཨ་ཝ་

དྷཱུ་ཏཱིར་ཤེས་སོ། །ལྷུན་པོ་ནི་རང་མིང་གི་ཡི་གེ་མེ་རུ་ཞེས་པའི་མ་ཡིག་གིས་ནང་དུ་སྒལ་ཚིགས་

གསང་བའི་པདྨ་ནས་ལྟེ་བའི་བར་ལ་གནས་པར་ཤེས་སོ། །ཞེས་བླ་མ་ཁ་ཅིག་འཆད་ཀྱང༌། བི་

བྷུ་ཏས་སྒྲ་གཅན་ནི་ནང་དུ་སྒལ་ཚིགས་ལ་སྦྱར་བ་ལེགས་ཤིང་ལྷུན་པོ་གསང་བའི་པདྨ་ནས་ལྟེ་

1  ཞོལ། ཤོག ༣ བ ༡། གཙང་། ཤོག ༣ ན ༦ ལྟེ་བ་ས་ཡིན་པར་

བའི་བར་ལ་སྦྱར་བར་བྱའོ། །གདེངས་ཅན་རྣམས་ཀྱི་གནས་ས་འོག་ནི་སྐུ་རྡོ་རྗེའི་ས་བོན་ཨཾ་ཡིག་

གིས་ནང་གི་གནས་བརླའི་དབྱི་མར་བཅད་དུ་ཤེས་སོ། །ཞེས་བི་བྷུ་ཏ་ཙནྡྲ་འཆད་ལ། བླ་མ་ཁ་ཅིག་ 

སྤྱི་བོར་ཤེས་སོ་ཞེས་འཆད་དོ།།

མི་ཡི་གནས་ཏེ་མིའི་འཇིག་རྟེན་ས་སྟེང་ནི་གསུང་རྡོ་རྗེའི་ས་བོན་ཨཱཿཡིག་གིས་བསྟན་

པས་ནང་དུ་མགྲིན་པར་ཤེས་སོ་ཞེས་བླ་མ་དག་གོ །ལྷ་ཡི་གནས་ཏེ་མཐོ་རིས་ས་བླ་ནི་ཐུགས་

རྡོ་རྗེའི་ས་བོན་ཧཱུཾ་ཡིག་གིས་བསྟན་པས་ནང་དུ་སྙིང་ཁ་ཡིན་པར་ཤེས་སོ་ཞེས་འཆད་ཀྱང། བིབྷུ་

ཏས་མགྲིན་པ་ཡར་བཅད་ལ་སྦྱར་ཏེ། ཕྱིའི་འཇིག་རྟེན་གྱི་ཁམས་དཔག་ཚད་འབུམ་ཕྲག་བཞི་

དང་ནང་གི་ལུས་ཁྲུ་བཞི་པ་སྦྱོར་བ་དང་འདི་ཕྱོགས་མཐུན་ཞེས་1རྗེ་བླ་མ་གསུང་ངོ༌། །ཁྱིམ་ལ་

འཁྱོག་པོ་སྟེ་ཡོན་པོར་རྒྱུ་བ་བཀྲ་ཤིས་ལ་སོགས་པའི་གཟའ་བཅུ་པོ་རྣམས་ནི་གཡས་དང་གཡོན་

གྱི་ས་བོན་གྱི་ཡི་གེ་སྔར་ཟུང་བདུན་གྱི་སྐབས་སུ་བརྗོད་པ་རྣམས་ཀྱིས་གཡས་གཡོན་གྱི་རྩ་ལ་ 

རྒྱུ་བའི་རླུང་བཅུར་ཤེས་སོ།།

རྩ་བར་སྐར་མ་དང་བཅས་པ་ཞེས་པའི་དོན་ནི། ཕྱི་རོལ་ཏུ་སྐར་མ་རྣམས་ནང་དུ་སོ་

རྣམས་སོ། །ཕྱི་རོལ་ཏུ་ཁྱིམ་གྱི་འཕོ་བ་བཅུ་གཉིས་ནི་ནང་དུ་སྡེ་པ་བཅུ་གཉིས་ཀྱི་དབྱངས་རིང་

ཐུང་གི་ས་བོན་གྱི་དབྱེ་བ་རྣམས་ཀྱིས་ནང་དུ་རླུང་གི་འཕོ་བ་བཅུ་གཉིས་ཏེ། ཕྱི་རོལ་ཏུ་ཟླ་བ་བཅུ་

གཉིས་ཡང་ནང་དུ་རླུང་གི་འཕོ་བ་བཅུ་གཉིས་ཡིན་པ་ཁྱིམ་གྱི་དེ་བཞིན་ནོ། །དཀར་ནག་གི་ཕྱོགས་

ཉི་ཤ ་རྩ་བཞི་ནི་ནང་དུ་སྡེ་པ་དྲུག་གི་ཡི་གེ་ཕྱེད་ཕྱེད་ཀྱི་དབྱེ་བ་རྣམས་ཀྱིས་རླུང་གི་འཕོ་བ་ཕྱེད་པ་

ཉེར་བཞིའོ། །ཉིན་དང་མཚན་མོའ་ིཚེས་སུམ་བརྒྱ་དྲུག་ཅུ་རྣམས་ནི་ཀ་ལ་སོགས་པ་སྔར་བརྗོད་

པ་སུམ་ཅུ་དབྱངས་བཅུ་གཉིས་དང་བཅས་པ་སྔར་ལེའུ་དང་པོའ་ིཚིགས་བཅད་བརྒྱད་པར་བརྗོད་

པའི་ས་བོན་རྣམས་ཀྱིས་ལུས་ཀྱི་སྟེང་འོག་ཏུ་གནས་པར་ཤེས་པར་བྱ་སྟེ། མདོར་ན་ཕྱི་རོལ་གྱི་

ཆོས་མཐའ་དག་ལུས་ཀྱི་དབུས་སུ་སྟེ་ནང་དུ་ཡང་ཕྱི་རོལ་དེ་དང་འདྲ་བ་ཉིད་ཀྱི་ཆོས་མཐུན་རྣལ་

འབྱོར་པས་ཤེས་པར་བྱའོ།།

རྣམ་གསུམ་ཁྱབ་བདག་ཅེས་སོགས་ཀྱིས་བཤད་བྱ་བཀོད་ནས། དེ་འཆད་པ་ནི། སྔར་

1  ཞོལ། ཤོག ༤ ན ༤ ཕྱོགས་མཐུན་ལས་རྗེ་བླ་མ་



དྲི་མེད་འོད་ཀྱི་ནང་ལེའི་འགྲེལ་བཤད།178

ལེའུ་དང་པོའ་ིཚིགས་བཅད་ལྔ་པར་བརྗོད་པའི་རིམ་པས་བཅོམ་ལྡན་འདས་རྡོ་རྗེ་སེམས་དཔའ་

ནི་བདེ་བ་ཆེན་པོ་ཡིན་ལ། དེའི་རང་བཞིན་ནམ་གནས་ལུགས་སུ་གྱུར་པའི་ཆོས་ཉིད་རང་བཞིན་

རྣམ་དག་དེས་འདོད་པ་དང་གཟུགས་དང་གཟུགས་མེད་པའི་ཁམས་གསུམ་ག་ལ་ཡང་ཁྱབ་ནས་

གནས་པས། རང་བཞིན་དེ་ཉིད་ཆོས་ཅན་རྣམ་པ་གསུམ་གྱི་རང་བཞིན་ནམ་གནས་ལུགས་སུ་

བགྲོད་པ་སྟེ་སོང་བ་ཡང་ཆོས་ཅན་གྱི་དབྱེ་བས་ཕྱེ་བའི་ལྡོག་པའི་དབྱེ་བ་རྣམ་པ་གསུམ་སྟེ། བདེ་

བ་ཆེན་པོའ་ིརང་བཞིན་རྣམ་དག་དེས་ཁམས་གསུམ་ཐམས་ཅད་ཀྱི་བདག་ཉིད་ལ་སྟེ་བདག་ཉིད་དུ་

ཁྱབ་ནས་གནས་པའི་ཕྱིར་རོ། །འདི་ནི་རྒྱུད་བླ་མ་ལས། དེ་སྤྱིའི་མཚན་ཉིད་ཉེས་པ་དང༌། །ཡོན་

ཏན་མཐར་ཐུག་ཁྱབ་པ་སྟེ། །གཟུགས་ཀྱི་རྣམ་པ་དམན་པ་དང༌། །བར་མ་མཆོག་ལ་གོ་རིམས་

བཞིན།1།ཞེས་དང༌། དེའི་འགྲེལ་པར་སྤྱིའི་མཚན་ཉིད་རང་བཞིན་རྣམ་དག་ལ་བཤད་པ་དང་

འདྲའོ། །བདེ་བ་ཆེན་པོའ་ིཆོས་ཉིད་རང་བཞིན་རྣམ་དག་དེ་ཡང་གློ་བུར་གྱི་དྲི་མ་དང་བྲལ་བ་ནི་

སྟོང་པའི་དབྱེ་བས་སོ་ཞེས་པ་ནི་ལུས་ངག་ཡིད་ཡེ་ཤེས་ཀྱི་བྱང་ཆུབ་ཀྱི་སེམས་ཀྱི་ཐིག་ལེ་བཞི་

སྒྲིབ་བྲལ་དུ་གྱུར་པའི་དབྱེ་བས་ཤེས་པར་བྱའོ། །འདི་ལྟར་སྐབས་འདིར་བཤད་པ་ནི་ནང་ལུས་ལ་

ཚང་བའི་ཐིག་ལེ་བཞིའི་ཆོས་ཉིད་རང་བཞིན་རྣམ་དག་ཡིན་པས་དྲི་མ་འབྲལ་རུང་ཡིན་པ་དང༌། དེ་

ལམ་གྱིས་སྦྱངས་ནས་དྲི་བྲལ་དུ་གྱུར་པའི་སྟོང་པ་བཞི་སྐུ་བཞི་ཡིན་པས། ད་ལྟ་རང་གི་ལུས་ལ་སྐུ་

བཞིར་གནས་འགྱུར་རུང་གི་ཆོས་བཞི་ཡང་ཚང་བར་བསྟན་པའི་དོན་དུའོ། །ནང་ལུས་ལ་ཕྱི་དང་

འདྲ་བར་སྣ་ཚོགས་ཚང་ཚུལ་བསྡུས་པའི་མདོར་བསྡུས་ཏེ་མདོར་བསྟན་གྱི་ངེས་པའོ།།

གཉིས་པ་མིའི་ལུས་བསྐྱེད་པ་ལ་རྒྱུ་དང་འབྲས་བུའི་ཚོགས་པ་ངེས་པ་ནི། ད་ནི་ཞེས་

སོགས་ཀྱིས་མཚམས་སྦྱར་ནས། བཤད་པ་དངོས་ལ། ལུས་ཞེས་པ་ལ་སོགས་པ་སྟེ། ཞེས་པ་

ནས། ཁམས་དྲུག་ལྡན་གྱི་སྐྱེས་བུའི་ལུས་ནི་སྤུ་ལ་སོགས་པ་ནམ་མཁའ་རླུང་མེ་ཆུ་སའི་ཁམས་ཀྱི་

ཚོགས་སུ་འགྱུར་ཏེ། མཐའ་དག་ནས། རོ་དྲུག་འདི་དག་ཟོས་ཤིང་འཐུངས་པའི་དབང་གིས་སྤུ་ལ་

སོགས་པའི་ཁམས་ཀྱི་ཚོགས་སུ་འགྱུར་རོ། །རོ་དྲུག་རྣམས་ཀྱང་འབྱུང་བ་ལས་སྐྱེ་བར་འགྱུར་ཏེ་

ཞེས་པ་ནས། འབྱུང་བའི་ཚོགས་པ་རྣམས་ནི་རང་རང་གི་རྩོམ་བྱེད་ཀྱི་རྡུལ་ཕྲ་རབ་ཀྱི་ཆོས་ལས་

1  བསྟན་འགྱུར། དཔེ་བསྡུར་མ། དེབ། ༧༠ ཤོག ༩༤༠ ཕྲེང་། ༡༣

སྐྱེ་བར་འགྱུར་རོ། །ཆོས་ལས་ཞེས་བྱེད་ཚིག་ཐོབ་པ་ལ་ཆོས་ལ་ཞེས་པ་ནི་སྔར་མང་དུ་བརྗོད་པ་

ལྟར་རོ། །འདིར་ནམ་མཁའི་ཁམས་ཞེས་པ་རང་རང་རྩོམ་བྱེད་ཀྱི་རྡུལ་ཕྲ་མོའ་ིཁམས་ཡིན་ལ། དེ་

ལས་བྱུང་བའི་འབྱུང་བ་ལྔའི་ཚོགས་པའི་ཡ་གྱལ་དུ་བགྲངས་པའི་རོ་ཞེས་པ་ནམ་མཁའི་ཁམས་སུ་

བཤད་པ་ནི་བུ་ག་ནམ་མཁའི་ཁམས་སོ།།

སྟོང་པ་ལ་ནི་ཡེ་ཤེས་རྣམ་པར་བསྲེས་པ་ཞེས་པ་ནི། སྤྱིར་རྟོན་པ་བཞིའི་སྐབས་སུ། རྣམ་

ཤེས་ལ་མི་རྟོན་ཡེ་ཤེས་ལ་རྟོན་ཞེས་པ་ལྟ་བུའི་རྣམ་ཤེས་ནི། དེ་ཁོ་ན་ཉིད་འབྱེད་པའི་ཐོས་བསམ་

གྱི་ཤེས་རབ་དང༌། དེ་ཡང་གཙོ་ཆེར་སོ་སྐྱེའི་དབང་དུ་བྱས་ལ། ཡེ་ཤེས་ནི་དེ་ཁོ་ན་ཉིད་འབྱེད་པའི་

སྒོམ་བྱུང་གི་ཤེས་རབ་དང༌། དེ་ཡང་གཙོ་ཆེར་དེ་ཁོ་ན་ཉིད་མངོན་སུམ་དུ་རྟོགས་པའི་འཕགས་

པའི་ཡེ་ཤེས་ཡིན་ཞིང༌། འདིར་སྟོང་པ་ལ་བསྲེས་པའི་ཡེ་ཤེས་ཞེས་པ་ནི་དེ་འདྲའི་ཡེ་ཤེས་མ་ཡིན་

གྱི། ཛྙཱ་ན་ཞེས་པ་ཤེས་པ་ལ་ཡང་འཇུག་པས། ཤེས་པ་དང་སེམས་སྤྱི་ཙམ་པ་ཉིད་ཡིན་ལ། དེའི་

ཕྱིར་འདིར་འགྲེལ་པར་སྟོང་པ་ལ་བསྲེས་པའི་ཡེ་ཤེས་ངོས་བཟུང་བ་ན། ལུས་ལ་རྣམ་པར་ཤེས་

པའོ་ཞེས་རྣམ་ཤེས་ལ་བཤད་དོ། །དེས་ན་འདིར་འབྱུང་བ་སོགས་ཀྱི་ཚོགས་པ་ལས་བྱུང་བའི་

ལུས་ལ་རྟེན་1བརྟེན་པའི་འབྲེལ་བ་བདེན་པར་གྲུབ་པ་མེད་ཀྱང༌། ཁྱབ་པར་བྱ་བ་དང་ཁྱབ་པར་

བྱེད་པའི་སྟེ་རྟེན་དང་བརྟེན་པ་ཀུན་རྫོབ་ཀྱིས་ངེས་པར་གནས་པ་གང་ཡིན་པ་ནི་རྟེན་སེམས་ཅན་

ཐམས་ཅད་ཀྱི་ལུས་ལ་བརྟེན་པ་རྣམ་པར་ཤེས་པའོ། །ཞེས་བྱ་བའི་དོན་ནོ།།

ཁ་ཅིག་ཆོས་ཉིད་ཡེ་ཤེས་མཚན་ཉིད་པ་དང་བདེན་གྲུབ་ཏུ་ཁས་བླངས་ནས། དེ་དང་

སེམས་ཅན་རྣམས་ཀྱི་ཕུང་སོགས་ལ་དོན་དམ་པར་འབྲེལ་བ་མ་གྲུབ་ཀྱང༌། ཀུན་རྫོབ་ཏུ་ཁྱབ་བྱ་

ཁྱབ་བྱེད་ཀྱི་འབྲེལ་བ་གནས་ཞེས་འཆད་པར་བྱེད་དོ། །ཡེ་ཤེས་བདེན་པར་གྲུབ་ན་དེ་ཉིད་ཀྱི་

འབྲེལ་ཡུལ་དུ་གྱུར་པ་དེ་དག་དང་འབྲེལ་བ་གཉིས་ཀ་ཡང་བདེན་པར་གྲུབ་དགོས་ཀྱི། བདེན་པར་

གྲུབ་པའི་ཆོས་ཀྱི་འབྲེལ་གཞི་དང་འབྲེལ་བ་ཀུན་རྫོབ་པ་ཅུང་ཟད་ཀྱང་མི་སྲིད་པར་འཕགས་པ་ཀླུ་

སྒྲུབ་ཀྱིས་རིགས་པའི་ཚོགས་དུ་མ་ཞིག་གིས་ལེགས་པར་གཏན་ལ་ཕབ་པ་དག་རྣ་བའི་ལམ་དུ་མ་

གྲག་པའི་མུ་ཅོར་ཏེ། འདུས་མ་བྱས་ཀྱི་ཤེས་པ་རྟག་པ་བདེན་པ་ཁས་ལེན་པ་དགག་ཏུ་མེད་ན་མུ་

1  ཞོལ། ཤོག ༥ བ ༤ རྟེན་དང་བརྟེན་པའི་



དྲི་མེད་འོད་ཀྱི་ནང་ལེའི་འགྲེལ་བཤད།180

སྟེགས་དབང་ཕྱུག་པའི་འདོད་པ་རིགས་པའི་རྣམ་པ་གང་གིས་ཀྱང་དགག་ཏུ་མེད་དོ།།

དེས་ན་གཞི་དུས་སུ་སེམས་རྣམ་པར་ཤེས་པ་དེ་ཉིད་ནི་ལུས་ཀྱི་སྟོང་པ་ནམ་མཁའི་

ཁམས་ལ་རྟེན་དང་བརྟེན་པའི་ཚུལ་གྱིས་བསྲེས་པ་སྟེ། འོན་ཀྱང་ལུས་སེམས་ངོ་བོ་དབྱེར་མེད་

ཀྱི་རོ་མཉམ་དུ་གྱུར་པ་མེད་ལ། ལམ་དང་འབྲས་བུའི་སྐབས་སུ་རྣམ་པ་ཐམས་ཅད་ཀྱི་མཆོག་དང་

ལྡན་པའི་སྟོང་པ་ཉིད་ཀྱི་གཟུགས་ལས་བསྒོམས་པའི་སྟོབས་ཀྱིས་སྐྱེས་པ་མཆོག་ཏུ་མི་འགྱུར་བའི་

བདེ་བ་ཆེན་པོ་འཛིན་པར་བྱེད་པའི་སེམས་དེ་ཉིད། གཟུང་བར་བྱ་བ་རང་གི་སེམས་ཀྱི་སྣང་བ་བདེ་

བ་རང་ཉིད་དང་དུས་གཅིག་ཏུ་རྟེན་དང་བརྟེན་པར་ཚོགས་པའི་སྟོང་གཟུགས་ཀྱི་ལུས་སམ་སྐུ་ལ་

རྣམ་པར་བསྲེས་པ་ནི་ངོ་བོ་སོ་སོར་དབྱེར་མེད་པས་རོ་མཉམ་པ་དང་འགྱུར་མེད་རྟག་པར་ཡང་

འགྱུར་ཏེ་ཞེས་རྒྱུད་དུ་གསུངས་པའི་དོན་ནི་སྐད་ཅིག་གི་སྐྱེ་འགག་མི་བྱེད་པའི་རྟག་པ་མ་ཡིན་

ནོ། །ཞེས་ཤེས་པར་བྱ་བའི་དོན་དུ་འགྲེལ་པར་འདིར་རྟག་པའི་སྒྲ་ནི་སྒྲིབ་པ་མེད་པར་བརྗོད་དོ་

1ཞེས་སྨོས་ཏེ། དེ་ཡང་སྒྲིབ་པ་མ་ལུས་པར་སྤངས་པས་མི་འགྱུར་བའི་བདེ་ཆེན་སྟོང་གཟུགས་ཀྱི་

སྐུ་དང་རོ་མཉམ་དུ་གྱུར་པ་དེ་ཉིད་སླར་ཉམས་པའི་འགྱུར་བ་མེད་ཅིང་ཕྱིར་ལྡོག་པ་མི་སྲིད་པས། 

སླར་ཉམས་པར་མི་འགྱུར་བ་ལ་རྟག་པའི་སྒྲས་བརྗོད་པ་ཡིན་ནོ་ཞེས་བྱ་བའི་དོན་ནོ། །དེ་ལྟར་ཞི་

བ་བདེ་བ་ཆེན་པོ་རྣམ་གསུམ་སྲིད་པ་ལ་ཇི་ལྟར་གནས་ཚུལ་གོང་དུ་བཤད་པ་དེ་ནི་ཐབས་མཁས་

ཀྱིས་ཟིན་ན་མངོན་དུ་འགྱུར་བའི་རྒྱུ་ནི། འབྱུང་བའི་ཚོགས་པ་ལ་གནས་པ་ཁམས་དྲུག་ལྡན་གྱི་

སྐྱེས་བུའི་རང་གི་ལུས་ལ་རྣལ་འབྱོར་པ་རྣམས་ཀྱིས་རིག་པར་བྱའོ། །འདིར་ཞེས་སོགས་གོ་སླ་

སྟེ། ལུས་བསྐྱེད་པ་ལ་ནས་ངེས་པའོ་ཞེས་པ་མཇུག་བསྡུ་བའོ།།

གསུམ་པ་དེ་ཉིད་མདོར་བསྡུས་བདུན་གྱིས་རྒྱས་པར་བཤད་པ་ལ་གཉིས། སྤྱིའི་དོན་དང༌། 

ཡན་ལག་གི་དོན་ནོ། །དང་པོ་ནི། མདོར་བསྡུས་བདུན་པོ་འདི་དག་གི་བརྗོད་བྱ་སྟོན་པའི་གོ་རིམས་

དང༌། བསྟན་པའི་དགོས་པ་སོགས་རྟོགས་པ་མཆོག་ཏུ་གཅེས་པ་ཡིན་པས་མདོ་ཙམ་བརྗོད་པར་

བྱ་སྟེ། དེ་ཡང་འདིར་ནང་གི་ལུས་གཏན་ལ་འབེབས་པ་ནི། གཙོ་བོར་ཚེ་དེ་ཉིད་ལ་མཆོག་འགྲུབ་

པའི་ཕྱིར་དུ་ལམ་རིམ་པ་གཉིས་སྒོམ་པའི་རྟེན་གྱི་གང་ཟག་ཁམས་དྲུག་ལྡན་གྱི་སྐྱེས་བུའི་ལུས་དེ་

1  བསྟན་འགྱུར། དཔེ་བསྡུར་མ། དེབ། ༦ ཤོག ༥༢༦ ཕྲེང་། ༢༡



ནང་ལེའི་མདོར་བསྡུས་དང་པོའ་ིརྣམ་བཤད། 181

ཉིད་བསྐྱེད་རིམ་གྱི་སྦྱང་གཞི་དང་རྫོགས་རིམ་གྱིས་གང་ལ་གནད་དུ་བསྣུན་པའི་གཞི་རྟོགས་པའི་

དོན་དུ་གཏན་ལ་འབེབས་པ་ཡིན་པས། དེའི་ཕྱིར་ཁམས་དྲུག་ལྡན་གྱི་སྐྱེས་བུའི་ལུས་འགྲུབ་ཚུལ་

སོགས་གཙོ་བོར་རྒྱས་པར་འཆད་ཀྱི་འགྲོ་བ་གཞན་ཐམས་ཅད་ཀྱི་ལུས་སྐྱེ་འཇིག་གནས་པའི་ཚུལ་

རྒྱས་པར་མ་གསུངས་པ་ཡིན་ལ། དེ་ལ་མདོར་བསྡུས་དང་པོས་ཁམས་དྲུག་ལྡན་གྱི་ལུས་ཐོག་

མར་ཇི་ལྟར་འགྲུབ་ཚུལ་མངལ་གྱི་གནས་སྐབས་སོགས་གཙོ་བོར་འཆད་དོ།།

དེ་ནས་མདོར་བསྡུས་གཉིས་པས་རྫོགས་རིམ་གྱིས་གང་ལ་གནད་དུ་བསྣུན་པའི་ལུས་

གནད་ཆེ་ཤོས་དག་རྟོགས་པར་བྱ་བའི་ཆེད་དུ་ལུས་ཀྱི་འཁོར་ལོ་དྲུག་དང་སྐུ་བཞི་རྟེན་དང་བརྟེན་

པར་འགྱུར་ཚུལ་དང༌། འཁོར་ལོ་དྲུག་ཁམས་དྲུག་གི་དབྱེ་བས་རིགས་དྲུག་ཏུ་འགྱུར་ཚུལ་ལ་

སོགས་པ་དང༌། ཡུལ་དབང་སོགས་གང་ལྷ་གང་བསྒོམས་ནས་སྦྱོང་བའི་སྦྱང་གཞི་སྦྱོང་བྱེད་ཀྱི་

ཆོས་མཐུན་རྟོགས་པའི་ཆེད་དུ་རང་གི་ལུས་ཀྱི་ཡུལ་དབང་ལ་སོགས་པ་སོ་སོའ་ིཁམས་ཀྱི་དབྱེ་

བས་དེ་དང་དེ་སྦྱོང་བའི་དོན་དུ་བསྒོམ་པའི་ལྷ་སོ་སོའ་ིསྐུ་མདོག་སོགས་ཀྱི་དབྱེ་བ་ཐ་དད་དུ་འགྱུར་

ཚུལ་དང༌། ཐ་མལ་གྱི་ནང་གི་ཆོས་གཙོ་བོར་སྦྱངས་པས། དེའི་སྟོབས་ཀྱིས་ཐ་མལ་གྱི་ཕྱིའི་ཆོས་

ཀྱང་སྦྱོང་བར་ཤེས་པའི་ཆེད་དུ་ཕྱིའི་ཆོས་ཐམས་ཅད་ནང་དུ་རང་གི་ལུས་ལ་ཆོས་མཐུན་པའི་ཚུལ་

གྱིས་ཚང་ཚུལ་རྒྱས་པར་སྟོན་པ་དང༌། རྫོགས་རིམ་གྱིས་གང་ལ་གནད་དུ་བསྣུན་པའི་གཞི་རྡོ་རྗེ་

ལུས་ཀྱི་གནས་ཚུལ་རྟོགས་པ་དང༌། བསྐྱེད་རིམ་གྱི་སྦྱང་གཞི་རྟོགས་པའི་ཆེད་དུ་རྩའི་འཁོར་ལོ་

རྣམས་དང༌། རླུང་རྣམས་ཀྱི་གནས་དང༌གྲངས་དང་རྒྱུ་ཚུལ་ལ་སོགས་པ་དག་འཆད་པར་བྱེད་དོ།།

དེ་ནས་མདོར་བསྡུས་གསུམ་པས་སྦྱང་གཞི་དེ་དག་སྦྱོང་ཚུལ་མདོ་ཙམ་རྟོགས་པའི་ཆེད་

དུ་ལེའུ་དང་པོར་བསྟན་པའི་འཁོར་ལོ་ཅན་དང༌། ཀླ་ཀློའ་ིའཁྲུག་པ་སོགས་ནང་ལ་ཆོས་མཐུན་སྦྱོར་

ཚུལ་དང༌། རང་གི་ལུས་ཀྱི་རྩ་དང་རླུང་ཐམས་ཅད་བསྐྱེད་རིམ་གྱི་སྐབས་སུ་ལྷ་སོ་སོས་བྱིན་གྱིས་

བརླབས་ནས་རྩ་དང་རླུང་རྣམས་ལས་རུང་དུ་གྱུར་ཏེ། རྫོགས་རིམ་ཟབ་མོ་རྒྱུད་ལ་སྐྱེ་བའི་སྨིན་

བྱེད་ཁྱད་པར་ཅན་དུ་འགྱུར་ཚུལ་ཤེས་པའི་ཆེད་དུ་ལུས་ཀྱི་རྩ་དང་རླུང་གི་གྲངས་དང་དཀྱིལ་འཁོར་

གྱི་ལྷའི་གྲངས་ཇི་ལྟར་སྦྱོར་བ་རྒྱས་པར་འཆད་དོ།།

དེ་ནས་མདོར་བསྡུས་བཞི་པས། དེ་ལྟར་གྲུབ་པའི་ལུས་དེ་ཉིད་མཐར་ཇི་ལྟར་འཇིག་ཚུལ་



དྲི་མེད་འོད་ཀྱི་ནང་ལེའི་འགྲེལ་བཤད།182

རྟོགས་པའི་ཆེད་དུ་འཆི་ལྟས་དང་རྩ་འཆད་པ་རྒྱས་པར་འཆད་དོ། །དེ་ནས་མདོར་བསྡུས་ལྔ་པས། 

དེ་ལྟར་ལུས་སྐྱེ་བ་དང་འཇིག་པའི་རྒྱུ་ལས་དང༌། ལས་ཀྱི་རྒྱུ་ཉོན་མོངས་དང༌། དེ་ཐམས་ཅད་ཀྱི་

རྩ་བ་ང་དང་ང་ཡིར་འཛིན་པ་ཉིད་ཡིན་པ་དང༌། དེ་འདྲའི་ངར་འཛིན་དེ་ཉོན་མོངས་ཅན་གྱི་མ་རིག་

པ་ཡིན་པ་དང༌། མ་རིག་པ་དེའི་བག་ཆགས་དང་བཅས་པ་མ་ལུས་པར་དྲུངས་འབྱིན་པའི་གཉེན་

པོ་རིག་པ་ཡེ་ཤེས་གཙོ་བོ་ནི། སྟོང་གཟུགས་ཕྱག་རྒྱ་ཆེན་མོ་དང་ཟུང་དུ་འཇུག་པའི་དམིགས་མེད་

བདེ་བ་ཆེན་པོར་སྟོན་ཏེ། དམིགས་མེད་ཅེས་པ་ནི་བདེན་སྟོང་མཐར་ཐུག་པ་རྟོགས་པ་ལ་བྱེད་ཀྱི། 

རྣམ་རྟོག་མེད་པ་ཙམ་ལ་མི་བྱེད་ལ། ཤི་བའི་འོག་ཏུ་ཡང་ལས་དགེ་སྡིག་ཇི་ལྟར་བསགས་པ་དང་

རྗེས་སུ་མཐུན་པར་འབྲས་བུ་བདེ་སྡུག་མྱོང་དགོས་པ་དང༌། ཉོན་མོངས་པའི་བག་ཆགས་ཀྱི་དབང་

གིས་འཁོར་བར་འཁྱམས་ཤིང༌། བག་ཆགས་སྤངས་པས་གྲོལ་བ་དང༌། ཇི་ལྟར་འཆི་བའི་མཚན་

ཉིད་དང་བཅས་པ་འཆད་དོ།།

དེ་ནས་མདོར་བསྡུས་དྲུག་པས། མདོར་བསྡུས་བཞི་པར་བཤད་པའི་འཆི་ལྟས་རྣམས་

ཤེས་པ་དེས། འཇིག་རྟེན་དང་འཇིག་རྟེན་ལས་འདས་པའི་དངོས་གྲུབ་སྒྲུབ་པའི་དོན་དུ་ཚེ་གནས་

པའི་ཐབས་འཆི་བ་བླུ་བའི་མན་ངག་དང༌། ལམ་རིམ་པ་གཉིས་ཟབ་མོ་བསྒོམ་པ་ལ་ལུས་རྒྱས་ཤིང་

བདེ་བའི་རྟེན་བྱང་ཆུབ་ཀྱི་སེམས་འཕེལ་བ་མེད་དུ་མི་རུང་བས། དེའི་དོན་དུ་བཅུད་ལེན་གྱི་མན་

ངག་ལ་སོགས་པ་དང༌། བྱིས་པ་ལ་ཕན་གདགས་པའི་རྒྱུད་དང་བཅས་པ་འཆད་དོ།།

དེ་ནས་མདོར་བསྡུས་བདུན་པས་ནི། འཁོར་བའི་སྐྱེ་འཆི་བརྒྱུད་པའི་སྡུག་བསྔལ་ཐམས་

ཅད་ཀྱི་རྩ་བ་ངར་འཛིན་དང་བདག་འཛིན་ལ་ཐུག་པར། ལེའུ་འདིའི་མདོར་བསྡུས་དང་པོར་ཡང་

ཅུང་ཟད་བསྟན་ཅིང༌། མདོར་བསྡུས་ལྔ་པར་རྒྱས་པར་བསྟན་པ་དེ་ལ། འཁོར་བའི་རྩ་བ་བདག་

འཛིན་དེ་གཅོད་པ་ནི་བདག་མེད་རྟོགས་པའི་ཤེས་རབ་ཀྱིས་གཅོད་དགོས་ཀྱི། དེ་མ་གཏོགས་པར་

གཅོད་པའི་ཐབས་མེད་ཅིང༌། མ་རིག་པའི་བག་ཆགས་མ་ལུས་པར་སྤོང་བའི་གཉེན་པོ་མཐར་ཐུག་

མི་འགྱུར་བའི་བདེ་བ་ལ་བཤད་པ་དེ་ལ་ཡང༌། བདེ་བ་དེ་བདེན་མེད་རྟོགས་པའི་དམིགས་མེད་ཀྱི་

ཤེས་རབ་ཏུ་སྐྱེ་བའི་སྒོ་ནས་ཡིན་གྱི་བདེ་བ་ཙམ་གྱི་ཆ་ནས་མ་ཡིན་པས། དེའི་ཕྱིར་སྤང་བྱ་དེ་དག་

ངོས་བཟུང་བའི་རྗེས་སུ་དེ་དག་རྩ་བ་ནས་གཅོད་པའི་གཉེན་པོ་བདེན་མེད་རྟོགས་པའི་ཤེས་རབ་

བསྐྱེད་པའི་ཆེད་དུ་ཡང་དག་པའི་ལྟ་བ་གཏན་ལ་འབེབས་པ་རྒྱས་པར་གསུངས་སོ།།

དེ་བས་ན་ལེའུ་དང་པོའ་ིཐུན་མོང་མ་ཡིན་པའི་མདོར་བསྡུས་རྣམས་དང༌། ལེའུ་འདིའི་

མདོར་བསྡུས་སྔ་མ་དྲུག་ནི་སྦྱང་གཞི་དང་སྤང་བྱ་གཙོ་བོར་གཏན་ལ་འབེབས་པས་དེ་དག་གི་

མདོར་བསྡུས་སོ་སོའ་ིཐོག་མར་མཆོད་བརྗོད་མ་མཛད་ལ། འདི་མན་ཆད་ཀྱིས་གཉེན་པོ་དང་སྦྱོང་

བྱེད་གཙོ་བོར་སྟོན་པས་ལྟ་བའི་མདོར་བསྡུས་དང༌། ལེའུ་འོག་མ་རྣམས་ཀྱི་མདོར་བསྡུས་སོ་སོའ་ི

ཐོག་མ་ཐམས་ཅད་དུ་མཆོད་པར་བརྗོད་པ་མཛད་དོ། །དེ་ལྟ་ན་ལྟ་བའི་མདོར་བསྡུས་འདི་ཡང་ལེའུ་

དེ་དག་གི་ནང་དུ་བསྟན་པར་རིགས་པ་མ་ཡིན་ནམ་ཅིའི་ཕྱིར་ལེའུ་འདིར་བསྟན་ཅེ་ན། བདེན་མེད་

རྟོགས་པའི་ཤེས་རབ་ནི་ཕྱི་ནང་གཞན་གསུམ་དུ་ཕྱེ་བའི་ནང་མ་ཡིན་ཀྱང༌། སྔགས་བླ་མེད་ཀྱི་ཐུན་

མོང་མ་ཡིན་པའི་འཇུག་སྒོ་ཐོག་མ་ནི་དབང་བསྐུར་བ་ཉིད་ཡིན་ལ། དབང་བསྐུར་བའི་སྔ་རོལ་དུ་

ལྟ་བ་དེ་ཉིད་ལེགས་པར་རྟོགས་ཟིན་པ་ཞིག་མེད་དུ་མི་རུང་བ་ཡིན་པས་དེའི་ཕྱིར་དབང་བསྐུར་

བའི་ལེའུ་སྔ་རོལ་དུ་བཤད་ཅིང༌། སྐྱེ་འཆི་བརྒྱུད་པའི་འཁོར་བའི་རྩ་བར་བསྟན་པའི་བདག་འཛིན་

དེ་ཉིད་ཀྱི་གཉེན་པོ་གཙོ་བོར་ཤེས་པའི་ཆེད་དུ་ལེའུ་འདིར་བསྟན་ལ། སྔགས་བླ་མེད་ཐམས་ཅད་

བདེ་སྟོང་སྦྱོར་བ་ལམ་གྱི་གཙོ་བོར་བྱེད་པའི་བདེ་བ་བླ་མེད་ཀྱི་ཐུན་མོང་མ་ཡིན་པའི་ཁྱད་ཆོས་

ཡིན་ཀྱང༌། དེ་དང་སྦྱོར་བའི་སྟོང་ཉིད་ནི་ཐེག་པ་གོང་འོག་ཐམས་ཅད་ཀྱི་ཐུན་མོང་ཡིན་པས། དེའི་

ཕྱིར་ཡང་སྔགས་བླ་མེད་ཀྱི་ཐུན་མོང་མ་ཡིན་པའི་ལམ་སྟོན་པའི་ལེའུ་རྣམས་ཀྱི་སྔ་རོལ་དུ་ལྟ་བའི་

མདོར་བསྡུས་འདི་གསུངས་སོ་ཞེས་ཤེས་པར་བྱའོ། །དེ་ཡང་སྔོན་དུ་སྟོང་ཉིད་རྟོགས་པའི་ལྟ་བ་

ལེགས་པར་རྙེད་པ་ཞིག་མེད་ན། དབང་གོང་མ་དག་བསྐུར་བའི་ཚེ་བདེ་སྟོང་ཇི་ལྟར་སྦྱོར་བར་བྱེད་

པ་སོམས་ཤིག །སྟོང་པ་ཉིད་དོ་སྙམ་པ་གྱིས་ཤིག་ཅེས་པའི་ཚིག་སྤྱི་ཙམ་གྱི་རྗེས་སུ་འབྲངས་པའི་

མོས་མནོས་ཙམ་དུ་ཟད་དོ།།

དེ་ལྟ་ན་བསྐྱེད་རིམ་གྱི་སྐབས་སུ་སྟོང་ཉིད་བསྒོམ་དགོས་པ་དང་ལྷ་སྐུ་སྒྱུ་མ་ལྟ་བུར་

འཆར་དགོས་པ་དག་དང༌། རྫོགས་རིམ་གྱི་སྐབས་སུ་བདེ་སྟོང་སྦྱོར་བ་དང༌། དེ་ཁོ་ན་ཉིད་བསྒོམ་

པ་སོགས་ཀྱི་གནས་མེད་ཅིང་གོ་སྐབས་མེད་དོ། །དེ་ལྟ་ན་ཡང་བདེན་མེད་རྟོགས་པའི་ཤེས་རབ་

དེ་སྐྱེ་བ་དང༌། ཡང་དག་པའི་ལྟ་བ་དེ་ཉིད་ཁོང་དུ་ཆུད་པ་ནི་ཤིན་ཏུ་ཕྲ་བའི་རིགས་པའི་གནས་ལ་

འབད་པ་དུ་མས་ལེགས་པར་སྦྱངས་ཏེ། ཡང་དག་པའི་ལྟ་བ་གཏན་ལ་འབེབས་པ་ལ་མཆོག་ཏུ་

མཁས་པའི་དགེ་བའི་བཤེས་གཉེན་ཡུན་རིང་དུ་བསྟེན་ནས། མདོར་བསྡུས་བདུན་པར་བསྟན་པ་

ལྟར་རིགས་པ་ཡང་དག་གི་སྟོབས་ཀྱིས་ངེས་པ་ལེགས་པར་རྙེད་པའི་ཐོས་བསམ་གྱི་ཤེས་རབ་

བསྐྱེད་པར་བྱ་དགོས་ཀྱི། འཕགས་པའི་ཡུལ་གྱི་ཤིང་རྟ་ཆེན་པོ་དུ་མས་ཀྱང་ཁོང་དུ་མ་ཆུད་ཅིང༌། 

རྒྱལ་བའི་སྲས་པོ་བསམ་གྱིས་མི་ཁྱབ་པ་དག་གིས་ཀྱང་རང་གི་ལུས་ཀྱི་ཤ་གཏོང་བ་སོགས་དཀའ་

བ་བརྒྱ་ཕྲག་དུ་མས་བཙལ་བར་བྱ་དགོས་པར་གསུངས་པའི་ཡང་དག་པའི་ལྟ་བ་དེ་ཉིད་ལུས་ངག་

གི་ཆོ་གའི་རིམ་པ་ཅུང་ཟད་ཙམ་དང༌། རྩིས་ཀྱི་རི་མོ་ས་ལ་བྲི་བའི་འབད་པ་ཙམ་གྱི་བརྒྱའི་ཆ་ཙམ་

དུ་ཡང་དག་པའི་ལྟ་བ་ཚོལ་བ་ལ་འབད་པ་མི་བྱེད་ཅིང༌། རིགས་པའི་གནས་རགས་པ་ཙམ་ལ་ཡང་

བློ་གྲོས་ཀྱི་འཇུག་པ་ཡོངས་སུ་འཐོམས་པར་གྱུར་པ་དག་ལ་ཡང་དག་པའི་ལྟ་བའི་མིང་ཙམ་ཡང་

རྙེད་པའི་གོ་སྐབས་ག་ལ་ཡོད། དེ་མེད་པར་གང་ལ་དབང་བསྐུར་བའི་སློབ་མའི་མཚན་ཉིད་ཚང་

བའི་ཡུལ་དང་ཕྱོགས་ན་ཡང་མེད་ན། རྡོ་རྗེ་སློབ་དཔོན་གྱི་ཁེངས་པ་འཛིན་པ་ནི་གནས་མ་ཡིན་

པའི་མངོན་པའི་ང་རྒྱལ་ཏེ་རང་ཉིད་ཁོང་དུ་མ་ཆུད་པ་མཆོག་ཏུ་ཆེ་བའི་འཛིན་པའོ།།

དེ་འདྲ་བའི་ཡང་དག་པའི་ལྟ་བ་ཚོལ་བ་ཡང༌གཞན་གྱི་གཡམ་ལ་རྒྱུགས་པའམ། ལྟ་བ་

གཏན་ལ་འབེབས་ཤེས་པར་གཞན་གྱི་ངོར་གྲུབ་པར་འདོད་པ་ཙམ་གྱི་ཚེ་འདིའི་བློས་དྲངས་པ་

མ་ཡིན་པར་སྙིང་ནས་ཡང་དག་པའི་ལྟ་བ་ཚོལ་བའི་བློ་བཅོས་མ་མ་ཡིན་པ་སྐྱེ་བ་ལ་ནི། བདག་

འཛིན་འཁོར་བའི་རྩ་བ་ཡིན་པ་ལ་ངེས་པ་ལེགས་པར་རྙེད་ཅིང༌། འཁོར་བའི་རྩ་བ་དེ་ཁོ་རང་དང་

འཛིན་སྟངས་དངོས་སུ་འགལ་བའི་གཉེན་པོ་བསྒོམས་པས་རྒྱུན་གཅོད་དགོས་པ་ལ་ངེས་པ་རྙེད་

པ་དང༌། ལས་ཉོན་གྱི་དབང་གིས་སྐྱེ་འཆི་བརྒྱུད་པའི་འཁོར་བ་སྡུག་བསྔལ་གྱི་རང་བཞིན་དུ་མཐོང་

ནས་བརྩོན་1ཁང་དང་འདྲ་བར་ཁོང་དུ་ཆུད་པའི་ཡིད་འབྱུང་གོ་བ་ཙམ་དུ་མ་ལས་པའི་བཅོས་མ་མ་

ཡིན་པ་ཤ གས་དྲག་པོ་རྒྱུད་ལ་སྐྱེས་པ་དགོས་ཏེ། དེ་དག་མེད་ན་འཁོར་བའི་སྡུག་བསྔལ་རྒྱུ་བཅས་

དྲུངས་འབྱིན་པའི་གཉེན་པོ་ཚོལ་བ་ལ་སྙིང་ནས་འབད་པར་ག་ལ་འགྱུར་ཏེ། འཇིགས་པ་ཅི་ཡང་

མེད་པ་འཇིགས་པ་ལས་སྐྱོབ་པའི་གྲོགས་ཚོལ་བ་ལ་འབད་པར་མི་འགྱུར་བ་བཞིན་ནོ།།

1   ཞོལ། ཤོག ༩ བ ༢ བཙོན་ཁང་དང་ 

དེའི་ཕྱིར་ལྟ་བ་ཚོལ་བའི་བློ་བཅོས་མ་མ་ཡིན་པ་སྐྱེ་བའི་རྒྱུ་བློ་བཤད་མ་ཐག་པ་དེ་དག་

སྐྱེད་པའི་ཐབས་ནི་ལེའུ་འདིའི་མདོར་བསྡུས་སྔ་མ་དྲུག་གིས་སྟོན་པས། སྔགས་བླ་མེད་ཀྱི་ཐུན་

མོང་མ་ཡིན་པའི་འཇུག་སྒོ་དབང་བསྐུར་བ་དབང་ལེ་ནས་བཤད་པ་ལྟར་བསྐུར་བའི་སྔ་རོལ་ཏུ། 

ནང་ལེར་བཤད་པའི་ཐེག་པ་ཐུན་མོང་བའི་བསམ་པ་སྦྱོང་ཚུལ་འདི་ལྟར་སྦྱངས་ནས་རྒྱུད་ལ་སྐྱེས་

པ་ཞིག་ངེས་པར་དགོས་པའི་དོན་ཏེ། དེ་བས་ན་ནང་གི་ལེའུར་ཡང་དག་པའི་ལྟ་བ་ཚོལ་བའི་ཚུལ་

དང༌། དེའི་རྒྱུར་ངེས་པར་དགོས་པའི་བློ་དེ་དག་སྐྱེ་བའི་ཐབས་བསྟན་པའི་དགོས་པ་དང༌། ལུས་

ལ་གནས་པའི་རྩ་དང་རླུང་དང་ཐིག་ལེ་དང༌། དེ་དག་ཐབས་མཁས་ཀྱིས་ཟིན་ན་སྐུ་བཞི་ལ་སོགས་

པར་གནས་འགྱུར་ཚུལ་དང༌། དཀྱིལ་འཁོར་གྱི་ལྷ་དང་ཕྱི་རོལ་གྱི་ཆོས་རྣམས་དང་ཇི་ལྟར་ཆོས་

མཐུན་པ་སོགས་བཤད་པའི་དགོས་པ་སྟེ། ལེའུ་འདིའི་དགོས་པའི་གཙོ་བོ་གཉིས་པོ་དེ་ལེགས་

པར་རྟོགས་ན་ལམ་གྱི་གནད་ལ་ངེས་པ་བླ་ན་མེད་པ་རྙེད་ཅིང་མཁས་པ་དགའ་བ་བསྐྱེད་པར་ནུས་

ལ། གཞན་དུ་ན་དེ་དག་གི་ཕྱོགས་ཙམ་ཡང་མ་མཐོང་བར་ཕྱི་ནང་གཞན་གསུམ་གྱི་གྲངས་སྒྲིག་པ་

ཙམ་ཞིག་བྱེད་ཅིང༌། ལྟ་བ་གཏན་ལ་འབེབས་པ་ན་རང་གཞུང་གཞན་གཞུང་ཙམ་ཡང་མི་ཕྱེད་པའི་

དུས་ཀྱི་འཁོར་ལོ་པའི་གཟུགས་བརྙན་དག་ནི་སྦུན་ལྐོགས་དང་འདྲ་བར་ཤེས་པར་བྱའོ།།

གཉིས་པ་ཡན་ལག་གི་དོན་ལ་བདུན། ཁམས་དྲུག་ལས་མིའི་ལུས་ཇི་ལྟར་འགྲུབ་ཚུལ་

སྟོན་པ་ལུས་ངག་ཡིད་གསུམ་འབྱུང་བ་དང་བདེན་བཞི་ངེས་པའི་མདོར་བསྡུས། གྲུབ་ནས་ཇི་ལྟར་

གནས་ཚུལ་སྟོན་པ་ཀུན་འབྱུང་གི་བདེན་པ་ལ་སོགས་པའི་མདོར་བསྡུས། ཕྱིའི་ཆོས་ཇི་ལྟ་བར་

ལུས་ལ་ཚང་ཚུལ་དང་འཁོར་ལོ་བསྒྱུར་བ་དང་ཀླ་ཀློའ་ིའཁྲུག་པ་དང་དུས་ཀྱི་འཁོར་ལོའ་ིརིགས་ཀྱི་

རྒྱུད་དང་རྩའི་རིགས་འབྱུང་བའི་མདོར་བསྡུས། ཁམས་དྲུག་ལྡན་གྱི་མིའི་ལུས་གྲུབ་པ་དེ་ཇི་ལྟར་

འཇིག་པའི་ཚུལ་འཆི་ལྟས་དང་རྩ་འཆད་པའི་མདོར་བསྡུས། དེ་ལྟར་འཆི་ཞིང་སྐྱེ་བའི་རྒྱུ་འཁོར་

བའི་སྡུག་བསྔལ་གྱི་རྩ་བ་སོགས་སྟོན་པ་སྐད་ཅིག་གི་མཚན་ཉིད་དུས་ཀྱི་འཁོར་ལོ་ངེས་པའི་

མདོར་བསྡུས། དངོས་གྲུབ་གཉིས་ཀྱི་དོན་དུ་འཆི་བ་བླུ་ཞིང་ལུས་བསྲུང་བའི་བཅུད་ལེན་ལ་སོགས་

པ་དང་བྱིས་པའི་རྒྱུད་ཀྱི་མདོར་བསྡུས། འཁོར་བའི་རྩ་བ་བག་ཆགས་དང་བཅས་པ་གཅོད་བྱེད་

ཡང་དག་པའི་ལྟ་བ་རྟོགས་པའི་ཆེད་དུ་རང་གཞན་གྱི་ལྟ་བ་རིགས་པས་དཔྱད་པའི་མདོར་བསྡུས་

སོ། །དང་པོ་ལ་ཡང་བརྒྱད། དང་པོར་མངལ་འཛིན་པ་དང་སྡུད་པའི་ངོ་བོ་ཉིད་ཀྱིས་གནས་པ། ཁུ་

རྡུལ་རྣམ་ཤེས་ཡང་དག་པར་སྦྱོར་བའི་ངོ་བོ་ཉིད་ཀྱིས་གནས་པ། ཉ་ལ་སོགས་པ་གནས་སྐབས་

བཅུའི་ངོ་བོ་ཉིད་ཀྱིས་གནས་པ། ཟླ་བ་སོ་སོ་རེ་རེ་ཞིང་མངལ་འབྱུང་བའི་ངོ་བོ་ཉིད་ཀྱིས་གནས་

པ་ཞར་བྱུང་དང་བཅས་པ། སྐུ་བཞི་དང་རྡོ་རྗེ་བཞི་དག་པའི་ངོ་བོ་ཉིད་ཀྱིས་གནས་པ། རྫོགས་པའི་

བྱང་ཆུབ་བཞིས་མངལ་འབྱུང་བའི་ངོ་བོ་ཉིད་ཀྱིས་གནས་པ། གནས་པ་བདུན་པའི་དུམ་བུ་ཁམས་

དྲུག་ནས་ཡེ་ཤེས་དྲུག་གི་བར་སོགས་བཤད་པ། མདོར་བསྡུས་ཀྱི་མཚན་བསྟན་པའོ། །དང་པོ་

ལ་གཉིས། མངལ་དུ་ཁམས་ཀྱི་ས་བོན་འཛིན་ཚུལ་དང༌། མངལ་དུ་གནས་པའི་ས་བོན་གྱི་འབྱུང་

བ་རང་རང་གི་བྱ་བ་བྱེད་ཚུལ་ལོ། །དང་པོ་ནི། གནས་པ་དང་པོ་ནང་དུ་མངལ་འཛིན་པ་དང་སྡུད་

པ་ལ་སོགས་པའི་ངོ་བོ་ཉིད་ཀྱིས་གནས་པ་གསུངས་པ་ཞེས་མཚམས་སྦྱར་ནས། དོན་དངོས་ནི་

ས་བོན་ཞེས་པ་ལ་སོགས་པ་སྟེ། འདིར་ཞེས་པ་ནས། སྨིན་པར་བྱེད་དོའ་ིབར་ནི་མའི་གསང་བའི་

པདྨར་ཕ་མའི་ཁུ་ཁྲག་འདྲེས་པ་དེ་ལུས་འགྲུབ་པའི་ས་བོན་ཡིན་ཞིང༌། དེ་མའི་གསང་བའི་པདྨའི་

སའི་ཁམས་ཀྱིས་འཛིན་པ་དང༌། ཆུའི་ཁམས་ཀྱིས་དེ་ལས་གནས་གཞན་དུ་མི་འགྱེས་པར་སྡུད་པ་

དང༌། མེས་སྨིན་པར་བྱེད་པའི་དོན་ནོ།།

རོ་དང་རོ་ནི་ཞེས་པ་ནས། རོ་དང་རོ་ཡི་བཅུད་དེ་དག་མེའི་ཁམས་དེས་ཟ་བ་སྟེ་ས་བོན་

དེ་ལ་སྨིན་པར་བྱེད་ལ། ས་བོན་འདིའི་མངལ་དུ་འཕེལ་བ་རླུང་གིས་བྱེད་དོ། །མའི་ལྟོའ་ིནང་གི་བུ་

ག་ནམ་མཁའ་སྟོང་པ་དག་གིས་ཀྱང་འཕེལ་བའི་སྔོན་དུ་གོ་སྐབས་སྦྱིན་པར་བྱེད་དོ། །མིའི་བདག་

པོ་ཞེས་པ་ནི་བོད་པའོ། །མངལ་དུ་སྐྱེས་པའི་དུས་ཀྱི་དབང་ལས་དེ་ལྟར་འགྲུབ་པ་སྟེ། དེ་ལྟར་རིམ་

པ་དེ་དག་གིས་ཉ་ལ་སོགས་པ་གནས་སྐབས་བཅུ་འགྲུབ་སྟེ་མངལ་རྫོགས་པར་འགྱུར་རོ། །བཅུ་

པོ་གང་ཞེ་ན། ལྷ་ཡི་ནས་ཞེས་པ་ལ། བསྐྱེད་རིམ་ལ་དུ་བ་མ་ལ་སོགས་པའི་ལྷ་བཅུ་རྫོགས་པ་དང་

ཆོས་མཐུན་པ། གནས་སྐབས་བཅུ་པོ་དེ་དག་བྱེད་པ་ནི་ཞེས་པ་ནས། ཁྱབ་འཇུག་གི་འཇུག་པ་

བཅུ་དང་ཆོས་མཐུན་པའི་གནས་སྐབས་བཅུ་པོ་རྣམས་ཏེ་ཞེས་པ་ནས། ངེས་པའོ། །ཚེའི་མཐའི་

མདོ་ལས་བཤད་པ་དང་འདི་མི་འདྲ་བས་མི་མཐུན་པ་སྒྲིག་པ་ལ་བརྩོན་པ་ཆེ་བར་མི་བྱའོ།།

གཉིས་པ་ནི། ད་ནི་མངལ་དུ་གནས་པའི་ས་བོན་གྱི་འབྱུང་བ་རང་རང་གི་ཁམས་ཀྱི་



ནང་ལེའི་མདོར་བསྡུས་དང་པོའ་ིརྣམ་བཤད། 187

བྱ་བ་བྱེད་ཚུལ་གསུངས་པ། ས་བོན་དེ་དག་གི་ཞེས་པ་ནས། བྱ་བ་བརྗོད་པའོ་ཞེས་པའི་བར་

ཏེ། རླུང་བཅུས་འཕེལ་བར་བྱེད་པ་ནི་མངལ་ན་གནས་པའི་སེམས་ཅན་གྱི་ལུས་ཀྱི་རླུང་མ་ཡིན་

གྱི། མའི་ལུས་ཀྱི་རླུང༌ནང་གི་ཕྱིའི་རླུང་ཡིན་ལ། འོག་ཏུ་མངལ་བཟུང་ནས་ཟླ་བ་བདུན་ན་རླུང་

སྐྱེ་བར་བཤད་པ་ནི་ནང་གི་ནང་གི་རླུང་མངལ་གྱི་སེམས་ཅན་དེའི་ལུས་ཀྱི་རྩ་ནང་ན་གནས་

པའི་རླུང་བཅུའོ། །ནམ་མཁའ་ཉིད་ནི་དང༌། དུ་བ་ལ་སོགས་པ་ཞེས་པ་དག་གོང་དང་འདྲ་སྟེ་

ལྷག་མ་ཆེས་གོ་སླའོ།།

གཉིས་པ་ཁུ་རྡུལ་རྣམ་ཤེས་སྦྱོར་བའི་ངོ་བོ་ཉིད་ཀྱིས་གནས་པ་བཤད་པ་ནི། གསང་བ་

ཞེས་སོགས་ཏེ། མངལ་དུ་ཕ་མའི་ཁུ་ཁྲག་འདྲེས་པ་དེར་སྲོག་དང་བཅས་པ་ནི་སེམས་རྡོ་རྗེ་འཛིན་

པ་ཞེས་བཤད་པ། ཀུན་གཞི་རྣམ་པར་ཤེས་པ་ཞེས་ཀྱང་ཐ་སྙད་བྱས་པའི་བར་དོའ་ིཡིད་ཀྱི་རྣམ་

པར་ཤེས་པའི་རིགས་འདྲ་དེ་ཉིད་མཚམས་སྦྱར་ཏེ། ཁུ་རྡུལ་རྣམ་ཤེས་དང་བཅས་པ་དག་གང་གི་

ཚེ་མའི་གསང་བའི་པདྨར་ལྷུང་བའམ་1ཚོགས་པ་དེའི་ཚེ་ནས་ཉ་ལ་སོགས་པ་འོག་ནས་འཆད་པའི་

གནས་སྐབས་བཅུའི་མཚན་ཉིད་དུ་འགྱུར་རོ།།

གསུམ་པ་ཉ་ལ་སོགས་པ་གནས་སྐབས་བཅུའི་ངོ་བོ་ཉིད་ཀྱིས་གནས་པ་ལ་གཉིས། 

གནས་སྐབས་བཅུའི་དབྱེ་བ་མདོར་བསྟན་པ་དང༌། བྱ་བའི་སྒོ་ནས་རྒྱས་པར་བཤད་པའོ། །དང་པོ་

ནི། མངལ་གྱི་པདྨར་ཁུ་རྡུལ་རྣམ་ཤེས་གསུམ་ཚོགས་པ་དེ་རྣམས་ལས་མངལ་གྱི་ནང་དུ་ཞེས་པ་

ནས། རྒན་པོ་ཉིད་ལ་ཞི་བ་ཞེས་པ་སངས་རྒྱས་ཀྱི་གནས་སྐབས་གཅིག་སྟེ། མངལ་སྐྱེས་རྣམས་

ཀྱི་སྲིད་པ་འཆི་བ་ཉིད་ནི་འཇུག་པ་བཅུའི་ཐ་མ་རིགས་ལྡན་ནམ་ཀ་ལི་ཙེའོ་ཞེས་སོ། །གནས་

སྐབས་བཅུ་སོ་སོར་དབྱེ་བའི་ངེས་པའོ། །གཉིས་པ་ནི། ཉ་ཞེས་པ་ལ་སོགས་པས་ཞེས་སོགས་ལ། 

འདིར་ཁྱབ་འཇུག་གི་འཇུག་པ་བཅུ་དང་ཆོས་མཚུངས་པའི་ཐོག་མ་ཉའི་དངོས་པོ་ལ་བྱང་ཆུབ་ཀྱི་

སེམས་རྡོ་རྗེ་འཛིན་པ་སྟེ་ཁུ་རྡུལ་རྣམ་ཤེས་གསུམ་གྱི་ཚོགས་པ་ལ་ཁྱབ་འཇུག་ཅེས་ཐ་སྙད་བྱས་

པ་དེ་ཉིད་ནི། ཉ་རོ་ཧི་ཏ་ལྟར་དམར་བས་ཉའི་རྣམ་པར་འགྱུར་ཏེ། ཉིན་ཞག་འགའ་ནི་ཟླ་བ་གཉིས་

གཉིས་ཀྱི་བདག་ཉིད་ཀྱིས་དུས་དྲུག་ལས། དུས་གཅིག་ཉིད་ཀྱི་ཉིན་ཞག་གི་བར་དུའོ་ཞེས་པ་ཟླ་

1  ཞོལ། ཤོག ༡༡ བ ༡ ལྷུང་བའི་འཚོ་བ་དང་དའི་ཆ་ནས་ཉ་ལ་



དྲི་མེད་འོད་ཀྱི་ནང་ལེའི་འགྲེལ་བཤད།188

བ་གཉིས་སོ། །དེ་ནས་གནས་སྐབས་གཉིས་པ་རུས་སྦལ་གྱི་དངོས་པོ་ལ་ནི་ཡན་ལག་ལྔ་འབུར་

བ་རུས་སྦལ་གྱི་དངོས་པོར་འགྱུར་ཏེ། ཡང་ཡིག་གིས་སྔ་མ་མ་ཟད་འདི་ཡང་དུས་གཞན་ཟླ་བ་ 

གཉིས་ཀྱི་ཉིན་ཞག་གི་བར་དུའོ།།

ཕག་པའི་ཞེས་པ་ནས། དེ་བཞིན་དུ་ཟླ་བ་བདུན་པ་ནས་སྐྱེ་བའི་ཉིན་ཞག་གི་བར་དུ་སྒུར་

པོ་ཕག་གི་རྣམ་པའོ། །མིའི་སེང་གེའི་དངོས་པོ་ལ་རབ་ཏུ་སྐྱེ་བར་འགྱུར་ཏེ། ཁྱབ་འཇུག་རོ་སྨད་མི་

ལ་རོ་སྟོད་སེང་གེའི་རྣམ་པར་བྱས་ནས་སེན་མོས་རྒྱལ་པོ་འགྲོ་སྐྱོབ་གསེར་ཅན་གྱི་ལྟོ་དྲལ་ནས་

བསད་པ་དང་འདྲ་བར། བཙའ་བའི་ཚེ་ལག་པ་དག་གིས་མའི་སྐྱེ་གནས་རྣམ་པར་འབྱེད་པའི་ཕྱིར་

མིའི་སེང་གེ་ཞེས་པའོ། །མིའུ་ཐུང་སོགས་གོ་སླ་ལ། སངས་རྒྱས་ཀྱི་དངོས་པོ་རྒས་པའི་གནས་

སྐབས་ལ་ཡང་སེམས་ཞི་བར་གནས་པ་དང༌། གནས་སྐབས་དེའི་སེམས་ཅན་རྣམས་ལ་བུད་མེད་

སྦྱོར་བ་དང་བྲལ་བས་བརྟུལ་ཞུགས་ངེས་པར་བྱེད་དོ། །རིགས་ལྡན་ཞེས་པ་ནས། སྔར་བརྗོད་པ་

ལུས་ཀྱི་འབྱུང་བ་ཐམས་ཅད་གཅིག་ཏུ་འདྲེས་པ་སྟེ་ས་ཆུ་ལ་ཐིམ་པ་ལ་སོགས་པའི་ཆོ་གས་འཆི་

བར་འགྱུར་རོ་ཞེས་པ་ནི་ཕྱི་རོལ་པ་སོགས་ལ་གྲགས་པའི་ཁྱབ་འཇུག་གི་འཇུག་པ་བཅུའི་ཐ་སྙད་

ཀྱིས་དེ་དང་ཆོས་མཐུན་པ་གནས་སྐབས་བཅུའི་བྱ་བ་བརྗོད་པའོ། །འདིར་ཇི་སྐད་དུ། ཉ་དང་རུས་

སྦལ་ཕག་པ་དང༌། །མིའི་སེང་གེ་མིའུ་ཐུང་དང༌། །ར་མ་གཉིས་དང་ནག་པ་དང༌། །སངས་རྒྱས་ཀ་

ལི་རྩེ་དང་བཅུ། །ཞེས་འབྱུང་བའི་ཕྱི་རོལ་ཉ་ལ་སོགས་པའི་ལོ་རྒྱུས་ཚངས་པའི་དྲང་སྲོང་གདུག་

པ་རྣམས་ཀྱིས་བྱིས་པ་རྣམས་བསླུ་བའི་སླད་དུ་བཀོད་པ་གང་ཡིན་པ་དེ་ནི་དམྱལ་བ་འཐོབ་པའི་རྒྱུ་

སྟེ། དེ་དགག་པ་ནི་འཆད་པར་འགྱུར་བ་ཞེས་པ་ནས། བརྗོད་པར་བྱའོ།།

བཞི་པ་ཟླ་བ་སོ་སོ་རེ་རེ་ཞིང་མངལ་འབྱུང་བའི་ངོ་བོ་ཉིད་ཀྱིས་གནས་པ་ཞར་བྱུང་དང་

བཅས་པ་ལ་གཉིས། དངོས་དང༌། ཞར་བྱུང་བདེན་པ་བཞི་བཤད་པའོ། །དང་པོ་ནི། ཁུ་བ་ཞེས་པ་

ལ་སོགས་པས། ཞེས་པ་ནས། གསུངས་སོ་ཞེས་པ་འདིས། ཁུ་བ་ཞེས་པ་ནས་བཟུང་སྟེ། མངལ་

དུ་ཡང་དག་དག་པའི་སྐུ་སྟེ་བཙའ་བའི་དུས་སུ། ཞེས་པའི་ཚིགས་སུ་བཅད་པ་ལ་ཐུག་གི་བར་དོན་

ཚན་གཅིག་ཏུ་བསྡུས་པའི་ཕྱིར། ཁུ་བ་ཞེས་སོགས་གནས་པ་དྲུག་པ་དང༌། བདེན་བཞི་བསྟན་པ་

གནས་པ་ལྔ་པར་འཆད་པ་དོན་མ་ཡིན་ཞིང༌། གཞུང་དོན་ལ་བརྟགས་པས་ཀྱང་གསལ་བར་ཤེས་

སོ། །འདིར་ཁམས་དྲུག་ལྡན་གྱི་སྐྱེས་བུ་མངལ་དུ་སྐྱེ་བའི་ལུས་ལ་མཛོད་དྲུག་ཏུ་འགྱུར་ཏེ། ཁུ་བ་

ལ་ཞེས་པ་ནི་ལྔ་པའི་དོན་ལ་བདུན་པའོ། །དེ་ལས་མཛོད་གསུམ་དུ་འགྱུར་ཏེ། རྐང་དུ་འགྱུར་བ་

དང་སོགས་སོ། །རྡུལ་ལས་མཛོད་གསུམ་དུ་འགྱུར་ཏེ། པགས་པ་དང་སོགས་ཏེ། གང་གི་ཕྱིར་

གོང་དུ་བརྗོད་པའི་ཕ་མའི་ཁུ་ཁྲག་འདྲེས་པའི་ས་བོན་གྱིས་རང་རང་གི་རིགས་འདྲའི་ལུས་ཀྱི་ཆ་

སོ་སོའ་ིཉེར་ལེན་བྱས་ནས་བུའི་ལུས་བསྐྱེད་པའི་ཕྱིར་རོ། །རྡོ་རྗེ་སྙིང་འགྲེལ་ལས། བཟའ་དང་

བཏུང་དང་རོ་དྲུག་རྣམས། །ཀུན་ཏུ་ཟོས་ཤིང་འཐུངས་པ་དག །ཞུ་བ་ལས་ནི་སྐྱེ་བའི་བཅུད། །དང་

པོ་སྐྱེ་བ་དེར་བརྗོད་དོ། །དེ་ནས་དེ་ལ་ཁྲག་སྐྱེ་བ། །སྐྱེ་བ་གཉིས་པར་གསལ་བ་ཡིན། །དེ་ལ་ཤ་

སྐྱེས་གསུམ་པ་ཡིན། །པགས་པ་བསྐྱེད་པ་བཞི་པ་ཡིན། །རྩ་རྣམས་བསྐྱེད་པ་ལྔ་པ་ཡིན། །རུས་པ་

བསྐྱེད་པ་དྲུག་པ་ཡིན། །བདུན་པར་རྐང་ཉིད་དུ་འགྱུར་ཏེ། །འདི་ནི་ལན་བདུན་པར་འགྱུར་རོ། །དེ་

ཉིད་བསྟེན་པའི་སྦྱོར་བ་ཡིས། །མཛོད་དྲུག་རིགས་སུ་བརྗོད་པར་བྱ།1།ཞེས་གསུངས་སོ།།

འདིར་མངལ་དུ་ཞེས་སོགས་ནི། ཕ་ལས་ཐོབ་པའི་ཁུ་བ་དང་རྐང་དང་དྲི་ཆུ་རྣམས་ཀྱི་

དྭངས་མ་དང༌། མ་ལས་ཐོབ་པའི་ཁྲག་དང་བཤང་བའི་དྭངས་མའི་ཆ་རྣམས་འདྲེས་པས་བདུད་རྩི་

ལྔའི་རོར་གྱུར་པ་སྟེ། དེ་རྣམས་ལུས་བསྐྱེད་པའི་དུས་སུ་ཀུན་གཞིའི་མིང་ཅན་གྱི་ཤེས་པས་གཟུང་

སྟེ་གོང་དུ་བཤད་པ་ལྟར་སྨིན་པར་བྱས་པས་ལུས་སྐྱེད་པར་བྱེད་པའི་དོན་ནོ། །ཕྱི་ནས་ཞེས་

སོགས་ནི། ཟླ་བ་གཅིག་ནས་རླུང་བཅུའི་རྟེན་སྙིང་ཁའི་རྩ་བཅུ་ཐོག་མར་ཆགས་པ་སོགས་ཏེ། གྱེན་

དུ་བསྐྱོད་པར་བྱེད་པ་ནི་རླུང་ཡིན་ལ། གཞུང་ལྷག་མ་དག་བཀླགས་པས་ཤེས་ཤིང༌། རུས་པ་སུམ་

བརྒྱ་དྲུག་ཅུ་ནི་དགའ་བོ་མངལ་གནས་ལས། མགོ་ཐོད་རུས་པ་དགུ་འདུས་ཤིང༌། །འགྲམ་པའི་རུས་

པ་གཉིས་འབྲེལ་ཏེ། །སོ་ནི་སུམ་ཅུ་རྩ་གཉིས་ལྡན། །དེ་ཡི་རྩ་བའང་དེ་བཞི་ནོ། །རྣ་རྩ་གཉའ་བའི་

རུས་པ་དང༌། །རྐན་དང་སྣ་ཡི་རུས་པ་དང༌། །བྲང་དང་མིད་པའི་རུས་པ་ནི། །བསྡུས་ན་རུས་པ་ཉི་

ཤ་ཡོད། །མིག་ལ་རུས་པ་བཞི་ཡོད་དེ། །ཕྲག་པ་བྱིན་པ་ཟུང་གཉིས་ཡོད། །ལག་པ་གཉིས་དང་

སོར་མོ་རྣམས། །བསྡུས་ན་རུས་པ་ལྔ་བཅུ་ཡོད། །ལྟག་རྒྱབ་རུས་པ་བརྒྱད་ཡོད་དེ། །སྒལ་ཚིགས་

ལ་ནི་སུམ་ཅུ་གཉིས། །འདི་དག་ཀུན་ལ་རྩ་ཡོད་པས། །འདི་ཡི་གྲངས་ནི་ཆ་བཞིར་འགྱུར། །རྩིབས་

1  བསྟན་འགྱུར། དཔེ་བསྡུར་མ། དེབ། ༢ ཤོག ༩༨༣ ཕྲེང་། ༡༥

ལོགས་གཡས་པའི་རུས་པ་ནི། །ཕན་ཚུན་འབྲེལ་བ་བཅུ་གསུམ་ཡོད། །རྩིབས་ལོགས་གཡོན་

འབྲེལ་སྐྱེ་བ་ཡི། །རུས་པ་དག་ནི་བཅུ་གསུམ་ཡོད། །རུས་པའི་ལུ་གུ་རྒྱུད་འདི་དག །གསུམ་

གསུམ་དག་ནི་ཕན་ཚུན་འབྲེལ། །གཉིས་གཉིས་དག་ནི་ཚིགས་ལྡན་ཏེ། །ལྷག་མ་གཞན་ནི་འབྲེལ་

བ་མེད། །གཡས་གཡོན་བརླ་ནི་གཉིས་པོ་ལ། །བསྡུས་ན་རུས་པ་ལྔ་བཅུ་ཡོད། །ལུས་ནའང་

འབྲེལ་བའི་རུས་པ་ནི། །བསྡོམས་ན་སུམ་བརྒྱ་དྲུག་ཅུ་ཡོད།1།ཅེས་པ་ལྟར་རོ།།

མངོན་པར་ཤེས་པའི་སྟོབས་ཀྱིས་སྔོན་གྱི་གནས་རྗེས་སུ་དྲན་པར་ཡང་འགྱུར་ཏེ་ཞེས་

སོགས་ལ། བླ་མ་ངམ་ཁ་ཅིག་ན་རེ། མདོ་ནམ་མཁའི་རྒྱན་ལས། ཞག་བདུན་པ་སུམ་ཅུ་པ་ལ། ཡན་

ལག་ཐམས་ཅད་དང༌ཁྲག་དང༌པགས་པ་དང༌བ་སྤུའི་བུ་ག་ཀུན་རྫོགས་པར་འགྱུར་རོ། །དེ་ནས་

མའི་ལྟོ་ན་ཁྲག་དང་དྲི་མི་ཞིམ་པའི་ནང་ན་གནས་སོ། །གང་མའི་ལྟོ་ན་གནས་པ་ན་ཚེ་རབས་སྔ་

མ་དྲན་ནས་མཆོག་ཏུ་སྐྱོ་བར་འགྱུར་རོ།2།བདག་མའི་ལྟོ་འདི་ནས་ནམ་འབྱུང་ཞིག་གུ །ཕྱིས་མའི་

མངལ་དུ་སྐྱེ་བར་མི་འགྱུར་བ་དེ་ལྟ་བུའི་དགེ་བ་དག་ལ་བརྩོན་འགྲུས་དང་ཕ་རོལ་གནོན་པ་བརྟན་

པོར་བྱའོ་སྙམ་པ་ལས། བཙས་པ་དང་མའི་ལུས་ཀྱིས་གཟེར་བ་དང༌། སའི་རེག་པ་དང༌། ལག་

པའི་རེག་པ་དང༌། དྲི་མ་བཀྲུ་བའི་སྡུག་བསྔལ་ལུས་དང་སེམས་ལ་མཆོག་ཏུ་གནས་པ་དག་གིས་

ཚེ་རབས་སྔ་མ་རིལ་བརྗེད་དེ།3 ཞེས་མཁན་པོ་དཔལ་བརྩེགས་ཀྱིས་མདོ་བཏུས་སུ་དྲངས་པ་ལྟར་

ཡིན་པས། ཆོས་ཉིད་ཀྱིས་མངལ་གྱི་ཚེ་མངོན་ཤེས་འབྱུང་བར་སྨྲ་ལ། 

བླ་མ་རང་ཁ་ཅིག །མངལ་དུ་སྲོག་དབུ་མར་དབྱུག་བའི་རྣམ་པ་ལྟར་འབྱུང་འཇུག་མི་བྱེད་

པར་གནས་པའི་སྟོབས་ཀྱིས་མངོན་ཤེས་ཆ་འདྲ་ཙམ་སྔོན་གྱི་གནས་དྲན་པ་སོགས་འབྱུང་བ་

ལ་དགོངས་སོ་ཞེས་ཟེར་ལ། ཁ་ཕྱོགས་ཅིག་དེའི་ཚེ་དེ་ལྟར་འོང་ཡང་རྨི་ལམ་དང་འདྲ་བས་ལས་

གསོག་པས་མ་ཁྱབ་ཅེས་ཟེར་རོ། །རྒྱུད་བླ་མ་ལས། སྡུག་བདེའི་སྐྱོན་ཡོན་མཐོང་བ་འདི། །རིགས་

ཡོད་ལས་ཡིན།4 ཞེས་སོགས་གསུངས་པ་ལྟར། གནས་སྐབས་རིགས་ཆད་མ་ཆད་སོགས་ནི་

1  བཀའ་འགྱུར། དཔེ་བསྡུར་མ། དེབ། ༤༡ ཤོག ༧༠༡ ཕྲེང་། ༡༦

2  ཞོལ། ཤོག ༡༣ བ ༣། གཙང་། ཤོག ༡༠ ན ༦ འགྱུར་ཏེ།

3  བསྟན་འགྱུར། དཔེ་བསྡུར་མ། དེབ། ༡༡༥ ཤོག ༨༨༥ ཕྲེང་། ༡༥

4  བསྟན་འགྱུར། དཔེ་བསྡུར་མ། དེབ། ༧༠ ཤོག ༩༣༩ ཕྲེང་། ༡༧

སྡུག་བདེའི་སྐྱོན་ཡོན་མཐོང་བ་སོགས་ཀྱིས་འཁོར་བ་ལ་སྐྱོ་བ་དང༌། ཐར་པ་ལ་དོན་གཉེར་སྐྱེ་མི་

སྐྱེས་བཞག་དགོས་ལ། མཐར་ཐུག་གི་རིགས་ཆད་མི་འདོད་ཀྱང་གནས་སྐབས་དེ་འདྲའི་རིགས་

ཆད་དབུ་མ་པ་ཡང་འདོད་དགོས་ཤིང༌། མངལ་དུ་མངོན་ཤེས་སོགས་ཀྱིས་སྐྱེ་བ་དྲན་པ་ལ་བརྟེན་

ནས་འཁོར་བའི་སྡུག་བསྔལ་ལ་ལྡོག་འདོད་དང༌། སངས་རྒྱས་ཀྱི་ལམ་ལ་སློབ་འདོད་སྐྱེ་བས་

ཁྱབ་ན། མངལ་དུ་མ་སྐྱེས་པའི་སེམས་ཅན་མི་སྲིད་པས། སངས་རྒྱས་ལ་ཐོབ་འདོད་མ་སྐྱེས་པའི་

སེམས་ཅན་མི་སྲིད་པ་དང༌། གནས་སྐབས་རིགས་ཆད་པ་མི་སྲིད་པར་འགྱུར་རོ།།

དེ་བས་ན་སྔ་མ་རྣམས་མངལ་དུ་སྐྱེ་བ་སྤྱིའི་ཆོས་དང༌། འདི་དག་ནི་སྔོན་གྱི་རྒྱུ་ཁྱད་པར་

ཅན་སྔོན་དུ་སོང་བས། སྐྱེས་ནས་ཀྱང་ཡོན་ཏན་གྱི་ཆོས་དེ་དག་སྔ་མའི་རྒྱུའི་སྟོབས་ཀྱིས་མངོན་དུ་

འགྱུར་བའི་མངལ་གྱི་ཆོས་བྱེ་བྲག་པ་ལ་སྦྱར་དགོས་པ་འདྲའོ་ཞེས་རྗེ་ཐམས་ཅད་མཁྱེན་པ་གསུང་

ངོ༌། །དེ་ཡང་གང་ཟག་ཁྱད་པར་བ་དེ་འདྲ་ཡིན་ཀྱང་ཟླ་བ་དྲུག་བར་དུ་མངལ་དུ་བརྒྱལ་བ་དང་འདྲ་

བར་དྲན་པ་མི་འབྱུང་ལ། མཚམས་དེ་ནས་འདི་ལྟར་དྲན་པར་འགྱུར་རོ་ཞེས་ཤེས་པའི་ཕྱིར་དུ་

སྨོས་པར་ཤེས་པར་བྱའོ། །དེ་ནས་སོགས་གོ་སླ་ལ། འདིར་མངལ་གྱི་སོགས་ནི། མངལ་དུ་ཞུགས་

ནས་ཟླ་བ་གཅིག་གི་རིང་ལ་རྩ་མི་ཆགས་ཤིང་དེ་ནས་ཞག་རེ་ལ་རྩ་ཉིས་བརྒྱ་རེ་ཆགས་པའི་དོན་

ནོ། །སུམ་བརྒྱ་དྲུག་ཅུའི་གནད་རྣམས་ཞེས་པ་ལ། གྱི་ཅོ་འགྱུར་དུ་ཚིགས་རྣམས་ཞེས་དང་སྲ་བ་

ཉིད་དུ་འགྱུར་རོ་ཞེས་པ་ལ། གྱི་ཅོ་དང་རྭ་གཉིས་ཀས། བརྟས་པ་ཉིད་དུ་འགྱུར་རོ་ཞེས་བསྒྱུར་རོ།།

གཉིས་པ་ཞར་བྱུང་བདེན་པ་བཞི་བཤད་པ་ནི། འཕགས་པའི་ཞེས་སོགས་ཀྱིས་མཚམས་

སྦྱར་ནས། མངལ་ཞེས་པ་ནས། དབང་གིས་སོ་ཞེས་པའི་བར་གྱིས། མངལ་གྱི་སྡུག་བསྔལ་དང༌། 

བཙའ་བའི་སྡུག་བསྔལ་དང༌། སྐྱེས་ནས་མ་ཤི་བར་གྱི་སྡུག་བསྔལ་དང། འཆི་བའི་སྡུག་བསྔལ་

དང༌། ཤི་ནས་ངན་འགྲོའ་ིསྡུག་བསྔལ་དང༌། དེ་ཡང་སྡིག་པའི་ལས་ཀྱི་འབྲས་བུར་སྟོན་པ་སྟེ་ཚིག་

གི་འབྲུ་གོ་སླའོ། །དེ་ཡང་འགྲོ་བ་དྲུག་ཏུ་འཇིགས་སྟེར་ཞེས་གསུངས་པ་ལྟར་འགྲོ་བ་དྲུག་གི་སྡུག་

བསྔལ་ནི་སྡུག་བསྔལ་གྱི་བདེན་པར་གསུངས་ལ། ངན་སོང་གསུམ་གྱི་སྡུག་བསྔལ་དགེ་བཅུ་བོར་

བ་དང་སྡིག་པའི་ལས་ལས་འབྱུང་བར་དངོས་སུ་གསུངས་པས། དེའི་ཤ གས་ཀྱིས་ལྷ་མིའི་འགྲོ་

བར་སྐྱེ་བའི་རྒྱུ་དགེ་བའི་ལས་དང་བསོད་ནམས་ཀྱི་ལས་ལ་སོགས་པར་བསྟན་པས་ལས་ཀྱི་ཀུན་

འབྱུང་བསྟན་ནོ། །དེ་ལྟར་འགྲོ་བ་དྲུག་ཏུ་ལས་དབང་གིས་སྐྱེ་བའི་རྩ་བ་ཡང༌། འདིར་འཁོར་བའི་

སྒྱུ་མ་མི་བདེན་ཡང་བདེན་པར་སྣང་བ་ལྟར་ཞེན་ནས། རང་བཞིན་གྱིས་གྲུབ་པའི་ངར་འཛིན་པ་དང་

ང་ཡིར་འཛིན་པའི་བདག་ཉིད་ཅན་གྱི་ཉོན་མོངས་པ་ཅན་གྱི་མ་རིག་པས་རྨོངས་པར་བྱས་པ་ནི་

དམྱལ་བ་དང་ཡི་དྭགས་དང་དུད་འགྲོའ་ིསྡུག་བསྔལ་དག་ལས་སྡུག་བསྔལ་འཛིན་པར་བྱེད་དོ་ཞེས་

ངན་སོང་གསུམ་ཙམ་འདིར་དངོས་སུ་སྨོས་པ་ནི་འཁོར་བའི་སྡུག་བསྔལ་གྱིས་ཡིད་འབྱུང་བར་བྱ་

བའི་ཆེད་དུ་སྡུག་བསྔལ་ཆེ་ཤོས་དངོས་སུ་སྨོས་པ་ཡིན་གྱི། དོན་ལ་ངར་འཛིན་དེ་ཉིད་འཁོར་བ་

མཐའ་དག་གི་རྩ་བར་སྟོན་པ་ཡིན་ཏེ། གོང་གི་འགྲོ་བ་དྲུག་ཏུ་འཇིགས་སྟེར་ཞེས་པ་དང་འབྲེལ་

བར་བཤད་དགོས་པའི་ཕྱིར་རོ། །འདིས་ནི་འཁོར་བའི་རྩ་བར་གྱུར་པ་ཉོན་མོངས་པའི་ཀུན་འབྱུང་

གི་གཙོ་བོ་ངོས་བཟུང་ཞིང༌། འཁོར་བའི་སྡུག་བསྔལ་ལས་ཐར་བར་འདོད་ན་བདག་མེད་པ་གཙོ་

བོར་བསྒོམ་བྱ་ཉིད་དུ་བསྟན་པ་ཡིན་ཏེ། བདག་མེད་རྟོགས་ནས་གོམས་པར་མ་བྱས་པར་བདག་

འཛིན་སྤོང་བའི་ཐབས་མེད་ལ། སྡུག་བསྔལ་གྱི་རྒྱུའི་གཙོ་བོ་མ་སྤངས་པར་སྡུག་བསྔལ་ལྷག་མ་

མེད་པར་ལྡོག་པ་མི་སྲིད་པའི་ཕྱིར་རོ།།

དེ་ལྟར་འཁོར་བའི་སྡུག་བསྔལ་རྒྱུ་དང་བཅས་པ་བསྟན་ནས། སྡུག་བསྔལ་གྱི་རྒྱུ་དེ་ཉིད་

སྤངས་པའི་སྒོ་ནས་སྡུག་བསྔལ་མ་ལུས་པར་སྤོང་བའི་དོན་དུ་བསྒོམ་པར་བྱ་བའི་ལམ་གང་སྙམ་

པ་ལ་ལམ་གྱི་བདེན་པ་གསུངས་པ། འཁོར་བ་ཞེས་སོགས་ཀྱིས་དལ་འབྱོར་རྙེད་དཀའ་བ་དང༌། 

རྙེད་ཀྱང་མུ་སྟེགས་ཀྱིས་བསྟན་པའི་སྦྱིན་སོགས་ཙམ་ལ་འཇུག་པ་དཀོན་པར་བསྟན་ནས། དེ་

བས་ཀྱང་སངས་རྒྱས་ལ་ནི་རྗེས་སུ་ཆགས་ཤིང་དད་པ་རྙེད་པ་བརྒྱ་ལམ་ན་སྔོན་གྱི་དགེ་བའི་

དབང་གིས་སྲིད་པ་ཙམ་དུ་འགྱུར་ཞིང་ཤིན་ཏུ་དཀོན་ལ། སངས་རྒྱས་ཀྱིས་བསྟན་པའི་སྦྱིན་པ་

ལ་སོགས་པ་མངོན་མཐོའ་ིལམ་ལ་རྗེས་སུ་ཆགས་ཤིང་ཡིད་ཆེས་པའི་དད་པ་རྙེད་པ་ཡང་ཤིན་ཏུ་

དཀོན་ནོ། །འདིར་ཁ་ཅིག་སངས་རྒྱས་ཐོབ་འདོད་ཀྱི་དོན་གཉེར་གྱི་བློ་དང༌། སངས་རྒྱས་ཐོབ་ཕྱིར་

སྦྱིན་སོགས་ལ་སློབ་པ་དཀོན་པ་ལ་འཆད་པ་ཤིན་ཏུ་མི་རིགས་ཏེ། དེ་ལས་ཉན་རང་གི་ཐེག་པ་ལ་

འཇུག་པ་དཀོན་པར་གསུངས་པས་སོ།།

དེས་ན་འདི་ལྟར་དེ་བས་ཀྱང་ཉན་རང་གི་ཐེག་པ་ལ་འཇུག་པ་དཀོན་པ་དང༌། དེ་བས་

དཔལ་ལྡན་རྡོ་རྗེ་ཐེག་པ་ལ་འཇུག་པ་དཀོན་པར་གསུངས་ནས། བར་དེར་ཕར་ཕྱིན་གྱི་ཐེག་

ཆེན་མ་སྨོས་པ་ནི། སྔགས་དང་ཕར་ཕྱིན་གྱི་ཐེག་ཆེན་གཉིས་ཀྱི་མཐར་ཐུག་གི་ཐོབ་བྱའི་འབྲས་

བུ་ལ་བཟང་ངན་མེད་ཅིང༌། དེ་ཐོབ་པར་བྱེད་པའི་ལམ་གྱི་གཞུང་ཤིང་ཐེག་ཆེན་སེམས་བསྐྱེད་

དང༌རྟོགས་པར་བྱ་བའི་དེ་ཁོ་ན་ཉིད་ལ་ཁྱད་པར་མེད་པ་ལ་དགོངས་སོ། །རྡོ་རྗེ་ཐེག་པ་ལ་འཇུག་

པ་དཀོན་པའི་རྡོ་རྗེ་ཐེག་པ་དེ་ཡང་ཇི་ལྟ་བུ་ཞེ་ན། རྡོ་རྗེ་ཐེག་པའི་གཙོ་བོ་ངོས་འཛིན་པ་ནི། རྡོ་རྗེ་

ནི་དབྱེར་མི་ཕྱེད་པ་དང༌མཚན་འཛིན་གྱི་རྣམ་རྟོག་སོགས་ཀྱིས་མི་ཆོད་པ་ཆེན་པོ་ཡིན་ལ། དེ་ཉིད་

འདིས་འགྲོད་པར་བྱེད་པའམ། འདིར་བགྲོད་པར་བྱ་བའི་ཐེག་པ་ཡིན་པ་ནི་རྡོ་རྗེ་ཐེག་པའོ།།

འོ་ན་གང་དང་གང་དབྱེར་མེད་པ་ཞེ་ན། སྔགས་ཀྱི་ཚུལ་འབྲས་བུའི་བདག་ཉིད་ཅེས་པ་

དང༌། ཕ་རོལ་ཏུ་ཕྱིན་པའི་ཚུལ་རྒྱུའི་བདག་ཉིད་ཅེས་པས་དབྱེར་མེད་དུ་སྦྱར་རྒྱུ་དང༌། དེ་གཉིས་

གཅིག་ཏུ་འདྲེས་པར་གྱུར་པ་ཞེས་པས་དབྱེར་མེད་དུ་སོང་ཚུལ་བསྟན་ལ། སྟོང་པ་ཉིད་ཅེས་པ་ནི་

རང་བཞིན་གྱིས་སྟོང་པ་ལ་ཡང་བཤད་དགོས་ཀྱི། རྣམ་ཀུན་མཆོག་ལྡན་གྱི་སྟོང་གཟུགས་ཁོ་ན་ལ་

བཤད་དུ་མི་རུང་སྟེ། འདིར་ཕ་རོལ་ཏུ་ཕྱིན་པའི་ཚུལ་ཞེས་པས་ཕར་ཕྱིན་ཐེག་པ་དང་ཡང་ཐུན་མོང་

གི་སྟོང་ཉིད་དུ་བཤད་ཅིང༌། རྣམ་པ་ཀུན་ལྡན་གྱི་སྟོང་གཟུགས་ནི་སྔགས་བླ་མེད་ཀྱི་རྫོགས་རིམ་

ཐུན་མོང་མ་ཡིན་པ་ཡིན་པའི་ཕྱིར་རོ། །དེས་ན་སྟོང་གཟུགས་ཕྱག་རྒྱ་ཆེན་མོ་ནི་རྒྱུད་གཞན་རྣམས་

ན་ཡང་མི་གསལ་ཞིང་སྦས་པ། རྒྱུད་འདིའི་སྐོར་ཁོ་ན་ན་གསལ་བའི་ཐུན་མོང་མ་ཡིན་པར་འདོད་

བཞིན་དུ། ལངྐར་གཤེགས་པ་ལས་གསུངས་པའི་ཉི་མ་ཟླ་བའི་དབྱིབས་འདྲ་དང༌། ཞེས་སོགས་

ཀྱིས་ཀྱང་འདི་ཉིད་བསྟན་པར་འདོད་པ་ནི་ཡིད་རྣལ་དུ་མ་བཞག་པ་ཡིན་ལ། དེ་ཡང་སེམས་འཛིན་

ཙམ་ལས་བྱུང་བའི་དུ་སོགས་ཀྱི་མཚན་མ་སྣ་ཚོགས་ཤར་བ་དང༌། ལུས་ལ་གནད་དུ་བསྣུན་པའི་

ཐབས་ཁྱད་པར་བ་ལ་བརྟེན་ནས་ཤར་བའི་དུ་སོགས་ཀྱི་མཚན་མ་ཁྱད་པར་ཅན་གྱི་རྣམ་དབྱེ་མ་

ཕྱེད་པས་མཚན་མ་གང་ཤར་ཐམས་ཅད་སྐབས་འདིའི་སྟོང་གཟུགས་སུ་འདོད་1པའི་ནོར་པ་ཆེན་

པོ་སྟེ། དེ་ལྟར་གཟུང་ནས་རྡོ་རྗེའི་རྣལ་འབྱོར་གྱི་མན་ངག་བཤད་ཅིང་འཆར་ཚུལ་ངོ་སྤྲད་པ་ན་

ཕལ་ཆེར་ལོག་པ་འབའ་ཞིག་གསལ་བར་བྱེད་པར་འགྱུར་རོ། །རྒྱུ་དང་འབྲས་བུ་ཞེས་པ་ནི། ཕར་

1  ཞོལ། ཤོག ༡༦ ན ༤། གཙང་། ཤོག ༡༢ ན ༢ སྟོང་གཟུགས་སུ་གཟུང་བའི་ནོར་བ་ཆེན་

ཕྱིན་ཐེག་པ་ལ་རྒྱུའི་ཐེག་པ་དང༌། སྔགས་ཀྱི་ཐེག་པ་ལ་འབྲས་བུའི་ཐེག་པར་བཤད་པ་དང་མི་

འདྲའོ། །འདིར་འབྲས་བུ་ནི་ཐབས་བདེ་བ་ཆེན་པོ་དང༌། རྒྱུ་ནི་ཤེས་རབ་སྟོང་པ་ཉིད་ལ་བཤད་

དགོས་ལ། སྟོང་ཉིད་ཕར་ཕྱིན་ཐེག་པ་པ་དང་ཐུན་མོང་གི་སྟོང་ཉིད་ལ་འདིར་དངོས་སུ་བཤད་པས་

ནི་སྟོང་ཉིད་བདེ་ཆེན་འདྲེན་པའི་རྒྱུར་བཤད་པ་ཡིན་ལ། བླ་མེད་ཀྱི་རྒྱུད་སྡེ་ཕལ་ཆེ་བ་ནས་བདེ་བ་

ཐབས་དང༌། དེ་ཁོ་ན་ཉིད་ཤེས་རབ་མར་ཆེས་གསལ་བར་ཡང་ཡང་བཤད་ཅིང༌། ཤེས་རབ་མ་དང་

བཙུན་མོ་ལ་སོགས་པར་གསུངས་པའི་མོ་རྟགས་སྦྱར་བ་ནི་བདེ་ཆེན་འདྲེན་པའི་རྒྱུར་བཤད་པའི་

སྒོ་ནས་ཡིན་ཀྱང༌། འདུས་མ་བྱས་ཡིན་པའི་ཕྱིར་སྐྱེད་བྱེད་ཀྱི་རྒྱུ་མཚན་ཉིད་པ་ནི་མ་ཡིན་གྱི། དེ་

ལྟ་ན་ཡང་སྤྱིར་སྟོང་ཉིད་ལ་དམིགས་པ་ལ་བདེ་བ་འདྲེན་པས་མ་ཁྱབ་ཀྱང༌། རྫོགས་རིམ་གྱི་སྐབས་

ཤིག་ནས་སྟོང་ཉིད་དམིགས་པར་བྱས་པ་ཙམ་གྱིས་གཏུམ་མོ་སྦར་བ་དང་ཁམས་ཞུ་ནས་བདེ་བ་

ཆེན་པོ་འདྲེན་པའི་ཐབས་ཁྱད་པར་བ་ཞིག་ཡོད་པས་དེ་ལྟར་བདེ་བའི་རྒྱུར་གསུངས་པ་ཡིན་ཏེ། 

དཔེར་ན་གཞུང་གཞན་དུ་རིགས་ལ་དམིགས་པས་འཕགས་ཆོས་སྐྱེ་བའི་སྒོ་ནས་རིགས་འཕགས་

པའི་ཆོས་རྣམས་ཀྱི་རྒྱུར་གསུངས་པ་ལྟ་བུའོ།།

དབང་མདོར་བསྟན་ལས། སྟོང་ཉིད་གཟུགས་འཛིན་རྒྱུ་ཡིན་ཏེ། །འབྲས་བུ་སྙིང་རྗེ་མི་

འགྱུར་འཛིན།1།ཞེས་གསུངས་པ་ལྟར་སྟོང་གཟུགས་ཕྱག་རྒྱ་ཆེན་མོ་ཡང་བདེ་ཆེན་འདྲེན་པའི་

རྒྱུའི་སྟོང་ཉིད་དུ་བཤད་དགོས་ཀྱང༌། སྟོང་གཟུགས་རང་བཞིན་མེད་པ་ཕར་ཕྱིན་ཐེག་པ་དང་ཡང་

ཐུན་མོང་བ་དང། རང་བཞིན་མེད་པ་དེ་བདེ་ཆེན་འདྲེན་བྱེད་ཀྱི་ཕྱག་རྒྱ་ཆེན་མོར་བཤད་པ་སྔགས་

བླ་མེད་ཐམས་ཅད་ཀྱི་ཐུན་མོང་གི་ཁྱད་ཆོས་རང་བཞིན་མེད་པའི་སྟོང་གཟུགས་ཕྱག་རྒྱ་ཆེན་མོ་

མཆོག་ཏུ་མི་འགྱུར་བའི་བདེ་ཆེན་སྐྱེད་པའི་རྒྱུར་འགྱུར་བ་རྒྱུད་འདི་པའི་ལུགས་ཀྱི་ཐུན་མོང་མ་

ཡིན་པའི་ཁྱད་ཆོས་སོ། །རང་བཞིན་མེད་པ་ཉིད་བདེ་ཆེན་འདྲེན་བྱེད་ཀྱི་ཕྱག་རྒྱ་ཆེན་མོར་འདིར་

ཡང་སྐབས་འགའ་རེར་བཤད་མོད་ཀྱི། འོན་ཀྱང་དེ་ནི་མན་ངག་སྙེ་མར་བཤད་པའི་ལྷན་སྐྱེས་ཀྱི་

གཏུམ་མོ་དང༌། གྲུབ་ཆེན་རྡོ་རྗེ་དྲིལ་བུ་པས་གསུངས་པའི་ནོར་བུ་དགང་བའི་རིམ་པ་སོགས་དུ་མ་

ལ་བརྟེན་ནས་བླ་མ་མཆོག་གི་མན་ངག་ལས་ཞིབ་པར་ཤེས་དགོས་པའི་ཟབ་གནས་སོ།།

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༥༠ ཕྲེང་། ༡༤

སྟོང་ཉིད་ཕར་ཕྱིན་ཐེག་པ་དང་ཐུན་མོང་གི་རང་བཞིན་མེད་པ་ལ་བཤད་པ་ན། སྟོང་ཉིད་དེ་

དང་ཡུལ་ཅན་བདེ་བ་ཆེན་པོའ་ིཡེ་ཤེས་གཉིས་སྣང་གིས་བར་མ་ཆོད་པར་ཆུ་ལ་ཆུ་བཞག་བཞིན་

རོ་གཅིག་ཏུ་གྱུར་པ་ནི་དབྱེར་མི་ཕྱེད་པའམ་གཅིག་ཏུ་འདྲེས་པའི་དོན་ཡིན་ལ། སྟོང་གཟུགས་ཕྱག་

རྒྱ་ཆེན་མོ་ལ་བཤད་པ་ན། མཆོག་ཏུ་མི་འགྱུར་བའི་བདེ་ཆེན་རང་དུས་ཀྱི་སྟོང་གཟུགས་ཕྱག་རྒྱ་

ཆེན་མོ་དང་ངོ་བོ་གཅིག་ཏུ་འདྲེས་པར་འགྱུར་བའོ། །དེ་ཉིད་རྡོ་རྗེ་ཐེག་པའི་དོན་དུ་བཤད་པ་ནི་རྡོ་

རྗེ་ཐེག་པ་ཁྱད་པར་བ་བླ་མེད་ཀྱི་དབང་དུ་བྱས་པ་ཡིན་གྱི། རྡོ་རྗེ་ཐེག་པ་སྤྱིའི་དོན་མ་ཡིན་ཏེ། རྒྱུད་

སྡེ་འོག་མ་གསུམ་ལ་མ་ཁྱབ་པའི་ཕྱིར་རོ། །འབྲས་བུ་མི་འགྱུར་བའི་བདེ་ཆེན་དང་རྒྱུ་དམིགས་

བཅས་ཀྱི་སྟོང་ཉིད་གདོད་མ་ནས་མེ་དང་མེའི་འོད་ལྟར་འདྲེས་པར་གྱུར་པ་ལ་འཆད་ཅིང༌། དེ་ལྟར་

འདྲེས་པ་རྡོ་རྗེ་ཐེག་པའི་གོ་དོན་དུ་བྱས་ནས། ཡང་དེ་ཉིད་ཆོས་ཐམས་ཅད་ལ་ཁྱབ་པའི་ཆོས་ཉིད་

དུ་སྨྲ་བ་ནི་ཅི་ཡང་རུང་བའི་མུ་ཅོར་ཏེ། རིག་པ་རྣལ་དུ་གནས་པ་སུ་ཞིག་ཆོས་ཐམས་ཅད་ལ་རྡོ་རྗེ་

ཐེག་པས་ཁྱབ་པར་ཁས་ལེན། རྟག་པའི་རྒྱུ་འབྲས་ངོ་བོ་གཅིག་ལ་སོགས་པ་སྔར་བཀག་ཟིན་ཏོ།།

དེ་བས་སྒོམ་པ་ལ་ནི་ཞེས་པ། དེ་བས་ཀྱང་ཞེས་བཤད་པར་མི་བྱ་སྟེ། རྡོ་རྗེ་ཐེག་པ་ལ་

འཇུག་པ་དང༌། རྡོ་རྗེ་ཐེག་པ་སྒོམ་པ་ལ་བློ་འཇུག་པ་ལ་ཆེས་དཀོན་མི་དཀོན་གྱི་ཁྱད་པར་བཞག་

ཏུ་མེད་པའི་ཕྱིར་རོ། །དེས་ན་འདི་ལྟར་བཤད་པར་བྱ་སྟེ། དེ་བས་ན་རྡོ་རྗེ་ཐེག་པའི་དོན་བཤད་

མ་ཐག་པ་དེ་ལྟ་བུ་སྒོམ་པ་ལ་ནི་ཞེས་སོགས་ཏེ། རང་བཞིན་མེད་པའི་སྟོང་ཉིད་དང་དབྱེར་མི་ཕྱེད་

པར་སྦྱར་བས་བདེ་ཆེན་ནི་དམིགས་མེད་ཀྱི་སྙིང་རྗེ་དང༌། སྟོང་གཟུགས་ཕྱག་རྒྱ་ཆེན་མོ་ནི་ཀུན་

རྫོབ་ཀྱི་སྣང་བ་ཙམ་ཡིན་ཞིང་རྡུལ་ཕྲ་རབ་ཚོགས་པས་སྟོང་པས་དམིགས་བཅས་ཀྱི་སྟོང་ཉིད་དེ་

ལྟ་བུའི་ལམ་ལ་བློ་འཇུག་པ་བརྒྱ་ལམ་ན་སྲིད་པ་ཡང་དཀོན་པས། འཁོར་བ་པ་རྣམས་ལ་མཆོག་

གི་བདེ་བ་འབྱུང་བ་ཤིན་ཏུ་དཀའ་སྟེ། ཨེ་མ་ཞེས་པ་རྗེས་སུ་བརྩེ་བའི་ཚིག་གོ།

ལྔ་པ་སྐུ་བཞི་དང་རྡོ་རྗེ་བཞི་དག་པའི་ངོ་བོ་ཉིད་ཀྱིས་གནས་པ་ལ་གསུམ། མངལ་དུ་

ཆགས་ནས་འཆི་བའི་བར་ལ་ཐུན་མོང་དུ་སྐུ་བཞི་བཞག་པ། མངལ་གྱི་གནས་སྐབས་ལ་ཡེ་ཤེས་

ཀྱི་དབྱེ་བས་སྐུ་བཞི་བཞག་པ། སད་པའི་གནས་སྐབས་ལ་རྣམ་ཤེས་ཀྱི་དབྱེ་བས་སྐུ་བཞི་བཞག་

པའོ། །དང་པོ་ནི། མངལ་དུ་ཞེས་པ་ལ་སོགས་པས་ཀུན་འབྱུང་གི་བདེན་པ་གསུངས་ཏེ་ཞེས་

མཚམས་སྦྱར་བ་ལ། འདིའི་ཀུན་འབྱུང་གི་བདེན་པ་ཞེས་པ་ནི་བདེན་པ་བཞིའི་ཡ་གྱལ་གྱི་ཀུན་

འབྱུང་མ་ཡིན་གྱི། གྲོགས་དང་གྲོགས་ཅན་ནམ་ཚོགས་པ་གཅིག་པའི་ཆོས་རྣམས་ལས། གང་

ན་གཅིག་ཡོད་པ་དེར་གཞན་རྣམས་ཀུན་ཀྱང་འབྱུང་བ་ལ་ཀུན་འབྱུང་དུ་ཐ་སྙད་མཛད་པ་དེ་ཡིན་

ནོ། །འདིར་དང་པོར་འཇིག་རྟེན་ཀུན་རྫོབ་ཀྱིས་རྣམ་པར་དག་པའི་སྐུ་ལ་སོགས་པ་སྦྱང་གཞི་

མངལ་ནས་སྐྱེས་པའི་ལུས་ལ་ཆོས་མཐུན་པའི་སྒོ་ནས་ཇི་ལྟར་ཚང་བ་ཡང་དག་པར་བལྟ་བར་བྱ་

སྟེ། གཞི་དུས་ན་ཇི་ལྟར་ཡོད་པ་དེ་ཉིད་ཐབས་མཁས་ཀྱི་ལམ་གྱིས་དེའི་དྲི་མའི་ཆ་སྤངས་ཤིང༌། 

སྐུ་སོ་སོ་དང་ཆོས་མཐུན་པའི་ཆའི་རིགས་འདྲ་སངས་རྒྱས་ཀྱི་སའི་བར་དུ་ཁྱེར་ཏེ་སྒྲིབ་བྲལ་དུ་

བསྐྱེད་པས་འབྲས་བུའི་སྐུ་བཞི་འགྲུབ་པ་ཡིན་པས། དེ་ནི་དེ་ཉིད་དེའི་ཕྱི་ནས་ཞེས་པ་ནས། རིག་

པར་བྱའོ་ཞེས་པས་བསྟན་ནོ། །འདིས་ཀྱང་གཞི་དུས་ཀྱི་སྐུ་བཞི་སྒྲིབ་བྲལ་དུ་བྱས་པའི་འགོག་

བདེན་བསྟན་ལ། སྐབས་གོང་མར་ཡང་འཁོར་བའི་རྩ་བ་ངར་འཛིན་སོགས་གཉེན་པོས་བཅོམ་

པས་འབྲས་བུ་སྡུག་བསྔལ་དང་བཅས་པ་རྒྱུན་ཆད་པའི་འགོག་བདེན་ཤ གས་ལ་བསྟན་ནོ། །འོ་ན་

ལུས་ལ་སྐུ་བཞི་ཇི་ལྟར་ཚང་ཞེ་ན། འདིར་ཞེས་པ་ནས། འགའ་ཞིག་ལ་མངོན་པར་ཤེས་པ་ལྔ་དང་

ལྡན་པར་ཡང་འབྱུང་བར་སྔར་བརྗོད་པའི་སྐབས་སྲོག་དབུ་མར་འབྱུང་འཇུག་མི་བྱེད་པར་གནས་

པ་དེའི་ཚེ་ནི་ལུས་ཅན་རྣམས་ཀྱི་ཞེས་སོགས་ཏེ་བཀླགས་པས་ཤེས་སོ།།

གཉིས་པ་ནི། འདིར་རེ་ཤིག་ཅེས་སོགས་མངལ་དུ་ཁུ་རྡུལ་རྣམ་ཤེས་གསུམ་འདུས་མ་

ཐག་པ་དེ་བདེ་བ་དམ་པའི་ཡེ་ཤེས་ཞེས་པ་ཕ་མ་གཉིས་ལ་ལྟོས་པའི་བཞི་པའི་གནས་སྐབས་

ཡིན་པས་དག་པའི་སྐུའོ། །དེ་ནས་ཟླ་བ་ལྔ་པའི་བར་ལ་ཁམས་ལྔ་དང་ཕུང་སོགས་ལྔ་རྣམས་རབ་

ཏུ་འབྱུང་བ་རྣམ་པ་བཅུ་པོ་གང་ཡིན་པ་དེ་ནི་བདུན་པའི་ཡོན་ཏན་གྱི་དབང་གིས་གཉིད་ལོག་གི་

གནས་སྐབས་རྣམ་རྟོག་མི་གསལ་བས་རྒྱལ་བ་བྱང་ཆུབ་ཀྱི་སེམས་རྡོ་རྗེའི་ཆོས་ཀྱི་སྐུའོ། །དེས་

ན་རྡུལ་གྱི་ཡོན་ཏན་གྱི་དབང་གིས་ཟླ་བ་དྲུག་པ་ནས་1བརྒྱད་པའི་མགོ་ཟུག་གི་བར་གྱི་ཉིན་ཞག་གི་

ནས། རྨི་ལམ་ལྟར་ཡུལ་མྱོང་བ་ནི་རྨི་ལམ་གྱི་གནས་སྐབས་ལོངས་སྤྱོད་རྫོགས་པའི་སྐུར་འགྱུར་

རོ། །དེ་ནས་སྙིང་སྟོབས་ཀྱི་ཡོན་ཏན་གྱི་དབང་གིས་ཟླ་བ་བརྒྱད་པའི་ཐོག་མ་ནས་བཙའ་བའི་བར་

1  ཞོལ། ཤོག ༡༨ བ ༡ དྲུག་པ་དང་བརྒྱད་པའི་

དུ་སྒྲ་1ལ་སོགས་པ་ནས། སད་པའི་གནས་སྐབས་སྤྲུལ་པའི་སྐུར་གསུངས་སོ། །འདིར་ཟླ་བ་བཞི་

པ་ལ་དངོས་2པོ་སོགས་གྲུབ་པར་སྨྲ་བ་ནི་གོང་དུ་ཕག་གི་དངོས་པོའ་ིགནས་སྐབས་ལ་འབུར་པོ་ལྔ་

དོད་པ་ཙམ་ལས་མེད་པར་བཤད་པ་དང་ཆེས་འགལ་བའི་རིགས་པའོ།།

གསུམ་པ་ནི། དེ་ནས་ཞེས་པ་ནས། ཉི་ཟླའི་ཡོན་ཏན་མེད་པ་དེ་ནི་ཞེས་དང༌། འདུ་ཤེས་

པའི་མཚན་ཉིད་དེ་ནི་ཞེས་པ་ནས། སྤྲུལ་པའི་སྐུར་འགྱུར་རོ། །འདིར་ནས། རྣམ་པ་བཞིའོ། །དེ་

འདྲའི་དབྱེ་བས་འབྱེད་པའི་རྒྱུ་མཚན་ནི། མངལ་དུ་ཡེ་ཤེས་བདེ་བའི་ཆ་ཁུ་རྡུལ་ཉིད་ནང་དུ་ལུས་

འཕེལ་བའི་གྲོགས་དང༌། བཙས་ནས་རྣམ་པར་ཤེས་པ་ནི་དབང་པོ་རྣམས་ཀྱི་སྒོ་ནས་ཕྱི་རོལ་ཏུ་

ཡང་ཡུལ་ལ་འཇུག་པ་ཇི་ཙམ་རྒྱས་པ་ཙམ་དུ་སྲོག་སྟེ་དབུགས་འབྱུང་འཇུག་དང་ངག་སྨྲ་བརྗོད་

སོགས་རྒྱས་པར་འགྱུར་བའི་ཆ་ནས་རྣམ་ཤེས་སྲོག་དག་གི་གྲོགས་ཡིན་པས་སོ།།

སྔར་བཤད་དེ་དག་གི་དོན་བསྡུ་བ་ནི། འདིར་ལུས་ཀྱི་དབྱེ་བ་ནི་ས་བོན་ཁུ་བ་དང་འབྲེལ་

བ་ཅན་ཏེ། ངག་གི་དབྱེ་བ་ནི་ཁྲག་རྡུལ་དང་འབྲེལ་བ་ཅན་ནོ་ཞེས་པ་ནི་སྤྱི་བོ་ན་གནས་པ་ཕ་ལས་

ཐོབ་པའི་ཁམས་དཀར་པོ་ལས་ལུས་ཀྱི་ཁམས་དཀར་པོ་གཞན་རྣམས་སྐྱེ་བ་དང་འཕེལ་བ་ལས་

ལུས་རྫོགས་པའི་རྒྱུར་འགྱུར་བ་དང༌། མགྲིན་པ་ན་གནས་པའི་མ་ལས་ཐོབ་པའི་ཁམས་དམར་པོ་

རྫོགས་པས་ངག་གི་སྨྲ་བརྗོད་རྫོགས་པའི་རྒྱུ་བྱེད་པ་ལ་བཤད་ན་ལེགས་སམ་སྙམ་མོ། །དེ་བཞིན་

དུ་ཁྱབ་པར་བྱ་བ་སྲོག་དང་ཁྱབ་པར་བྱེད་པ་སེམས་རྣམས་ཀྱི་འབྲེལ་བའི་དབྱེ་བས་ཕྱི་རོལ་ཏུ་

སྐུ་ཡི་དབྱེ་བ་རྣམ་པ་བཞི་ནི་སད་པ་ལ་སོགས་པའི་མཚན་ཉིད་ཀྱིས་སོ། །མངལ་དུ་ཡེ་ཤེས་ཀྱི་

དབྱེ་བས་སྐུའི་དབྱེ་བ་རྣམ་པ་བཞི་སྟེ། དགའ་བ་ལ་སོགས་པ་རྣམ་པ་བཞིའི་རང་བཞིན་གྱིས་

སོ། །དབང་གིས་སྐུའི་དབྱེ་བ་རྣམ་པ་བཞི་སད་པ་ལ་སོགས་པའི་མཚན་ཉིད་ཀྱིས་སོ། །ཡེ་ཤེས་

ཀྱི་དབྱེ་བས་སྐུའི་དབྱེ་བ་རྣམ་པ་བཞི་སྟེ། དགའ་བ་ལ་སོགས་པ་རྣམ་པ་བཞིའི་རང་བཞིན་གྱིས་

སོ། །ཞེས་བསྒྱུར་བ་ལྟར་བཤད་དོ། །ལུས་དང་ནས། ངེས་པའོ། །འདིར་ཁྱབ་བྱ་གློ་བུར་དྲི་མའི་སྐུ་

བཞི་ནི་སད་པ་ལ་སོགས་པའི་དབྱེ་བས་རྣམ་ཤེས་སོ། །ཁྱབ་བྱེད་བདེ་གཤེགས་སྙིང་པོའ་ིསྐུ་བཞི་

1  ཞོལ། ཤོག ༡༨ བ ༣། གཙང་། ཤོག ༡༣ བ ༢ སྐྲ་ལ་སོགས་

2  ཞོལ། ཤོག ༡༨ བ ༣། གཙང་། ཤོག ༡༣ བ ༣ དབང་པོ་སོགས་



དྲི་མེད་འོད་ཀྱི་ནང་ལེའི་འགྲེལ་བཤད།198

ནི་དགའ་བ་བཞིའི་དབྱེ་བས་ཡེ་ཤེས་སོ་ཞེས་ཟེར་བ་ནི་མུན་སྤྲུལ་ལོ།།

དྲུག་པ་རྫོགས་པའི་བྱང་ཆུབ་བཞིས་མངལ་འགྱུར་བའི་ངོ་བོ་ཉིད་ཀྱིས་གནས་པ་ནི། 

མངལ་དུ་སོགས་ཀྱིས་མཚམས་སྦྱར་ནས། འདིར་མའི་མངལ་དུ་ཡེ་ཤེས་ནི་ཕ་མའི་ཁུ་ཁྲག་ཕྲད་

པའི་སྐབས་ལྷན་ཅིག་སྐྱེས་པའི་དགའ་བའོ། །ཁུ་ཁྲག་དེའི་དབུས་སུ་རྣམ་ཤེས་བསྲེས་པ་ནི་དྲི་ཟའི་

སེམས་ཀུན་གཞི་རྣམ་ཤེས་ཀྱི་མིང་ཅན་བསྲེས་པའོ། །འདིའི་ཡེ་ཤེས་ལྷན་ཅིག་སྐྱེས་དགའ་ཞེས་

པ་འདིས་མངལ་དུ་འཇུག་པའི་མཚམས་ངོས་བཟུང་བ་ཡིན་གྱི། མངལ་ཆགས་པ་ནས་བརྩི་བའི་

རྡོ་རྗེ་བཞིའི་ཡ་གྱལ་མ་ཡིན་ཏེ། མངལ་དུ་སྐུ་རྡོ་རྗེ་ནས་མགོ་བརྩམས་ནས་རྡོ་རྗེ་བཞི་ཀ་འོག་ཏུ་

ཚང་བར་བཤད་པས་སོ། །དེ་ལ་རྒྱུད་འདི་དང་འགྲེལ་ཆེན་འདི་དག་ཏུ་ཀུན་གཞི་རྣམ་ཤེས་ཞེས་

ལན་མང་དུ་འབྱུང་བ་འདི་ཇི་ལྟ་བུ་ཞིག་ལ་འདོད་པར་བྱ་སྙམ་ན། འདིར་ཀུན་གཞིའི་སྒྲ་སྦྱར་བ་ནི་

གཞུང་གཞན་ནས་བཤད་པ་ལྟར་རྣམ་ཤེས་ཚོགས་བརྒྱད་དུ་བྱས་པའི་ཡ་གྱལ། ཡིད་ཤེས་ལས་

དོན་གཞན་དུ་གྱུར་པའི་ཀུན་གཞི་རྣམ་ཤེས་དེ་ཉིད་འདིར་བཤད་པ་གཏན་མ་ཡིན་ནོ།།

འདི་ཇི་ལྟར་ཤེས་པར་བྱ་ཞེ་ན། དེ་འདྲའི་ཀུན་གཞི་ཁས་ལེན་ན་དེ་ཉིད་ལ་དམིགས་ནས་

ངར་སེམས་པའི་རྣམ་པ་ཅན། ཡིད་ཤེས་ལས་ཐ་དད་པའི་ཉོན་ཡིད་ཀྱང་ཁས་ལེན་དགོས་ཀྱི། རྣམ་

ཤེས་ཚོགས་བདུན་དུ་ངེས་པར་འདོད་པའི་གྲུབ་མཐའ་སྨྲ་བ་མཁས་པ་སུ་ཡང་མེད་དོ། །དེ་ལྟ་ན་

ཡང་དེ་འདྲ་བའི་ཉོན་ཡིད་རྒྱུད་འདི་འགྲེལ་པ་དང་བཅས་པའི་སྐབས་གང་དུ་ཡང་ཟུར་ཙམ་ཡང་མ་

གསུངས་པའི་ཕྱིར་དང༌། ཡེ་ཤེས་ལེའུའི་ཚིགས་བཅད་བཞི་པ་རྩ་འགྲེལ་གྱིས་རྣམ་ཤེས་ཚོགས་

དྲུག་ཏུ་དངོས་སུ་བཤད་ཅིང༌། རྣམ་ཤེས་ཚོགས་བརྒྱད་ཀྱི་ཐ་སྙད་ཙམ་ཡང་འདིའི་རྒྱུད་དང་འགྲེལ་

པའི་སྐབས་གང་དུ་ཡང་མ་བྱུང་བའི་ཕྱིར་དང༌། མངལ་དུ་མཚམས་སྦྱར་བའི་གནས་སྐབས་ཀྱི་ཁུ་

རྡུལ་རྣམ་ཤེས་གསུམ་གྱི་ཡ་གྱལ་གྱི་རྣམ་ཤེས་ལ་སྐབས་འདི་དག་ཏུ་ཀུན་གཞི་རྣམ་ཤེས་ཀྱི་ཐ་

སྙད་མཛད་ཀྱང༌། དེ་ནི་ཡིད་ཀྱི་རྣམ་པར་ཤེས་པ་ཉིད་ཡིན་པར་ཡེ་ཤེས་ལེའུའི་འགྲེལ་པ་ལས། 

འདིར་ཇི་ལྟར་མངལ་འཛིན་པ་ནི་བྱང་ཆུབ་ཀྱི་སེམས་ཀྱི་རྟེན་དང་བཅས་པའི་ཡིད་ཀྱི་རྣམ་པར་

ཤེས་པ་གཅིག་པུ།1 ཞེས་གསལ་བར་གསུངས་ཤིང༌། གཅིག་པུ་ཞེས་པའི་ཚིག་གིས་དེའི་ཚེ་ཡིད་

1  བསྟན་འགྱུར། དཔེ་བསྡུར་མ། དེབ། ༦ ཤོག ༡༡༢༡ ཕྲེང་། ༡༦



ནང་ལེའི་མདོར་བསྡུས་དང་པོའ་ིརྣམ་བཤད། 199

ཤེས་ལས་དོན་གཞན་པའི་མངལ་འཛིན་པའི་ཤེས་པ་ཡོད་པ་གཅོད་པར་བྱེད་པའི་ཕྱིར་རོ།།

གཞན་ཡང་དེ་འདྲའི་ཀུན་གཞི་ཁས་ལེན་ན་ནི། དོན་དང་སེམས་ཅན་བདག་རྣམ་

རིག །སྣང་བའི་རྣམ་པར་ཤེས་པ་ནི། །སྐྱེའོ་1ཞེས་གསུངས་པ་ལྟར། ཀུན་གཞིའི་དོན་འཁོར་འདས་

ཀྱི་ཆོས་ཐམས་ཅད་ཀྱི་བག་ཆགས་བསྒོ་བའི་གཞིར་གྱུར་པ་ལ་བྱས་ནས། དེའི་བག་ཆགས་ཀྱི་

དབང་གིས་གཟུགས་སྒྲ་སོགས་དོན་དུ་སྣང་བ་དང༌། ནང་སེམས་ཅན་དུ་སྣང་བ་ལ་སོགས་པ་

ཐམས་ཅད་བྱུང་བར་ཁས་ལེན་དགོས་པས། ཕྱི་རོལ་གྱི་དོན་རང་ལུགས་ལ་ཁས་ལེན་པའི་གནས་

མེད་ལ། འདིར་ནི་རྡོ་རྗེའི་རྣལ་འབྱོར་གྱིས་ལུས་ཀྱི་བེམས་པོའ་ིཁམས་ཟད་པར་བྱེད་དགོས་པ་

དང་། རྡུལ་ཕྲན་ནས་བརྩམས་ཏེ་འཇིག་རྟེན་གྱི་ཁམས་ཆགས་ཚུལ་སོགས་འདིའི་མགོ་མཇུག་

ཀུན་ཏུ་ཕྱི་རོལ་ཁས་བླངས་ཀྱི་རྣམ་གཞག་བརྒྱ་ཕྲག་ཞིག་འབྱུང་བའི་ཕྱིར་ཕྱི་རོལ་ཁས་མི་ལེན་ 

པའི་གོ་སྐབས་ག་ལ་ཡོད།

གཞན་ཡང་ཡིད་ཤེས་ལས་དོན་གཞན་པའི་ཀུན་གཞི་ཁས་ལེན་ན་ནི། མདོ་དགོངས་

འགྲེལ་དང་། དབུས་མཐའ་དང༌། ས་སྡེ། ཐེག་བསྡུས། སུམ་ཅུ་པ་སོགས་ལས་འཕགས་པ་ཐོགས་

མེད་སྐུ་མཆེད་ཀྱིས་ཇི་ལྟར་བཤད་པའི་སྲོལ་འདི་ལས་ལོགས་པའི་ཀུན་གཞི་དེ་ལྟ་བུའི་འཇོག་

ཚུལ་སྔར་རྒྱ་བོད་ཀྱི་མཁས་པ་ཚད་ལྡན་སུ་ཡང་མི་བཞེད་ཅིང༌། དེའི་རྣམ་གཞག་བྱར་ཡང་མི་རུང་

ལ། དེ་དག་གིས་བཤད་པ་ལ་ནི་ཀུན་གཞི་རྣམ་ཤེས་དེ་ཉིད་སོ་སོ་སྐྱེ་བོ་ནས་བརྩམས་ཏེ་སངས་

རྒྱས་ཀྱི་ཡེ་ཤེས་སུ་གནས་མ་གྱུར་གྱི་བར་ཐམས་ཅད་དུ་ངོ་བོ་མ་སྒྲིབ་ལ་ལུང་མ་བསྟན་ཁོ་ནར་

གནས་པས་ཁྱབ་ཀྱི། དགེ་བའམ་ཉོན་མོངས་ཅན་དུ་གྱུར་ན་ནི་བག་ཆགས་ཀུན་གྱི་རྟེན་དུ་འགལ་

བར་གཞུང་དེ་དག་ཏུ་རྒྱས་པར་བསྒྲུབས་པ་ལྟར་ཁས་ལེན་དགོས་ཤིང༌། འདིར་ཀུན་གཞིའི་མིང་

གིས་བསྟན་པ་ཁུ་རྡུལ་རྣམ་ཤེས་གསུམ་གྱི་ཡ་གྱལ་གྱི་རྣམ་ཤེས་དེ་ཉིད་ནི། དབང་མདོར་བསྟན་

ལས། ཐ་མལ་པ་ལ་འཆི་བའི་ཚེ་ཁུ་བ་འོག་དང༌། རྡུལ་སྟེང་དུ་འགྲོ་བ་ལས་རྣམ་ཤེས་དེ་བར་དོར་

སོང་སྟེ། སྐྱེ་གནས་སུ་ཉིང་མཚམས་སྦྱོར་བའི་ཚུལ་གྱིས་འཁོར་བར་འགྱུར་ཞིང༌། རྣལ་འབྱོར་པ་

ལ་རྣལ་འབྱོར་གྱི་སྟོབས་ཀྱིས་ཁམས་དཀར་པོ་སྟེང་དུ་དྲངས་ཤིང་རྡུལ་འོག་ཏུ་བརྟན་པར་བྱས་

1  བསྟན་འགྱུར། དཔེ་བསྡུར་མ། དེབ། ༧༠ ཤོག ༩༠༢ ཕྲེང་། ༨

པས་རྣམ་ཤེས་དེ་མི་འགྱུར་བའི་བདེ་བའི་ངོ་བོར་སྐྱེ་བར་གསུངས་པ་སྔར་མདོར་བསྡུས་དང་པོར་

རྒྱས་པར་བཤད་པ་ལྟར་ཡིན་ལ། དེ་ནི་སངས་རྒྱས་ལྟ་ཞོག་སོ་སྐྱེའི་སྐབས་སུ་ཡང་ཡོད་པས། སོ་

སྐྱེའི་དུས་ནས་མི་འགྱུར་བའི་བདེ་བ་སྐྱེས་ནས་དེ་ཁོ་ན་ཉིད་ལ་དམིགས་པའི་རྣམ་ཤེས་དེ་དུས་

ཐམས་ཅད་དུ་མ་སྒྲིབ་ལ་ལུང་མ་བསྟན་དུ་གནས་པ་ཤིན་ཏུ་འགལ་བའི་ཕྱིར་དང༌། དེ་ནི་དེ་འདྲའི་

ཀུན་གཞི་རྣམ་ཤེས་ཚོར་བ་བཏང་སྙོམས་ཁོ་ན་དང་མཚུངས་ལྡན་ཡིན་པས་ཁྱབ་པར་བཤད་ 

པ་དང་ཡང་འགལ་བའི་ཕྱིར་རོ།།

གཞན་ཡང་རྣམ་ཤེས་ཚོགས་བརྒྱད་ཀྱི་ཡ་གྱལ་གྱི་ཀུན་གཞི་ནི་དམིགས་རྣམ་རིགས་མི་

འདྲ་བར་འཕོ་བ་མེད་པས་དམིགས་རྣམ་བརྟན་ཆགས་པ་དང༌། དམིགས་རྣམ་རིས་སུ་མ་ཆད་ཅིང་

དམིགས་རྣམ་མི་གསལ་བར་ཡང་གསུངས་ལ། འདིར་བཤད་པའི་རྣམ་ཤེས་དེ་ནི་ལམ་གྱི་སྐབས་

སུ་མི་འགྱུར་བའི་བདེ་བར་སྐྱེས་ནས་དེ་ཁོ་ན་ཉིད་རྟོགས་པ་དང༌། སྟོང་གཟུགས་ཀྱི་རྣམ་པ་གསལ་

བར་ཤར་བའི་དམིགས་རྣམ་ཤིན་ཏུ་གསལ་བ་དང་རིས་སུ་ཆད་པ་དང༌། གཞི་དུས་དང་ལམ་དུས་

ཀྱི་དམིགས་རྣམ་རིགས་མི་འདྲ་བ་སྣ་ཚོགས་སུ་འགྱུར་བ་སོགས་དུ་མ་ཞིག་ཁས་བླང་དགོས་པའི་

ཕྱིར་དེ་ཉིད་ལ་བཤད་དུ་ག་ལ་རུང༌། དེ་བས་ན་འདི་ནི་ཡིད་ཀྱི་ཤེས་པ་ལ་འཁོར་འདས་ཀུན་གྱི་

གཞི་བྱེད་པའི་ཆ་ནས་ཀུན་གཞི་རྣམ་ཤེས་ཀྱི་མིང་བཏགས་པ་ཙམ་ཡིན་པས། མིང་གི་རྗེས་སུ་

འབྲངས་ནས་དོན་ལ་རྣམ་པར་རྟོག་པར་མི་བྱ་བ་དང༌། མིང་གི་སྒོ་ནས་དོན་རེ་རེ་ཁོ་ན་ལ་གཟུང་

དུ་མི་རུང་བ་སྔར་ལེའུ་དང་པོར་ནན་ཏན་གྱིས་གསུངས་པ་ཡིད་ལ་ཞོག་ལ། ཀུན་གཞིའི་མིང་བྱུང་

ཙམ་ནས། དེའི་དོན་རྣམ་ཤེས་ཚོགས་བརྒྱད་ཀྱི་ཡ་གྱལ་གྱི་ཀུན་གཞི་ལ་མ་འཛིན་ཅིག།

སྤྱིར་སྔགས་ཀྱི་སྐབས་སུ་ཀུན་གཞི་དང་ཉོན་ཡིད་སོགས་ཀྱི་མིང་གི་ཐ་སྙད་ནི་དོན་

གཅིག་ཏུ་མ་ངེས་པ་སྣ་ཚོགས་པ་ལ་སྦྱོར་བ་དུ་མ་ཞིག་འབྱུང་སྟེ། བཤད་རྒྱུད་རྡོ་རྗེ་ཕྲེང་བར་

སྲོག་རླུང་ལ་ཉོན་ཡིད་དུ་བཤད་པ་དང༌། ཡང་ཉོན་མོངས་པའི་བག་ཆགས་ལ་ཉོན་ཡིད་དུ་བཤད་

ནས། དེས་ཡིད་ཤེས་བསླད་པ་ཉོན་ཡིད་ཀྱིས་ཀུན་གཞི་རྣམ་ཤེས་གཟུང་བའི་དོན་དུ་བཤད་པ་

ལྟ་བུའོ། །དེས་ན་ལུགས་འདི་ནི་ཕྱི་དོན་ཞལ་གྱིས་བཞེས་ཤིང༌། ཡིད་ཤེས་ལས་དོན་གཞན་

པའི་ཀུན་གཞི་ཞལ་གྱིས་མི་བཞེས་པ། དཔལ་ལྡན་ཟླ་བ་གྲགས་པས་འཕགས་པའི་དགོངས་པ་



ནང་ལེའི་མདོར་བསྡུས་དང་པོའ་ིརྣམ་བཤད། 201

བཀྲལ་བ་དང་མཐུན་པ་ཡིན་ལ། ཀུན་གཞི་རྣམ་ཤེས་དང་ཀུན་གཞི་ཡེ་ཤེས་གཉིས་ལས་སྔ་མ་

དྲང་དོན་དང༌། ཕྱི་མ་ངེས་དོན་བདེ་གཤེགས་སྙིང་པོ་ལ་འདོད་པ་ནི་ཤེས་པ་རྟག་པ་ཁས་ལེན་

པ་མུ་སྟེགས་ཀྱི་ལུགས་ཏེ་སྔར་བཀག་ཟིན་ལ། རྒྱུད་འདི་འགྲེལ་པ་སྐོར་གསུམ་དང་བཅས་པ་ན་

དོན་ལྟ་ཞོག །ཀུན་གཞི་ཡེ་ཤེས་ཞེས་པའི་ཐ་སྙད་ཙམ་ཡང་མེད་དོ། །གནས་པ་འདིའི་གཞུང་ལྷག་ 

མ་ནི་བཀླགས་པས་ཤེས་སོ།།

བདུན་པ་གནས་པ་བདུན་པའི་དུམ་བུ་ཁམས་དྲུག་ནས་ཡེ་ཤེས་དྲུག་གི་བར་ལ་སོགས་

པ་བཤད་པ་ལ་གཉིས། ཁམས་ནས་ཡེ་ཤེས་ཀྱི་བར་གྱི་དྲུག་ཚན་རྣམས་བཤད་པ་དང༌། འཁོར་

ལོ་དྲུག་དང་ཚིགས་ཀྱི་གནས་སུམ་བརྒྱ་དྲུག་ཅུ་བཤད་པའོ། །དང་པོ་ལ་དྲུག་ཚན་བཅུ་གཉིས་

ལས། དང་པོར་ཁམས་དྲུག་གི་རྟེན་དང་བརྟེན་པའི་འབྲེལ་བ་གསུངས་པས་ཞེས་པ་ལ་སོགས་པ་

སྟེ། སའི་སྙིང་པོ་སྟེ་འབྲས་བུ་དག་ནི་སྲེག་མེར་འགྱུར་བ་ཡོད་དེ། རྡོ་ཕན་ཚུན་བརྡབས་པ་ལས་མེ་

འབྱུང་བའི་ཕྱིར་རོ་ཞེས་པའི་དོན་ཡིན་གྱི། མེ་ཡིན་ན། སའི་སྙིང་པོ་ཡིན་པས་ཁྱབ་པར་སྟོན་པ་མ་

ཡིན་ལ། འོག་མ་དག་ལའང་དེ་ལྟར་ཤེས་པར་བྱའོ། །དེ་ལྟ་ན་ཡང་ས་དེ་འདྲ་བ་ལས་སྐྱེས་པའི་མེ་

དེ་ཡང་ས་དེའི་རིགས་ཅན་ཏེ་རིགས་འདྲའི་འབྲས་བུ་ནི་མ་ཡིན་ཏེ། སའི་ཡོན་ཏན་གྱི་རང་བཞིན་

སྲ་བའི་མཚན་ཉིད་མེད་པའི་ཕྱིར་རོ། །དེས་ན་གནས་སྐབས་ཀྱི་རྒྱུ་འབྲས་ཙམ་ཡིན་ནོ། །འོག་མ་

དག་ལའང་དེ་ལྟར་ཤེས་པར་བྱའོ།།

འཛིན་མ་ས་དང་རླུང་དག་ནི་ནམ་མཁའི་སྙིང་པོར་གྱུར་པ་ཡོད་དེ། འཇིག་རྟེན་ཆགས་

པའི་ས་དང་རླུང་གི་དཀྱིལ་འཁོར་གཉིས་ནི་སྟོང་པ་ནམ་མཁའ་ཡི་དཀྱིལ་འཁོར་གྱི་དབུས་སུ་

བརྟེན་ནས་གནས་པའི་ཕྱིར་ཏེ། ནམ་མཁའི་ཡོན་ཏན་རང་གི་གོ་སར་གཟུགས་ཅན་གཞན་འབྱུང་

བའི་གོ་འབྱེད་པ་ཡོད་1པའི་ཕྱིར་རོ། །ཞེས་པ་དང༌། དེ་བཞིན་དུ་རླུང་གི་སྙིང་པོ་དང་སའི་སྙིང་

པོ་དག་ནི་ཆུ་ཡིན་པ་ཡོད་དེ། རླུང་གཡོས་པས་ཆར་འབབ་པ་དང༌། ས་བརྐོས་པས་ཆུ་འབྱུང་

བ་ཡོད་པའི་ཕྱིར་རོ། །རླུང་གི་སྙིང་པོ་ཞེས་སོགས་ནི། དེ་འདེའི་2ཆར་བའི་གཤེར་བ་མ་བབ་

1  ཞོལ། ཤོག ༢༢ ན ༣། གཙང་། ཤོག ༡༥ བ ༦ མེད་པའི་ཕྱིར་རོ།།

2  ཞོལ། ཤོག ༢༢ ན ༤། གཙང་། ཤོག ༡༥ བ ༧ དེ་འདྲའི་

ཀྱི་བར་དུ་རླུང་གི་ནང་ན་འགྲོ་ཞིང་གནས་ཀྱང་གཤེར་བའི་རང་བཞིན་དུ་མཐོང་བ་མེད་པ་དང༌། 

ས་བརྐོས་པ་ལས་ཆུ་འབྱུང་བ་ནི་ས་ལ་གཤེར་བའི་རང་བཞིན་དུ་མཐོང་བའི་དོན་ནོ། །འདིར་ 

སླར་ཡང་སོགས་གོ་སླའོ།།

དེ་ལྟར་རྒྱུ་འབྱུང་བའི་རྟེན་དང་བརྟེན་པ་བཤད་ནས། འབྲས་བུ་ཕུང་པོ་དང་འབྱུང་བའི་

ཚོགས་པའི་རྟེན་དང་བརྟེན་པ་གསུངས་པ། ཕུང་པོ་ཞེས་པ་ལ་སོགས་པ་སྟེ། འདིར་ལུས་ལ་

ཞེས་པ་ནས། འབྱུང་བ་རྣམས་སུ་འགྱུར་རོའ་ིབར་གྱི་དོན་ནི། རང་དང་ཕ་མའི་ལུས་ཀྱི་འབྱུང་

བའི་ཚོགས་པ་གང་རུང་སྐད་ཅིག་སྔ་མ་གྲོགས་སུ་མེད་ན་མ་རིག་པ་ལ་སོགས་པའི་རྐྱེན་གྱིས་

ཀྱང་མིང་གཟུགས་ཀྱི་ཕུང་པོ་ཕྱི་མ་སྐྱེད་པར་མི་བྱེད་ལ་ལུས་དེ་འདྲའི་འབྱུང་བའི་ཚོགས་པའང་

ཁམས་དྲུག་ལྡན་གྱི་སྐྱེས་བུའི་ཕུང་པོའ་ིརྒྱུར་དགོས་པའི་དོན་ཡིན་ལ། འཁོར་བ་པ་རྣམས་ཀྱི་

བདེ་བ་དང་སྡུག་བསྔལ་གྱི་རྒྱུ་གནས་སྐབས་བཞིའི་བག་ཆགས་འཛིན་པའོ། །གཞུང་གོང་མ་མ་

བཤད་པ་དག་དང་དེ་ཡང་ཞེས་སོགས་གོ་སླའོ། །སྐབས་འདི་དག་ཏུ་རླུང་རྩའི་རྟེན་དུ་བཤད་པ་

ནི། ནང་གི་ཕྱིའི་རླུང་གིས་དང་པོར་རྩ་རྣམས་སྐྱེད་པར་བྱེད། ནང་གི་ནང་གི་རླུང་མཉམ་པ་རང་

བཞིན་པ་རྒྱུས་པས་རྩ་རྣམས་མི་ཉམས་པར་གནས་པར་བྱེད་པས་རྩ་མ་གྲུབ་པ་གྲུབ་པ་དང༌། གྲུབ་

ནས་གནས་པར་བྱེད་པ་རྩའི་འདུ་བྱེད་པའི་རྒྱུ་ཡིན་པ་ལ་དགོངས་ནས་འདུ་བྱེད་པའི་རྒྱུ་ཡིན་པའི་ 

ཕྱིར་ཞེས་གསུངས་སོ།།

གོང་དུ་རྣམ་པ་བཅུའི་རྩ་སྲོག་ལ་སོགས་པའི་རླུང་རྣམས་ཀྱི་རྟེན་དུ་འགྱུར་ཞེས་རྩ་རླུང་

གི་རྟེན་དུ་བཤད་པ་ནི། ནང་གི་རླུང་རྩ་ནང་ནས་རྒྱུ་བ་ནི། སྣོད་དང་བཅུད་ཀྱི་ཚུལ་གྱིས་རྩ་ལ་རླུང་

གནས་པ་ལ་དགོངས་པ་ཡིན་པས་མི་འགལ་ལོ་ཞེས་དང༌། རླུང་གི་རྟེན་སེམས་ཡིན་ཏེ། སེམས་

གནས་སྐབས་བཞིའི་རྟེན་ཡང་བཞི་པའི་གནས་སྐབས་སྐྱེད་བྱེད་མ་རིག་པའི་རྩ་བ་ལྷན་ཅིག་སྐྱེས་

པའི་ཡེ་ཤེས་ཡིན་ཏེ། དེ་ཡང་སྒྲིབ་པ་དང་བཅས་པའི་དུས་ན་འཁོར་བའི་ཆོས་ཐམས་ཅད་བསྐྱེད་

པའི་རྟེན་གཞི་ཡིན་ལ། དེ་སྒྲིབ་པ་དང་བྲལ་བའི་དུས་ན་སྐུ་དང་ཡེ་ཤེས་ཐམས་ཅད་བསྐྱེད་པའི་རྟེན་

གཞི་ཡིན་པས་འཁོར་འདས་ཀུན་གྱི་རྟེན་ལྷན་སྐྱེས་ཀྱི་ཡེ་ཤེས་ཡིན་ནོ། །དེས་ན་རླུང་བཅུ་ལ། ཕྱིའི་

འཇིག་རྟེན་གྱི་ཁམས་བསྐྱེད་པ་ཕྱིའི་རླུང་བཅུ། མངལ་དུ་ལུས་བསྐྱེད་པ་ཕྱིའི་ནང༌། ནང་གི་ཕྱིར་

གྱུར་པའི་རླུང་བཅུ། ནང་སེམས་ཅན་གྱི་སྙིང་ཁའི་རྩ་ནང་ན་གནས་པ། བྱེད་པ་བཅུ་ལྡན་གྱི་རླུང་

བཅུ་ནི་ནང་གི་ནང་གི་རླུང་བཅུའོ་ཞེས་ཆོས་རྗེ་བུ་གསུང་སྟེ། མ་རིག་པའི་རྩ་བ་བཞི་པའི་གནས་

སྐབས་སྐྱེད་བྱེད་ལྷན་སྐྱེས་ཀྱི་ཡེ་ཤེས་ཞེས་པ་བཞི་པའི་གནས་སྐབས་ཀྱི་ཐིག་ལེའི་སྟེང་གི་བག་

ཆགས་ལ་ཡིན་ན་བཤད་དུ་རུང་ལ། བཞི་པའི་གནས་སྐབས་མངོན་གྱུར་ལ་ཡིན་ན་མ་རིག་པའི་རྩ་

བར་འོང་དོན་མེད་ཅིང༌ལྷག་མ་དག་ནི་ལེགས་པར་སྣང་ངོ༌།།

དེ་ལྟར་ཁམས་ཀྱི་དྲུག་ཚན་བཤད་ནས། ད་ནི་གནས་པ་བདུན་པའི་དུམ་བུ་ཡུལ་དབང་

རྣམ་ཤེས་ཀྱི་དྲུག་ཚན་གསུམ་དངོས་སུ་བསྟན་པས་ཡུལ་དྲུག་ཡོངས་སུ་སྤྱད་པ་ལས་བྱུང་བའི་

ཚོར་བ་དྲུག་ཀྱང་ཤ གས་ལ་འཕངས་པའི་ཚུལ་གྱིས་གསུངས་པ། དྲི་ཞེས་པ་ལ་སོགས་པ་ཞེས་

སོགས་ཏེ། དྲི་ས་ལས་འབྱུང་བ་སོགས་ནི་གཙོ་ཆེ་བའི་དབང་དུ་བྱས་ཀྱི། དེ་ལྟར་མ་ངེས་པར་གཙོ་

བོས་སོ་ཞེས་པས་བསྟན་ལ། ཡེ་ཤེས་ཀྱི་ཁམས་ལས་སྒྲ་འབྱུང་བ་ནི་གཞོམ་མེད་ཀྱི་སྒྲའོ་ཞེས་ཁ་

ཅིག་ཟེར་ཡང་སྒྲ་སྤྱི་ཙམ་ལ་བྱ་དགོས་ལ། སྐབས་གཞན་དུ་སྒྲ་ནམ་མཁའི་ཡོན་ཏན་ཏུ་བཤད་

ཅིང༌། འདིར་ཡེ་ཤེས་ཀྱི་ཡོན་ཏན་དུ་བཤད་པ་ནི། སྒྲའི་སྐྱེད་བྱེད་ཞི་བ་ཞེས་པ་ནི་ལུས་ཀྱི་སྒོ་ནས་

ནམ་མཁའ་ཡིན་ལ། དེའི་གཟུང་བྱ་ཡེ་ཤེས་ཡིན་པས་བསམ་པའི་དབང་གིས་ཡེ་ཤེས་སུ་འགྱུར་ལ། 

དེའི་ཡོན་ཏན་སྒྲ་ཡིན་པས་སྒྲ་ཡེ་ཤེས་ཀྱི་ཡོན་ཏན་དུ་བཤད་དོ།།

ཡང་ན་རྣ་བ་ནམ་མཁའ་ཡིན་ལ་དེའི་གཟུང་བྱ་ཡིན་པས་ཡེ་ཤེས་སུ་བཞག །ཡང་ན་སྒྲ་

ནམ་མཁའི་ཡོན་ཏན་ཏུ་བཤད་པ་མུ་སྟེགས་དང་མཐུན་པར་བསྟན་པ་ཡིན་ལ། འདི་ནི་རང་ལུགས་

སོ་ཞེས་མཁས་པ་དག་གསུང་ངོ༌། །དེའི་བཤད་པ་དང་པོ་ལ་ནི་སྒྲའི་སྐྱེད་བྱེད་ཞི་བའི་མཚན་གཞི་

ངོས་བཟུང་དགོས་པར་སྣང་ལ། བཤད་པ་གཉིས་པ་ནི་སྒྲ་ཁོ་རང་ཡེ་ཤེས་སུ་བཞག་པར་སོང་

ཞིང༌། འདིར་སྒྲའི་རྒྱུ་ཡེ་ཤེས་སུ་འཆད་པའི་སྐབས་ཡིན་པས་མ་འབྲེལ་ཞིང༌། ཕྱི་མ་ཅུང་བཟང་བར་

སྣང་ངོ༌། །བདེ་བ་ནམ་མཁའི་ཁམས་སུ་བཞག་པ་ནི་བསམ་པའི་དབང་གིས་སོ།།

ད་ནི་དབང་ཡུལ་རྣམས་ཀྱི་གཟུང་བ་དང་འཛིན་པའི་འབྲེལ་བ་གསུངས་ཏེ། དེ་ཡང་བུ་

བསྐྱེད་པའི་ཆེད་དུ་མཉམ་པར་སྦྱོར་བའི་ཕོ་མོའ་ིཐབས་ཤེས་ལ་གཞན་རིགས་ལ་འཁྱུད་པ་དགོས་

པ་ལྟར་དབང་ཡུལ་རྣམས་ཁམས་མི་མཐུན་པ་དག་ཕན་ཚུན་ཐབས་ཤེས་ཀྱི་སྒོ་ནས་གཟུང་འཛིན་

དུ་འབྲེལ་བའི་ཚུལ་སྟོན་པ་སྟེ། ཚིག་དོན་བཀླགས་པས་ཤེས་ལ། བླ་མ་དག །དབང་པོ་དྲུག་དང་

ཡུལ་དྲུག་པོ་འདི་གནས་པ་བརྒྱད་ཅུའི་སྐབས་སུ་བཤད་པའི་རྣམ་ཤེས་དྲུག་དང་ཚོར་བ་དྲུག་པོ་

ཡིན་ཏེ། རྡོ་རྗེ་སྙིང་འགྲེལ་ལས། མིག་དང་རྣ་བ་སྣ་དང་ལྕེ། །ལུས་དང་ཡིད་ཀྱི་དབང་པོ་དང༌། །མིག་

སོགས་རྣམ་པ་དྲུག་པོ་ནི། །རྣམ་ཤེས་ཕུང་པོར་བཏགས་པ་ཡིན། །དེ་བཞིན་གཟུགས་དང་སྒྲ་དང་

དྲི། །རོ་དང་རེག་བྱ་ཆོས་ཀྱི་ཁམས། །ཐིག་ལེ་ཡིས་ནི་ཚོར་བར་བརྗོད།1།ཅེས་གསུངས་པས་སོ་

ཞེས་འཆད་དོ། །ལུང་དེས་དབང་པོ་དྲུག་ལ་བརྟེན་པའི་ཤེས་པ་དང༌། ཤེས་པ་དྲུག་གིས་ཡུལ་

ལོངས་སྤྱོད་པ་ལས་བྱུང་བའི་ཚོར་བ་དྲུག་གསུངས་པ་ཡིན་གྱི། བེམ་པོ་རྣམ་ཤེས་ཀྱི་ཕུང་པོ་དང་

ཚོར་བར་བསྟན་པ་མ་ཡིན་ནོ།།

ད་ནི་གནས་པ་བདུན་པའི་དུམ་བུ་གཟུགས་དྲུག་དང་ཞེས་པ་བསྟན་པའི་ཕྱིར། གཟུགས་

སོགས་ཁམས་སོ་སོ་ལ་གྲུབ་པ་བདེན་པ་མེད་ཀྱང༌འཇིག་རྟེན་ཀུན་རྫོབ་ཀྱི་ཞེས་སོགས་ཏེ། འདིར་

ཁམས་དང་ཕུང་པོ་རྣམས་ཚོགས་པ་གཅིག་ཉིད་དུ་གྲུབ་པར་གསུངས་སོ། །འདིར་གཟུགས་ནི་

འཛིན་མ་སའི་ཁམས་ལ་གཙོ་བོས་གྲུབ་པ་སྟེ། འདུ་ཤེས་ལ་སོགས་པ་ཕུང་པོ་གཞན་རྣམས་ནི་

སའི་ཁམས་ལ་ཕལ་པས་གྲུབ་པའོ། །དེ་ཡང་སྲིད་པ་གསུམ་གྱི་གནས་སུ་སྟེ་ཁམས་གསུམ་གྱི་

ཡུལ་དུ་ཡིན་གྱི། མི་གནས་པའི་མྱ་ངན་ལས་འདས་པའི་ཆོས་ལ་ནི་དེ་འདྲའི་གཙོ་ཕལ་གྱི་ཁྱད་པར་

ཡོད་པ་མ་ཡིན་ཏེ། སྒྲིབ་བྲལ་དུ་གྱུར་པའི་ཕུང་ཁམས་སྐྱེ་མཆེད་ཐམས་ཅད་ལྷན་ཅིག་སྐྱེས་པའི་ཡེ་

ཤེས་མཐར་ཐུག་པའི་ངོ་བོར་རོ་མཉམ་དུ་གྱུར་པའི་ཕྱིར་རོ།།

དེ་ཡང་འདིའི་སྐབས་ཀྱི་གཟུགས་ཚོར་སོགས་ནི་ཡོངས་སུ་གྲགས་པའི་ཕུང་པོ་ལྔ་མ་

ཡིན་གྱི། སྒྲུབ་པ་པོའ་ིལུས་གཟུགས་རགས་པ་གཟུགས་ཕུང་དང༌། དབྱངས་སམ་ཟླ་བའམ་ཁུ་བ་ནི་

འདུ་ཤེས་དང༌། ཀཱ་ལིའམ་གསལ་བྱེད་ཀྱི་ཆོས་ཉི་མའམ་རྡུལ་ནི་ཚོར་བ་དང༌། སྒོ་གསུམ་གཡོ་བའི་

བྱ་བ་ནི་འདུ་བྱེད་དང༌། རྣམ་ཤེས་ཚོགས་དྲུག་ནི་རྣམ་ཤེས་ཀྱི་ཕུང་པོར་བཞག་ནས། དེ་དག་རིམ་

བཞིན་གཙོ་བོས་ས་ཆུ་མེ་རླུང་ནམ་མཁའི་ཁམས་ལ་གྲུབ་པའི་དོན་ཏེ། ཁམས་དེ་དང་དེ་ལ་གྲུབ་

པའི་དོན་ཀྱང༌། རླུང་གི་རང་བཞིན་ནི་འདུ་བྱེད་དུ་གྲུབ་བོ་ཞེས་པ་ལྟར། ཁམས་དེ་དང་དེ་ལ་དེ་དང་

1  བསྟན་འགྱུར། དཔེ་བསྡུར་མ། དེབ། ༡ ཤོག ༨༤༡ ཕྲེང་། ༧

དེའི་རང་བཞིན་དུ་གྲུབ་པའི་དོན་ཡིན་གྱི། ཁ་ཅིག་དེ་ལས་གྲུབ་ཅེས་བྱེད་ཚིག་སྦྱར་ནས་ཁམས་དེ་

དང་དེ་ལས་སྐྱེས་པར་སྟོན་པ་ལ་འཆད་པ་དོན་མ་ཡིན་ནོ། །དེ་བཞིན་དུ་རྣམ་ཤེས་ཡེ་ཤེས་བསྲེས་

པ་སྟེ་ངོ་བོ་གཅིག་པའི་རྣམ་ཤེས་གང་ཡེ་ཤེས་དང་བཅས་པ་ནི་རིམ་པ་བཞིན་དུ་ནམ་མཁའ་དང་

བཅས་པ་རྡོ་རྗེ་ཡེ་ཤེས་ཀྱི་ཁམས་དག་ལ་དེ་དང་དེའི་རང་བཞིན་དུ་གཙོ་བོས་སྒྲུབ་སྟེ། ཇི་ལྟར་ན། 

ནམ་མཁའ་ལ་ཞེས་སོགས་སོ། །འདིར་ཁམས་དྲུག་གི་བདག་ཉིད་ཅན་ཞེས་སོགས་ནི། ཅིའི་ཕྱིར་

ཞེས་པ་ཤེས་བྱེད་ཀྱི་རྒྱུ་མཚན་འདྲི་བའི་ཚིག་མིན་ཏེ། ཁམས་དྲུག་ལྡན་ལ་ཁམས་དྲུག་ལྡན་པའི་

སྒྲུབ་བྱེད་ཅིའི་ཕྱིར་ཞེས་འདྲི་བའི་དོགས་པ་རྟོགས་ལྡན་ལ་སྐྱེ་བའི་དོན་མེད་པའི་ཕྱིར་རོ། །དེས་

ན་ཁམས་དྲུག་ལྡན་གྱི་ལུས་ཀྱི་ཁམས་སྐྱེད་བྱེད་ཀྱི་རྒྱུ་མཚན་ཅིའི་ཕྱིར་ཏེ་རྒྱུ་ཅི་ལས་སྐྱེས་ཞེས་

དྲིས་པའོ། །དེ་ལ་མངལ་དུ་ཁུ་རྡུལ་རྣམ་ཤེས་གསུམ་ཚོགས་པ་ལས་སྐྱེས་སོ་ཞེས་ལན་འདེབས་ 

པ་ནི་རྡུལ་དང་ཞེས་སོགས་སོ།།

ད་ནི་གནས་པ་བདུན་པའི་དུམ་བུ་འདུ་བྱེད་དྲུག་བསྟན་པའི་ཕྱིར་རྣ་བ་ལ་སོགས་པའི་

འཛིན་པ་རྣམས་ཞེས་སོགས་གསུངས་ཏེ། ཡུལ་ཅན་རྣམས་ཐབས་དང་ཡུལ་རྣམ་ཤེས་རབ་ཏུ་

བྱས་ནས། ཐབས་རང་ཉིད་ཁམས་གང་གི་རང་བཞིན་དུ་གནས་པ་ནི་ལུས་ཀྱི་ཆོས་དང༌། ཐབས་

ཀྱི་བསམ་པ་ཤེས་རབ་ལ་འཇུག་པའི་དབང་དུ་བྱས་ནས། ཡུལ་ཅན་དབང་པོ་དེ་ཁོ་རང་གི་ཡུལ་

ཁམས་གང་དུ་གནས་པའི་ཁམས་དེར་བཞག་པ་ནི་བསམ་པའི་ཆོས་ཡིན་པས། ཚུལ་དེ་ཉིད་ཀྱི་སྒོ་

ནས་འཆད་པ་ནི། འདིར་ལུས་ཀྱི་ཆོས་ལ་རྣ་བ་ནི་སྟོང་པ་ནམ་མཁའི་ཁམས་ཀྱི་མཚན་ཉིད་འཛིན་

པར་བྱེད་པ་ཉིད་ཀྱིས་གནས་ཀྱང༌། གཟུང་བའི་ཡུལ་སྒྲ་འཛིན་པས་ན་རྡོ་རྗེའི་སྟེ་ཡེ་ཤེས་ཀྱི་ཁམས་

ཀྱི་རང་བཞིན་ཏེ། སྒྲ་ཡི་རང་བཞིན་ཡེ་ཤེས་ཀྱི་ཁམས་སུ་གནས་པའི་བསམ་པའི་དབང་གིས་

སོ། །འདིར་འཛིན་པའི་སོགས་ཏེ་ཡུལ་ཅན་རྣམ་ཤེས་དེའི་བསམ་པ་ཡུལ་ལ་ཞུགས་པའི་དོན་ཀྱང་

ཡུལ་དེ་དང་དེའི་རྣམ་པར་སྐྱེས་པ་དང༌། དེ་ཡང་ཡུལ་སྒྲ་སོགས་ཀྱིས་ཡུལ་ཅན་རྣ་བའི་རྣམ་ཤེས་

སོགས་རྣམས་ལྷན་དུ་སྐྱེད་པ་ཡིན་པ་དེའི་ཕྱིར་འཛིན་པ་དེ་དང་དེ་རང་རང་གི་གཟུང་བར་བྱ་བའི་

རང་བཞིན་གྱི་བསྐྱེད་པར་བྱ་བ་དང༌། གཟུང་བ་དེ་དང་དེ་ཡང་རང་རང་གི་འཛིན་པ་དེ་དང་དེ་སྐྱེད་

པར་བྱེད་པའི་རང་བཞིན་དུ་རྣམ་པར་ཤེས་པར་བྱའོ། །དབང་ཡུལ་ལྷག་མ་དག་ཀྱང་དེས་ཤེས་པར་

ནུས་ཏེ། འདི་དག་ནི་ཡེ་ཤེས་གཟུང་བྱ་དང་རྣམ་ཤེས་འཛིན་བྱ་སྦྱོར་བ་ལས་ཤེས་པར་བྱའོ། །ཞེས་

བྱ་བའི་བར་གོ་སླའོ། །འདི་དག་གིས་ནི་དབང་པོ་དྲུག་གི་བསམ་པ་གང་ལ་ཞུགས་པའི་སྒོ་ནས་

ཡུལ་དྲུག་འཛིན་པའི་བྱ་བ་མངོན་པར་འདུ་བྱེད་པའི་འདུ་བྱེད་དྲུག་ཀྱང་དོན་གྱིས་བསྟན་པ་ཡིན་ཏེ། 

རྡོ་རྗེ་སྙིང་འགྲེལ་ལས། དེ་དག་དབང་པོ་དྲུག་སྒོ་ནས། །རྣམ་ཤེས་ཁམས་ཀྱི་འཇུག་པ་སྟེ། །འདུ་

བྱེད་དྲུག་ཏུ་རབ་བརྗོད་པ། །ཡུལ་རྣམས་ལ་ནི་རབ་འཇུག་པའོ།1།ཞེས་གསུངས་པ་ལྟར་རོ།།

ད་ནི་ཁམས་དྲུག་གི་དབྱེ་བའི་དབང་གིས་ཉོན་མོངས་པ་ལ་སེར་སྣ་ལ་སོགས་པ་སེམས་

ཀྱི་རྣམ་པར་འགྱུར་བ་དྲུག་དུ་འགྱུར་བ་དངོས་སུ་བསྟན་པའི་སྒོ་ནས། གནས་པ་བདུན་པའི་དུམ་བུ་

འདུ་ཤེས་དྲུག་བསྟན་པ་གསུངས་པ། སེར་སྣ་ཞེས་པ་ལ་སོགས་པ་སྟེ། འདིར་ཁ་ཅིག །ཡེ་ཤེས་

ནི་བདེ་བ་ཡིན་ལ་དེ་ལས་སེར་སྣ་འབྱུང་གི་སྡུག་བསྔལ་ལས་སེར་སྣ་མི་འབྱུང་བའི་ཕྱིར་རོ། །ནམ་

མཁའ་ལས་ཞེ་སྡང་འབྱུང་བ་ནི་ཞེ་སྡང་འཁྲུག་པ་དང་བརྡེག་འཚོག་སོགས་ཡིན་ལ། དེའི་གནས་

ནམ་མཁས་གོ་ཕྱི་བ་ལས་བྱུང་བའི་ཕྱིར་རོ། །རླུང་ལས་ཕྲག་དོག་འབྱུང་བ་ནི་རླུང་གི་བྱེད་ལས་

གཡོ་བ་ཡིན་ལ། གཞན་གྱི་ཕུན་སུམ་ཚོགས་པ་ལ་མི་བཟོད་པར་ཡིད་གཡོ་བ་ཕྲག་དོག་ཡིན་པའི་

ཕྱིར་རོ། །མེ་ལས་འདོད་ཆགས་འབྱུང་བ་ནི་གཏུམ་མོའ་ིམེས་ཁམས་དྲོས་པ་དང་ཞུ་བ་ལས་འདོད་

ཆགས་འབྱུང་བའི་ཕྱིར་རོ། །ཆུ་ལས་ང་རྒྱལ་འབྱུང་བ་ནི་དངོས་པོ་རྣམས་མཐོ་ཞིང་རྒྱས་པ་ཆུས་

བྱེད་ལ། མཐོ་ཞིང་རྒྱས་པ་ལས་ང་རྒྱལ་འབྱུང་བའི་ཕྱིར་རོ། །ས་ལས་གཏི་མུག་འབྱུང་བ་ནི་སེམས་

དང་2འདུན་པ་བརྩོན་འགྲུས་སོགས་མེད་པའི་སྲ་བ་ནི་གཏི་མུག་ཡིན་པའི་ཕྱིར་རོ། །ཞེས་ཟེར་ལ། 

ཁ་ཅིག་ནམ་མཁའ་ལས་ཞེ་སྡང་འབྱུང་བ་ནི་སྒྲ་ནམ་མཁའི་ཁམས་ཡིན་ཞིང༌། སྒྲ་ཡིད་དུ་

མི་འོང་བ་ལས་ཞེ་སྡང་སྐྱེ་བ་ལྟ་བུ་དང༌། རླུང་ལས་ཕྲག་དོག་འབྱུང་བ་ནི་མངལ་དུ་རླུང་གིས་ཁུ་

བ་འཕངས་པས་བར་དོའ་ིསེམས་ཅན་ཕ་མ་ལ་ཕྲག་དོག་སྐྱེས་ཏེ་ཉིང་མཚམས་སྦྱོར་བ་ལྟ་བུ་ཞེས་

དང༌། ལྷག་མ་དག་སྔ་མ་དང་འདྲ་བར་འཆད་དོ། །ཞེ་སྡང་གི་འབྲས་བུར་གྱུར་པའི་འཁྲུག་པ་ལ་

ནམ་མཁས་གོ་ཕྱེ་བས་ཞེ་སྡང་ནམ་མཁའི་འབྲས་བུར་འགྱུར་བའི་རྒྱུ་འབྲས་ཀྱི་འབྲེལ་ཡ་མཚན་

1  བསྟན་འགྱུར། དཔེ་བསྡུར་མ། དེབ། ༡ ཤོག ༨༤༡ ཕྲེང་། ༡༡

2  ཞོལ། ཤོག ༢༥ བ ༤། གཙང་། ཤོག ༡༨ ན ༤ སེམས་དད་འདུན་བརྩོན་འགྲུས་



ནང་ལེའི་མདོར་བསྡུས་དང་པོའ་ིརྣམ་བཤད། 207

ལ། སྒྲ་ནམ་མཁའི་ཁམས་ཡིན་པས་སྒྲའི་འབྲས་བུ་རྣམས་ནམ་མཁའི་འབྲས་བུར་འགྲོ་མི་དགོས་

པ་བྱིས་པ་དག་གིས་ཀྱང་ཤེས་པའི་གནས་ལའང་འཁྲུལ་ཞིང༌། དངོས་པོ་གཅིག་མཐོ་ཞིང་རྒྱས་པ་

ཆུས་བྱེད་པར་མཐོང་བས་དངོས་པོ་རྣམས་དེ་ལྟར་འདོད་ན། དངོས་པོ་གཅིག་མེ་ལས་འབྱུང་བར་

མཐོང་བས་དངོས་པོ་ཐམས་ཅད་མེ་ལས་སྐྱེ་བར་སྨྲ་བ་དང་ཁྱད་པར་མེད་ལ། གཞན་དངོས་པོ་

རྣམས་མཐོ་ཞིང་རྒྱས་པ་ཆུས་བྱེད་པར་ཀུན་མཁྱེན་གྱིས་ཀྱང་མི་འགྲུབ་བོ།།

དད་པ་མེད་པའི་སེམས་སྲ་བ་གཏི་མུག་ཡིན་པས་གཏི་མུག་ས་ལས་བྱུང་ཞེས་པ་ནི། 

སེམས་དེ་ས་ལས་བྱུང་སྟེ། སེམས་དེ་ཡང་སྲ་བ་ཡིན། ས་ཡང་སྲ་བ་ཡིན་པའི་ཕྱིར་ཞེས་པ་ཡིད་

ལ་བཞག་པར་འདུག་པས་འཁྲུལ་བ་ཆེན་པོར་ཤེས་སླ་ལ། སེམས་ཉོན་མོངས་ཅན་ཐམས་ཅད་

གཏི་མུག་ཏུ་འདོད་པས་ནི་གཏི་མུག་མཆོག་ཏུ་རྒྱ་བསྐྱེད་དོ། །འདི་འདྲ་བའི་བབ་ཅོལ་མང་དུ་སྨྲ་

དགོས་པ་བྱུང་བ་ནི། སེར་སྣ་ལ་སོགས་པ་འདི་དག་ཐམས་ཅད་ཡེ་ཤེས་ལ་སོགས་པ་དེ་དང་དེ་

ལས་སྐྱེ་བས་ཁྱབ་པར་བསྟན་སྙམ་ནས། དེའི་སྐྱེ་ཚུལ་འཆད་པ་ལ། སྡུག་བསྔལ་བ་ཐོབ་པར་གྱུར་

ཏོ། །དེ་ལྟ་ན་ཡང་འདི་དག་ནི་སེར་སྣ་བྱེ་བྲག་པ་འགའ་ཞིག་ཡེ་ཤེས་ཀྱི་ཁམས་ཀྱི་རྣམ་པར་འགྱུར་

བའི་དབང་གིས་འབྱུང་བ་ཡོད་པ་ནས། གཏི་མུག་གི་ནང་ཚན་འགའ་ཞིག་སེམས་སྟེང་གི་སའི་

ཁམས་རྣམ་པར་འགྱུར་བའི་དབང་གིས་འབྱུང་བ་ཡོད་པའི་བར་དུ་སྦྱར་ཏེ། དེ་དག་འདིར་ཁམས་

ཀྱི་དབང་གིས་སེམས་རྣམ་པར་འགྱུར་བ་དྲུག་གི་མཚོན་བྱེད་དུ་སྨོས་པ་ཡིན་པར་བཤད་པར་བྱ་

ལ། རང་བཞིན་ནི་ཁམས་དྲུག་དང་ཡོན་ཏན་ནི་དེའི་དབང་གིས་བྱུང་བ་དྲུག་གོ །རྒྱུད་འདིར་མགྲིན་

རྐན་སྤྱི་བོ་མཆུ་སོ་སྣ་སྟེ་དྲུག་ལ་འདུ་ཤེས་དྲུག་ཏུ་བཤད་པ་དང༌། ཡུལ་ལ་མཚན་མར་འཛིན་

པའི་སེམས་བྱུང་འདུ་ཤེས་ལ་བྱས་པ་གཉིས་ལས། སེམས་ཀྱི་རྣམ་པར་འགྱུར་བ་དྲུག་གི་རྗེས་

སུ་བྱེད་པའི་ཡུལ་ལ་མཚན་མར་འཛིན་པའི་འདུ་ཤེས་དྲུག་སྐབས་འདིར་དོན་གྱིས་འཕངས་པའི་ 

ཚུལ་གྱིས་བསྟན་པར་བྱའོ།།

ད་ནི་གནས་པ་བདུན་པའི་དུམ་བུར་གྱུར་པའི་དྲུག་ཚན་རྣམས་ཀྱི་ནང་ནས་ལས་དབང་

དྲུག་བསྟན་པའི་ཕྱིར་དུ་ཁམས་ཀྱི་དབང་གིས་ཞེས་སོགས་གསུངས་ཏེ། ཚིག་དོན་བཀླགས་པས་

ཤེས་ལ། འདིས་ལས་དབང་དྲུག་དངོས་སུ་བསྟན་པས་ལས་དབང་གི་ཡུལ་དྲུག་ཀྱང་ཤ གས་ལ་

འཕངས་ནས་བསྟན་ནོ། །ད་ནི་ཐུར་སེལ་ཞེས་པ་ལ་སོགས་པས་ཁམས་དྲུག་ལས་ཐུར་སེལ་ལ་

སོགས་པའི་རླུང་རྣམས་འབྱུང་བར་བསྟན་པའི་སྒོ་ནས་གནས་པ་བདུན་པའི་དུམ་བུའི་དྲུག་ཚན་

ཡེ་ཤེས་ཀྱི་ཕུང་པོ་དྲུག་གསུངས་ཏེ། འོག་གི་རྩ་གསུམ་1ལ་ཐུར་སེལ་གྱིས་དྲངས་ནས་འབབ་

པའི་བཤང་གཅི་ཁུ་བ་གསུམ་དང༌། སྟེང་གི་རྩ་གསུམ་ལ་སྲོག་གི་རླུང་གིས་འདྲེན་པའི་ཁུ་ཁྲག་

རླུང་གསུམ་ནི་ཡེ་ཤེས་ཀྱི་ཕུང་པོ་དྲུག་ཅེས་བྱ་ལ། རྡོ་རྗེ་སྙིང་འགྲེལ་ལས། གང་ཞིག་རྟག་ཏུ་སྲོག་

རྩོལ་ནི། །རྩ་རྣམས་དྲུག་ལ་རྒྱུ་བ་ཡིན། །སྟེང་དང་འོག་གི་ལམ་གསུམ་ལ། །ཡེ་ཤེས་ཕུང་པོ་

རྣམ་དྲུག་གོ2།ཞེས་གསུངས་པའང་རྩ་དྲུག་ལ་རྒྱུ་བའི་རླུང་གིས་སྟེང་འོག་གི་ལམ་གསུམ་གསུམ་

ལ་འདྲེན་པར་སྟོན་པ་ཡིན་གྱི། རླུང་དྲུག་ཡེ་ཤེས་ཀྱི་ཕུང་པོ་དྲུག་ཏུ་སྟོན་པ་མ་ཡིན་ནོ། །ཚིག་ 

དོན་ནི་བཀླགས་པས་ཤེས་སོ།།

གཉིས་པ་འཁོར་ལོ་དྲུག་དང་ཚིགས་ཀྱི་གནས་སུམ་བརྒྱ་དྲུག་ཅུ་བཤད་པ་ནི། གཙུག་

ཏོར་ཞེས་པ་ལ་སོགས་པས་ཞེས་སོགས་ཏེ། མང་པོའ་ིཚིག་ཐོབ་པ་ལ་གཅིག་གི་ཚིག་ཏུ་བྱས་པ་

ནི་ལུང་གི་ཚིག་དང༌། སའི་སྐད་དོད་མ་ཧཱི་ཞེས་རིང་པོ་ཐོབ་པ་ལ་མ་ཧི་ཞེས་པ་ཐུང་ངུ་ནི་སྒྲ་པ་དང་

མི་མཐུན་ཀྱང་ལུང་གི་ཚིག་གིས་སའི་མིང་གི་རྣམ་གྲངས་སོ། །རྐང་པ་གཡོན་གཡས་ཀྱི་ལོང་བུ་

པུས་མོ་དཔྱིའི་ཚིགས་གསུམ་གསུམ་དང༌། ལག་པ་གཡོན་གཡས་ཀྱི་མཁྲིག་མ་གྲུ་མོ་དཔུང་པའི་

ཚིགས་གསུམ་གསུམ་རིམ་པ་བཞིན་ས་ཆུ་མེ་རླུང་གི་ཡོན་ཏན་གསུམ་གསུམ་གྱི་དབྱེ་བས་འཇོག་

ཚུལ་འདིར་གསུངས་པ་དང༌། ཡེ་ཤེས་ལེའུར་དེ་ལས་བཟློག་པར་གསུངས་པའི་འགལ་སྤོང་ལ། 

ཁ་ཅིག་ན་རེ། འོག་ཏུ་གསུངས་པ་མུ་སྟེགས་གཞུག་པའི་ངོར་ཁོའ་ིལུགས་དང་མཐུན་པར་བྱས་པ་

ཡིན་ལ། འདིར་ལག་པ་གཡས་གཡོན་ཐབས་ཤེས་དང་རྐང་པ་གཡས་གཡོན་ཐབས་ཤེས་སུ་སྦྱར་

ན་རང་རིགས་ལ་འཁྱུད་པར་འགྱུར་བས། དེའི་ཕྱིར་ལག་གཡས་རྐང་གཡོན་དང༌། ལག་གཡོན་

རྐང་གཡས་ལ་འཁྱུད་པས་ཐབས་ཤེས་སུ་འགྱུར་བ་ལ་དགོངས་སོ་ཞེས་ཟེར་ལ། མཁས་པ་གཞན་

དག །འདིར་ཤེས་རབ་བསམ་པའི་དབང་དུ་བྱས་ལ། འོག་ཏུ་ཐབས་ལུས་ཀྱི་དབང་དུ་བྱས་པས་མི་

1  ཞོལ། ཤོག ༢༦ བ ༤། གཙང་། ཤོག ༡༨ བ ༦ འོག་གི་རྩ་ལ་ཐུལ་སེལ་

2  བསྟན་འགྱུར། དཔེ་བསྡུར་མ། དེབ། ༡ ཤོག ༨༤༡ ཕྲེང་། ༡༣

འགལ་ལོ་ཞེས་གསུང་ངོ༌། །ལས་ཀྱི་འཁོར་ལོ་བཅོ་བརྒྱད་ཀྱི་ངེས་པའོ་ཞེས་ཟེར་བ་ནི་ནོར་བ་སྟེ། 

གཙུག་ཏོར་ལ་སོགས་པའི་འཁོར་ལོ་རྣམས་ལས་ཀྱི་འཁོར་ལོ་མ་ཡིན་པའི་ཕྱིར་རོ། །ཚིག་དོན་

ལྷག་མ་ནི་ཤེས་སླ་ལ། ད་ནི་ས་ཞེས་པ་ལ་སོགས་པས་གསུངས་པ་ནི་རྐང་ལག་རེ་རེའི་སོར་མོ་

ལྔ་ལྔ་ནི་མཐེ་བོང་ནས་བརྩམས་ཏེ་རིམ་པ་བཞིན་ས་ཆུ་མེ་རླུང་ནམ་མཁའི་ཁམས་དང༌། ཁམས་རེ་

རེའང་ཡོན་ཏན་གསུམ་གསུམ་གྱི་དབྱེ་བས་སོར་མོ་རེ་རེ་ལའང་ཚིགས་གསུམ་གསུམ་དུ་འབྱེད་པ་

སྟེ་བཀླགས་པས་ཤེས་ལ། དེ་ཡང་སྦྱང་གཞི་ལ་དེ་ལྟར་འབྱེད་པ་ནི་སྦྱོང་བྱེད་ལ་རིགས་ལྔ་པོ་རེ་རེ་

ལའང་རྡོ་རྗེ་གསུམ་གསུམ་གྱི་རང་བཞིན་དུ་ཡོད་པ་དང་ཆོས་མཐུན་སྦྱར་བར་བྱ་བའོ།།

འགའ་ཞིག་ལ་སོར་མོ་ལྷག་པོར་གྱུར་ན་འོག་ཏུ་སོ་ལ་བཤད་པའི་རིགས་པས་ཡེ་ཤེས་ཀྱི་

ཁམས་སོ། །དེའི་འོག་ཏུ་སོ་རྣམས་ཀྱང་ཁམས་ཀྱི་དབང་གིས་འབྱུང་བ་གསུངས་ཏེ། དེ་ཡང་མ་སོ་

སྔོན་ལ་སྐྱེ་བ་ཡིན་པས། འདིར་གལ་ཏེ་དང་པོར་བྱིས་པ་ལ་སྟེང་དུ་རྩེ་མོ་བསྟན་པའི་སོ་གཉིས་སུ་

གྱུར་ན་ཞེས་ཆོས་རྗེ་བུ་བཞེད་པ་ལེགས་ཀྱི། ཊཱིཀ་བྱེད་ཁ་ཅིག་གིས་ནོར་བར་སྦྱར་རོ། །དེའི་ཚེ་མ་

སོ་གཡས་པ་སའི་རང་བཞིན་ཏེ། གཡོན་པ་ཆུའི་རང་བཞིན་ནོ། །དེ་ནས་འོག་ཏུ་རྩེ་མོ་ཕྱོགས་པའི་

ཡ་སོ་གཉིས་སུ་གྱུར་པ་ན། དེའི་ཚེ་ཡ་སོ་གཡས་པ་མེའི་རང་བཞིན་དང་གཡོན་པ་རླུང་གི་རང་

བཞིན་ནོ་ཞེས་སོགས་སུ་རིམ་པ་བཞིན་སྦྱར་ཏེ། དེ་ལྟར་སྟེང་དུ་བསྟན་པ་ལ་གཡོན་དང་གཡས་

ཀྱི་མཐའ་ནས་རིམ་པ་བཞིན་རླུང་མེ་ཆུ་ས་ཞེས་ལུགས་དང་མཐུན་པ་དང༌། འོག་ཏུ་ཕྱོགས་པ་ལ་

གཡས་དང་གཡོན་གྱི་མཐའ་ནས་རིམ་པ་ལྟར་ས་ཆུ་མེ་རླུང་ཞེས་ལུགས་ལས་ལྡོག་པས། སྟེང་དང་

འོག་ཏུ་ཁམས་བཞིའི་རང་བཞིན་གྱིས་སོ་སུམ་ཅུ་རྩ་གཉིས་པོ་རིག་པར་བྱའོ།།

ཡ་སོ་དང་མ་སོ་འདི་དག་ཐབས་ཤེས་སུ་སྦྱོར་བ་ནི།1 ཡ་སོ་གཡས་དང་མ་སོ་གཡས་

ཐབས་ཤེས་སུ་འཇོག་པ་མ་ཡིན་གྱི། ཡ་སོ་གཡས་རྣམས་མ་སོ་གཡོན་རྣམས་དང༌། མ་སོ་གཡས་

རྣམས་ཡ་སོ་གཡོན་རྣམས་དང་རིམ་པ་བཞིན་ཐབས་ཤེས་སུ་འཇོག་པ་ཡིན་པས། མ་སོ་དང་པོ་

གཉིས་ཀྱི་གཡས་པ་སའི་ཁམས་དང༌། ཡ་སོ་དང་པོ་གཉིས་ཀྱི་གཡོན་པ་རླུང་གི་ཁམས་ཐབས་

ཤེས་སུ་འཇོག་པ་སོགས་སུ་རིམ་པ་བཞིན་སྦྱར་བས་ལེགས་པར་འགྲིག་པར་འགྱུར་རོ། །གང་

1  ཞོལ། ཤོག ༢༨ ན ༡། གཙང་། ཤོག ༡༩ བ ༣ སྦྱོར་བ་ན།

གི་ཚེ་འགའ་ཞིག་ལ་འཁྱོག་པོའ་ིམཆེ་བ་སྟེ་སོ་སྦྲགས་པ་ཡིན་པ་དེའི་ཚེ་དེ་ཉིད་ནམ་མཁའི་ཁམས་

སོ། །དེ་བཞིན་དུ་ཞེས་སོགས་ལ། འདིར་ལུས་ཀྱི་དབེན་པ་བྱེ་བ་ཕྲག་ཅེས་དང༌། ལུས་ཀྱི་དབེན་

པས་སོ། །ཞེས་པ་ལ་དཔང་འགྱུར་དུ། ལུས་ཀྱི་དབྱེ་བ་བྱེ་བ་ཕྲག །ཅེས་དང༌། ལུས་ཀྱི་རྣམ་པར་

དབྱེ་བས་སོ། །ཞེས་འབྱུང་བ་ལེགས་ཏེ། སྐྲ་རྣམས་དང་བ་སྤུ་བྱེ་བ་ཕྲག་ཕྱེད་དང་བཞི་པོ་ཐམས་

ཅད་ཀྱང་རྒྱུ་ཕ་མའི་རྡུལ་དང་ཁུ་བ་ལས་གྲུབ་པའི་དབང་གིས་དེ་དང་མཐུན་པའི་ཁམས་ཀྱི་རྣམ་

པར་འགྱུར་བར་ཤེས་པར་བྱ་བའི་དོན་ཏོ། །ཁམས་འདི་དག་གང་ན་གཅིག་གཙོ་བོར་གྱུར་པ་དེར་

ཁམས་གཞན་དག་ཀྱང་ཕལ་པའི་ཚུལ་གྱིས་ཀུན་འབྱུང་བའི་བདེན་པ་ནི་སེམས་ཅན་རྣམས་ཀྱི་

ལུས་ཀྱི་ཁམས་ཀྱི་རྣམ་པར་དབྱེ་བས་སོ་ཞེས་བཅོམ་ལྡན་འདས་ཀྱིས་གསུངས་སོ།།

བརྒྱད་པ་མདོར་བསྡུས་ཀྱི་མཚན་བསྟན་པ་ནི། བསྡུས་པའི་རྒྱུད་ཀྱི་རྒྱལ་པོ་སོགས་

སོ། །སྨྲས་པ། སྐལ་བཟང་བློ་གྲོས་རབ་དཀར་ངང་པའི་ཚོགས། །དགའ་བའི་དབྱངས་ཀྱིས་

འཇུག་པའི་རྩེ་དགའི་གནས། །ལེགས་བཤད་གསེར་གྱི་འདབ་སྟོང་དྲ་བ་ཅན། །རྣམ་དཔྱོད་བྱེད་

པོས་སྤྲུལ་པའི་མཚོ་ཆེན་ཡིན། །བཅོམ་ལྡན་འདས་དཔལ་དུས་ཀྱི་འཁོར་ལོ་མཆོག་གི་དང་པོའ་ི

སངས་རྒྱས་ཀྱི་རྩ་བའི་རྒྱུད་ལས་ཕྱུང་བ་བསྡུས་པའི་རྒྱུད་ཀྱི་རྒྱས་འགྲེལ་དྲི་མ་མེད་པའི་འོད་ཀྱི་རྒྱ་

ཆེར་བཤད་པ་དེ་ཁོ་ན་ཉིད་སྣང་བར་བྱེད་པ་ཞེས་བྱ་བ་ལས། ནང་གི་ལེའུའི་མདོར་བསྡུས་དང་པོ་ 

རྣམ་པར་བཤད་པའོ།། །།

༈ ཕྱི་ནང་དུས་ཀྱི་འཁོར་ལོའ་ིཚོགས། །སྒྲིབ་བྲལ་བདེ་བ་ཆེན་པོའ་ིསྐུར། །རོ་མཉམ་

དུས་ཀྱི་འཁོར་ལོ་གཞན། །དང་པོའ་ིསངས་རྒྱས་ལ་བཏུད་ནས། །ཕྱི་རོལ་ཇི་ལྟར་ལུས་ལ་

ཡང༌། །གནས་པ་དེ་དང་ཆོས་མཐུན་པར། །ཐབས་མཁས་ལམ་གྱིས་སྦྱང་བྱ་གང༌། །འཆད་བྱེད་

མདོར་བསྡུས་དབྱེ་བར་བྱ། །གཉིས་པ་གྲུབ་ནས་ཇི་ལྟར་གནས་ཚུལ་སྟོན་པ་ཀུན་འབྱུང་གི་བདེན་

པ་ལ་སོགས་པའི་མདོར་བསྡུས་ལ་གཉིས། མདོར་བསྡུས་ཀྱི་གཞུང་བཤད་པ་དང༌། མདོར་བསྡུས་

ཀྱི་མཚན་བསྟན་པའོ། །དང་པོ་ལ་དགུ། གནས་པ་བདུན་པའི་དུམ་བུ་འཁོར་ལོ་དྲུག་འཆད་པའི་

དང་པོ་འཁོར་ལོ་དྲུག་སྐུ་བཞི་དང་སྦྱོར་བ་བཤད་པ། གནས་པ་བདུན་པའི་དུམ་བུ་དཀྱིལ་འཁོར་

དྲུག་སྟེང་དང་འོག་གི་ངོ་བོ་ཉིད་ཀྱིས་གནས་པ་བཤད་པ། གནས་པ་བཅུ་གཅིག་པ་ཁམས་རྣམས་

ལས་ལྷའི་མཚན་མ་འབྱུང་བའི་ངོ་བོ་ཉིད་ཀྱིས་གནས་པ་བཤད་པ། གནས་པ་བདུན་པའི་དུམ་བུ་

རྩ་སྟོང་ཕྲག་བདུན་ཅུ་རྩ་གཉིས་བཤད་པ། གནས་པ་བདུན་པའི་དུམ་བུ་དབུགས་ཀྱི་གྲངས་དང་

ཕྱིའི་ཆོས་རྣམས་ལུས་ལ་ཇི་ལྟར་སྦྱར་བ་སྤེལ་ཏེ་བཤད་པ། གནས་པ་བརྒྱད་པའི་དུམ་བུ་ལྟེ་བའི་

ཆུ་སྐྱེས་ལ་སོགས་པའི་འདབ་མ་བཤད་པ། གནས་པ་བརྒྱད་པའི་དུམ་བུ་སྣ་བུག་གཉིས་ལ་ཕུང་པོ་

ལྔ་དང་ཁམས་ལྔའི་དཀྱིལ་འཁོར་འབབ་པའི་ངོ་བོ་ཉིད་ཀྱིས་གནས་པ་བཤད་པ། གནས་པ་བཅུ་པ་

སྲོག་ལ་སོགས་པ་རླུང་གི་བྱ་བའི་ངོ་བོ་ཉིད་ཀྱིས་གནས་པ་བཤད་པ། གནས་པ་བཅུ་པ་དང་བརྒྱད་

པའི་བརྗོད་བྱའི་འཕྲོས་དོན་དག་བཤད་པའོ། །དང་པོ་ནི། ད་ནི་ཞེས་པ་ནས། གསུངས་ཏེ། རྟེན་

དང་བརྟེན་པ་ཇི་ལྟ་བུ་ཞེ་ན་འདིར་སོགས་སོ།།

འོ་ན་འཁོར་ལོ་གང་སྐུ་གང་གི་རྟེན་ཡིན་ཞེ་ན། སྐུ་བཞི་པོ་དེ་དག་ལས་ལྷན་ཅིག་སྐྱེས་

པའི་སྐུ་ནི་ནས། དབྱེ་བས་སོ། །ཞེས་མདོར་བསྟན་ནས། དེ་ཉིད་ཅུང་ཟད་རྒྱས་པར་འཆད་པ་ནི། 

དེའི་ཕྱིར་ནས་ལྷག་པའི་ལྷ་སྟེ། དེ་ཡང་ལམ་དུས་སུ་ཡས་བབས་དང་མས་བསྟན་གྱི་དགའ་བ་

རྣམས་ནང་གི་དཀར་ཕྱོགས་ཀྱི་ཚེས་དང་སྦྱར་བ་ན། ཁམས་ཞུ་བ་གཙུག་ཏོར་ནས་གསང་གནས་

སུ་མ་སླེབ་བར་ལ་གནས་ཀྱི་དབྱེ་བས་དགའ་བ་གསུམ་དང༌། དེ་རེ་རེ་ལ་ཡང་གང་དུ་ཁམས་ཞུ་

བས་སླེབ་པའི་གནས་ལྔ་ལྔའི་དབྱེ་བས་དཀར་ཕྱོགས་ཀྱི་ཚེས་ལྔ་ལྔ་སྟེ།

དེ་ལྟར་དགའ་བ་བཅོ་ལྔར་འགྱུར་ལ་གསང་གནས་སུ་སླེབ་པ་ནས་མགོ་བརྩམས་ཏེ་ནོར་

བུའི་རྩེར་སླེབ་ནས་གཡོ་མེད་དུ་བརྟན་པའི་བདེ་ཆེན་ནི་ནང་གི་དཀར་པོའ་ིཆ་བཅུ་དྲུག་པ་ལྷན་

ཅིག་སྐྱེས་པའི་དགའ་བ་ཡིན་ལ། དེ་བཞིན་དུ་མས་བརྟན་གྱི་དགའ་བ་ལའང༌ནོར་བུ་ནས་གསང་

བའི་པདྨ་དང༌། དེ་ནས་སྙིང་ཁ་དང༌། དེ་ནས་དཔྲལ་བའི་འཁོར་ལོའ་ིབར་དུ་ཡར་འོངས་པའི་

དབྱེ་བས་དགའ་བ་མཆོག་དགའ་ཁྱད་དགའ་གསུམ་སྟེ་དེ་རེ་རེ་ལའང་ཁམས་གང་དུ་སླེབ་པའི་

གནས་ཀྱི་དབྱེ་བས་ནང་གི་དཀར་ཆ་འཕེལ་བའི་ཚེས་ལྔ་ལྔ་དང༌། དཔྲལ་བ་ནས་ཁམས་གྱེན་དུ་

འོངས་ཏེ་གཙུག་ཏོར་གྱི་རྩེར་སླེབ་1ནས་བརྟན་པ་ན་ལྷན་ཅིག་སྐྱེས་པའི་དགའ་བ་དཀར་པོའ་ིཆ་

1  ཞོལ། ཤོག ༢༩ བ ༡ སླེབ་པ་ནས་

བཅུ་དྲུག་པ་ཡིན་ཞིང༌། དེ་འདྲའི་ལྷན་ཅིག་སྐྱེས་དགའ་ཆ་བཅུ་དྲུག་པའི་གནས་སྐབས་གཉིས་པོ་

གོང་ནས་གོང་དུ་ཁྱད་པར་དུ་གྱུར་པའི་རིགས་འདྲའི་རྒྱུན་མཐར་ཐུག་པ་འབྲས་དུས་ཀྱི་ལྷན་ཅིག་

སྐྱེས་པའི་སྐུ་ཡིན་པས་དེའི་ཕྱིར་གཙུག་ཏོར་དང་གསང་བའི་འཁོར་ལོ་གཉིས་ལྷན་ཅིག་སྐྱེས་པའི་ 

སྐུའི་རྟེན་དུ་གསུངས་སོ།།

བརྗོད་མ་ཐག་པའི་བདེ་བ་ཆེན་པོ་མཆོག་དུ་མི་འགྱུར་བའི་ལྷན་ཅིག་སྐྱེས་པའི་ཡེ་ཤེས་

ཆ་བཅུ་དྲུག་པ་དངོས་སུ་འདྲེན་པའི་རྒྱུ་ཐུན་མོང་མ་ཡིན་པ་ནི་སྟོང་གཟུགས་ཕྱག་རྒྱ་ཆེན་མོ་ཡིན་

ལ། དེ་ཡང་དངོས་པོ་ལ་མ་གྲུབ་པར་བསྐྱེད་རིམ་གྱི་ལྷ་སྐུ་བཞིན་རྟོག་པས་བཏགས་པའི་ཡིད་

ངོ་འབའ་ཞིག་གི་སྐུ་མ་ཡིན་པར་མ་བཏགས་པ་དངོས་པོ་ལ་གྲུབ་པའི་སྟོང་གཟུགས་ཀྱི་ཕྱག་རྒྱ་

ཁྱད་པར་བ་རྗེས་དྲན་གྱི་སྐབས་སུ་ཐོག་མར་འགྲུབ་པ་ནི། ལྟེ་བའི་འཁོར་ལོའ་ིདབུས་ཀྱི་ཨ་ཝ་དྷཱུ་

ཏཱིའི་ནང་དུ་རླུང་ཞུགས་གནས་ཐིམ་གསུམ་བྱས་པ་ལས་གནས་དེར་ཤར་བའི་སྟོང་གཟུགས་སུ་

གསུངས་པས། དེའི་ཕྱིར་ལྷན་སྐྱེས་ཀྱི་ཡེ་ཤེས་ཁྱད་པར་བ་དངོས་སུ་འདྲེན་བྱེད་ཁྱད་པར་བ་ཐོག་

མར་གང་དུ་འགྲུབ་པའི་གནས་ལྟེ་བའི་འཁོར་ལོ་ཡིན་པའི་དབང་དུ་མཛད་ནས། ལྟེ་བའི་འཁོར་

ལོ་ལྷན་སྐྱེས་ཀྱི་སྐུའི་རྟེན་དུ་གསུངས་སོ་ཞེས་བདག་གི་རྗེ་ཐམས་ཅད་མཁྱེན་པའི་གསུང་ངག་ 

ཐུན་མོང་མ་ཡིན་པའོ།།

མཁས་པ་ཁ་ཅིག །ལོ་བཅུ་དྲུག་གི་མཐར་ཐིག་ལེ་འཛག་པ་ན་ལྷན་ཅིག་སྐྱེས་དགའ་མངོན་

དུ་འགྱུར་བ་དེ་ལྷན་ཅིག་སྐྱེས་པའི་སྐུ་ཞེས་བྱ་ལ། དེ་ཡེ་ཤེས་ཀྱི་ཕུང་ཁམས་རྫོགས་པ་ལ་རག་ལས་

ཤིང་གསང་གནས་ཀྱི་འཁོར་ལོ་ཡང་ཡེ་ཤེས་ཀྱི་འཁོར་ལོ་ཡིན་པས་དེ་ལྷན་ཅིག་སྐྱེས་སྐུའི་རྟེན་དུ་

བཞག །ནམ་མཁའ་ཐུགས་རྡོ་རྗེ་ཡིན་པས་ཐུགས་རྡོ་རྗེ་ལ་ཡེ་ཤེས་རྡོ་རྗེ་བརྟེན་པ་དང༌། གཙུག་

ཏོར་ནམ་མཁའི་འཁོར་ལོ་ཡིན་པས་དེ་རྟེན་དུ་བཞག །གཙོ་བོའ་ིརྒྱབ་ཞལ་ལྷན་ཅིག་སྐྱེས་སྐུ་ཡིན་

ཞིང༌། དེ་ནུབ་དུས་མེ་ས་ཁམས་ལ་བརྟེན་པ་ཡིན་ལ། ལྟེ་བ་སའི་འཁོར་ལོ་ཡིན་པས་དེའི་རྟེན་དུ་

བཞག །ཅེས་གསུངས་མོད་ཀྱང༌། ལྷན་ཅིག་སྐྱེས་སྐུ་ས་ཁམས་ལ་བརྟེན་ན་ས་ཁམས་པ་གང་ཡིན་

ཐམས་ཅད་དེའི་རྟེན་དུ་འགྲོ་མི་དགོས་པས་འབྲེལ་མེད་ལ། རང་བཞིན་དང་རང་བཞིན་མེད་པའི་

དབྱེ་བ་ལས་ཞེས་པའི་དོན་ཀྱང་མ་ཤར་བར་སྣང་ངོ༌། །དེ་ཡང་གཞིའི་དུས་ཀྱི་གཞི་ལ་གནས་པའི་

ཆོས་དྲི་བཅས་ཤིག་ལམ་གྱི་ཐབས་ཁྱད་པར་ཅན་གྱིས་དྲི་མའི་ཆ་དེ་སྦྱངས་ཤིང༌། ཆོས་དེ་རང་གི་

རིགས་འདྲའི་ཆ་ལམ་དུ་ཁྱེར་ནས་གོང་ནས་གོང་དུ་སོང་བ་ན། ཆོས་དེའི་རིགས་འདྲའི་རྒྱུན་སངས་

རྒྱས་ཀྱི་ཡོན་ཏན་ཞིག་ཏུ་འགྱུར་བ་ནི་ཐབས་མཁས་པ་ཆེན་པོའ།ོ །དེ་ལྟར་ཡིན་པ་ལ་གཞི་དུས་སུ་

སྙིང་ཁ་ན་རྨི་ལམ་སོགས་མེད་ཅིང་ཤེས་པ་གཉིས་སྣང་ནུབ་ནས་ཅི་ཡང་མི་རྟོག་པ་མཐུག་པོར་

འགྱུར་བའི་གཉིད་མཐུག་གི་གནས་སྐབས་སྐྱེད་པར་བྱེད་པའི་རྟེན་གྱི་ཐིག་ལེ་གནས་པ་དེ་ཉིད་ལ། 

ལམ་ཟབ་མོས་དེའི་མུན་པ་དང་མི་གསལ་བའི་ཆའི་དྲི་མ་སྦྱངས་ཤིང༌། གཉིས་སྣང་ནུབ་པའི་མི་

རྟོག་པའི་ཆ་དེའི་རིགས་འདྲ་ལམ་དུ་ཁྱེར་ནས་གོང་ནས་གོང་དུ་ཕྱིན་པས། དེའི་རིགས་འདྲ་སངས་

རྒྱས་ཀྱི་ཡེ་ཤེས་ཀྱི་རྣམ་པར་མི་རྟོག་པའི་ལྡོག་ཆ་ལ་འདིར་ཆོས་ཀྱི་སྐུ་ཞེས་བཞག་པ་དེར་འགྱུར་

བས། དེའི་ཕྱིར་སྙིང་ཁར་ནི་ཆོས་ཀྱི་སྐུ་བརྟེན་པའོ་ཞེས་གསུངས་སོ། །མགྲིན་པའི་པདྨའི་ལྟེ་བར་

རྨི་ལམ་དང་ངག་བསྐྱེད་པའི་རྟེན་གྱི་ཐིག་ལེ་གནས་ལ། དེ་ཉིད་ཀྱི་དྲི་མའི་ཆ་སྔར་ལྟར་ལམ་གྱིས་

སྦྱངས་ནས་རིགས་འདྲ་ཡར་ལྡན་དུ་ཁྱེར་བས། དེའི་རིགས་འདྲའི་རྒྱུན་ལས་སངས་རྒྱས་ཀྱི་གསུང་

རྣམ་པ་ཐམས་ཅད་པ་ལ་ལོངས་སྐུར་བཞག་པ་དེ་འགྲུབ་པ་ཡིན་པས། དེའི་ཕྱིར་མགྲིན་པའི་ཆུ་

སྐྱེས་ལ་ཡང་སྐུའི་དབྱེ་བས་ལོངས་སྤྱོད་རྫོགས་པའི་སྐུ་ལྷག་པའི་ལྷའོ། །ཞེས་གསུངས་སོ།།

དཔྲལ་བའི་འཁོར་ལོའ་ིདབུས་ན་བྱ་བ་སྣ་ཚོགས་ལ་འཇུག་ཅིང་ཡུལ་སྣ་ཚོགས་ལ་ལོངས་

སྤྱོད་པ་སད་པའི་གནས་སྐབས་སྐྱེད་པར་བྱེད་པའི་ཐིག་ལེ་གནས་ལ་དེ་ཉིད་ཀྱི་དྲི་མའི་ཆ་སྦྱངས་

ཤིང༌། རིགས་འདྲའི་ནུས་པ་ཐབས་མཁས་ཀྱིས་ལམ་དུ་བསྒྱུར་ནས་ཡར་ལྡན་དུ་ཁྱེར་བས། རྣམ་

པ་སྣ་ཚོགས་པར་སྟོན་པའི་སྤྲུལ་པའི་སྐུ་འགྲུབ་པའི་ཕྱིར། ཐིག་ལེ་ལ་ཞེས་པ་སྤྱི་བོ་སྟེ་དཔྲལ་བའི་

ཆུ་སྐྱེས་དག་པའི་འཁོར་ལོ་ལ་སྤྲུལ་པའི་སྐུ་ལྷག་པའི་ལྷ་སྟེ་བརྟེན་པའོ་ཞེས་གསུངས་སོ། །སྐུའི་

དབྱེ་བས་ལྟེ་བ་སྤྲུལ་པའི་འཁོར་ལོར་སྤྲུལ་བའི་སྐུ་ལྷག་པའི་ལྷའོ་ཞེས་པས་དོན་སྤྲུལ་སྐུ་དང་ཡེ་

ཤེས་རྡོ་རྗེ་ཐབས་ཤེས་རབ་ཡིན་པས་སྤྲུལ་སྐུ་ཐབས་ཡིན་པའི་ཕྱིར་འདི་ལྟར་གསུངས་སོ། །ཞེས་

མཁས་པ་དག་འཆད་དོ།།

འོན་ཀྱང་ལྟེ་བར་སད་པའི་གནས་སྐབས་བསྐྱེད་པའི་ཐིག་ལེ། གསང་གནས་ཀྱི་འཁོར་ལོ་

ན་རྨི་ལམ་གྱི་གནས་སྐབས་བསྐྱེད་པ། ནོར་བུའི་དབུས་ན་གཉིད་མཐུག་གི་གནས་སྐབས་བསྐྱེད་

པ། ནོར་བུའི་རྩེ་དྷཱུ་ཏཱིའི་མར་སྣེ་ན་བཞི་པའི་གནས་སྐབས་བསྐྱེད་པའི་ཐིག་ལེ་ཡོད་པར་ཡང་འཆད་

དགོས་པས། དེ་ལྟར་ན་འཁོར་ལོ་གཞན་རྣམས་ལ་གནས་སྐབས་རེ་རེའི་ཐིག་ལེར་ཟད་ཀྱང༌། ལྟེ་

བ་ན་བཞི་པའི་གནས་སྐབས་བསྐྱེད་པ་དང་སད་པའི་གནས་སྐབས་བསྐྱེད་པ་གཉིས་ཀའི་ཐིག་ལེ་

ཡོད་པས་དེའི་ཕྱིར་དེ་ཉིད་སྤྲུལ་སྐུའི་རྟེན་དུ་ཡང་བཞག་གོ་ཞེས་ཤེས་པར་བྱའོ། །དེ་ལྟར་ན་དེ་དག་

ནི་སྐུ་བཞིའི་རྟེན་གྱི་དབྱེ་བའི་ངེས་པའོ།།

ཡོན་ཏན་ཞེས་པ་ནས་ལྷན་ཅིག་སྐྱེས་པའི་སྐུའི་རྟེན་འཁོར་ལོ་གསུམ་གྱི་ཁམས་ཀྱི་

ཡོན་ཏན་ནི་གསང་བ་ཡེ་ཤེས་དང་གཙུག་ཏོར་ནམ་མཁའ་དང་ལྟེ་བ་སའོ། །ཞེས་པ་ནས། ཞེས་

སོ། །ཞེས་བྱ་བའི་བར་ཏེ། འདི་དག་གིས་ནི་ལྟེ་བའི་འཁོར་ལོ་སའི་ཁམས་ཡིན་ཞེས་སོགས་ཙམ་

ཞིག་སྟོན་གྱི། སའི་ཁམས་ཡིན་པའི་རྒྱུ་མཚན་གྱིས་ལྷན་ཅིག་སྐྱེས་སྐུའི་རྟེན་དུ་བཞག །ཅེས་

སོགས་ཀྱི་དོན་མ་ཡིན་པས་ཊཱིཀ་བྱེད་དག་དེ་ལྟར་འཆད་པ་ནི་ནོར་བའོ།།

གཉིས་པ་གནས་པ་བདུན་པའི་དུམ་བུ་དཀྱིལ་འཁོར་དྲུག་སྟེང་དང་འོག་གི་ངོ་བོ་ཉིད་

ཀྱིས་གནས་པ་བཤད་པ་ནི། ལྟེ་བ་ཞེས་སོགས་ལ། འདིར་ལུས་ཀྱི་འཁོར་ལོ་དྲུག་ལ་ཁམས་དྲུག་

གི་དབང་གིས་གཞི་དུས་ཀྱི་རིགས་དྲུག་ཏུ་འགྱུར་ཏེ། གྲངས་བཞིན་དུ་ས་མེ་ཡེ་ཤེས་ཡུམ་གྱི་སྐུ་

གསུང་ཐུགས་དང༌། ཆུ་རླུང་ནམ་མཁའ་ཡབ་ཀྱི་སྐུ་གསུང་ཐུགས་ཡིན་པ་ལས། རིམ་པ་བཞིན་དུ་

ཡུམ་གྱི་གསུམ་རྡུལ་དག་པ་དང་ཡབ་ཀྱི་གསུམ་ཁུ་བ་དག་པའི་རིགས་སུ་འགྱུར་ཏེ། ཞེས་པ་ནས། 

འདིར་སྟེང་དུ་སྲོག་དང་འོག་ཏུ་ཐུར་སེལ་ཀྱི་ས་དབང་བྱེད་པའི་རྩ་གསུམ་གསུམ་གྱི་དབྱེ་བས་སྟེང་

འོག་གི་རྩ་གསུམ་གསུམ་གྱི་མིང་གི་མཚན་ཉིད་དུ་འགྱུར་རོ། །དྲུག་པོ་དེའི་གསུམ་ཡུམ་གྱི་དང༌། 

གསུམ་ཡབ་ཀྱི་སྐུ་གསུང་ཐུགས་སུ་འཇོག་པའི་དོན་ཏེ་ཤེས་སླའོ།།

དེ་དག་ནི་འཁོར་ལོ་དྲུག་དང་རྩ་ཆེན་དྲུག་རིགས་དྲུག་ཏུ་བཞག་པའི་ངེས་པའོ། །དབང་

མདོར་བསྟན་ལས་ཀྱང༌། ཟླ་ཉི་སྒྲ་གཅན་དྲི་ཆེན་དང༌། །དྲི་ཆུ་ས་བོན་འབབ་པའི་ལམ། །ཆུ་མེ་སྟོང་

པ་ས་དང་རླུང༌། །ཡེ་ཤེས་ཁམས་ཀྱི་རིགས་ཡིན་ནོ། །གང་རྣམས་ཟླ་ཉི་མུན་ཅན་ནི། །ལུས་ངག་

སེམས་ཀྱི་རྩ་རྣམས་ཏེ། །སྲོག་དང་ཐུར་སེལ་རིམ་པ་ཡིས། །དྲི་ཆེན་དྲི་ཆུ་ས་བོན་འབབ། །ཐབས་

ཀྱི་སྐུ་ནི་ཟླ་བ་སྟེ། །ཤེས་རབ་གསུང་ནི་ཉིན་བྱེད་དོ། །ཤེས་རབ་སྐུ་ནི་དྲི་ཆེན་རྩ། །དྲི་ཆུ་འབབ་མ་

གཙོ་བོའ་ིགསུང༌། །སྟེང་དང་འོག་གི་རྩ་གཉིས་ནི། །ས་བོན་འབབ་དང་མུན་ཅན་ཡང༌། །ཐབས་

ཀྱི་ཐུགས་ནི་མུན་པ་ཅན། །ས་བོན་འབབ་མ་ཤེས་རབ་ཀྱི། །སྐུ་གསུང་ཐུགས་ཀྱི་རྣལ་འབྱོར་

གྱིས། །སྟེང་འོག་རིགས་དྲུག་འདི་ཡིན་ནོ།1།ཞེས་གསུངས་སོ།།

གསུམ་པ་གནས་པ་བཅུ་གཅིག་པ་ཁམས་རྣམས་ལས་ལྷའི་མཚན་མ་འབྱུང་བའི་ངོ་བོ་

ཉིད་ཀྱིས་གནས་པ་བཤད་པ་ལ་གཉིས། ལུས་བསམ་གྱི་སྒོ་ནས་ཁམས་ཀྱི་ཁ་དོག་ངེས་པར་བྱ་

བ་དང༌། ཕན་ཚུན་འཁྱུད་པའི་སྒོ་ནས་ཁམས་རྣམས་ཐབས་ཤེས་སུ་བསྟན་པའོ། །དང་པོ་ནི། ལུས་

ཞེས་པ་ལ་སོགས་པས་མཚམས་སྦྱར་ནས། དོན་དངོས་ལ། འདིར་ཞེས་སོགས་ནི་ཡུལ་དབང་

གཟུང་འཛིན་དུ་བྱས་ནས་ཚོགས་པ་སྟེ་འཁྱུད་པའི་འཛིན་པ་ཐབས་དང༌གཟུང་བ་ཤེས་རབ་དང༌། 

དེའི་ཚེ་འཛིན་པ་ནི་ཐབས་ཀྱི་ལུས་དང༌། ཐབས་ཀྱི་བསམ་པ་ཤེས་རབ་ལ་ཞུགས་པས། གཟུང་

བ་ནི་ཐབས་ལ་ལྟོས་པའི་བསམ་པར་དངོས་སུ་བསྟན་པའི་ཤ གས་ལ་གཟུང་བ་ཤེས་རབ་ཀྱི་ལུས་

དང༌། ཤེས་རབ་ཀྱི་བསམ་པ་ཐབས་ལ་ཞུགས་པས་འཛིན་པ་ཤེས་རབ་ལ་ལྟོས་པའི་བསམ་པར་

བསྟན་ཏེ། དེ་ལྟར་གཟུང་བ་དང་འཛིན་པ་དག་གཅིག་གི་བསམ་པ་གཅིག་ལ་ཞུགས་པ་ཉིད་ནི་

ཐབས་ཤེས་ཕན་ཚུན་རོ་མཉམ་པ་ཉིད་དོ། །དོན་དེ་བསྟན་པའི་ཕྱིར་ལུས་ལ་ཞེས་སོགས་གསུངས་

སོ། །འདི་དག་ཀྱང་གཟུང་འཛིན་སོགས་སྦྱང་གཞི་ལ་སྦྱར་བས་དེ་དང་དེའི་སྦྱོང་བྱེད་དཀྱིལ་འཁོར་

གྱི་ལྷ་རེ་རེ་ཡང་ལུས་བསམ་གྱི་སྒོ་ནས་ཁ་དོག་གཉིས་གཉིས་སུ་འགྱུར་བ་རྟོགས་པའི་ཆེད་དུ་

གསུངས་པ་སྟེ། ཐབས་ས་ཁམས་པ་རྣམས་ཀྱི་ཤེས་རབ་རླུང་ཁམས་པ་ཡིན་པས། ཐབས་རང་གི་

ལུས་ཀྱི་སྒོ་ནས་ཁ་དོག་སེར་པོ་དང༌། བསམ་པ་ཤེས་རབ་ལ་ཞུགས་པས་བསམ་པའི་སྒོ་ནས་ཁ་

དོག་ནག་པོར་འགྱུར་བ་སོགས་སོ། །དོན་དེ་ཉིད་འཆད་པ་ནི་འདིར་ལུས་ཀྱི་དབང་པོ་ལ་སོགས་པ་

རྣམས་དང༌ཞེས་སོགས་ཏེ་གོ་སླའོ།།

གཉིས་པ་ནི། རུས་པ་དང་ཞེས་སོགས་ཏེ། ས་རུས་པ་དང་འདུ་བྱེད་དེ་དག་ནི་ཕན་ཚུན་

ཐབས་ཤེས་སུ་ཡང་དག་པར་ལྡན་པ་སྟེ། ཞེས་པས་ཤ་ལ་འདུ་བྱེད་ཀྱི་ཐ་སྙད་མཛད་པ་ཡིན་གྱི། 

འདུ་བྱེད་ཀྱི་ཕུང་པོ་ཞེས་པའི་འདུ་བྱེད་སྤྱི་ལ་གྲགས་པ་དང་མི་འདྲ་ཞིང༌། ཁྲག་ལ་ཚོར་བའི་ཐ་སྙད་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༤༠ ཕྲེང་། ༡༨



དྲི་མེད་འོད་ཀྱི་ནང་ལེའི་འགྲེལ་བཤད།216

སྦྱར་བ་ཙམ་ཡིན་པ་སོགས་འོག་མ་དག་ལ་ཡང་ཤེས་པར་བྱའོ། །སྲ་བ་ཉིད་གང་ཡིན་པ་ནི་སའི་

ཁམས་སོ་ཞེས་པའི་ཤེས་པར་བྱེད་པ་ལས་རུས་པ་སའི་ཁམས་སུ་གྲུབ་ཅིང༌། དེ་དང་ཤ་ནི་ཤེས་

རབ་དང་ཐབས་སོ་ཞེས་བཤད་པར་བྱའི། སྲ་བ་སའི་ཁམས་ཡིན་པ་དེ་ཉིད་ས་དང་ཤ་ཐབས་ཤེས་

སུ་འཇོག་པའི་ཤེས་བྱེད་དུ་སྦྱོར་བ་ནི་འཁྲུལ་བའོ།།

ཐ་མལ་པ་ཁམས་དྲུག་ལྡན་གྱི་ལུས་ལ་ཤ་རུས་མ་བྲལ་ན་ལུས་གནས། བྲལ་ན་མི་

གནས་པས་དེ་གཉིས་ཐབས་ཤེས་སུ་བཞག །ལུས་ཀྱི་ནང་གི་ཆུ་དང་བྲལ་ན་ཁྲག་བསྐམས་ནས་

ལུས་འཇིག་ལ། མ་བྲལ་ན་ཁམས་རྒྱས་ཤིང་ལུས་གནས་པས་ཁྲག་ཚོར་ཕུང་དང་ཆུ་ཆུ་ཁམས་

ཐབས་ཤེས་སུ་བཞག །ནང་ལུས་ཀྱི་དྲི་ཆུ་དྲོད་དང་བྲལ་ན་འཆི་ལྟས་ཡིན་པས་ལུས་གནས་པར་

མི་འགྱུར་གྱི། ཇི་སྲིད་ལུས་གནས་ཀྱི་བར་དྲི་ཆུ་དྲོད་དང་མ་བྲལ་དགོས་པས། དྲི་ཆུ་འདུ་ཤེས་ཀྱི་

ཕུང་པོ་དང་དྲོད་མེ་ཁམས་ཐབས་ཤེས་སུ་བཞག །བཤང་བ་འདོར་སྡོམ་རླུང་གིས་བྱེད་དགོས་

པས་བཤང་བ་གཟུགས་ཕུང་དང་རླུང་རླུང་གི་ཁམས་ཐབས་ཤེས་སུ་བསྟན་ནོ་ཞེས་མཁས་པ་དག་

གསུང་ལ། འོན་ཀྱང་འདུ་བྱེད་ཀྱི་ཕུང་པོ་རླུང༌ཚོར་བ་མེ་འདུ་ཤེས་ཆུ་གཟུགས་ཕུང་ས་རྣམ་ཤེས་

ནམ་མཁའི་ཁམས་ཡིན་ལ། ཤ་རླུང་ཁྲག་མེ་དྲི་ཆུ་ཆུ་བཤང་བ་ས་ཁུ་བ་ནམ་མཁའི་ཁམས་ཡིན་

པ་ནི་རིམ་པ་བཞིན་ཤ་ལ་སོགས་པ་ལྔ་ལ་འདུ་བྱེད་ལ་སོགས་པ་ལྔའི་ཐ་སྙད་ཀྱིས་འདོགས་པའི་

རྒྱུ་མཚན་ཡིན་ལ། དེ་ལྟར་བཏགས་པའི་དགོས་པ་ནི། ལུས་ཀྱི་ཕུང་པོའ་ིརིགས་སུ་བཞག་པ་སོ་

སོ་དང་ཁམས་ཀྱི་རིགས་སུ་བཞག་པ་སོ་སོ་ཐབས་ཤེས་སུ་བཞག་པའི་ཕྱིར་ཏེ། དཀྱིལ་འཁོར་ལ་

ཕུང་པོ་ལྔ་དག་པས་ཡབ་ལྔ་དང༌། ཁམས་ལྔ་དག་པས་ཡུམ་ལྔར་འཇོག་པ་དང་སྦྱང་གཞི་སྦྱོང་བྱེད་

ཆོས་མཐུན་སྦྱར་བའི་ཕྱིར་དུའོ།།

དེ་ལྟར་སྦྱར་བ་ནས་རླུང་ཐབས་ཤེས་ཡིན་པས་རུས་པ་དང་ཤ་འདུ་བྱེད་སོགས་ཐབས་

ཤེས་སུ་སྦྱོར་བ་ཡིན་ནོ་ཞེས་ཤེས་པར་བྱའོ། །སྔར་ཁུ་བའི་ཁམས་འདུ་ཤེས་ཀྱི་ཕུང་པོར་བརྗོད་

པ་མ་ཡིན་ནམ། འདིར་ཇི་ལྟར་གཅི་བ་འདུ་ཤེས་ཀྱི་ཕུང་པོ་ཞེས་བརྗོད་ཅེ་ན། འདིར་བྱིས་པ་

སྐྱེས་ཙམ་ནས་ཁུ་བ་མི་འཛག་ཅིང་གཅི་བ་འཛག་པའི་དབང་དུ་བྱས་པ་ལས་གཅི་བ་འདུ་ཤེས་

སུ་བཞག་ལ། ལོ་བཅུ་དྲུག་གི་མཚམས་སུ་ཁུ་བ་འཛག་པའི་ས་བོན་འཕོ་བའི་ཆོས་ཀྱི་དབང་དུ་



ནང་ལེའི་མདོར་བསྡུས་གཉིས་པའི་རྣམ་བཤད། 217

བྱས་པ་ལས་སྔར་ཁུ་བ་འདུ་ཤེས་སུ་བཞག་པས་མི་འགལ་ལོ། །དེའི་ཕྱིར་སྐབས་འདིར་གཅི་བ་

ནི་ཞེས་སོགས་སོ། །དྲི་ཆུ་དང་ཁུ་བ་འཛག་པ་གཉིས་རྟགས་ཀྱི་སྒོར་བུག་པ་གཅིག་ཏུ་ཡོད་ཀྱང་

དེའི་ནང་རྩ་སྦུབས་ཐ་དད་དུ་ཡོད་པས་བྷ་གའམ་རྟགས་ནི་ཐབས་སོ། །ཁུ་བ་འཛག་པ་ནི་ཤེས་

རབ་བོ་ཞེས་གསུངས་ལ། ཚིག་དོན་ལྷག་མ་དག་ནི་གོ་སླ་ཞིང༌། འདིར་སྦྱང་གཞི་ལ་ཁམས་ཀྱི་

དབྱེ་བས་དེ་ལྟར་ཐབས་ཤེས་སུ་བརྗོད་པའི་རིམ་པས་སྦྱོང་བྱེད་ཀྱི་དཀྱིལ་འཁོར་གྱི་ལྷ་ལ་ཐབས་

ཤེས་སུ་འགྱུར་ཚུལ་ནི་འཆད་པར་འགྱུར་བའི་དབང་ལེ་དང་སྒྲུབ་ལེར་དཀྱིལ་འཁོར་གྱི་ལྷ་བསྐྱེད་

ཚུལ་གསུངས་པ་དག་ལས་བརྗོད་པར་བྱའོ་ཞེས་པ་སྟེ། ཕན་ཚུན་ནས་ངེས་པའོ་ཞེས་པ་བཤད་ 

ཟིན་པའི་མཇུག་བསྡུ་བའོ།།

བཞི་པ་གནས་པ་བདུན་པའི་དུམ་བུ་རྩ་སྟོང་ཕྲག་བདུན་ཅུ་རྩ་གཉིས་བཤད་པ་ནི། ད་ནི་

ཞེས་སོགས་ཀྱིས་མཚམས་སྦྱར་ནས། འདིར་ཁམས་དྲུག་ལྡན་གྱི་ལུས་ལ་མངལ་གྱི་ཐོག་མའི་ཟླ་

བ་གཅིག་གི་རིང་ལ་རྩ་མི་ཆགས་པས། ཟླ་བ་གཅིག་པོ་དེ་རྫོགས་པའི་རྗེས་ལ་ཉིན་ཞག་སོ་སོར་

ཞག་རེ་ལ་ཆགས་པའི་རྩའི་གྲངས་བརྒྱ་ཕྲག་གཉིས་སུ་འགྱུར་ཏེ་ཞེས་པ་ནས། བསྒྱུར་བའོ། །དེ་

ནས་རྩ་རྫོགས་པར་ཆགས་པ་ལ་ཟླ་བ་བཅུ་གཉིས་དགོས་ཏེ། སྟོང་ཕྲག་བདུན་ཅུ་རྩ་གཉིས་ལ་སུམ་

བརྒྱ་དྲུག་ཅུས་བགོས་པས་ཐོབ་ནོར་ཉིས་བརྒྱ་འབྱུང་ཞིང་ལྷག་མ་མེད་པས་སོ། །དེས་ན་མངལ་དུ་

ཟླ་བ་བཅུ་གཉིས་གནས་པའི་དབང་དུ་བྱས་ནས། མངལ་གྱི་དབུས་ཏེ་ནང་དག་ཏུ་ཡང་ཟླ་བ་བཅུ་

གཅིག་གི་རིང་ལ་རྩ་འཕེལ་བ་ནི་བྱས་ནས། ཡང་ཡིག་གིས་ཕྱི་རོལ་ཏུ་ཡང་ཟླ་བ་གཅིག་གི་རིང་

ལ་འཕེལ་ཏེ། རྩ་ཆགས་པའི་མགོ་བརྩམས་ནས་ཟླ་བ་བཅུ་གཉིས་ཀྱི་མཐའི་བར་དུ་འཕེལ་བའོ།།

མངལ་བཟུང་བའི་ཟླ་བ་གཅིག་བོར་ནས་ལོ་རྫོགས་པར་གྱུར་པ་ན་རྩ་འཕེལ་བ་གཏོང་སྟེ། 

སྐྱེས་པ་རྣམས་ལ་རི་བོང་འཛིན་པ་ཁུ་བ་ནི་ཡང་ཡིག་གིས་མངལ་ཆགས་ནས་ཟླ་བ་བཅུ་གསུམ་

ན་འཕེལ་བའི་མགོ་རྩོམ་སྟེ། བུད་མེད་ལ་དེའི་ཚེ་ཉི་མའམ་རྡུལ་དག་ཀྱང་འཕེལ་བའི་མགོ་རྩོམ་

པར་བྱེད་དོ་ཞེས་པ་ནི། དེ་ནས་ཟླ་བ་དང་ཁུ་བའི་རྟེན་རྩའི་ཁམས་ཀྱི་གྲངས་འཕེལ་བ་ཡོངས་སུ་

ཆད་པར་གྱུར་པ་ན། དེ་ནས་མགོ་བརྩམས་ཏེ་ལོ་བཅུ་གཉིས་ཀྱི་བར་དུ་བུད་མེད་རྣམས་ལ་རྡུལ་

གྱི་ཁམས་འཕེལ་བར་བྱེད་དོ། །ཀྱང་ཡིག་གིས་དེ་ནས་མགོ་བརྩམས་ཏེ་སྐྱེས་པ་རྣམས་ལ་ཁུ་



དྲི་མེད་འོད་ཀྱི་ནང་ལེའི་འགྲེལ་བཤད།218

བའི་ཁམས་ཀྱང་ལོ་བཅུ་དྲུག་གི་བར་དུ་འཕེལ་བར་བྱེད་དོ། །དེ་གཉིས་ཅུང་ཟད་རྒྱས་པར་འཆད་

པ་ལོ་ནི་ཞེས་སོགས་ཏེ། བུད་མེད་ལ་ལོ་བཅུ་གཉིས་དང་སྐྱེས་པ་ལ་ལོ་བཅུ་དྲུག་བར་དུ་རྡུལ་དང་

ཁུ་བ་འཕེལ་ནས། མཚམས་དེར་སླེབ་པ་ནས་རིམ་པ་བཞིན་འཕེལ་བ་གཏོང་ཞིང་འཛག་པའི་དོན་

ནོ། །དེ་བཞིན་དུ་རྩ་ནི་འཆད་པ་དག་ཀྱང༌། རྩ་སྟོང་ཕྲག་བདུན་ཅུ་རྩ་གཉིས་རྫོགས་པར་རབ་ཏུ་

སྐྱེས་པར་གྱུར་པ་ནས། ཉིན་ཞག་སོ་སོར་རིམ་པས་ཞག་རེ་ལ་རྩ་ཟུང་གི་གྲངས་སུ་འགྱུར་བ་སྟེ་རྩ་

གཉིས་གཉིས་འཆད་པའམ་རླུང་གིས་འདོར་བར་འགྱུར་ཞེས་པ་ནི་རྩ་འཆད་པའི་མདོར་བསྡུས་སུ་

འཆད་པར་འགྱུར་བ་ལས་རྒྱ་ཆེར་བརྗོད་པར་བྱའོ། །རྩ་དང་ཁམས་འཕེལ་བའི་ངེས་པའོ།།

ལྔ་པ་གནས་པ་བདུན་པའི་དུམ་བུ་དབུགས་ཀྱི་གྲངས་དང་ཕྱིའི་ཆོས་རྣམས་ཇི་ལྟར་ལུས་

ལ་སྦྱར་བ་སྤེལ་ཏེ་བཤད་པ་ལ་དྲུག །འཇིག་རྟེན་ཁམས་ལེར་གྲངས་ཅན་གྱི་ཐ་སྙད་དང་མཐུན་པར་

བཤད་པའི་དེ་ཉིད་ཉེར་བཞི་ལུས་ལ་སྦྱར་བ། ས་ལ་སོགས་པ་ལུས་ལ་སྦྱར་བ། རྒྱུ་སྐར་ལ་སོགས་

པ་ལུས་ལ་སྦྱར་བ། འབྱུང་པོའ་ིསྐྱེ་གནས་ལ་སོགས་པ་ལུས་ལ་སྦྱར་བ། མཐོ་རིས་ལ་སོགས་པ་

ལུས་ལ་སྦྱར་བའི་ངེས་པ། ཕྱིའི་མེ་གསུམ་ལུས་ལ་སྦྱར་བའི་ངེས་པའོ། །དང་པོ་ནི། ད་ནི་ཅེས་པ་

ནས། དེ་ཉིད་རྣམས་ལུས་ལ་སྦྱར་བ་གསུངས་ཏེ། ཞེས་མཚམས་སྦྱར་ནས། འདིར་ནས། གྲངས་

གཅིག་ཏུ་བསྡོམས་ནས་བཅུར་འགྱུར་རོ། །དེ་བཞིན་དུ་ནས། བཅས་པའི་ཡིད་ཀྱི་རྣམ་པར་ཤེས་

པ་སྟེ། དེ་བཞིན་དུ་དེའི་འཁོར་དུ་གྱུར་པའི་བློ་སེམས་བྱུང་རྣམས་དང༌། བདག་འཛིན་ལྷན་སྐྱེས་སུ་

གྱུར་པའི་ངར་འཛིན་དང༌། མཆོག་གི་རང་བཞིན་ཞེས་པ་གཞི་དུས་ཀྱི་བཞི་པའི་གནས་སྐབས་ཀྱང་

ངོ༌། །དེ་ནི་དེ་ཉིད་ཉེར་བཞིའི་ཡ་གྱལ་གྱི་རང་བཞིན་མངལ་དུ་ཐོག་མར་ཕ་མའི་ཁུ་ཁྲག་ཚོགས་པར་

འགྱུར་བའི་བཞི་པའི་གནས་སྐབས་ལ་བྱས་པ་དང་སེམས་ཀྱི་རང་བཞིན་དུ་གྱུར་པའི་སྟོང་ཉིད་ལ་

བྱས་པ་གཉིས་ལས་དང་པོའ།ོ།

འདི་དག་ནི་ཞེས་པ་ནས། ལོངས་སྤྱོད་དུ་འགྱུར་རོའ་ིབར་གྱིས་དེ་ཉིད་ཉེར་བཞི་པོ་དེ་གཙོ་

བོའ་ིལོངས་སྤྱོད་དུ་བསྟན་ཏེ། དེ་ཡང་དབང་སོགས་བསྐྱེད་པའི་གཙོ་བོ་དང༌། ལོངས་སྤྱོད་པའི་

གཙོ་བོ་གཉིས་ལས། དང་པོ་ནི། བཞི་པའི་གནས་སྐབས་ལ་རང་བཞིན་དུ་ཐ་སྙད་བྱས་པ་དེ་ཡིན་

ལ། གཉིས་པ་དེ་ཉིད་ཉེར་བཞི་པོ་དེ་ལོངས་སྤྱད་བྱར་བྱས་པ་ལ་སྔར་བསགས་པའི་ལས་ཀྱི་དབང་



ནང་ལེའི་མདོར་བསྡུས་གཉིས་པའི་རྣམ་བཤད། 219

གིས་ལོངས་སྤྱོད་པ་པོའ་ིགཙོ་བོ་ནི་སྐྱེས་བུ་ཡིན་ཞིང༌། རང་བཞིན་ཉི་ཤ ་རྩ་བཞིའི་བདག་ཉིད་ནི་

སོགས་ལ། གྱི་ཅོས་རང་བཞིན་ཉི་ཤ ་རྩ་བཞིའི་བདག་ཉིད་ཅན་གྱི་འཛིན་པ་ནི་སྐྱེས་བུའི་ཆོས་ཅན་

ནོ། །རང་བཞིན་ནི་གཟུང་བའི་ཆོས་ཅན་ནོ། །རང་བཞིན་ཡང་གཟུང་བའི་ཆོས་དང་བྲལ་བ་རང་

བཞིན་གཞན་ཏེ། ཞེས་བསྒྱུར་བ་ཉིད་ཤིན་ཏུ་ལེགས་ལ། དེ་ཡང་སྐྱེས་བུའི་ལོངས་སྤྱད་བྱའི་རང་

བཞིན་ནི་གཟུང་བའི་ཆོས་ཅན་ཀུན་རྫོབ་ཀྱི་དབང་དུ་བྱས་ཀྱི། དོན་དམ་པར་གཟུང་འཛིན་གྱི་སྤྲོས་

པ་དང་བྲལ་བ་ནི་རང་བཞིན་གཞན་ཆོས་རྣམས་ཀྱི་གནས་ལུགས་སུ་གྱུར་པའི་རང་བཞིན་ཡིན་ནོ་

ཞེས་བྱ་བའི་དོན་ཏེ། རང་བཞིན་དང་སྐྱེས་བུ་སོགས་ལུས་ལ་སྦྱར་བའི་ངེས་པའོ།།

གཉིས་པ་ལ་གསུམ་ལས། འབྱུང་བ་རྣམས་ལུས་ལ་ཚང་ཚུལ་ནི། ད་ནི་ཞེས་སོགས་ཏེ། 

ཀ་ཞེས་པ་ཁུ་བའོ། །གཉིས་པ་དུས་ཚོད་ལུས་ལ་སྦྱར་བ་དབུགས་ཀྱི་གྲངས་དང་བཅས་པ་ནི། ཕྱི་

རོལ་ཏུ་ཞེས་སོགས་ཏེ། ཕྱིར་ཉི་མའི་ཁྱིམ་འཕོ་བ་བཅུ་གཉིས་དང༌། ནང་དུ་ལྟེ་བའི་དཀྱིལ་འཁོར་

ལྔ་འབབ་པའི་རྩ་ཆེན་བཅུ་གཉིས་ན་བུ་ལོན་དང་བཅས་པའི་རླུང་སྟོང་བརྒྱད་བརྒྱ་རེས་འཕོ་བ་རེ་

རེ་གྱུར་པའི་ཞག་གཅིག་ལ་འཕོ་བ་བཅུ་གཉིས་སུ་འགྱུར་བ་དང༌། ཕྱིར་ཆུ་སྲང་དྲུག་ཅུ་ལ་ཆུ་ཚོད་

དུ་འགྱུར་བའི་དོད། དབུགས་འབྱུང་འཇུག་གཅིག་ནང་གི་ཆུ་ཚོད་དུ་འགྱུར་བའི་དོན་ཏོ། །གསུམ་པ་

གཟའ་རྣམས་ལུས་ལ་ཚང་ཚུལ་ནི། སྐར་རྩིས་པ་ཞེས་སོགས་ཏེ། སྐར་རྩིས་པ་ཞེས་པ། རྭས་སྐར་

མ་རྣམས་ཞེས་བསྒྱུར་ཞིང་གཞན་བཀླགས་པས་ཤེས་སོ། །ས་ལ་སོགས་པའི་ངེས་པའོ། །ཞེས་པ་

ནི་ད་ནི་ཞེས་པ་མར་བཅད་ཀྱི་ཐུན་མོང་གི་མཇུག་བསྡུ་བའོ།།

གསུམ་པ་རྒྱུ་སྐར་ལ་སོགས་པ་ལུས་ལ་སྦྱར་བ་ནི། ད་ནི་ཞེས་སོགས་ཏེ། ཐུར་མ་སྟེ་

འདབ་མའི་རི་མོ་བདུན་པའི་འཁོར་ལོ་བྲིས་ནས། དེའི་འདབ་མ་རེ་རེ་ལ་རྒྱུ་སྐར་བཞི་བཞི་བཀོད་

པའི་དབྱེ་བས་བྱི་བཞིན་དང་བཅས་པ་ནི་རྒྱུ་སྐར་ཉི་ཤ ་རྩ་བརྒྱད་དོ། །ཐུར་མའི་རྒྱུ་སྐར་རྣམས་ཀྱི་

ཟུར་བཞིར་དབྱུག་གུའི་རྒྱུ་སྐར་བཞི་སྟེ། དེ་ལྟར་ན་ཕྱི་རོལ་ཏུ་སྐར་མ་སུམ་ཅུ་རྩ་གཉིས་སོ། །དེ་

དག་ནང་དུ་རིམ་པ་དང་རིམ་པ་མ་ཡིན་པར་རྒྱུ་བ་དང་ཆོས་མཐུན་པའི་དབྱེ་བས་རྒྱུ་སྐར་བཅུ་བཞི་

ནི་སོ་རྣམས་ཀྱི་སྟེང་གི་འཁོར་ལོ་ལ་སྟེ། བཅུ་བཞི་ནི་འོག་གི་འཁོར་ལོ་ལ་གནས་སོ། །དེ་ལྟར་རྒྱུ་

སྐར་གྱི་འཁོར་ལོ་ཕྱེད་ཕྱེད་ཀྱི་དབྱེ་བས་སོ་རྣམས་ཀྱི་དབྱེ་བ་ཕྱེད་སྟེང་དང་ཕྱེད་འོག་ཏུ་འགྱུར་ཏེ། 

དོན་དེ་ཉིད་སྟོན་པའི་ཕྱིར་དུ་རྒྱུ་སྐར་དག་ནི་སོ་ཡི་ཕྲེང་ཞེས་གསུངས་པའོ།།

རྗེས་སུ་ནས་ཞེས་པ་ནི། ནང་དུ་ཉིན་ཞག་སོ་སོར་ཆུ་ཚོད་དྲུག་ཅུའི་ཆུ་ཚོད་རེ་རེ་ནི་

ཕྱི་རོལ་ཏུ་ལོ་ཡིན་ལ། དེའི་རྗེས་སུ་ཕྱི་རོལ་ཏུ་ལོ་གཅིག་གི་ཉིན་ཞག་གི་གྲངས་ནི་ནང་དུ་ཆུ་

ཚོད་གཅིག་གི་དབུགས་ཀྱི་གྲངས་སུ་འགྱུར་རོ། །དབུགས་ཀྱི་ཆུ་ཚོད་དྲུག་ཅུ་པོ་དེ་ནི་དབུགས་

དྲུག་གིས་བསྒྱུར་བས་ཁྱིམ་གྱི་ཉིན་ཞག་གི་གྲངས་དང་མཚུངས་པ་སུམ་བརྒྱ་དྲུག་ཅུར་འགྱུར་ཏེ། 

ཕྱིའི་ཁྱིམ་ཞག་དེ་དག་ཀྱང་ནང་དུ་ཚིགས་སུམ་བརྒྱ་དྲུག་ཅུར་འགྱུར་རོ་ཞེས་པ་ཚིགས་ཀྱི་དབྱེ་

བའོ། །རྩ་རྣམས་ཆུ་བོ་ཞེས་སོགས་ལ། རོ་འབབ་པ་ནི་ཁུ་བ་འབབ་པ་སྟེ། དེ་ལ་ནང་དུ་རྩ་སྟོང་

ཕྲག་བདུན་ཅུ་རྩ་གཉིས་རྫོགས་པ་ན་ཁམས་མ་རྫོགས་ཤིང༌། ཁམས་རྫོགས་པ་ན་རྩ་སྐམ་པའི་

མགོ་ཚུགས་ནས་ཡུན་རིང་པོ་སོང་བས། རྩ་དེ་དག་ཐམས་ཅད་དུ་ཁམས་འབབ་པ་ཇི་ལྟར་འབྱུང་

ཞེ་ན། རྣལ་འབྱོར་པས་རྣལ་འབྱོར་གྱི་སྟོབས་ཀྱིས་རྩ་བསྐམས་པ་སླར་ཡང་གསོས་པར་བྱས་ཏེ་

དེ་དག་ཐམས་ཅད་ནས་ཁམས་འབབ་པ་འོང་ལ། ཕྱི་རོལ་ཇི་བཞིན་ནང་ལ་སྦྱར་བ་ཡང་ཐ་མལ་

པ་ཁོ་ནའི་དབང་དུ་བྱས་པ་མིན་གྱི། ཁམས་དྲུག་ལྡན་གྱི་སྐྱེས་བུ་སྤྱིའི་དབང་དུ་བྱས་པས་སྐྱོན་

མེད་དོ། །རི་བོང་ཅན་གྱི་ཞེས་པ་ནས། འདིར་ཆ་བཅུ་དྲུག་པ་རྣམ་པ་གཉིས་ཏེ། སྤུ་ལ་སོགས་

པའི་ཁམས་ཀྱི་རྣམ་པར་འགྱུར་བ་བཅུ་དྲུག་ཡོད་པའི་སྒོ་ནས་བཞག་པ་གཅིག་དང༌། ནང་དུ་ལུས་

ཀྱི་གནས་གཞན་དང་གཞན་དུ་ཁུ་བ་འཕོ་བ་བཅུ་དྲུག་ཡོད་པའི་ཆོས་ཀྱི་བཞག་པའི་བཅུ་དྲུག་པ་

སྔ་མ་ལས་གཞན་ནོ། །འདི་དག་ལས་ཞེས་པ་ནས་ཞེས་སོའ་ིབར་ནི་གྱི་ཅོའ་ིའགྱུར་སོགས་ལ་

མེད་ཅིང་དོན་ལྷག་པོ་སྟོན་རྒྱུའང་མི་སྣང་ངོ༌། །དེ་ལྟར་གཉིས་ཡོད་པའི་ནང་ནས་འདིར་སྔ་མ་དེ་

ཉིད་འཆད་པ་ནི། འདིར་སྤུ་ཕྲ་མོ་དང་སོགས་ཏེ། པགས་པ་སྲབ་མཐུག་གཉིས། ལུས་ཀྱི་ཕྱི་ནང་

གི་ཁྲག་གཉིས། ཤ་ཕྲ་རགས། རྩ་ཕྲ་རགས། རུས་པ་ཕྲ་རགས། རྐང་ཕྲ་རགས། ཁུ་བ་བསྐ་སླ་

གཉིས་གཉིས་རྣམས་སུ་ཕྱེ་བས་ཏེ། ཆ་ནི་ཁམས་རྣམ་གཉིས་ཀྱི་རང་བཞིན་ནོ་ཞེས་པའི་ངེས་ 

པའོ། །ཞེས་པ་མཇུག་བསྡུ་བའོ།།

བཞི་པ་འབྱུང་པོའ་ིསྐྱེ་གནས་ལ་སོགས་པ་ལུས་ལ་སྦྱར་བ་ནི། ད་ནི་སྤུ་དང་ཞེས་སོགས་

ལ་རྣམ་བཤད་རིགས་པར། སྐྱེ་དང་བདེན་དང་དེ་བཞིན་ཡོད། །སེམས་ཅན་གནས་དང་མི་མ་

ཡིན། །ཅུང་ཟད་ལུས་དང་ས་ལ་སོགས། །འབྱུང་པོའ་ིསྒྲ་ནི་མཁས་རྟོགས་བྱ།1།ཞེས་གསུངས་པ་

རྣམས་ཀྱི་ནང་ནས་སྐབས་འདིར་སེམས་ཅན་ལ་འབྱུང་པོའ་ིསྒྲ་སྦྱར་བ་སྟེ། སེམས་ཅན་འབྱུང་པོ་

རྣམས་དང་འབྱུང་པོ་ཚོལ་བ་རྣམས་ཀྱི་ཟས་ལྟ་བུའོ། །ཞེས་ཀུན་ལས་བཏུས་སུ་གསུངས་པ་ལྟ་

བུའོ། །དེས་ན་སྒྲུབ་པ་པོ་རང་ལ་ལྟོས་པའི་ཕྱི་རོལ་འཇིག་རྟེན་ན་སེམས་ཅན་གྱི་སྐྱེ་གནས་བཞི་

ཡོད་པ་དག་གི་ཆོས་མཐུན་སྒྲུབ་པ་པོ་རང་གི་ལུས་ལ་ཚང་ཚུལ་འཆད་པའམ། ཡང་ན་འབྱུང་

པོའ་ིསྒྲ་ས་ལ་སོགས་པ་ལ་འཇུག་པའི་དབང་དུ་བྱས་ནས། ས་ལ་སོགས་པ་འབྱུང་བའི་སྐྱེ་གནས་

རྣམས་ལུས་ལ་ཚང་ཚུལ་འཆད་པའོ། །ཞེས་ཤེས་པར་བྱ་སྟེ། བརྟན་པ་ནི་རྩ་ཤིང་སོགས་ཡིན་ལ། 

མ་བརྗོད་པ་ཉིད་ལས་ཞེས་པ་རྩ་བར་དངོས་སུ་མ་བརྗོད་ཀྱང་དོན་གྱིས་འཕངས་པ་ཉིད་ལས་ཞེས་

བྱ་བའི་དོན་ཏེ། རོའ་ིགཟུགས་ཞེས་པ་ནི་རོའ་ིརང་བཞིན་ཞེས་པའི་དོན་ནོ། །ལྷག་མ་གོ་སླའོ།།

དགའ་བ་ལ་སོགས་མཐེ་བོང་ཚིགས་རྣམས་ཞེས་པ་ནི། གོང་དུ་ཚིགས་བཅད་ཉེར་ལྔ་པའི་

སྐབས་སུ། ལག་པ་གཡས་རླུང་གཡོན་མེ། རྐང་པ་གཡས་ཆུ་གཡོན་སར་བཤད་པས། ལག་པ་

གཡས་པའི་དུམ་བུ་གསུམ་ནི་ཤར་གླིང་དུམ་བུ་གསུམ་དང༌། གཡོན་གྱི་གསུམ་ནི་ལྷོ་གླིང་གསུམ་

དང༌། རྐང་པ་གཡས་པའི་གསུམ་ནི་བྱང་གི་གསུམ་དང༌། གཡོན་པའི་གསུམ་ནི་ནུབ་ཀྱི་གསུམ་

ཡིན་ལ། འདིར་ཕྱི་རོལ་ཏུ་ཚེས་གཅིག་ལ་སོགས་པ་ལྔ་ལྔ་ནི་དགའ་བ་དང་ལ་སོགས་པ་བཟང་པོ་

དང་རྒྱལ་བ་དང་སྟོང་པ་དང་རྫོགས་པར་བརྗོད་དེ་དེ་དག་ཀྱང་ནང་དུ་དཀར་པོ་དང་ཞེས་པ་ནས་

རང་བཞིན་གྱིས་སོ་ཞེས་མདོར་བསྟན་ནས། དེ་ཉིད་འཆད་པ་ནི། དཀར་ཕྱོགས་ལ་ནམ་མཁའ་

དང་ལ་སོགས་པ་རླུང་མེ་ཆུ་སའི་སྐྱེ་རིམ་གྱི་ཁམས་ཀྱི་དབྱེ་བས། ལག་པ་གཡོན་པའི་མཐེའུ་

ཆུང་ནས་བརྩམས་པའི་སོར་མོའ་ིཚིགས་བཅོ་ལྔ་པོ་རྣམས་རིམ་པ་བཞིན་དགའ་བ་ལ་སོགས་

པ་ལྔ་ཚན་གསུམ་དུ་འགྱུར་རོ།།

ལག་པ་གཡས་པའི་སོར་མོའ་ིཚིགས་བཅོ་ལྔ་པོ་རྣམས་ས་དང་ལ་སོགས་པ་ཆུ་མེ་རླུང་

དང་ནམ་མཁའི་དབྱེ་བས་ནག་ཕྱོགས་ཀྱི་ཚེས་བཅོ་ལྔ་སྟེ། དེ་ཡང་རྒན་པོ་མཐེ་བོང་ནས་བརྩམས་

པ་དག་གི་ཚིགས་ལ་སོགས་པའི་དབྱེ་བས་བཅོ་ལྔའོ། །དེ་བཞིན་དུ་རྐང་པའི་སོར་མོའ་ིཚིགས་ཟླ་

1  བསྟན་འགྱུར། དཔེ་བསྡུར་མ། དེབ། ༧༧ ཤོག ༩༧ ཕྲེང་། ༥



དྲི་མེད་འོད་ཀྱི་ནང་ལེའི་འགྲེལ་བཤད།222

བ་གཉིས་པའི་ཚེས་ཀྱི་དབྱེ་བས་རྐང་པ་གཡོན་གྱི་རྣམས་ལག་པ་གཡོན་དང༌། རྐང་པ་གཡས་ཀྱི་

རྣམས་ལག་པ་གཡས་ཀྱི་ལྟར་ཤེས་པར་བྱའོ། །དེ་ལྟར་ན་ལོ་གཅིག་ལ་དུས་དྲུག་དང༌། དུས་རེ་ལ་

ཟླ་བ་གཉིས་གཉིས་སུ་བྱས་པའི་དུས་རེ་རྐང་ལག་གི་སོར་ཚིགས་རྣམས་ལ་ལན་རེ་འཁོར་བའི་

ཕྱིར་དུས་སོ་སོའ་ིདབྱེ་བས་ཞེས་པ་ནས་ངེས་པའོ། །སྤྱི་བོའ་ིགནས་ནས་ཞེས་པ་ནི། སྔར་བརྗོད་

པའི་ཆོ་གས་སྤྱི་བོ་སྟེ་གཙུག་ཏོར་དང༌ལྟེ་བ་དང༌། ཀྱང་གི་སྒྲས་གསང་གནས་ཀྱི་པདྨ་གསུམ་ལྷན་

སྐྱེས་ཀྱི་དགའ་བ་བཅུ་དྲུག་པ་དང་དེ་འདྲེན་བྱེད་སྟོང་གཟུགས་ཀྱི་ཕྱག་རྒྱ་ཆེན་མོ་བསྐྱེད་པའི་ནུས་

པ་ཁྱད་པར་བ་དང་ལྡན་པའི་སྒོ་ནས་ལྷན་ཅིག་སྐྱེས་པའི་སྐུ་བསྐྱེད་ནུས་པར་འགྱུར་རོ་ཞེས་པ་སྟེ། 

ནུས་པ་བྱེ་བྲག་ཏུ་བཤད་པའི་ངེས་པའོ།།

ལྔ་པ་མཐོ་རིས་ལ་སོགས་པ་ལུས་ལ་སྦྱར་བའི་ངེས་པ་ནི། ད་ནི་ཚངས་པའི་ཡུལ་ས་

ཞེས་པ་ནས། མཐོ་རིས་ལ་སོགས་པའི་ངེས་པའོ། །ཞེས་བྱ་བའི་བར་ཏེ། བཀླགས་པ་ཉིད་ཀྱིས་

ཤེས་སོ། །དྲུག་པ་ཕྱིའི་མེ་གསུམ་ལུས་ལ་སྦྱར་བའི་ངེས་པ་ནི། ད་ནི་ཞེས་སོགས་ཏེ། འདིར་ལུས་

ལ་ལྷོའ་ིརྟ་གདོང་གི་མེ་དང༌། ཁྱིམ་བཅུ་གཉིས་ཀྱི་བདག་པོར་གྱུར་པའི་མེ་ཡིན་པས་ཁྱིམ་བདག་

གི་མེ་ཞེས་བརྗོད་པ་ཉི་མ་དང༌། བུད་ཤིང་ལ་སོགས་པའི་བསྲེག་བྱ་ཟ་བ་ཐབ་ཀྱི་མེ་རྣམས་ཀྱང་

ཆོས་མཐུན་གྱི་སྒོ་ནས་ཚང་བའོ་ཞེས་པ་ནི་ངེས་པ་སྟེ། དེ་དག་ཀྱང་ནང་དུ་གང་དག་ཡིན་ཞེ་ན། 

གསུམ་པོ་གྲངས་བཞིན་དུ་ཞེས་སོགས་ཏེ་གོ་སླ་ལ། གཞན་གྱི་མེ་ཁྱད་པར་དུ་བཤད་པ་ནི། ལས་

ཀྱི་མེ་གསུམ་པོ་དེ་དག་གི་གོང་ན་མེ་གཞན། དྲི་མེད་འོད་ཟེར་འཕྲོ་བ་གཏུམ་མོའམ་མེ་ཡེ་ཤེས་ཀྱི་

གཟུགས་ཅན་ནི་རྣལ་འབྱོར་པས་ལས་རླུང་གཡོ་བའི་མུན་པ་མཐའ་དག་ཟད་པའམ་མེད་པ་དག་གི་

མཐར་གསལ་བར་མཐོང་བར་འགྱུར་རོ། །ཚུལ་ཇི་ལྟར་ན། གསང་བའི་པདྨའི་ལྟེ་བར་དུང་ཅན་མའི་

ནང་དུ་གཏུམ་མོའ་ིམེ་ཤིན་ཏུ་ཕྲ་ཞིང་རྣོ་བ་འབར་བ་དེའི་སྟོབས་ཀྱིས་དཔྲལ་བའི་པདྨའི་ལྟེ་བའི་དྷཱུ་

ཏཱིའི་ནང་གི་ཁམས་དཀར་པོ་ཞུ་བ་ལས། བྱང་ཆུབ་ཀྱི་སེམས་དྷཱུ་ཏཱིའི་ནང་ནས་འབབ་པ་མི་ཆོད་པ་

སྟེ་བར་མ་ཆད་པ་མཐོང་བར་འགྱུར་རོ།།

གནས་གང་དུ་མཐོང་ན། གནས་གང་ཞིག །ཅེས་པ་ནས། ཤ་ཟའི་མེ་སྟེ་དེ་དག་མེད་པའི་

གནས་དབུ་མའི་ནང་དེར་རོ། །དེས་ན་མེ་བཞི་པ་འདི་ནི་བདེན་པ་སྟེ། བདེ་ཆེན་འདྲེན་པ་ལ་མི་



ནང་ལེའི་མདོར་བསྡུས་གཉིས་པའི་རྣམ་བཤད། 223

བསླུ་བའི་མེ་ཡེ་ཤེས་ཀྱི་གཟུགས་ཞེས་པ་ནི་མེ་གསུམ་གྱི་ངེས་པའོ། །དེ་ཡང་སྤྱིར་གཏུམ་མོའ་ི

མེ་ཁྱད་པར་བ་ལྟེ་བའི་འཁོར་ལོའ་ིདབུས་ན་ཡང་གནས་མོད་ཀྱི། འོན་ཀྱང་སམྦྷུ་ཊི་ལས། ཚངས་

པའི་མེ་ནི་སུམ་མདོར་གནས།1།ཞེས་གཏུམ་མོ་ཚངས་པའི་མེ་གསང་གནས་མེ་ཐབ་གྲུ་གསུམ་

གྱི་རྣམ་པ་ཅན་གྱི་དབུས་ཀྱི་རྩ་འཁོར་གྱི་ལྟེ་བར་གནས་པར་གསུངས་པ་ལྟར། གསང་གནས་

ཀྱི་པདྨའི་ལྟེ་བར་ཡང་གཏུམ་མོ་ཁྱད་པར་ཅན་གནས་ཤིང༌། དེ་འབར་བའི་སྟོབས་ཀྱིས་ལྟེ་བའི་

མེ་ཡང་འབར་བར་འགྱུར་ལ། འདི་ཡང་དེའི་དབང་དུ་བྱས་པ་ཡིན་ཞིང༌། དབང་མདོར་བསྟན་

གྱི་འགྲེལ་པར་ནཱ་རོ་པས། འཛིན་པའི་སྐབས་སུ་ལྟེ་བའི་གཏུམ་མོའ་ིམེ་འབར་ནས། དཔྲལ་བ་

ནས་ཁམས་དཀར་པོ་ཞུ་བ་ཨ་ཝ་དྷཱུ་ཏཱིའི་ལམ་ནས་འབབ་པ་རྣལ་འབྱོར་པས་གསལ་བར་མཐོང་ 

བར་བཤད་པ་དང་ཚུལ་འདྲའོ།།

དྲུག་པ་གནས་པ་བརྒྱད་པའི་དུམ་བུ་ལྟེ་བའི་ཆུ་སྐྱེས་ལ་སོགས་པའི་འདབ་མ་བཤད་པ་ལ་

གཉིས། ཕྱིའི་གཟའ་ལ་སོགས་པ་ནང་གི་རྩའི་པདྨ་སོ་སོ་ལ་སྦྱར་བ། ཕྱིའི་ཁྱིམ་འཁོར་བ་ལྟར་ནང་

དུ་ལྟེ་བའི་པདྨ་ལ་འཕོ་བ་བཅུ་གཉིས་འཁོར་ཚུལ་ལོ། །དང་པོ་ནི། ད་ནི་གཟའ་ཞེས་པ་ལ་སོགས་

པས་གཟའི་ཆུ་ཚོད་ལ་སོགས་པ་ནང་དུ་སྦྱར་བ་གསུངས་ཏེ། འདིར་ཕྱི་རོལ་ཏུ་ཞག་གཅིག་ལ་

གཟའ་བདུན་རྒྱུ་སྟེ། དེའི་མཐར་བརྒྱད་པ་སྤེན་པ་ནུབ་ནས་ཉི་མ་མ་ཤར་བར་གྱི་ཆུ་ཚོད་ཕྱེད་ནི་

རིགས་ལྡན་གྱི་ལོངས་སྤྱོད་དོ། །བརྒྱད་པོ་དེ་དག་ནི་སོགས་ཀྱི་ཚིག་དོན་གོ་སླ་སྟེ། འདིར་གཟའ་

འགོད་པ་ན་ཆུར་ཕུར་བུ། རླུང་དུ་པ་སངས། ལུས་ངན་དུ་སྤེན་པ་བཤད་པ་ནི། ནང་གི་གཟའ་དེ་

དག་གི་ལོངས་སྤྱོད་རྩ་འདབ་དེ་དག་ན་གནས་ལ། དེའི་ཕྱིར་ལོངས་སྤྱོད་པ་པོ་ཡང་ཕྱོགས་དེ་དག་

ཏུ་བཀོད་པ་ཡིན་ཞིང༌། བསྲུང་འཁོར་གྱི་སྐབས་སུ། པ་སངས་དང་ཕུར་བུ་ཆུའི་ཁམས་ཡིན་པས་

བྱང་དང་བྱང་ཤར་དུ་བཀོད། སྤེན་པ་སའི་ཁམས་ཡིན་པས་ནུབ་ཕྱོགས་སུ་བཀོད་པ་ནི་གཟའ་རང་

རང་གི་ཁམས་ཀྱི་དབང་དུ་བྱས་པས་མི་འགལ་ལོ། །མགྲིན་པའི་འཁོར་ལོའ་ིའདབ་མ་ལ་རྒྱུ་སྐར་

འགོད་ཚུལ་འདི་ནི། དཔྱིད་ཉིན་མཚན་མཉམ་པའི་དུས་ཀྱི་གནས་ཚུལ་གྱི་དབང་དུ་བྱས་ཤིང༌། ཐུར་

མ་བདུན་ནི་འདབ་མའི་མིང་ཅན་གྱི་རྩའོ་ཞེས་རྨའི་འགྱུར་ལ་འབྱུང་ངོ༌།།

1  བཀའ་འགྱུར། དཔེ་བསྡུར་མ། དེབ། ༧༩ ཤོག ༣༠༩ ཕྲེང་། ༩



དྲི་མེད་འོད་ཀྱི་ནང་ལེའི་འགྲེལ་བཤད།224

གཉིས་པ་ནི། ད་ནི་ལྟེ་བ་ཞེས་པ་ལ་སོགས་པས། ཕྱི་རོལ་ཏུ་ཉི་མ་ཁྱིམ་བཅུ་གཉིས་འཕོ་

བ་དང་མཐུན་པར། ནང་དུ་སྲོག་སྟེ་རླུང་གི་ནུས་པ་ལྟེ་བ་ལ་སོགས་པའི་འཁོར་ལོར་རྩ་འདབ་སོ་

སོ་ལ་འཁོར་ཞིང་འཕོ་བའི་ཚུལ་གསུངས་ཏེ། འདིར་ཕྱི་རོལ་ཏུ་ཞེས་པ་ནས། དེ་བཞིན་དུ་མི་མངལ་

ནས་སྐྱེས་པ་ཐམས་ཅད་ཀྱི་སྲོག་གི་ནུས་པ་དང་པོར་དུས་སྦྱོར་གང་དུ་སྐྱེས་པར་གྱུར་པའི་ཁྱིམ་དེ་

ནི་ཀར་ཀ་ཊའི་མིང་ཅན་དུ་རིག་པར་བྱ་སྟེ། མངལ་དུ་ཞུགས་པའི་ཟླ་བ་དེ་ཆུ་སྲིན་གྱི་ཟླ་བ་ཡིན་ལ། 

དེ་ནས་ཟླ་བ་བདུན་པ་ན་སྲོག་སྐྱེ་བའི་ཕྱིར་རོ།།

དེས་ན་སྲོག་གི་སྐྱེ་བ་གནས་པར་བྱ་ཞེས་པའི་རིགས་པས་སོ། །ཞེས་པ་ནས། ཕྱི་རོལ་ཏུ་

དུས་སྦྱོར་ནི། ཁྱིམ་གང་ལ་ཉི་མ་གནས་པའི་དུས་སྦྱོར་དེ་ཉི་མ་འཆར་བའི་དུས་སུ་ཤར་ནས། དུས་

སྦྱོར་བདུན་པ་ལ་ཉི་མ་ནུབ་པས་ཉིན་དང་མཚན་མོར་འཁོར་བ་དེ་ལ། དུས་སྦྱོར་གང་ཤར་བ་ནས་

བདུན་པར་གྱུར་པ་དེ་ནི་ནུབ་ཅིང༌། ནུབ་པ་ནས་བདུན་པར་གྱུར་པ་དེ་ནི་ཤར་བར་རིག་པར་བྱ་

སྟེ། ཐུར་མ་བདུན་གྱི་དབྱེ་བས་དུས་སྦྱོར་ཚད་ནི་ཤེས་པར་བྱ་ཞེས་སྦྲེལ་བར་བྱའི། དབྱེ་བས་སོ་

ཞེས་པའི་རྫོགས་ཚིག་ནི་འགྱུར་མ་ལེགས་ཏེ། ཆ་བདུན་ཐུར་མས་དུས་སྦྱོར་གྱི་ཚད་ཤེས་པར་བྱེད་

པའི་དོན་ཡིན་པའི་ཕྱིར་རོ། །ཕྱི་རོལ་ཏུ་ཉི་མའི་ཞེས་པ་ནས། དེ་ཡང་སྲོག་གི་སྟེ་རླུང་གི་ནོར་དང་

བུ་ལོན་ནི་རང་རང་གི་ཁྱིམ་གྱི་རྩ་ལ་འབབ་པ་དང༌། དབུ་མར་མཉམ་པར་འབབ་པའི་དབང་གིས་

ཏེ། ཕྱི་རོལ་ཏུ་ཀར་ཀ་ཊ་ལ་སོགས་པར་ཉི་མའི་ལོངས་སྤྱོད་ལ་རྐང་པའི་ལོངས་སྤྱོད་ཀྱི་བུ་ལོན་

དང༌། ཆུ་སྲིན་ལ་སོགས་པ་ལ་ནོར་དུ་འགྱུར་བ་ལྟར་རོ། །ཕྱི་རོལ་ཏུ་སྐར་རྩིས་ཀྱི་ཆོ་གས་མཉམ་

པར་རྒྱུ་བ་ནི་ཉི་མའི་ཁྱིམ་འཕོ་བ་སོ་སོའ་ིམཚམས་སུ་ཉིན་ཞག་ཆད་པ་དང་ལྷག་པ་སྟེ། དེ་ཡང་

རྐང་པ་སྟེ་ཆུ་སྲང་བཅོ་ལྔ་དང་བཅས་པའི་དབྱུག་གུ་ལྔ་བཅུ་རྩ་དྲུག་གི་བདག་ཉིད་ལ་ཉིན་ཞག་ཏུ་

བྱས་པ་ནི་ཕྱི་རོལ་ཏུའོ། །ནང་དུ་བུ་ལོན་དང་ནོར་གྱི་མཉམ་པ་ཡེ་ཤེས་ཀྱི་ཆ་ནི་ལྔ་བཅུ་རྩ་དྲུག་རྐང་

བཅས་ཀྱི་དབུགས་ཀྱི་བདག་ཉིད་དེ། ཕྱི་ནང་གི་དུས་སྦྱོར་སོ་སོའ་ིའཕོ་བའི་དབྱེ་བས་སོ་ཞེས་པ་ནི་

འཕོ་བ་བཅུ་གཉིས་འཁོར་བའོ།།

བདུན་པ་གནས་པ་བརྒྱད་པའི་དུམ་བུ་སྣ་བུག་གཉིས་ལ་ཕུང་པོ་ལྔ་དང་ཁམས་ལྔའི་

དཀྱིལ་འཁོར་འབབ་པའི་ངོ་བོ་ཉིད་ཀྱིས་གནས་པ་བཤད་པ་ལ་གསུམ། དཀྱིལ་འཁོར་འཕོ་བའི་



ནང་ལེའི་མདོར་བསྡུས་གཉིས་པའི་རྣམ་བཤད། 225

ངེས་པ་བཤད་པ། དཀྱིལ་འཁོར་སོ་སོ་ལ་དབང་བྱེད་པའི་བདག་པོ་བཤད་པ། རྩའི་འཁོར་ལོ་

གང་ལ་རླུང་ཇི་ལྟར་རྒྱུ་ཚུལ་བཤད་པའོ། །དང་པོ་ནི། ད་ནི་རེ་རེ་ཞེས་པ་ལ་སོགས་པས་ལྟེ་བའི་

པདྨའི་རྩ་ཆེན་བཅུ་གཉིས་ཀྱི་འདབ་མ་སོ་སོ་ལ་རླུང་གི་དཀྱིལ་འཁོར་ལྔ་རབ་ཏུ་འབབ་པ་གསུངས་

ཏེ། འདིར་ཞེས་པ་ནས། དེ་བཞིན་དུ་ནང་དུ་དབུགས་བརྒྱ་ཕྲག་བཅོ་བརྒྱད་ཀྱིས་རྩ་ཆེན་གཅིག་གི་

ནང་ནས་འབྱུང་བ་ཆེ་བའི་དཀྱིལ་འཁོར་གཅིག་ལོངས་སྤྱོད་པའི་རིང་ལ་འབྱུང་བ་ཆུང་བའི་དཀྱིལ་

འཁོར་ལྔ་ལོངས་སྤྱོད་ཅིང༌། དབུགས་སྟོང་བརྒྱད་བརྒྱ་པོ་རེའི་ནང་ཚན་གྱི་དབུགས་སུམ་བརྒྱ་དྲུག་

ཅུ་རེས་འབྱུང་བ་ཆུང་བའི་དཀྱིལ་འཁོར་གཅིག་ལོངས་སྤྱོད་པར་འགྱུར་བ་ནི་ངེས་པའོ། །ལྟེ་བའི་

པདྨ་འདིར་འཕོ་བ་བཅུ་གཉིས་ཀྱི་རྩ་ཆེན་སོ་སོའ་ིའདབ་མ་རེ་རེ་ལ་གནས་ལྔར་འགྱུར་ཏེ། འདབ་

མ་རེ་རེའི་ཡང་ནང་གི་ཆ་ལ་ནུབ་དང་བྱང་དང་ལྷོ་དང་ཤར་དང་དབུས་ཀྱི་ཆ་ལྔར་ཕྱེ་བས་སོ།།

འདིར་མཁས་པ་དག །ལུས་ཀྱི་རྒྱབ་ངོས་ནུབ་དང༌། ཨ་ཝ་དྷཱུ་ཏཱི་བྱང་དང༌། ལུས་ཀྱི་དཔྱི་

ལྷོ་དང༌། མདུན་ཤར་དང༌། དེ་དེ་ལ་ལྟོས་པའི་དབུས་ཏེ་ལྔ་ནས་ཁམས་ལྔའི་རླུང་འབབ་པོ་ཞེས་

བཞེད་ཀྱང། རྩ་འདབ་སོག་མ་ཕྲ་མོའ་ིསྦུབས་ལྟ་བུའི་ནང་གི་འོག་ངོས་སྟེང་ངོས་གཡས་གཡོན་

དབུས་ཀྱི་ཆ་ལྔ་ཡིན་ནོ། །དེ་ལ་པདྨའི་འདབ་མ་སོ་སོ་རེ་རེ་ལ་འཕོ་ཆེན་གྱི་དཀྱིལ་འཁོར་རེ་རེ་

འབབ་པའི་རླུང་སྟོང་བརྒྱད་བརྒྱའི་རིང༌ལ་སྟོང་བརྒྱད་བརྒྱ་པོ་དེ་ཉིད་སུམ་བརྒྱ་དྲུག་ཅུ་པ་ཚན་པ་

ལྔར་ཕྱེ་བའི་ཚན་པ་རེ་རེའི་བར་དུ་འཕོ་ཆུང་གི་དཀྱིལ་འཁོར་རེ་འབབ་པར་འགྱུར་ཏེ། འདབ་མ་

གཅིག་གི་ནང་ལ་གནས་ལྔར་ཕྱེ་བའི་ནུབ་ཏུ་སྟེ། འོག་ངོས་ལ་བརྡར་ནས། འཕོ་ཆུང་གི་འཛིན་

མ་སའི་དཀྱིལ་འཁོར་རོ། །འདབ་མའི་ནང་གི་བྱང་གཡོན་ཏུ་ཆུའི་དཀྱིལ་འཁོར་འབབ་བོ། །ལྷོར་

གཡས་སུ་མེའི་དཀྱིལ་འཁོར་འབབ་བོ། །སླར་ཡང་ཤར་དུ་སྟེ་ནང་གི་སྟེང་ངོས་ལ་བརྡར་ནས་རླུང་

གི་དཀྱིལ་འཁོར་རབ་ཏུ་འབབ་བོ། །འདབ་མའི་དབུས་སུ་ཡང་སྟོན་པ་ནམ་མཁའི་དཀྱིལ་འཁོར་

འབབ་སྟེ་འཕོ་ཆུང་གི་དཀྱིལ་འཁོར་ལྔ་པོ་སོ་སོར་དབུགས་སུམ་བརྒྱ་དྲུག་ཅུ་ནི་སྲོག་གི་ནུས་

པའོ། །དེ་ལྟར་འཕོ་ཆེན་གྱི་དཀྱིལ་འཁོར་རེ་རེ་ལས་ཕྱེ་བའི་དབྱེ་བ་ལྔ་ཡིས་འབྱུང་བ་ཆུང་བའི་

དཀྱིལ་འཁོར་གྱིས་འཕོ་བ་སོ་སོར་འགྱུར་རོ། །འཕོ་ཆུང་གི་དཀྱིལ་འཁོར་ལྔ་པོ་འདི་དག་རེ་རེ་ལ་

དབུགས་སུམ་བརྒྱ་དྲུག་ཅུའི་དབུས་ནས་རྐང་པ་དང་བཅས་པའི་དབུགས་བཅུ་གཅིག་བཅུ་གཅིག་



དྲི་མེད་འོད་ཀྱི་ནང་ལེའི་འགྲེལ་བཤད།226

བཟུང་ནས་ཏེ་མ་བརྒྱུས་པར་ཐོབ་ཐང་གི་སྟེང་ནས་ཆད་པ་རྣམས་འཕོ་ཆེན་གཅིག་གི་མཇུག །དུས་

སྦྱོར་ཕྱི་མ་འཆར་བ་སྟེ་འཕོ་ཆེན་གྱི་དཀྱིལ་འཁོར་ཕྱི་མ་མགོ་རྩོམ་པའི་སྔ་རོལ་གྱི་མཚམས་སུ་

དབུ་མ་ནས་བརྒྱུས་ནས་སྣ་བུག་གཉིས་ཀ་ལ་མཉམ་པར་རབ་ཏུ་འབབ་སྟེ། གྲངས་དུ་ཞིག་འབབ་

ན། དམན་པའི་དབུགས་ནི་དྲུག་ཅུ་ཞེས་པ་ནི། དྲུག་ཅུར་རྐང་པ་གསུམ་དང་བཅས་པའི་དབུགས་

གསུམ་གྱིས་དམན་ཞིང་མ་ལོངས་པའི་དབུགས་རྐང་པ་དང་བཅས་པའི་ལྔ་བཅུ་རྩ་དྲུག་འབབ་

བོ། །དེ་ལྟར་ཕྱི་རོལ་ཏུ་ཉི་མ་ཁྱིམ་འཕོ་བའི་དབྱེ་བ་རྣམས་ནི་ནང་དུ་དུས་སྦྱོར་བཅུ་གཉིས་ཀྱི་རླུང་

གི་རྩ་འདབ་འཕོ་བའི་མཚམས་ཀྱི་རབ་ཏུ་དབྱེ་བས་འགྱུར་རོ་ཞེས་པ་ནི་འཕོ་བའི་ངེས་པའོ།།

གཉིས་པ་དཀྱིལ་འཁོར་སོ་སོ་ལ་དབང་བྱེད་པའི་བདག་པོ་བཤད་པ་ནི། ད་ནི་སྟོང་པ་

ཞེས་སོགས་ཏེ། མི་མཉམ་པའི་དུས་སྦྱོར་གཡོན་གྱི་དྲུག་ལ་དཀྱིལ་འཁོར་ལྔ་སྐྱེ་རིམ་དང༌། མཉམ་

པའི་དུས་སྦྱོར་གཡས་ཀྱི་དྲུག་ལ་སྡུད་རིམ་གྱིས་འབབ་པ་དང༌། དེ་དག་ལ་གཟའ་སོ་སོ་དབང་བྱེད་

པའི་བདག་པོར་འགྱུར་ཚུལ་འཆད་པ་སྟེ། གཞུང་བཀླགས་པས་ཤེས་སོ། །གསུམ་པ་རྩའི་འཁོར་

ལོ་གང་ལ་རླུང་ཇི་ལྟར་རྒྱུ་ཚུལ་བཤད་པ་ནི། ད་ནི་དེ་ཞེས་པ་ལ་སོགས་པས། ཞེས་སོགས་ཏེ། 

ལྟེ་བའི་རྩ་འདབ་རེ་བཞི་ལ་སྟོང་པའི་རྩ་བཞི་ཡང་ཡོད་མོད་ཀྱི། དེ་ལ་ཡང་འཕོ་བ་སོགས་ཀྱི་རླུང་

མི་རྒྱུ་ཡང༌། རེས་འགའ་ཉི་ཚེ་བའི་རླུང་རྒྱུ་བས། འདབ་མའི་སྒྲ་ཡིས་དབུགས་ཀྱི་ཆོས་ཅན་གྱི་རྩ་

རྣམས་བཟུང་ངོ་ཞེས་དབུགས་ཀྱི་ཆོས་ཅན་དུ་བཤད་པ་མི་འགལ་ལོ་ཞེས་བླ་མ་ཁ་ཅིག་འཆད་ལ། 

རྣལ་འབྱོར་གྱི་སྟོབས་ཀྱིས་ནི་སྟོང་པའི་རྩ་རྣམས་སུ་ཡང་རླུང་རྒྱུ་བ་འོང་ངོ༌།།

སོར་མོ་ཕྱེད་དང་བཅས་པའི་བཅུ་གཉིས་ཀྱི་སྟེང་ཞེས་ཁྲུ་ཕྱེད་ལ་སོར་ཕྱེད་དང་བཅུ་

གསུམ་དུ་བྱས་པ་ནི་སངས་རྒྱས་ཀྱི་ཁྲུའི་དབང་དུ་བྱས། སོར་བཅུ་གཉིས་སུ་བཤད་པ། མི་ཕལ་

པའི་ཁྲུ་ལ་རང་སོར་ཉེར་བཞི་ཡོད་པའི་དབང་དུ་བྱས་སོ་ཞེས་མཁས་པ་དག་གསུང་ཡང༌། འདི་མི་

ཕལ་པའི་གཞི་དུས་ལ་སྙིང་ཁར་ཐུན་ཚོད་ཀྱི་རླུང་རྒྱུ་བའི་རྟེན་གྱི་རྩ་འཁོར་འཆད་པའི་སྐབས་ཡིན་

པས་འགལ་སྤོང་ཚུལ་དེ་འབྲེལ་བར་མ་མཐོང་ལ། ལྟེ་བའི་བུག་པ་ཡོངས་ནས་སྙིང་ཁ་བར་ལ་མི་

ཕལ་པའི་རང་སོར་ཕྱེད་དང་བཅུ་གསུམ་མེད་ཀྱང༌། ལྟེ་བའི་རྩ་འཁོར་ཕྱིའི་ལྟེ་བའི་བུག་པའི་ཐད་

ལས་ཅུང་ཟད་དམའ་བར་ཡོད་པའམ། སྙིང་ཁའི་རྩ་འཁོར་ཀྱང་ལྷ་ལ་སོགས་པའི་ཆག་ཚད་ལ་སྙིང་



ནང་ལེའི་མདོར་བསྡུས་གཉིས་པའི་རྣམ་བཤད། 227

ཁ་རང་གི་གནས་ལ་ཚད་ཇི་ཙམ་བཤད་པའི་ཚད་དེའི་མ་མཐའི་མཚམས་ན་མེད་ཀྱི། སྙིང་ཁའི་

གནས་ཀྱི་ཡན་མན་གྱི་དབུས་དྲང་པོ་ན་རྩ་འཁོར་ཡོད་པས། དེ་འདྲ་གཅིག་གི་སྒོ་ནས་འགལ་སྤོང་

དགོས་སམ་སྙམ་མོ། །གཡོན་དུ་ཁ་དོག་དཀར་པོ་གཡས་སུ་ཁ་དོག་དམར་པོ་ཞེས་པ་ལ། ཊཱིཀ་

བྱེད་ཁ་ཅིག་གིས་སྙིང་ཁའི་འདབ་མ་བརྒྱད་ལ་གཡོན་གྱི་བཞི་དཀར་པོ། གཡས་ཀྱི་བཞི་དམར་པོ། 

ཞེས་ཟེར་བ་ནི་སྙིང་ཁའི་རྩ་འཁོར་ནག་པོར་བཤད་པ་དང་འགལ་བར་སྣང་ངོ༌།།

དེས་ན་པདྨ་ནོར་གྱི་འདབ་མ་དག་ལ་འདབ་མ་བརྒྱད་པོའ་ིདབུས་སུ་རྩ་གསུམ་ཡོད་པའི་

གཡོན་པ་རྐྱང་མ་ཁ་དོག་དཀར་པོ་རི་བོང་མཚན་མ་འབབ་པ་དང༌། གཡས་པ་རོ་མ་ཁ་དོག་དམར་

པོ་ཉི་མ་འབབ་པ་དང༌། དུས་མེ་ཞེས་པ་ཡེ་ཤེས་ཀྱི་ཁམས་གོ་བར་བྱེད་པ་དང༌། གཟུགས་ཞེས་པ་

རང་བཞིན་དུ་བསྒྱུར་དགོས་པས་དབུས་སུ་ཡེ་ཤེས་ཀྱི་རང་བཞིན་གྱི་རླུང་སྒྲ་གཅན་གྱི་རྩ་ལ་འབབ་

བོ་ཞེས་བཤད་པར་བྱའོ། །མཁས་པ་ཁ་ཅིག་དབྱུག་གུ་ཕྱེད་དང་བཅས་པའི་བདུན་གྱིས་སོ་ཞེས་

པ་སྒྲ་ཟིན་ལྟར་ཁས་བླངས་ནས་སྙིང་ཁའི་རྩ་གཅིག་ལ་དབྱུག་གུ་ཕྱེད་དང་བཅས་པའི་བདུན་བར་

མ་ཆད་པར་འབབ་པར་བྱས་ན་སྐྱོན་ཆེན་པོ་འོང་བས། དེས་ན་སྙིང་ཁའི་གཡོན་གྱི་རྩ་ལྟ་བུ་གཅིག་

ལ་དབྱུག་གུ་ལྔ་རྒྱུན་ཆགས་སུ་རྒྱུ་དེ་ནས་གཡས་ཀྱི་རྩ་ལ་དབྱུག་གུ་ལྔ། དེ་ནས་སྔར་གྱི་གཡོན་

པའི་རྩ་ལ་དབྱུག་གུ་ཕྱེད་དང་གསུམ། དེ་ནས་དེ་དང་ཉེ་བའི་གཡོན་པའི་རྩ་ལ་དབྱུག་གུ་ཕྱེད་དང་

གསུམ། དེ་ནས་སྔར་གྱི་གཡས་ཀྱི་རྩ་ལ་དབྱུག་གུ་ཕྱེད་དང་གསུམ་ལ་སོགས་པར་ཤེས་པར་བྱའོ་

ཞེས་གསུང་ངོ༌། །འདི་ནི་ཤིན་ཏུ་ལེགས་པར་སྣང་སྟེ། འདིར་རྩ་འདབ་རེ་ལ་ཐུན་ཚོད་རེའི་རླུང་རྒྱུ་

བར་བཤད་པ་དང་དབྱུག་གུ་ཕྱེད་དང་བརྒྱད་རེ་རྒྱུ་བར་བཤད་པ་དོན་གཅིག་ཅིང། དེ་ལ་དབུགས་

ཉིས་སྟོང་བདུན་བརྒྱའི་གྲངས་འོང་ལ། སྣའི་བུག་པར་དཀྱིལ་འཁོར་ལྔ་འབབ་པར་བྱེད་པ་ནི་འདི་

རྣམས་སུ་འགྱུར་རོ། །ཞེས་པས་འདི་དག་སྣ་བུག་ལ་དཀྱིལ་འཁོར་ལྔའི་སྒོ་ནས་འབབ་པའི་རླུང་

དུ་བཤད་པས། སྙིང་ཁའི་རྩ་འདབ་རེ་རེ་ལ་རླུང་ཉིས་སྟོང་བདུན་བརྒྱ་བར་མ་ཆད་པར་འབབ་ན། 

སྣ་བུག་གཡས་གཡོན་གང་རུང་རེ་ནས་བར་མ་ཆད་པར་རྒྱུ་བའི་གྲངས་ལའང་ཉིས་སྟོང་བདུན་

བརྒྱ་རེ་རྒྱུ་བར་འདོད་དགོས་པར་འགྱུར་བའི་ཕྱིར། སྣ་བུག་གཡས་གཡོན་འཕོ་བ་ཞག་རེ་ལ་ལྟེ་

བའི་ཁྱིམ་གྱི་རྩ་འཕོ་བ་དང་གྲངས་མཉམ་པར་འཕོ་བ་བཅུ་གཉིས་དང༌། འཕོ་བ་རེ་ལ་དབུགས་



དྲི་མེད་འོད་ཀྱི་ནང་ལེའི་འགྲེལ་བཤད།228

སྟོང་བརྒྱད་བརྒྱ་རེར་ལྔ་བཅུ་རྩ་དྲུག་རྐང་བཅས་ཀྱིས་དམན་པ་བར་མ་ཆད་པར་རྒྱུས་ནས་འཕོ་

མཚམས་རེར་རྩ་ལ་དབུ་མ་ནས་ལྔ་བཅུ་རྩ་དྲུག་རྐང་བཅས་རྒྱུ་ཞིང༌། སྣ་བུག་ལ་ལྔ་བཅུ་རྩ་དྲུག་

མཉམ་རྒྱུ་བྱས་ནས། ཡང་སྣ་བུག་དང་ལྟེ་བའི་རྩ་འདབ་ཅིག་ཤེས་ལ་དུས་མཉམ་དུ་འཕོ་བར་བཤད་

པ་ཐམས་ཅད་ཉམས་པར་འགྱུར་བའི་ཕྱིར་རོ།།

འདིར་མཉམ་གནས་ལ་སོགས་པའི་རླུང་རྣམས་རང་རང་གི་ཁམས་ཀྱི་གནས་ཚུལ་གྱི་

ཕྱོགས་སུ་འགོད་ཚུལ་དང་མི་མཐུན་པར་སྙིང་ཁའི་རྩ་བརྒྱད་ལ་མཉམ་གནས་ལ་སོགས་པའི་རླུང་

རྣམས་ཤར་ནས་གཡས་སྐོར་དུ་རིམ་པ་བཞིན་བཀོད་པ་ནི། རྩ་རྟེན་དང་རླུང་བརྟེན་པ་ཡིན་པས། 

འདིར་རྟེན་རྩའི་དབང་གིས་བཞག་གོ་ཞེས་མཁས་པ་དག་འཆད་དོ། །ཨ་ལཾ་བུ་ཥ་ཞེས་པ། ག་རོད་

ལོཙྪས་ཀུན་ཏུ་འཕྱང་བ་ཞེས་པར་བསྒྱུར་ཅིང༌། ཨི་ཊ་ཞེས་པ་རྭས་ལུག་ཏུ་བསྒྱུར། ཁ་ཅིག་ལུག་

གི་སྐད་དོད་ཨེཊ་ཞེས་པ་ཡིན་ནོ་ཞེས་ཟེར་ལ། གུ་ཧ་ནི་ཚུལ་འཆོས་པ། སུ་ཤ ་མན་ཞེས་པ་རྭས་

ཤིན་ཏུ་སྟོང་པ་དང༌། འགའ་ཞིག་གིས་ཡིད་བཟངས་མར་བསྒྱུར་རོ། །དུང་ཅན་མའི་མཐར་ཡང་ཨི་

ཊ་ཞེས་པ་རྭས་སྣར་མ་ཞེས་འདོན་ནོ། །སྲོག་ལ་སོགས་པ་འདི་དག་ཐམས་ཅད་ཅེས་སོགས་ཀྱིས། 

སྲོག་འཛིན་སོགས་སྙིང་ཁའི་རླུང་བཅུས་ལུས་ཀྱི་རྩ་མཐའ་དག་ལ་ཁྱབ་པར་བསྟན་ཏེ། བཤད་རྒྱུད་

རྡོ་རྗེ་ཕྲེང་བ་ནས་གསུངས་པ་དང་ཚུལ་འདྲའོ། །ཚིག་དོན་ལྷག་མ་མ་བཤད་པ་དག་ནི་གོ་སླའོ།།

བརྒྱད་པ་གནས་པ་བཅུ་པ་སྲོག་ལ་སོགས་པ་རླུང་གི་བྱ་བའི་ངོ་བོ་ཉིད་ཀྱིས་གནས་པ་

བཤད་པ་ནི། ད་ནི་སྲོག་ཅེས་སོགས་ཏེ། ཁམས་བདུན་རོ་མཉམ་པར་བྱེད་དོ་ཞེས་པའི་ཁམས་

བདུན་ནི། འོག་ཏུ་ཚིགས་བཅད་བརྒྱ་སོ་བཞི་པར། ཁམས་བདུན་སོང་བ་དག་ཀྱང་ངོ༌། །ཞེས་

པའི་འགྲེལ་པར། སྤུ་དང་པགས་པ་ལ་སོགས་པར་སོང་བ་ཞེས་གསུངས་པས། བ་སྤུ། པགས་

པ། ཁྲག །ཤ །རུས་པ། རྐང༌། ཁུ་བའི་ཁམས་རྣམས་སོ། །རང་བཞིན་གྱིས་གནས་ཡོན་ཏན་དག་

ནི་ཞེས་པ་ལ་རྭས་རང་བཞིན་དུ་གྱུར་ཅེས་བསྒྱུར་བ་ལྟར་ཏེ། རང་རང་གི་རང་བཞིན་དུ་གྱུར་པའི་

ཡོན་ཏན་དག་ནི་གཏོང་བར་མི་བྱེད་དེ། ཡོན་ཏན་ཇི་ལྟ་བུ་ན། ནམ་མཁའ་ལ་སོགས་པའི་རང་

བཞིན་གྱི་ཁམས་ཀྱི་ཡོན་ཏན་རྣམས་སོ། །སྲོག་ལ་སོགས་པའི་བྱ་བ་ངེས་པའོ། །གཞན་རྣམས་ནི་ 

བཀླགས་པས་ཤེས་སོ།།

དགུ་པ་གནས་པ་བཅུ་པ་དང་བརྒྱད་པའི་འཕྲོས་དོན་བཤད་པ་ལ་བཞི། སྙིང་ཁར་རྒྱུ་བའི་

རྩ་དང་རླུང་གི་འཕོ་བ་བཤད་པ། སྙིང་ཁ་ནས་མགྲིན་པ་དང་དེ་ནས་དཔྲལ་བར་རྒྱུ་ཚུལ། རྩ་རྣམས་

ཀྱི་མིང་གྲངས་རང་བཞིན་ངེས་པར་བྱ་བ། རྩ་འདབ་འཕོ་བའི་རླུང་སྣ་བུག་ལ་རྒྱུ་ཚུལ་འཕྲོས་དང་

བཅས་པའོ། །དང་པོ་ལ་གཉིས། སྙིང་ཁར་རྒྱུ་བའི་རླུང་བཅུའི་སྐྱེ་བའི་གནས་སུ་གྱུར་བའི་རྩ་བཅུའི་

མིང་བཤད་པ། རྩ་དེ་དག་ལ་རྒྱུ་བའི་རླུང་བཅུའི་བདག་པོ་བསྟན་པའོ། །དང་པོ་ནི། ད་ནི་དམར་

སེར་ཞེས་བྱ་བ་ནས་བརྩམས་ཏེ། རྩའི་འཁོར་ལོའ་ིངེས་པའོ་ཞེས་བྱ་བའི་མཐར་ཐུག་པ་སྟེ་གཞུང་

བཀླགས་པ་ཙམ་གྱིས་རྟོགས་པ་ཉིད་དོ།།

གཉིས་པ་ནི། ད་ནི་དབང་པོ་ཞེས་བྱ་བ་ནས་བརྩམས་ཏེ། དབང་པོ་ལ་སོགས་པའི་རང་

བཞིན་གྱི་ངེས་པའོ་ཞེས་བྱ་བའི་མཐར་ཐུག་པ་སྟེ། འདིར་ཤར་དུ་བརྒྱ་བྱིན། མེར་མེ་ལྷ་སོགས་

བཀོད་པ་ནི། འཇིག་རྟེན་ཁམས་ལེར་ཕྱོགས་སྐྱོང་རྣམས་རི་རབ་ཀྱི་ཕྱོགས་སུ་འགོད་ཚུལ་དེ་ལྟར་

བྱས་པ་དང་ཕྱི་ནང་ཆོས་མཐུན་སྦྱར་བའི་ཕྱིར་ཡིན་ཏེ། དེ་ཡང་རྩ་བརྒྱད་ནི་ཕྱིའི་ཕྱོགས་མཚམས་

བརྒྱད་དང་ཆོས་མཐུན་པ་དང༌། རྩ་དེ་དག་ལ་བྱིན་གྱིས་བརླབས་པ་སྟེ་དབང་བྱེད་པའི་རླུང་རྣམས་

ནི་ཕྱིའི་དབང་པོ་ལ་སོགས་པའི་ཕྱོགས་སྐྱོང་རྣམས་དང་ཆོས་མཐུན་སྦྱར་བའོ། །ཕྱོགས་སྐྱོང་

རྣམས་ཀྱི་རང་རང་གི་ཁམས་ཀྱི་དབང་གིས་བསྲུང་འཁོར་དང་དཀྱིལ་འཁོར་ལ་བདེན་བྲལ་དང་

རླུང་ལྷ་ཤར་དང་ཤར་ལྷོར་བཀོད་པ་སོགས་ཡིན་པས་མི་འགལ་ལ། ཡེ་ཤེས་ལེའུའི་ཕྱོགས་སྐྱོང་

འགོད་ཚུལ་ལའང་དེས་མཚོན་ནས་ཤེས་པར་བྱ་སྟེ། གཞུང་ཚིག་བཀླགས་པས་ཤེས་སོ།།

གཉིས་པ་སྙིང་ཁ་ནས་མགྲིན་པ་དང་དེ་ནས་དཔྲལ་བར་རྒྱུ་ཚུལ་ནི། ད་ནི་མགྲིན་པའི་

འཁོར་ལོ་གསུངས་ཏེ། ཞེས་པ་ནས། ཉི་ཤ ་རྩ་བརྒྱད་དེ། འདབ་མ་སུམ་ཅུ་རྩ་གཉིས་ཀྱི་བདག་ཉིད་

ཅན་འདི་རྣམས་ལ་དབྱུག་གུའི་རྒྱུ་སྐར་བཞི་དོར་ནས། ཞེས་གྱི་ཅོས་བསྒྱུར་བ་ལྟར་ལེགས་ཤིང༌། 

ཉི་ཤ ་རྩ་བརྒྱད་ཀྱི་ཆ་ཡིས་ཐོབ་པ་ཆུ་ཚོད་གཉིས། ཆུ་སྲང་བརྒྱད། དབུགས་གསུམ། དབུགས་ཀྱི་

བཅུ་བཞི་ཆ་དྲུག་གི་བར་དུ་ནི་འདབ་མ་སོ་སོ་ལ་སྲོག་ཡང་དག་པར་རྒྱུའོ། །དེ་བཞིན་དུ་དཔྲལ་

བར་བཅུ་བཞིའི་ཆས་ཐོབ་པ་ཡང་ཆུ་ཚོད་ལྔའོ། །ཐིག་ལེ་དང་རྣམ་པར་བཅད་པ་ནི་ལྟེ་བ་ལ་རིག་

པར་བྱ་སྟེ་ཟླ་བའི་རྐང་པ་རྒྱུ་བའོ་ཞེས་བྱ་བ་ནི། བཤད་མ་ཐག་པའི་མགྲིན་པ་དང་དཔྲལ་བའི་

འཁོར་ལོ་དེ་གཉིས་ཀྱི་ལྟེ་བའི་དབུས་དང་གེ་སར་གྱི་རྩེ་མོར་རིམ་པ་བཞིན་དབྱངས་སུམ་ཅུ་

ཐིག་ལེ་ཅན་དང༌། གསལ་བྱེད་ཉི་ཤ ་རྣམ་པར་བཅད་པ་ཚེག་དྲག་ཅན་ལ་རིམ་བཞིན་ཟླ་བ་དང་

ཉི་མའི་རྐང་པ་རྒྱུ་བའོ་ཞེས་ཊཱིཀ་བྱེད་ཁ་ཅིག་འཆད་ལ། མཁས་པ་དག་ནི་འདི་ལྟར། དཔྲལ་བའི་

འཁོར་ལོའ་ིཕྱི་རིམ་ལ་རྩ་འདབ་མ་བཅུ་དྲུག་ལས། བཅུ་བཞི་ནི་ཟླ་བའི་རྐང་པ་རྒྱུ་བའི་རྩ་དང༌། 

གཉིས་ནི་སྟོང་པའི་རྩ་ཡིན་ནོ།།

ཟླ་རྐང་རྒྱུ་བའི་རྩ་བཅུ་བཞི་ལ། ཟླ་བའི་རྐང་པ་ཆུ་ཚོད་ལྔ་པ་གསུམ་ནི་སའི་ཡོན་ཏན་

ལྔ་རྡུལ་མུན་སྙིང་སྟོབས་ཀྱི་དབྱེ་བས་གསུམ་དུ་གྱུར་པ་ཡིན་ཞིང༌། དེའི་མུན་པའི་ཡོན་ཏན་གྱི་

དབྱེ་བས་ལྀ། རྡུལ་གྱི་ཡོན་ཏན་གྱི་དབྱེ་བས་ཨལ། སྙིང་སྟོབས་ཀྱི་ཡོན་ཏན་གྱི་དབྱེ་བས་ལ། ཟླ་

རྐང་བཞི་ནི་ཆུའི་ཡོན་ཏན་བཞི་སྟེ་ཨ། གསུམ་ནི་དེའི་ཡོན་ཏན་གསུམ་སྟེ་རྀ། གཉིས་ནི་རླུང་གི་

ཡོན་ཏན་གཉིས་ཏེ་ཨི། གཅིག་ནི་ནམ་མཁའི་ཡོན་ཏན་གཅིག་སྟེ་ཨ། དེ་ལྟར་ཕྱི་རྐང་ལ་ལུགས་

ལས་ལྡོག་པས་བདུན་ཏེ། དེ་ཡང་ཐབས་ཀྱི་ཡི་གེ་ཐུང་ངུ་དང་ཤེས་རབ་ཀྱི་ཡི་གེ་རིང་པོ་ཡིན་

ཞིང༌། དེ་གཉིས་ཀྱི་ཡེ་ཤེས་ཀྱི་ཆ་གཉིས་ནི་སྟོང་པའི་རྩ་ཡིན་ལ། དེའི་ཐོབ་སྐལ་གྱི་ཡི་གེ་གཉིས་

ནི། ཐབས་ཀྱི་ཆའི་ཡེ་ཤེས་ཀྱི་ཡི་གེ་ཨཾ་དང༌། ཤེས་རབ་ཀྱི་ཆའི་ཡེ་ཤེས་ཀྱི་ཡི་གེ་ཨཿགཉིས་

ཡིན་ཞིང༌། དེ་གཉིས་སྟོང་པའི་རྩ་འདབ་གཉིས་ལ་མི་དགོད་1པར་དབུས་ཀྱི་ལྟེ་བའི་སྟེང་འོག་ཏུ་

འགོད་ཅེས་པའོ། །དེ་ཡང་དེ་གཉིས་ནི་རླུང་གི་དཀྱིལ་འཁོར་ཡོངས་སུ་རྫོགས་པ་རྒྱུ་བ་མེད་པས། 

དེ་མཚོན་པའི་ཆེད་དུ་དེ་གཉིས་ལ་ཡི་གེ་མ་བཀོད་པ་ཡིན་ནོ་ཞེས་གསུངས་པ་ཉིད་ལེགས་པར་

མཐོང་གི །ཟླ་བའི་རྐང་པ་རྒྱུ་བའོ་ཞེས་པ་ལ། ཟླ་བ་དང་ཉི་མའི་རྐང་པ་རྒྱུ་བའོ་ཞེས་པའི་བཤད་ 

པ་འགྲིག་པར་མི་སྣང་ངོ༌།།

གསུམ་པ་རྩ་རྣམས་ཀྱི་མིང་གྲགས་རང་བཞིན་ངེས་པར་བྱ་བ་ནི། རྒྱུད་སྡེ་གཞན་ནས་རྩ་

རྣམས་ལ་མི་ཕྱེད་མ་དང་ཕྲ་གཟུགས་མ་ལ་སོགས་པའི་མིང་གིས་གསུངས་ཀྱང་། འདིར་རྩ་རྣམས་

ཀྱི་མིང་གི་ཐ་སྙད་ནི་སླར་ཡང་ཞེས་སོགས་ཏེ། དེ་ཉིད་བཞི་ནི་བདག་དང་སྔགས་དང་ལྷ་དང་ཡེ་

ཤེས་ཀྱི་དེ་ཉིད་རྣམས་སོ་ཞེས་མཁས་པ་དག་གསུངས་པ་ལྟར་རོ། །འཁོར་ལོ་དྲུག་གི་རྩ་འདབ་ཀྱི་

1  ཞོལ། ཤོག ༤༣ ན ༦། གཙང་། ཤོག ༣༠ ན ༡ མི་འགོད་པར་

གྲངས་དང་ཁམས་ཀྱི་རང་བཞིན་ནི། མགྲིན་པ་དང་དཔྲལ་བའི་ཞེས་སོགས་ཏེ་གོ་སླའོ།།

བཞི་པ་རྩ་འདབ་འཕོ་བའི་རླུང་སྣ་བུག་ལ་རྒྱུ་ཚུལ་འཕྲོས་དང་བཅས་པ་ལ་གཉིས། སྣ་

བུག་ལ་སྲོག་གི་ནུས་པ་འབབ་ཚུལ་དང༌། ཕྱི་རོལ་གྱི་ཞིང་ལ་སོགས་པའི་གནས་རྣམས་ལུས་ལ་

སྦྱར་བའོ། །དང་པོ་ནི། ད་ནི་རྩ་བ་ཞེས་སོགས་ཏེ། འདིར་སྣ་བུག་གཡོན་པ་དང་གཡས་པ་དག་

ལ་འཕོ་བ་བཅུ་གཉིས་ཀྱི་འཕོ་བ་རེ་ལ་འཕོ་ཆེན་དང་འབྱུང་བ་ཆེ་བའི་དཀྱིལ་འཁོར་རེར་བྱས་པ་

རླུང་སྟོང་བརྒྱད་བརྒྱ་རེ་རྒྱུ་བའི་རླུང་གི་གྲངས་དེ་ཉིད། དྲག་པོ་རྐང་བཅས་ཀྱིས་དམན་པའི་སུམ་

བརྒྱ་དྲུག་ཅུ་པ་ཚན་པ་ལྔར་ཕྱེ་བ་ནི་འབྱུང་བ་ཆུང་བའི་འཕོ་ཆུང་གི་དཀྱིལ་འཁོར་ལྔ་སྟེ། དེ་ཡང་

སྣ་བུག་ལ་རྒྱུ་བ་ན་འབྱུང་ཆུང་གི་དཀྱིལ་འཁོར་འཕོ་བ་ལྔའི་འཕོ་ཆུང་ཡིན་གྱི། འཕོ་ཆུང་དག་ལ་

སྣ་བུག་འཕོ་བ་མ་ཡིན་ལ། དེ་ལྟར་སྣ་བུག་ཏུ་འབྱུང་བ་ཆུང་བའི་དཀྱིལ་འཁོར་དག་འབབ་པའི་

ཚེ། སྣ་བུག་གི་རྩ་བ་སྟེ་ནུབ་འོག་གི་ཆར་མཆུའི་ངོས་ལ་བརྡར་ནས་སའི་དཀྱིལ་འཁོར་འབབ་

བོ། །སྣ་བུག་གཡོན་པ་དང་གཡས་པ་དག་ལ་གཡོན་དུ་སྟེ་བྱང་དུ་ཆུའི་རླུང་གི་དཀྱིལ་འཁོར་འབབ་

བོ། །གཡོན་པའང་སྣའི་དབུས་ཀྱི་རེ་ཁ་སྣ་བུག་གཉིས་ཀྱི་བར་གྱི་ཀ་བ་ལ་མངོན་པར་ཕྱོགས་པའི་

སྣའི་བུག་པ་གཉིས་ཀའི་བྱང་སྟེ། ཐམས་ཅད་ཀྱི་བྱང་ན་ལྷུན་པོའ་ོཞེས་པ་དང༌། ཆོས་མཐུན་པའི་ 

ཤེས་པར་བྱེད་པ་ལས་སོ།།

སྣ་བུག་གཉིས་ལ་ནང་གི་གཡས་སུ་སྲེག་ཟ་མེའི་དཀྱིལ་འཁོར་དག་ནི་རབ་ཏུ་འབབ་

སྟེ། གཡས་ཀྱང་སྣ་བུག་གཡས་ཀྱི་བྱང་སྣའི་ཀ་བ་ཡིན་པས་དེ་ལ་ལྟོས་པའི་ལྷོ་ལ་སྣ་བུག་གཡས་

ཀྱི་གཡས་དང༌། སྣ་བུག་གཡོན་གྱི་བྱང་ཡང་སྣའི་ཀ་བ་ཡིན་པས། དེ་ལ་ལྟོས་པའི་ལྷོ་ལ་སྣ་བུག་

གཡོན་གྱི་གཡས་ཀྱི་ཆར་བཞག་དགོས་པའི་ཕྱིར་སྣ་བུག་གཉིས་ཀའི་ཕྱི་རོལ་གྱི་མཁུར་བ་གཉིས་

ཀྱི་ཕྱོགས་ཀྱི་སྣའི་བུག་པའི་ནང་གི་ཆའོ། །སྣ་བུག་གཉིས་ཀའི་ནང་གི་སྟེང་གི་ཆ་ནི་ཤར་ཏེ། དེ་ཉིད་

དུ་རླུང་གི་དཀྱིལ་འཁོར་འབབ་བོ། །སྣ་བུག་གཉིས་ཀྱི་དབུས་སུ་ཞེས་སོགས་གོ་སླ་ལ། འདི་དག་

རྣམས་ནི་འབུགས་ཏེ་ཞེས་པ་ནི། སྣ་བུག་གི་རླུང་གི་དཀྱིལ་འཁོར་འདི་རྣམས་ནི་ལྟེ་བར་དབྱུག་གུ་

དང་ཁྱིམ་དང༌། སྙིང་ཁར་ཐུན་ཚོད་དང༌། མགྲིན་པར་རྒྱུ་སྐར་དང༌། དཔྲལ་བར་ཚེས་གྲངས་དང༌། 

གཙུག་ཏོར་དུ་ཐུན་མཚམས་ཀྱི་དཀྱིལ་འཁོར་གྱི་དབྱེ་བ་དག་གིས་གཡས་ལ་རོ་མ་དང་གཡོན་ལ་



དྲི་མེད་འོད་ཀྱི་ནང་ལེའི་འགྲེལ་བཤད།232

རྐྱང་མའི་ནང་ནས་རྒྱུ་ཞིང་འབུགས་པར་བྱེད་དོ། །འོ་ན་གོང་དུ་ཡེ་ཤེས་ཀྱི་དཀྱིལ་འཁོར་འབབ་སྟེ་

སྲོག་གི་ནུས་པའོ། །ཞེས་བཤད་པ་དེ་ལམ་གང་ནས་འགྲོ་ཞེ་ན། ནུས་པ་ནི་ཡེ་ཤེས་ཀྱི་ཆའི་སྲོག་

གི་ནུས་པ་མཆོག་གི་གནས་ཨ་ཝ་དྷཱུ་ཏཱིའི་ནང་ལ་འགྲོ་སྟེ། དེ་ཉིད་ལ་མཆོག་གི་གནས་ཞེས་བརྗོད་

པ་ནི། རྩ་དེར་རླུང་གི་རྒྱུ་བ་ཐམས་ཅད་འགགས་ནས་དམིགས་པ་མེད་པའི་བདེ་བ་ཆེན་པོ་སྐྱེ་བའི་

གནས་ཡིན་པའི་ཕྱིར་རོ། །བླ་མ་གཞན་དག་སྲོག་གི་ནུས་པ་ཡན་ལག་དྲུག་གིས་སྦྱངས་པས་མི་

འགྱུར་བའི་བདེ་བར་འགྲོ་ཞེས་འཆད་དོ། །སྣ་བུག་ལ་རྒྱུ་བའི་དཀྱིལ་འཁོར་དེ་དག་སྣ་བུག་གི་ཕྱིར་

རིང་ཐུང་གི་ཚད་ཇི་ཙམ་རེ་འགྲོ་བར་འགྱུར་ཞེ་ན། བཅུ་གཉིས་མཐའ་ནི་ཞེས་སོགས་ཏེ། ཡེ་ཤེས་

ཀྱི་དཀྱིལ་འཁོར་གྱི་རླུང་ཞེས་སོགས་ཀྱིས། འཕོ་མཚམས་སུ་ཡེ་ཤེས་ཀྱི་རླུང་ལྔ་བཅུ་རྩ་དྲུག་རྐང་

བཅས་སྣ་བུག་ནས་ཕྱིར་འགྲོ་བའི་ཚད་ནི་དཀྱིལ་འཁོར་གང་གི་མཇུག་ཏུ་མཐུད་ནས་རྒྱུས་པའི་

དཀྱིལ་འཁོར་དེ་ཕྱིར་འགྲོ་བ་དང་ཚད་མཉམ་པར་བསྟན་ནོ། །བླ་མ་ཤེས་རབ་སེང་གེ་སོགས་ན་

རེ་དཀྱིལ་འཁོར་ལྔའི་མཐར་ཡེ་ཤེས་ཀྱི་རླུང་ལྔ་བཅུ་རྩ་དྲུག་རྐང་བཅས་རྒྱུ་བར་བཤད་པ་ཐོབ་ཐང་

ལ་དགོངས་ཀྱི་དངོས་སུ་རྒྱུ་བ་མེད་དེ། དངོས་སུ་རྒྱུ་ན་བཞི་ཆ་དེ་ལོགས་ནས་གཞོགས་པའི་བཞི་

ཆའམ། སྣ་རྩེ་ནས་བཅད་པའི་བཞི་ཆ་གང་ཡིན་ཞེས་བརྟགས་ན་མི་འཐད་དོ་ཞེས་ཟེར་བ་ནི་ལྟག་

ཆོད་དེ། འོ་ན་བཞི་ཆ་མི་རྒྱུ་བ་དེ་ཡང་ལོགས་ནས་གཞོགས་པའི་བཞི་ཆ་མི་རྒྱུ་བ་ཡིན་ནམ། སྣ་རྩེ་

ནས་བཅད་པའི་བཞི་ཆ་མི་རྒྱུ་བ་ཡིན་ཞེས་བརྟགས་ན་རྣམ་པ་ཀུན་ཏུ་མཚུངས་པའི་ཕྱིར་རོ།།

དེས་ན་དངོས་སུ་རྒྱུ་བར་ཡང་ཡང་བཤད་པའི་རྣམ་གཞག་ཐམས་ཅད་དང་འགལ་བས་

ཤིན་ཏུ་མི་འཐད་ལ། བཞི་ཆ་ནི་སྣ་1མོ་ནས་ཆད་པ་ལྟ་བུའི་བཞི་ཆར་བཞེད་པ་ལེགས་ཏེ། ལྟེ་བའི་

དབུས་ཀྱི་དབུ་མ་ནས་འོངས་པས་སྣ་རྩེ་བར་གྱི་ལམ་གྱི་བཞི་ཆ་ཙམ་དུ་སླེབ་པ་ན་ཟད་ནས་རྒྱུ་

རྒྱུ་མི་འབྱུང་བ་སྟེ། དེ་མ་ཐག་རྩ་འདབ་ནས་རྒྱུ་བའོ། །འབྱུང་བ་ཆུང་བའི་དཀྱིལ་འཁོར་རེ་རེའི་

མཚམས་ཀྱི་ཡེ་ཤེས་ཀྱི་རླུང་བཅུ་གཅིག་བཞི་ཆ་ནི་ཐོབ་ཐང་བཤད་པ་ཙམ་ཡིན་གྱི། མཚམས་དེ་

དང་དེར་དངོས་སུ་རྒྱུ་བ་མ་ཡིན་ནོ། །གང་གི་ཚེ་སོར་བཅུ་དྲུག་ལ་སོགས་པ་ལས་ཕྱི་རོལ་ཏུ་འགྲོ་

བ་ཐུང་ངུར་འགྱུར་བ་དེའི་ཚེ་རླུང་གི་ཕྱིར་འབྱུང་བ་ན་གང་ནས་འོང་བའི་རྩའི་དབང་གིས་ལྟེ་བར་

1  ཞོལ། ཤོག ༤༤ བ ༦ སྣེ་མོ་ནས་

སོར་མོ་གཅིག་ནས་སོར་མོ་བཞིའི་བར་དུ་འཕེལ་བར་ཏེ་རིང་བར་འགྱུར་ཏེ། དེ་ཡང་ལྟེ་བའི་འོག་

ཏུ་འཕེལ་བ་མ་ཡིན་གྱི། ཕྱི་རོལ་ཏུ་ཐུང་ངུར་རྒྱུས་པ་དེ་ནང་དུ་རིང་པོར་རྒྱུ་བས། ས་རླུང་ཕྱིར་སོར་

བཅུ་གཉིས་རྒྱུས་ནས་ནང་དུ་འཇུག་པ་ན་ལྟེ་བར་སླེབ། དེ་བཞིན་དུ་ཆུ་རླུང་གིས་ནང་དུ་འཇུག་པ་

ན་སོར་གཅིག་དང༌། མེ་རླུང་གིས་སོར་གཉིས་དང༌། རླུང་གི་རླུང་གིས་སོར་གསུམ་དང༌། ནམ་

མཁའི་རླུང་གིས་ནང་དུ་འཇུག་པ་ན་སོར་བཞིས་ལྟེ་བར་མ་སླེབ་པའི་དོན་ཏོ།།

གཉིས་པ་ནི་ད་ནི་ཞིང་ཞེས་པ་ལ་སོགས་པས་ཕྱི་རོལ་གྱི་འཛམ་བུ་གླིང་གི་ས་ལ་ཡོད་

པའི་ཞིང་ལ་སོགས་པའི་གནས་རྣམས་ནང་དུ་ལུས་ལ་སྦྱར་བ་གསུངས་ཏེ། ཞེས་ཕྱི་ནང་སྦྱོར་བའི་

དོན་ཡིན་གྱི། ཁ་ཅིག་རླུང་གི་རྒྱུ་བ་འགགས་པའི་ས་བཅུ་གཉིས་ལུས་ལ་སྦྱར་བ་ཞེས་པའི་བསྡུས་

དོན་བྱས་ནས། གཞན་དང་ལུས་སྦྱོར་བ་ནི་སྐབས་འཆོལ་བའོ། །ཚིག་དོན་ནི་བཀླགས་པས་ཤེས་

སོ། །གཉིས་པ་མདོར་བསྡུས་ཀྱི་མཚན་བསྟན་པ་ནི། བསྡུས་པའི་རྒྱུད་ཀྱི་རྒྱལ་པོ་ཞེས་སོགས་

སོ། །སྨྲས་པ། གང་གི་རྣམ་དཔྱོད་འགྲོས་ཀྱིས་ནི། །མ་ལུས་ཤེས་བྱའི་དཀྱིལ་འཁོར་རྫོགས། །རྒྱུད་

སྡེའི་པད་ཚལ་མཐའ་དག་གི །དཔུང་གཉེན་གཅིག་པུ་འདིར་འོངས་སོ། །བཅོམ་ལྡན་འདས་དཔལ་

དུས་ཀྱི་འཁོར་ལོ་མཆོག་གི་དང་པོའ་ིསངས་རྒྱས་ཀྱི་རྩ་བའི་རྒྱུད་ལས་ཕྱུང་བ་བསྡུས་པའི་རྒྱུད་ཀྱི་

རྒྱས་འགྲེལ་དྲི་མ་མེད་པའི་འོད་ཀྱི་རྒྱ་ཆེར་བཤད་པ་དེ་ཁོ་ན་ཉིད་སྣང་བར་བྱེད་པ་ཞེས་བྱ་བ་ལས། 

ནང་གི་ལེའུའི་མདོར་བསྡུས་གཉིས་པ་རྣམ་པར་བཤད་པའོ།། །།

༈ གང་གི་སྤྱན་ཟུར་བདུད་རྩིའི་འོད། །རེག་པས་འཇིག་རྟེན་གདུང་བ་ཀུན། །འཕྲོག་

བྱེད་ཐུགས་རྗེ་ཡོངས་སྨིན་པ། །སྟོན་པ་དེ་ལ་ཕྱག་འཚལ་ནས། །བསྐྱེད་དང་རྫོགས་པའི་རིམ་པ་

ཡི། །དངོས་གྲུབ་དགའ་སྟོན་འདོད་རྣམས་ལ། །དབུགས་དང་རྩའི་འཁོར་ལོ་གང༌། །གང་གིས་སྦྱོང་

སོགས་འདིར་བཤད་བྱ། །གསུམ་པ་འཁོར་ལོ་བསྒྱུར་བ་དང་ཀླ་ཀློའ་ིའཁྲུག་པ་དང་དུས་ཀྱི་འཁོར་

ལོའ་ིརིགས་ཀྱི་རྒྱུད་དང་རྩའི་རིགས་འབྱུང་བའི་མདོར་བསྡུས་བཤད་པ་ལ་གསུམ། འཇིག་རྟེན་

ཁམས་ལེར་གསུངས་པའི་འཁོར་ལོ་བསྒྱུར་བ་དང་ཀླ་ཀློའ་ིའཁྲུག་པས་མཚོན་པའི་ངེས་དོན་བཤད་

པ། དབུ་མ་ལས་རྒྱུད་མཐའ་དག་འབྱུང་བའི་ངོ་བོ་ཉིད་ཀྱིས་གནས་པ་དགུ་པ་བཤད་པ། མདོར་

བསྡུས་ཀྱི་མཚན་བསྟན་པའོ། །དང་པོ་ནི། ད་ནི་འཁོར་ལོ་ཅན་ཞེས་པ་ལ་སོགས་པས་འཇིག་རྟེན་

ཁམས་ལེར་བཤད་པའི་འཁོར་ལོ་བསྒྱུར་བ་དང་ཀླ་ཀློའ་ིའཁྲུག་པས་མཚོན་པའི་ངེས་དོན་རང་གི་

ལུས་ལ་གནད་དུ་བསྣུན་པ་ལས་སྐྱེས་པའི་རྣལ་འབྱོར་སོགས་ལ་སྦྱར་བ་གསུངས་ཏེ། ཞེས་པ་

འཆད་པའི་མཚམས་སྦྱོར་བའོ། །ཚད་མེད་བཞི་དང་། རང་རྒྱལ་གྱི་ཡེ་ཤེས་དང་། ཉན་ཐོས་ཀྱི་ཡེ་

ཤེས་ཞེས་སོགས་ནི་རྡོ་རྗེ་ཐེག་པའི་རྣལ་འབྱོར་པས་ཀྱང་ཐེག་པ་འོག་མ་གཉིས། ཕར་ཕྱིན་གྱི་ཐེག་

ཆེན་དང་བཅས་པའི་ཐབས་ཤེས་ཀྱི་རྟོགས་རིགས་རྣམས་ཡར་ལྡན་དུ་བསྐྱེད་དགོས་པའི་དོན་ཡིན་

ལ། ཕྱི་རོལ་ཏུ་དྲག་པོ་གང་ཡིན་པ་དེ་ནི་ཞེས་པ་དབང་ཕྱུག་ལ་འཆད་པ་ནི། དབང་ཕྱུག་ལ་སོགས་

པ་བཅུ་གཉིས་རྣམས་ཞེས་བཤད་མ་ཐག་པ་དང་ཟློས་སྐྱོན་འབྱུང་བས། འཁོར་ལོ་ཅན་གྱི་དཔུང་

གི་ཚོགས་ཀྱི་དམག་དཔོན་དྲག་པོ་ལ་བྱས་ན་ལེགས་ལ། གཞན་ཚིག་དོན་རྣམས་བཀླགས་པ་ཉིད་

ཀྱིས་ཤེས་ཤིང༌། སྒྱུ་མའི་གཟུགས་ཀྱང་ཞེས་སོགས་ཀྱི་དོན་ནི། སྔར་ལེའུ་དང་པོར་བཤད་པའི་

འཁྲུག་པའི་ཚུལ་དེ་ནི་ནང་གི་ཁྱད་པར་འདི་ལྟ་བུ་ལ་དགོངས་ནས་གསུངས་པ་ཡིན་གྱི། དངོས་པོ་

ལ་སྒྱུ་མའི་གཟུགས་ལྟ་བུ་སྤྲུལ་བའི་དམག་གི་ཚུལ་བསྟན་པ་མ་གཏོགས། ཀླ་ཀློ་དང་འཁྲུགས་ནས་

སྲོག་གཅོད་པ་སོགས་ཀྱི་གནོད་པ་ཆེན་པོ་དེ་ལྟ་བུ་བྱེད་པ་མ་ཡིན་ནོ། །ཞེས་བྱ་བའི་དོན་ཏོ།།

གཉིས་པ་དབུ་མ་ལ་རྒྱུད་མཐའ་དག་འབྱུང་བའི་ངོ་བོ་ཉིད་ཀྱིས་གནས་པ་དགུ་པ་བཤད་

པ་ལ་བདུན། ལོ་གསུམ་གྱི་ཞག་གྲངས་དང་རྣལ་འབྱོར་མ་རྒྱུད་ཀྱི་གཙོ་བོའ་ིལྷ་གྲངས་སྦྱར་བ། 

ཕྱོགས་གསུམ་གྱི་ཞག་གྲངས་དང་རྣལ་འབྱོར་ཕ་རྒྱུད་ཀྱི་གཙོ་བོའ་ིལྷ་གྲངས་སྦྱར་བ། དེ་ལྟར་ལོ་

གསུམ་གྱི་ཞག་དང་སྦྱར་བའི་སྐབས་ཀྱི་དུས་འཁོར་གྱི་ལྷ་པདྨའི་གདན་ཅན་བརྒྱ་ང་དྲུག་ངོས་བཟུང་

བ། སླར་ཡང་དབུ་མའི་ལོ་གསུམ་ཕྱོགས་གསུམ་གྱི་ཞག་གྲངས་དང་རྩ་རྒྱུད་ལས་གསུངས་པའི་རྒྱུ་

སྐར་གྱི་དཀྱིལ་འཁོར་གྱི་ལྷ་གྲངས་སྦྱར་བ། དེ་ལས་བསྡུས་རྒྱུད་ཀྱི་པདྨ་གདན་ཅན་གྱི་ལྷ་རྣམས་

བསྡུས་པའི་ཚུལ། དེ་ལྟར་བསྡུས་པའི་ལྷ་རྣམས་ནང་གི་རྩ་དང་སྦྱར་བ། དེ་ལྟར་སྦྱར་བའི་དགོས་པ་

རྒྱས་པར་བསྟན་པའོ། །དང་པོ་ལ་གཉིས། རྣལ་འབྱོར་མའི་རྒྱུད་ཀྱི་རིགས་ཀྱི་ལྷ་གྲངས་དང་སྦྱར་

བ་དང༌། དཀྱིལ་འཁོར་གྱི་ལྷ་གྲངས་དང་སྦྱར་བའོ། །དང་པོ་ནི། ད་ནི་ཞེས་པ་ནས། གསུངས་ཏེ་

ཞེས་པའི་བར་ནི་སྤྱིའི་མཚམས་སྦྱར་བ་སྟེ། དེ་ཡང་ལོ་བརྒྱའི་ཡེ་ཤེས་ཀྱི་རླུང་གི་ཆ་བསགས་པ་ལོ་



ནང་ལེའི་མདོར་བསྡུས་གསུམ་པའི་རྣམ་བཤད། 235

གསུམ་ཕྱོགས་གསུམ་གྱི་ཞག་གྲངས་སུ་གྱུར་པ་ལས། དབུ་མའི་དབུགས་ཕྱོགས་གསུམ་གྱི་ཞག་

གྲངས་སུ་ལོངས་པ་ནི་ཟླ་བའི་ཡེ་ཤེས་ཆ་དང༌། ལོ་གསུམ་གྱི་ཞག་གྲངས་སུ་ལོངས་པ་ནི་ཉི་མའི་

ཡེ་ཤེས་ཆ་ཡིན་པས། ལོ་གསུམ་ཤེས་རབ་ཀྱི་ཆ་དང༌། ཕྱོགས་གསུམ་ཐབས་ཀྱི་ཆ་ཡིན་ཞིང༌། 

དེའི་ཐབས་ཤེས་ཀྱི་དབྱེ་བ་དག་གིས། རིགས་གསུམ་ལ་སོགས་པས་ཕྱོགས་གསུམ་གྱི་ཞག་དང་

འདུས་པ་ལ་སོགས་པ་ཕའི་རྒྱུད་ཀྱི་ལྷ་དང༌། ལོ་གསུམ་གྱི་ཞག་དང་རྣལ་འབྱོར་མའི་རྒྱུད་ཀྱི་ལྷ་

གྲངས་སྦྱར་བ་གསུངས་ཏེ། ཞེས་བྱ་བའི་དོན་ཏོ།།

དེ་ལྟར་སྤྱིའི་མཚམས་སྦྱར་ནས། སོ་སོར་ཕྱེ་སྟེ་ལོ་གསུམ་གྱི་ཞག་དང་རྣལ་འབྱོར་མའི་

རྒྱུད་ཀྱི་ལྷ་གྲངས་སྦྱར་བ་འཆད་པ་ནི། འདིར་དུས་ཀྱི་ལོ་ནི་ཞེས་པ་ནས། ལོ་གསུམ་པོ་ཡི་ཁམས་

ཀྱི་ཡོན་ཏན་གྱི་དབྱེ་བས། ལོ་དང་པོ་སྙིང་སྟོབས་དང༌། གཉིས་པ་རྡུལ་དང༌། གསུམ་པ་མུན་པའི་

རང་བཞིན་ནོ། །དེའི་རྒྱུ་མཚན་གྱིས་རིམ་པ་བཞིན་དུ་བཞག་གོ །ལོ་གསུམ་གྱི་ཉིན་ཞག་གི་ཚོགས་

དེ་ལས། ལོ་རེ་ལ་བགྲོད་པ་གཉིས་གཉིས་ཡོད་པའི་བགྲོད་པའི་ཞག་གི་དབྱེ་བ་བརྒྱ་བརྒྱད་ཅུའི་

ཆས་བགོས་པས་ཐོབ་པ་དྲུག་ནི་རིགས་དྲུག་ཏུ་འགྱུར་རོ། །སླར་ཡང་ལོ་གསུམ་གྱི་ཉིན་ཞག་གི་

ཚོགས་དེ་ལས་ཟླ་བའི་དབྱེ་བ་སྟེ། ཟླ་བ་གཅིག་གི་ཞག་སུམ་ཅུའི་ཆས་བགོས་པས་ཐོབ་པའི་ནོར་

གྱི་གྲངས་ནི་རིགས་སུམ་ཅུ་རྩ་དྲུག་ཏུ་འགྱུར་ཏེ། ཡང་ན་རོ་ཡིས་བསྒྱུར་བའི་རོ་ཞེས་པ། ཉི་མའི་

འགྲོད་པ་རེ་ལ་ཞག་བརྒྱ་བརྒྱད་བཅུ་རེ་ཡོད་པའི་ཞག་གྲངས་ཀྱིས་ལོ་གསུམ་གྱི་ཞག་གྲངས་ལ་

བགོས་པའི་ཐོབ་ནོར་དྲུག་བྱུང་བ་དེ་ཉིད་སླར་ཡང་དྲུག་གིས་བསྒྱུར་བའི་དྲུག་ནི་སུམ་ཅུ་རྩ་དྲུག་སྟེ་

རྣལ་འབྱོར་མ་རྣམས་ཀྱི་རིགས་སོ། །འདིར་རྣལ་འབྱོར་མ་ལ་དེ་ལྟར་སྦྱར་བས་ཕ་རྒྱུད་ལ་རིགས་

སོ་དྲུག་ཏུ་དབྱེ་བ་མི་བྱེད་དམ་སྙམ་ན། འདིར་རྣལ་འབྱོར་མའི་རྒྱུད་ལ་ཕྱེ་བ་ལྟར་ཕ་རྒྱུད་ལ་ཡང་

རིགས་སུམ་ཅུ་རྩ་དྲུག་ཏུ་དབྱེ་བ་ཕྱེར་མེད་པ་མིན་ནོ་ཞེས་ཞར་བྱུང་གི་ཚུལ་དུ་སྟོན་པ་ནི། དེ་

བཞིན་དུ་ཐབས་རྣལ་འབྱོར་པ་རྣམས་ཀྱིའོ་ཞེས་བྱ་བའོ།།

གཉིས་པ་དཀྱིལ་འཁོར་གྱི་ལྷ་གྲངས་དང་སྦྱར་བ་ནི། ལོ་གསུམ་གྱི་ཉིན་ཞག་གི་ཚོགས་

སྟོང་བརྒྱད་ཅུ་པོ་དེ་ལས་གཟའ་ཡིས་བཅད་པ་སྟེ་བདུན་གྱིས་བགོས་པས་ཐོབ་པ་བརྒྱ་ང་བཞི་ནི་

རབ་གསལ་ངེས་པར་དུས་ཀྱི་འཁོར་ལོའ་ིདཀྱིལ་འཁོར་པའི་ལྷ་གཙོ་བོ་རྣམས་ཏེ། པདྨ་གདན་



དྲི་མེད་འོད་ཀྱི་ནང་ལེའི་འགྲེལ་བཤད།236

ཅན་གྱི་ལྷ་ལྔ་བཅུ་རྩ་བཞི་ལྷག་པའི་བརྒྱ་ཕྲག་གཅིག་གོ །བགོས་པའི་ལྷག་མ་གཉིས་ལས་པ་ནི་

གཙོ་བོ་དུས་ཀྱི་འཁོར་ལོ་ཤེས་རབ་དང་ཐབས་ཟུང་གཅིག་སྟེ། དེ་ལྟར་ན་ལྔ་བཅུ་རྩ་དྲུག་ལྷག་པའི་

བརྒྱ་ཕྲག་གཅིག་ནི་དུས་ཀྱི་འཁོར་ལོའ་ིདཀྱིལ་འཁོར་གྱི་ལྷ་གཙོ་བོ་དག་སྟེ། བདུན་གྱི་ཆས་ཐོབ་

པའི་ལྷག་མ་གཉིས་ནི་རིགས་ཐམས་ཅད་འདུས་པའི་རིགས་ལྡན་གཙོ་བོ་ཡབ་ཡུམ་གྱི་གནས་

ཀྱི་ལྷག་པའི་ལྷའོ། །ཞེས་པ་འཁོར་གྱི་ལྷ་དང་ལྷ་མོའ་ིའཁོར་དང་གཙོ་བོ་རིགས་ལྡན་གྱི་མཚན་

ཉིད་དོ་ཞེས་མཇུག་བསྡུ་བའོ།།

སླར་ཡང་ནས། འགྱུར་ཏེའི་བར་ནི། སླར་ཡང་སྔར་གྱི་ལོ་གསུམ་གྱི་ཞག་ལ་བཅོ་ལྔས་

བགོས་པས་ཐོབ་པ་བདུན་ཅུ་ནི་མངོན་བརྗོད་འབུམ་པ་ནས་གསུངས་པའི་སྡོམ་ཆེན་གྱི་ལྷའི་གྲངས་

སུ་འགྱུར་བའི་དོན་ཡིན་ལ། དེ་ལ་ཡང་གཙོ་བོ་ནི་དུས་ཀྱི་འཁོར་ལོའ་ིབདག་པོ་ཡབ་ཡུམ་ཟུང་

བཞག་པར་བྱ་སྟེ། དེ་དང་ལྷན་ཅིག་བདུན་ཅུ་རྩ་གཉིས་ནི་སྡོམ་ཆེན་གྱི་ལྷ་དང་ལྷ་མོའ་ིམཚན་ཉིད་

དོ་ཞེས་པ་ནི་ལོ་གསུམ་གྱི་དབྱེ་བས་རྣལ་འབྱོར་མའི་རྒྱུད་ཀྱི་ལྷའི་ངེས་པའོ་ཞེས་པ་འདིས་དུས་

ཀྱི་འཁོར་ལོའ་ིརྒྱུད་ཀྱང་རྣལ་འབྱོར་མའི་རྒྱུད་དུ་གསལ་བར་བཤད་དེ། འདི་ལ་དོགས་པ་བཅད་པ་

ལེའུ་དང་པོའ་ིཐོག་མར་བཤད་ཟིན་ཏོ། །འཇིག་རྟེན་ཀུན་རྫོབ་ཀྱིས་ཞེས་སོགས་ནི་དོན་བསྡུ་བ་སྟེ། 

དོན་དམ་པར་རིགས་སོ་སོར་དབྱེར་མེད་ཀྱང་ཀུན་རྫོབ་ཙམ་དུ་ལྡོག་པའི་སྒོ་ནས་རིགས་དུ་མར་

བཞག་གོ་ཞེས་བྱ་བའི་དོན་ཏོ།།

གཉིས་པ་ཕྱོགས་གསུམ་གྱི་ཞག་དང་རྣལ་འབྱོར་ཕ་རྒྱུད་ཀྱི་གཙོ་བོའ་ིལྷ་གྲངས་སྦྱར་བ་

ལ་གཉིས། ཕྱོགས་གསུམ་གྱི་ཞག་དཀྱིལ་འཁོར་གྱི་ལྷ་གྲངས་དང་སྦྱར་བ་དང༌། ཕྱོགས་གསུམ་

གྱི་ཞག་གྲངས་ཕྱག་རྒྱ་དགུ་དང་སྦྱར་བའོ། །དང་པོ་ནི། ད་ནི་ཞེས་སོགས་མཚམས་སྦྱར་བ་སྟེ། 

འདིར་ཊཱིཀ་བྱེད་ཁ་ཅིག །བྱ་བའི་རྣལ་འབྱོར་དང་ཞེས་པ་འགྱུར་མ་ལེགས་པར་བྱས་ནས། འགྱུར་

མངས་དང་རྭ་འགྱུར་ལ་ཡོད་པ་ལྟར་བྱ་བ་དང༌། ཞེས་བསྟན་ནས། བྱ་བའི་རྒྱུད་སྒྱུ་འཕྲུལ་དྲ་བ་

རྣམ་པ་གསུམ་དང་ཞེས་ཟེར་རོ། །དེ་ནི་ཤིན་ཏུ་མི་འཐད་དེ། འདིར་བླ་མེད་ཀྱི་རྒྱུད་ལ་ཕ་རྒྱུད་མ་

རྒྱུད་གཉིས་སུ་ཕྱེ་ནས། དེ་དག་གི་ལྷ་གྲངས་དང་ཕྱོགས་གསུམ་ལོ་གསུམ་སྦྱོར་བའི་སྐབས་ཡིན་

པས་སྐབས་དང་མ་འབྲེལ་བའི་ཕྱིར་དང༌། འདིར་སྒྱུ་འཕྲུལ་དྲ་བའི་དཀྱིལ་འཁོར་གསུམ་གསུངས་

པའི་ལྷ་ཐམས་ཅད་ཀྱང་ཡབ་ཡུམ་ཞལ་སྦྱོར་ཤ་སྟག་ཏུ་གསུངས་ཤིང༌། བྱ་རྒྱུད་ཀྱི་དཀྱིལ་འཁོར་

གྱི་ལྷ་ཡབ་ཡུམ་ཞལ་སྦྱོར་བྱེད་པ་ནི་ལུང་རིགས་ཁས་བླངས་ཐམས་ཅད་དང་འགལ་ཞིང༌། གནས་

མ་ཡིན་པ་ལ་འཁྲུལ་པའི་བརྗོད་པ་ཡིན་པའི་ཕྱིར་རོ། །འདིར་དབུ་མའི་ཞེས་པ་ནས། དེ་ལས་ཞག་

ཉིས་བརྒྱ་དོན་བཞི་ཐ་དད་དུ་སྟེ་གུད་དུ་བྱས་པའི་གྲངས་ནི་སྒྱུ་འཕྲུལ་དྲ་བའི་དཀྱིལ་འཁོར་རྣམ་པ་

གསུམ་གྱི་གྲངས་དག་ཏུ་ཡང་འགྱུར་ཏེ་ཞེས་དང༌། ཉིན་ཞག་གི་ཡན་ལག་ཅེས་སོགས་ནི། དཀྱིལ་

འཁོར་གསུམ་གྱི་ལྷ་ཡབ་ཡུམ་ཟུང་བརྒྱ་དང་སུམ་ཅུ་རྩ་བདུན་དང༌། ཡབ་ཡུམ་སོ་སོར་བགྲངས་པ་

ཉིས་བརྒྱ་དོན་བཞིའི་གྲངས་སུ་འགྱུར་བའི་དོན་ཏེ་གོ་སླའོ།།

ད་ནི་འདུས་པའི་དཀྱིལ་འཁོར་རྣམ་པ་དྲུག་གི་ལྷའི་དབྱེ་བ་དང་ཕྱོགས་གསུམ་གྱི་ཞག་

སྦྱར་བ་གསུངས་ཏེ། སྔར་གྱི་ཞག་ལྔ་བརྒྱ་བཞི་བཅུ་པོ་ལས་ཉིས་བརྒྱ་དོན་བཞི་ཐ་དད་དུ་བྱས་པའི་

ལྷག་མའི་ཉིན་ཞག་གི་ཡན་ལག་སྟེ་ཆ་ཤས་ཉིན་ཞག་ཉིས་བརྒྱ་དྲུག་ཅུ་རྩ་དྲུག་པོ་དེ་ལས། དཔལ་

ལྡན་འདུས་པའི་དཀྱིལ་འཁོར་དུས་ཏེ་དྲུག་པོ་རྣམས་ཀྱི་ལྷའི་གྲངས་ཀྱི་དབྱེ་བ་ནི་ཞེས་པ་སྟེ། དེ་

ཉིད་ཅེས་བྱ་ཞེས་པ་ནས། ཕྱེད་དང་བཅས་པའི་དགུ་པོ་འདི་ལས། ཕྱེད་པོ་ནི་ཕྱེད་དང་བཅས་པའི་

བཅུ་གཉིས་ཀྱི་ཕྱེད་པོ་དེ་ལ་འཇུག་གོ་ཞེས་པ་བསྲེ་བའི་དོན་ཏེ། ཚིག་དོན་ལྷག་མ་གོ་སླ་ཞིང༌། དེ་

ལྟར་འདུས་པ་དྲུག་ལ་ཡབ་ཡུམ་སོ་སོར་བགྲངས་པས་ལྷ་ཉིས་བརྒྱ་དྲུག་ཅུ་རེ་བཞིའོ། །ད་དུང་

ཞག་གཉིས་ལས་པ་ནི་སྔར་གྱི་བདག་པོ་ཟུང་དུས་ཀྱི་འཁོར་ལོ་ཡབ་ཡུམ་དང་སྦྱར་བར་བྱ་སྟེ། དེ་

ལྟར་ན་ཞེས་པ་ནས། རྣལ་འབྱོར་གྱི་རྒྱུད་ཀྱི་ངེས་པའོ་ཞེས་པའི་བར་ནི་མཇུག་བསྡུ་བའོ།།

འདིར་ཁ་ཅིག་འདུས་པ་རྣམ་པ་དྲུག་པོ་འདིའི་ལྷ་དགུ་མ་ཐ་ག་ན། བཅུ་གསུམ་མ་ཨིནྡྲ་བྷུ་

ཏི། བཅུ་དགུ་མ་ཡེ་ཤེས་ཞབས། ཉེར་ལྔ་མ་པཎྚི་ཏ་མགྲིན་པ་གསུམ་པ། སོ་གཉིས་མ་འཕགས་

པ་ཡབ་སྲས། སོ་བཞི་མ་སློབ་དཔོན་ཀུན་སྙིང་བཞེད་དོ་ཞེས་ཟེར་བ་ནི་མ་བརྟགས་པ་ཆེན་

པོ་སྟེ། ཐ་ག་ན་ཡེ་ཤེས་ཞབས་ལུགས་ཀྱི་རྗེས་འབྲང་གཙོ་བོ་གཅིག་ཡིན་པས་ལྷ་བཅུ་དགུ་མ་

བཞེད་ཀྱི། དེས་ལྷ་དགུ་མ་གང་དུའང་མ་བཤད་ལ། ཨིནྡྲ་བྷུ་ཏི་ཆེན་པོ་འོང་དོན་མེད་ཅིང༌། ཆུང་

བ་གཅིག་ལྷ་བཅུ་གསུམ་དུ་བཞེད་ཅེས་གྲགས་ཀྱང་ཤེས་བྱེད་མ་མཐོང་ལ། མགྲིན་གསུམ་པས་

མཛད་པའི་གཞུང་གསལ་བར་ད་ལྟ་བོད་ན་མེད་ཅིང༌། ལྷ་ཉེར་ལྔར་བཞེད་ཅེས་སྔ་མ་དག་ལ་

གྲགས་ཀྱང་ཤེས་བྱེད་རྙེད་དཀའ་བའི་ཕྱིར་དང༌། ཀུན་སྙིང་གིས་མཛད་པའི་འདུས་པའི་འགྲེལ་

ཆུང་གི་ལུགས་ནི་མི་བསྐྱོད་པས་གཙོ་བོ་བྱས་པའི་ལྷ་བཅུ་དགུ་མར་ཆེས་གསལ་བར་བཤད་ཀྱི་

སོ་བཞི་མ་ཟུར་ཙམ་ཡང་མ་བཤད་ལ། ཀུན་སྙིང་གིས་མཛད་ཟེར་བའི་འགྲེལ་པ་ཆེ་བ་ནི་སློབ་

དཔོན་དེ་ཉིད་ལ་ཁ་གཡར་བའི་རྫུས་མ་ཡིན་པར་ཁྱེད་རང་གིས་ཀྱང་ཁས་བླངས་ཤིང་དེ་ལྟར་དོན་ 

ལའང་གནས་པའི་ཕྱིར་རོ།།

ལྷ་བཅུ་བདུན་མ་སློབ་དཔོན་པདྨ་རྡོ་རྗེ་བཞེད་ཀྱང་འདིར་མ་གསུངས་སོ། །ཞེས་ཟེར་

བའང་མ་བརྟགས་པ་སྟེ། སློབ་དཔོན་དེས་མཛད་པའི་གསང་བ་གྲུབ་པར། བྱང་ཆུབ་སེམས་དཔའ་

བཅུ་བདུན་གྱི་རིམ་གྱིས་ངེས་པར་རྫོགས་པར་གྱུར་ནས། ཞེས་འབྱུང་བ་ཙམ་ལ་བསམ་པར་སྣང་

ལ། དེ་ནི་འདུས་པའི་གླེང་གཞིའི་བཤད་པ་མཛད་པའི་སྐབས་ཡིན་ཞིང། དེར་དེ་ལྟར་བྱུང་བའི་

ཚིག་གིས་དཀྱིལ་འཁོར་གྱི་ལྷ་བཅུ་བདུན་དུ་བཞེད་པར་འགྲུབ་ན། སྒྲོན་གསལ་ལས་ཀྱང་གླེང་

གཞིའི་འཁོར་འཆད་པའི་སྐབས་སུ། དེ་ལས་གང་གིས་ལྷའི་འཁོར་ལོ་ཡོངས་སུ་རྫོགས་པར་གྱུར་

པ་དེ་ཙམ་ཉིད་གཅིག་བསྟན་པའི་ཕྱིར།1 ཞེས་གསུངས་པས། དཔལ་ལྡན་ཟླ་བ་གྲགས་པ་ཡང་

གླེང་གཞིའི་སྐབས་སུ་དངོས་སུ་སྨོས་པའི་ལྷ་གྲངས་དེ་ཙམ་གྱིས་འདུས་པའི་དཀྱིལ་འཁོར་གྱི་ལྷ་

གྲངས་རྫོགས་པར་བཞེད་ཅིང་དེ་ལས་མང་བ་མི་བཞེད་པར་འགྱུར་ལ། གསང་བ་གྲུབ་པའི་ཚིག་

དེས་འདུས་པའི་དཀྱིལ་འཁོར་གྱི་ལྷ་གྲངས་བཅུ་བདུན་པོ་དེས་རྫོགས་པར་སྟོན་པ་ཡིན་ན། སློབ་

དཔོན་དེའི་ལུགས་ལ་འདུས་པའི་དཀྱིལ་འཁོར་གྱི་ནང་ན་དེ་བཞིན་གཤེགས་པ་རིགས་ལྔ་པོ་གང་

ཡང་མེད་པར་འགྱུར་རོ། །དེས་ན་ལུང་དེའི་དོན་ནི། འདུས་པའི་རྩ་རྒྱུད་ཀྱི་གླེང་གཞིའི་སྐབས་སུ་

དངོས་སུ་ཚིག་གིས་ཟིན་པར་གསུངས་པའི་འཁོར་ཕུན་ཚོགས་ལ། དེ་བཞིན་གཤེགས་པ་ལྔ་མ་

གཏོགས་པ་རྣམས་བྱང་ཆུབ་སེམས་དཔར་བྱས་ནས། དེའི་གྲངས་དངོས་སུ་བསྟན་པ་བཅུ་བདུན་

པོ་དེས་རྫོགས་ཞེས་བྱ་བའི་དོན་ཡིན་གྱི། དཀྱིལ་འཁོར་གྱི་ལྷ་གྲངས་སྟོན་པ་ལ་དེ་འདྲེན་པ་འབྲེལ་

མེད་དོ། །གཞན་ཡང་སློབ་དཔོན་ཀུན་སྙིང་དང་ཤཱནྟི་པ་ལ་སོགས་པས་བཤད་པའི་མི་བསྐྱོད་

པའི་ལྷ་བཅུ་དགུའི་དཀྱིལ་འཁོར་དང༌། འཕགས་པ་ཡབ་སྲས་ཀྱིས་སོ་གཉིས་སུ་གསུངས་པའི་

1  བསྟན་འགྱུར། དཔེ་བསྡུར་མ། དེབ། ༡༥ ཤོག ༨༥༤ ཕྲེང་། ༡༩



ནང་ལེའི་མདོར་བསྡུས་གསུམ་པའི་རྣམ་བཤད། 239

དཀྱིལ་འཁོར་གྱི་འཁོར་གྱི་ལྷ་ཐམས་ཅད་ཡབ་ཡུམ་ཟུང་མ་ཡིན་པར་རྐྱང་པ་ཁོ་ན་ཡིན་ལ། འདིར་

བཤད་པའི་འདུས་པའི་དཀྱིལ་འཁོར་དྲུག་པོ་ཐམས་ཅད་ཀྱང་ལྷ་ཐམས་ཅད་ཡབ་ཡུམ་ཞལ་སྦྱོར་ 

ཁོ་ན་ཡིན་པས་ཤིན་ཏུ་མི་འདྲའོ།།

དེས་ན་འདིར་བཤད་པ་འདི་དག་ད་ལྟའི་འདུས་པའི་རྒྱུད་རྩ་བཤད་གང་ན་ཡང་མི་གསལ་

ཀྱང༌། འདུས་པའི་རྩ་རྒྱུད་རྒྱས་པ་ལྟ་བུ་ཞིག་ན་ཡོད་པར་མངོན་ནོ་ཞེས་རྗེ་ཐམས་ཅད་མཁྱེན་པ་

གསུང་ངོ་། །དེའི་ཕྱིར་འདི་དག་དང་འོག་ནས་འབྱུང་བའི་དུས་ཀྱི་འཁོར་ལོ་ཉིད་གཙོ་འཁོར་ཐམས་

ཅད་ཞལ་གསུམ་ཕྱག་དྲུག་པ་སྐྱིལ་ཀྲུང་གིས་བཞུགས་པའི་འདུས་པ་ལྟ་བུར་འགྱུར་བར་གསུངས་

པ་འདི་དག་ལ། སྔར་གྱི་བླ་མ་གོང་མ་ཁུངས་མ་དག་ལས་རིམ་པ་བཞིན་བརྒྱུད་པའི་དབང་བཀའ་

དང༌། རྒྱ་བོད་ཀྱི་ཚད་ལྡན་སུས་ཀྱང་སྒྲུབ་ཐབས་སོགས་གཏན་མེད་ཅིང༌། འདུས་པའི་དཀྱིལ་

འཁོར་དྲུག་པོ་འདི་དག་གི་སྒྲུབ་ཐབས་ལ་སོགས་པའི་རྣམ་གཞག་རང་བཟོའ་ིགཟུ་ལུམས་འབའ་

ཞིག་བྱེད་ན་མ་གཏོགས་མཐའ་ཆོད་པར་ཤེས་ས་མེད་པས། ཕྱིས་ཀྱི་ཁ་ཅིག་འདི་དག་གི་དཀྱིལ་

འཁོར་བསྒྲུབ་ཅིང་མཆོད་པ་དང༌། བདག་ཉིད་འཇུག་ཅིང་དབང་བསྐུར་བ་སོགས་ཀྱི་ཆོ་ག་རང་

བཟོས་བྱེད་པ་དག་ནི། གང་ཞིག་རྒྱུད་ལུང་ང་རྒྱལ་གྱིས། །དབང་བསྐུར་མེད་པར་འཆད་བྱེད་

པ། །སློབ་དཔོན་སློབ་མ་ཤི་མ་ཐག །དངོས་གྲུབ་ཐོབ་ཀྱང་དམྱལ་བར་འགྲོ།1།ཞེས་གསུངས་པ་

ལྟར། རང་ཕུང་བར་བྱས་ནས་གཞན་ཕུང་བར་བྱེད་པ་ཡིན་པས། རྣམ་དཔྱོད་དང་ལྡན་པ་བདག་

ལེགས་སུ་འདོད་པ་དག་གིས་མཆིལ་མའི་ཐལ་བ་བཞིན་རྒྱང་རིང་དུ་དོར་བར་བྱའོ།།

གལ་ཏེ་དུས་འཁོར་གྱི་དཀྱིལ་འཁོར་དུ་ཞུགས་ན་དཀྱིལ་འཁོར་དེ་དག་ཐམས་ཅད་དུ་

ཞུགས་པར་གསུངས་པས། དབང་བསྐུར་བ་པོ་རང་ཉིད་ཀྱིས་མ་ཐོབ་པར་མི་འགྱུར་རོ་ཞེ་ན། དེ་

ལྟར་ན་དེ་ཉིད་བསྡུས་པ་ལས་རྡོ་རྗེ་དབྱིངས་ཀྱི་དཀྱིལ་འཁོར་དུ་ཞུགས་ན་དཀྱིལ་འཁོར་ཐམས་

ཅད་དུ་ཞུགས་པར་གསུངས་པའི་ཕྱིར། རྡོར་དབྱིངས་ཀྱི་དབང་བསྐུར་བ་ཐོབ་ན་དཀྱིལ་འཁོར་

མཐའ་དག་གི་དབང་བསྐུར་བ་ལ་དབང་བར་འགྱུར་ཞིང༌། བདེ་མཆོག་གི་དཀྱིལ་འཁོར་དུ་དབང་

བསྐུར་བ་ཐོབ་ན་དེ་ཙམ་གྱིས་བདེ་མཆོག་གི་རྒྱུད་ནས་བཤད་པའི་དཀྱིལ་འཁོར་ཆེས་མང་པོ་དེ་

1  བཀའ་འགྱུར། དཔེ་བསྡུར་མ། དེབ། ༨༠ ཤོག ༢༡༠ ཕྲེང་། ༩



དྲི་མེད་འོད་ཀྱི་ནང་ལེའི་འགྲེལ་བཤད།240

དག་ཐམས་ཅད་ཀྱི་དབང་བསྐུར་བ་ལ་དབང་བར་ཧ་ཅང་ཐལ་ལོ།།

བླ་མ་རྭ་པ་དག་འདིར་བཤད་པའི་འདུས་པ་དྲུག་ལ། རང་སྐྱ་ཐུབ་པའི་འདུས་པ་གཉིས། 

ཕྱེད་ཀྱིས་དམན་པའི་འདུས་པ་གཉིས། གཉིས་ཀྱིས་བསྲེས་པའི་འདུས་པ་གཉིས་ཞེས་ཟེར་

རོ། །འདིར་མངལ་ནས་སྐྱེས་པའི་ཕུང་པོ་དང་ཁམས་རྫོགས་པ་ནི། ཞེས་པ་ནས། ངེས་པའོ་ཞེས་

བྱ་བའི་བར་གྱིས་ནི། འདུས་པ་དང་སྒྱུ་འཕྲུལ་དྲ་བའི་དཀྱིལ་འཁོར་དྲུག་དང་གསུམ་གྱི་ལྷའི་གྲངས་

མང་ཉུང་གི་ཁྱད་པར་འདི་དག་སྦྱང་གཞི་རྒྱས་བསྡུས་ཀྱི་དབང་གིས་བཞག་པའི་ཚུལ་འཆད་པ་སྟེ། 

ཕུང་པོ་ཞེས་པ་རྣམས་ལྔ་དང༌། ཁམས་ཞེས་པ་རྣམས་བཞི་དང༌། འཁོར་ལོ་ཞེས་པ་རྣམས་ཀྱང་

རྩའི་འཁོར་ལོ་བཞི་དང༌། ཡུལ་དང་དབང་པོ་དང་ལས་ཀྱི་དབང་པོ་རྣམས་ནི་དྲུག་དྲུག་དང༌། སྤུ་ལ་

སོགས་པའི་ཁམས་བརྒྱད་ནི། པགས་པ། ཁྲག །ཤ །རྩ། རུས་པ། ཆུ་རྒྱུས། རྐང༌། ཁུ་བ་རྣམས་

ཡིན་ལ། ལྷག་མ་ཚིག་དོན་གོ་སླ་ཞིང༌། འོག་ཏུ་ཡང་རྒྱས་པར་འཆད་དོ།།

གཉིས་པ་ཕྱོགས་གསུམ་གྱི་ཞག་གྲངས་ཕྱག་རྒྱ་དགུ་དང་སྦྱར་བ་ལ་གཉིས། འགྲེལ་པས་

ངེས་དོན་རྫོགས་རིམ་པའི་ཕྱག་རྒྱའི་རྒྱས་འདེབས་ཞར་བྱུང་གི་ཚུལ་དུ་དང་པོར་བཤད་པ་དང༌། 

དཀྱུས་ཀྱི་དོན་ཕྱོགས་གསུམ་གྱི་ཞག་དང་བསྐྱེད་རིམ་པའི་ཕྱི་ནང་གི་ཕྱག་རྒྱ་དགུ་སྦྱར་བ་དངོས་

བཤད་པའོ། །དང་པོ་ནི། ད་ནི་ཞེས་སོགས་ཀྱིས་མཚམས་སྦྱར་ནས། ངེས་དོན་གྱི་སྐབས་འདིར་

ཐམས་ཅད་དུ་རྒྱུ་ཡིས་འབྲས་བུ་ལ་རྒྱས་གདབ་པར་བྱ་སྟེ། འབྲས་བུས་ཀྱང་རྒྱུ་ལ་རྒྱས་གདབ་པར་

བྱའོ། །འོ་ན་རྒྱུ་འབྲས་གཉིས་གང་ལ་བྱ་སྙམ་ན། ལུས་ཀྱི་སྒོ་ནས་རྡུལ་ཉི་མའི་ཆོས་ནི་ཤེས་རབ་རྒྱུ་

དང༌། ཁུ་བ་ཟླ་བའི་ཆོས་ཐབས་འབྲས་བུར་སྟོན་པ་ནི་རྡུལ་གྱི་ཆོས་ཅན་ཉིད་ཀྱི་ཕྱིར་ཞེས་སོགས་

དང༌། བསམ་པའི་སྒོ་ནས་དེ་ལས་ལྡོག་པར་སྟོན་པ་ནི། ལུས་ལས་གཞན་བསམ་པ་ལ་ལྟོས་པ་

ལས་ཁུ་བའི་ཆོས་ཅན་ཉིད་ཀྱི་ཕྱིར་ཞེས་སོགས་སོ།།

འོ་ན་ཉི་མ་ནི་ཤེས་རབ་སྟེ་རྒྱུའོ་ཞེས་པའི་ཤེས་རབ་དེ་གང་ཡིན་ཞིང༌། ཟླ་བ་ནི་ཐབས་

ཏེ་འབྲས་བུའོ་ཞེས་པའི་ཐབས་དེ་ཡང་གང་ཡིན་ཞེ་ན། དེ་ལྟར་ཐམས་ཅད་དུ་རྣམ་པ་ཐམས་ཅད་

ཀྱི་མཆོག་དང་ལྡན་པའི་སྟོང་པ་ཉིད་ནི་ཤེས་རབ་སྟེ་མཆོག་ཏུ་མི་འགྱུར་བའི་བདེ་བ་ཆེན་པོའ་ི

རྒྱུའོ། །དམིགས་པ་མེད་པའི་སྙིང་རྗེ་མཆོག་ཏུ་མི་འགྱུར་བའི་བདེ་བ་ནི་ཐབས་ཏེ་འབྲས་བུའོ། །དེ་



ནང་ལེའི་མདོར་བསྡུས་གསུམ་པའི་རྣམ་བཤད། 241

འདྲ་བའི་རྒྱུ་འབྲས་གཉིས་ཕན་ཚུན་རྒྱས་གདབ་པར་བྱ་སྟེ། སྟོང་པ་ཉིད་ཀྱི་ཕྱག་རྒྱ་ཆེན་མོ་འབྲས་

བུ་མི་འགྱུར་བའི་བདེ་ཆེན་འདྲེན་པ་ལས་མི་འདའ་ཞིང༌། འབྲས་བུ་མི་འགྱུར་བའི་བདེ་ཆེན་ཀྱང་

སྟོང་པ་ཉིད་ཀྱི་ཕྱག་རྒྱ་ཆེན་མོ་ལས་དངོས་སུ་སྐྱེ་བ་ལས་མི་འདའ་བས། ཚུལ་དེ་ཉིད་ཀྱིས་རྒྱས་

འདེབས་པ་སྟེ། ཕྱག་རྒྱ་ནི་འདིར་མི་འདའ་བའི་དོན་ནོ། །དེ་ཡང་དབང་མདོར་བསྟན་ལས། སྟོང་

ཉིད་གཟུགས་འཛིན་རྒྱུ་ཡིན་ཏེ། །མི་འགྱུར་ལས་སྐྱེས་བདེ་བ་འབྲས། །རྒྱུ་ལ་འབྲས་བུས་རྒྱས་

གདབ་ཅིང༌། །འབྲས་བུ་རྒྱུ་ཡིས་རྒྱས་གདབ་བོ།1།ཞེས་པས་སྟོང་གཟུགས་ཕྱག་རྒྱ་ཆེན་མོ་དང་

དེ་ལས་སྐྱེས་པའི་མི་འགྱུར་བའི་བདེ་བ་སྔ་ཕྱི་བ་ལ་རྒྱུ་འབྲས་ཀྱི་རྒྱས་འདེབས་གསུངས་པ་ཡིན་

ལ། འབྲས་བུ་དང་ནི་རྒྱུ་ཡིས་ནི། །ཕན་ཚུན་དུ་ནི་རྒྱས་གདབ་མེད། །ཅེས་པ་ནས། དེ་ཕྱིར་བདག་

གིས་བདག་ཉིད་ལ། །འགར་ཡང་རྒྱས་གདབ་ནུས་མ་ཡིན།2།ཞེས་པའི་བར་གྱིས་ནི། དུས་མཉམ་

པའི་མི་འགྱུར་བའི་བདེ་ཆེན་དང་སྟོང་གཟུགས་ཕྱག་རྒྱ་ཆེན་མོ་གཉིས་བདག་ཉིད་གཅིག་ཡིན་པས་

རྒྱུ་འབྲས་ཀྱི་རྒྱས་གདབ་མི་རུང་བར་སྟོན་པ་ཡིན་ནོ། །དེ་ལྟར་ཤེས་པར་བྱའི། གཞན་དག་གིས་

འཆད་པ་ལྟར་མི་འགྱུར་བའི་བདེ་བ་དང་སྟོང་གཟུགས་རྟེན་འབྲེལ་མ་ཡིན་པས་རྒྱུ་འབྲས་ཀྱི་རྒྱས་

གདབ་མེད་པ་སོགས་ཀྱི་མུན་སྤྲུལ་སྨྲ་བར་མི་བྱའོ།།

གཉིས་པ་ནི། འདིར་གང་ཞིག་ཟླ་བའི་ཆ་ཤས་ཕྱོགས་གསུམ་གྱི་ཉིན་ཞག་གི་ཚོགས་

བཞི་བཅུ་རྩ་ལྔ་སྟེ། དེ་དག་ལས་གཟའ་ཡི་ཆ་སྟེ་བདུན་གྱིས་བགོས་པ་ཡིས་ཐོབ་པ་ཉིན་ཞག་དྲུག་

ནི་ཞེས་པ་ནས། ཕྱི་རོལ་གྱི་ཕྱག་རྒྱའོ། །དེ་ཡང་འཁོར་ལོ་སོགས་དྲུག་གིས་ནི་མི་བསྐྱོད་པ་ལ་

སོགས་པ་རིགས་བདག་གིས་རྒྱས་འདེབས་པའི་ལྷ་རིགས་དྲུག་མཚོན་ནོ། །གཞན་པའི་ཉིན་ཞག་

ཅེས་སོགས་ནི། དེ་ལྟར་བགོས་པའི་ལྷག་མར་ལས་པའི་ཉིན་ཞག་གསུམ་ནི་ནང་གི་ཕྱག་རྒྱ་སྐུ་

གསུང་ཐུགས་ཀྱི་རྡོ་རྗེ་གསུམ་མོ་ཞེས་བྱ་བའི་དོན་ཏོ།།

གསུམ་པ་དེ་ལྟར་ལོ་གསུམ་གྱི་ཞག་དང་སྦྱར་བའི་སྐབས་ཀྱི་དུས་འཁོར་གྱི་ལྷ་པདྨ་

གདན་ཅན་བརྒྱ་ང་དྲུག་ངོས་བཟུང་བ་ནི། ད་ནི་ནུས་མ་ཞེས་པ་ལ་སོགས་པས། ཞེས་སོགས་ཏེ། 

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༥༠ ཕྲེང་། ༡༢

2  བཀའ་འགྱུར། དཔེ་བསྡུར་མ། དེབ། ༧༧ ཤོག ༥༡ ཕྲེང་། ༦



དྲི་མེད་འོད་ཀྱི་ནང་ལེའི་འགྲེལ་བཤད།242

སྲིད་པར་ཞེས་པ་འགྱུར་མངས་སུ་གནས་སུ་ཞེས་བསྒྱུར་བ་ལེགས་སོ། །འདི་དག་དཔལ་ལྡན་

དུས་ཀྱི་འཁོར་ལོའ་ིདཀྱིལ་འཁོར་གྱི་ལྷ་གཙོ་ཆེ་ཤོས་བརྒྱ་ང་དྲུག་ཡིན་པ་ལས། དེའི་སུམ་གཉིས་

ནི་བཞི་ལྷག་པའི་བརྒྱ་སྟེ། སུམ་གཉིས་པོ་དེ་ཕྱེད་ཀྱང་ལྷ་ལྔ་བཅུ་རྩ་གཉིས་ཀྱི་བདག་ཉིད་དོ། །དེ་

ལྟར་ཉི་མའི་དབྱེ་བས་བཞི་ལྷག་པའི་བརྒྱ་དང༌། ཟླ་བའི་དབྱེ་བས་ལྔ་བཅུ་རྩ་གཉིས་ཏེ། སླར་ཡང་

སུམ་གཉིས་དང་སུམ་ཆའི་གྲངས་དེ་དག་གཅིག་ཏུ་བསྡོམས་པ་ཉིད་ཀྱིས་ཞེས་པ་ནས། ངེས་

པའོ། །ཞེས་བྱ་བའི་བར་ཏེ། འདིར་ནུས་མ་བཅུ་དང་ཁྲོ་བོ་བཅུ། གཤེགས་པ་ལྔ་དང་གཤེགས་

མ་ལྔ། །རྡོ་རྗེ་མ་དྲུག་དང་ས་སྙིང་སོགས་དྲུག །སྐུའི་དཀྱིལ་འཁོར་གྱི་དབང་པོ་ལ་སོགས་པ་བཅུ་

གཉིས། ཙ་རྩི་ཀ་ལ་སོགས་པ་རྣལ་འབྱོར་མ་བརྒྱད། མཐའ་ཡས་ལ་སོགས་པའི་ཀླུ་བརྒྱད། ཁྱི་

གདོང་མ་ལ་སོགས་པའི་གཏུམ་མོ་བརྒྱད་དེ། སླར་ཡང་འདི་དག་ཐམས་ཅད་ཤེས་རབ་དང་ཐབས་

ཀྱི་དབྱེ་བས་ཉིས་འགྱུར་ཏེ། དེ་ལྟར་བརྒྱ་ང་དྲུག་ཏུ་འགྱུར་བར་གསུངས་པ་ལ། ནུས་མ་རྣམས་ལ་

ནི་ཡབ་དང་དངོས་སུ་སྦྱར་བ་མེད་པས་ཡབ་ཡུམ་སོ་སོར་བགྲང་རྒྱུ་མེད་ལ། དེ་དག་ཡབ་ཡུམ་སོ་

སོར་མ་བགྲངས་ན་ཐབས་ཤེས་ཀྱི་དབྱེ་བས་ཕྱེ་ཡང༌།1 བརྒྱ་ང་དྲུག་ཏུ་བཅུ་ཡིས་མི་ཚང་ངོ་། །དེ་

ལ་ནུས་མ་རྣམས་གཙོ་བོའ་ིཡུམ་ཡིན་པས་གཙོ་བོ་དེ་དག་ལ་ཡབ་ཏུ་སྦྱོར་བའི་དབང་དུ་བྱས་ན། 

གཙོ་བོ་ཉིད་ཡེ་ཤེས་ཀྱི་འཁོར་ལོ་གཅིག་པུའི་ནང་དུ་ལྷ་བཅུའི་གྲངས་སུ་བགྲང་དགོས་པར་འགྱུར་

ལ། བུམ་པ་རྣམས་པདྨའི་ལྟེ་བ་ལ་ཡོད་ཀྱང༌། ལྷའི་རྣམ་པར་མེད་ཅིང༌། འདིར་ལྷའི་གྲངས་སུ་

བགྲང་བ་ལ་ནི་ལྷའི་ངོ་བོ་ཡིན་པ་ཙམ་གྱིས་མི་ཆོག་གི །ཞལ་ཕྱག་སོགས་སྐུའི་རྣམ་པ་ལྟར་ཤར་

བ་དགོས་སོ། །དེ་ལྟ་མིན་ན། ནོར་བུ་དང༌དུང་དང༌གཎ་ཌེ་དང༌དཔག་བསམ་གྱི་ཤིང་གི་མཚན་མ་

བཞི་དང༌། དེར་མ་ཟད་གཞལ་ཡས་ཁང་ཡང་ལྷ་གྲངས་སུ་བགྲངས་རིགས་པར་འགྱུར་ཏེ། དེ་དག་

ཀྱང་ལྷའི་ངོ་བོ་ཡིན་པའི་ཕྱིར་རོ།།

དེས་ན་ཇི་ལྟར་བརྩི་བར་བྱ་ཞེ་ན། འདིར་ནི་སྐུ་གསུང་ཐུགས་ཀྱི་དཀྱིལ་འཁོར་གྱི་ལྷའི་

ནང་ནས། པདྨའི་འདབ་མ་མིན་པར། རང་རང་གི་གདན་པདྨའི་ལྟེ་བ་ལ་གནས་པའི་ལྷ་རྣམས་

གཙོ་བོ་ཡིན་པས་གཙོ་བོ་དག་བསྡུས་པ་བརྒྱ་ང་དྲུག་ཡིན་ཞིང༌། དེ་ཡང་གཙོ་བོ་ཡབ་ཡུམ་སོ་

1  ཞོལ། ཤོག ༥༢ ན ༥ བྱེ་བས་ཕྱེ་དང་།

སོར་བགྲངས་པ་དང༌། གཤེགས་པ་བཞི་ལ་ཡུམ་གྱིས་ཚུར་འཁྱུད་པ་སོ་སོར་བགྲངས་པས་བརྒྱད། 

གཤེགས་མ་བཞི་ལ་ཡབ་ཀྱིས་ཕར་འཁྱུད་པ་སོ་སོར་བརྩིས་པས་བརྒྱད་གོང་དུའང་ལོ་གསུམ་དང་

སྦྱོར་བ་ན། རྣལ་འབྱོར་མའི་ལྷ་རིགས་དྲུག་ཏུ་དབྱེ་དགོས་པར་བཤད་ཅིང༌། དཀྱིལ་འཁོར་བསྒོམ་

པའི་ཚེ་ནའང་མི་བསྐྱོད་པ་ལ་ཤེར་ཕྱིན་མས་འཁྱུད་པ་ཡབ་ལ་བསྟིམ་པ་དང༌། རྡོ་རྗེ་སེམས་དཔའ་

ལ་དབྱིངས་ཕྱུག་མས་འཁྱུད་པ་ཡུམ་ལ་བསྟིམ་དགོས་པས། དེའི་ཕྱིར་དེ་གཉིས་ཀྱང་བརྩི་དགོས་

པས། མི་བསྐྱོད་པ་ལ་ཤེར་ཕྱིན་མས་འཁྱུད་པ་སོ་སོར་བརྩིས་པ་དང༌། ཤེར་ཕྱིན་མ་ལ་མི་བསྐྱོད་

པས་འཁྱུད་པ་སོ་སོར་བརྩིས་པས་གཉིས། དེ་ལྟར་རྡོར་སེམས་དང་དབྱིངས་ཕྱུག་མ་ལའང་སྦྱར་

བས་གཉིས་སྒྲུབ་ཐབས་ལེའུར། ཁྲོ་བོ་གཙུག་ཏོར་ཡབ་ཡུམ་ཐུགས་ཀྱི་ནང་དུ་སྟེང་གི་ཆ་ལ་དགོད་

པར་དངོས་སུ་གསུངས་ཤིང༌། སྐུ་དཀྱིལ་ཏུ་བཀོད་པ་དང༌། ཁྲོ་བོ་རིགས་གཅིག་ཀྱང་འགོད་སའི་

དཀྱིལ་འཁོར་ཐ་དད་ཡིན་པས་ལྷའི་གྲངས་སོ་སོར་བགྲང་དགོས་པས། ཐུགས་དཀྱིལ་ལ་བཀོད་

པའི་གཙུག་ཏོར་ཡབ་ཡུམ་གཉིས་སོ་སོར་བརྩིས་པ་དང༌། ནུས་མ་བརྒྱད་དང་ལྷག་མ་སྔར་བཤད་

རྣམས་ཡབ་ཡུམ་སོ་སོར་བགྲངས་པས་བརྒྱ་ང་དྲུག་ཏུ་འགྱུར་རོ།།

འོ་ན་ནུས་མ་བརྒྱད་དང༌། ཀླུ་དང་རབ་གཏུམ་མ་རྣམས་པདྨའི་ལྟེ་བ་ལ་མེད་པ་ལ། འདིར་

པདྨའི་ལྟེ་བ་ལ་གནས་པའི་ལྷའི་ཚོགས་ཀྱི་ངེས་པའོ། །ཞེས་པ་དང་འགལ་ལོ་ཞེ་ན། ཞེས་པའི་

དོགས་པ་བཀོད་ནས། དེའི་ལན་དུ། ནུས་མ་རྣམས་ནི་གཙོ་བོའ་ིཡུམ་ཡིན་པས་རེ་མོས་ཀྱིས་

པདྨའི་ལྟེ་བ་ལ་གནས་པར་འགྱུར་བ་ལ་དགོངས་ལ། ཀླུ་རྣམས་ནི་འབྱུང་བའི་དཀྱིལ་འཁོར་གྱི་

དབུས་ན་གནས་ལ། རབ་གཏུམ་མ་རྣམས་འཁོར་ལོའ་ིལྟེ་བ་ལ་གནས་པས་པདྨའི་ལྟེ་བ་ན་གནས་

པ་དང་ཆ་མཐུན་པ་ལ་དགོངས་པ་ཡིན་པས་སྐྱོན་མེད་དོ་ཞེས་ཟེར་རོ། །དེ་ལྟར་ན་དཀྱིལ་འཁོར་

གྱི་ལྷ་ལྷག་མ་རྣམས་ལའང་པདྨའི་ལྟེ་བ་དང་ཆ་མཐུན་པ་ལ་གནས་པ་འོང་བས་དེ་དག་ཀྱང་པདྨའི་

གདན་ཅན་གྱི་ལྷར་བགྲང་རིགས་པར་འགྱུར་རོ། །དེ་བས་ན་འདིར་པདྨའི་ལྟེ་བ་ལ་གནས་པར་

ཆེས་གསལ་བར་གསུངས་པ་ལ་དགོངས་གཞི་མ་བཙལ་ཀྱང་གནོད་པ་ཅིའང་མེད་ཅིང༌། སྒྲུབ་

ལེར། ཀླུ་དང་རབ་གཏུམ་མ་རྣམས་ལ་པདྨའི་གདན་དངོས་སུ་མ་གསུངས་ཀྱང༌། པདྨའི་གདན་བྱ་

མི་རུང་བར་བཤད་པའང་མེད་པས། འདིར་པདྨ་ལ་གནས་པར་གསུངས་པ་ཉིད་ཀྱིས་འོག་ཏུའང་ཁ་

བསྐངས་ཏེ། ཀླུ་དང་རབ་གཏུམ་མ་རྣམས་ལའང་པདྨའི་གདན་འབྱུང་བའི་དཀྱིལ་འཁོར་དང་འཁོར་

ལོའ་ིལྟེ་བ་རྣམས་སུ་བྱ་བར་ཤིན་ཏུ་གསལ་ལོ།།

བཞི་པ་སླར་ཡང་དབུ་མའི་ལོ་གསུམ་ཕྱོགས་གསུམ་གྱི་ཞག་གྲངས་དང་རྩ་རྒྱུད་ལས་

གསུངས་པའི་རྒྱུ་སྐར་གྱི་དཀྱིལ་འཁོར་གྱི་ལྷ་གྲངས་སྦྱར་བ་ནི། ད་ནི་ཙ་རྩི་ཀ་ལ་སོགས་པ་ཞེས་

པ་ནས། གསུངས་ཏེ། ཉི་མའི་ཆ་ལས་ཏེ། ཞག་གཅིག་གི་ཉི་མའི་ཡེ་ཤེས་ཆ་འབྲིང་དུ་བརྩིས་པ་

སུམ་ཅུ་རྩ་གཉིས་ཀྱི་ཆས་དབུགས་ཀྱི་འཁོར་ལོ་ཉིས་ཁྲི་ཆིག་སྟོང་དྲུག་བརྒྱ་ལ་བགོས་པ་ལས། 

ཉིན་ཞག་སོ་སོར་རེ་རེའི་ཐོབ་སྐལ་ལ། ཆུ་སྲང་ང་དྲུག་དང་དབུགས་ཕྱེད་དང་གཉིས་ལ་ཆུ་ཚོད་དུ་

བྱས་པའི་ཆུ་ཚོད་གཉིས་གཉིས་ཐོབ་པ་གང་ཡིན་པ་ནི་ཟླ་བའི་དབུས་སུ་ཞེས་པ་ཉིན་ཞག་སུམ་ཅུ་

ན། ཆུ་སྲང་ང་དྲུག་དང་དབུགས་ཕྱེད་དང་གཉིས་ལ་ཆུ་ཚོད་དུ་བྱས་པའི་ཆུ་ཚོད་དྲུག་ཅུར་འགྱུར་

ཏེ། དེ་ལྟར་ནང་དུ་ཉིན་ཞག་ལ་རྒྱུས་པའི་དབུགས་ཆུ་ཚོད་དྲུག་ཅུ་པོ་དེ་ནི་རིགས་ལྡན་ཏེ་ཡེ་ཤེས་

ཀྱི་རླུང་གི་རང་བཞིན་ནོ། །དེ་དག་ཅེས་པ་ནས། དུས་སྦྱོར་རམ་ཐུན་མཚམས་བཞིའི་རླུང་རིགས་

ལྡན་གྱི་ཆུ་ཚོད་དྲུག་ཅུའི་རླུང་ལ་བསྲེས་པ་ནི་གསུང་གི་འཁོར་ལོའ་ིའདབ་མའི་ལྷ་ཟུང་དྲུག་ཅུ་རྩ་

བཞིར་འགྱུར་རོ། །དེ་དག་ཤེས་རབ་དང་ཐབས་ཀྱི་དབྱེ་བས་སམ། ཡབ་ཡུམ་སོ་སོར་བགྲངས་

པས་གཉིས་ཀྱི་ས་ནས་འགྱུར་རོ།།

སླར་ཡང་ཉི་མའི་ཡེ་ཤེས་ཆ་ལོ་གསུམ་ལས། ལོ་གཅིག་གི་ཉིན་ཞག་རབ་ཕྱེ་སྟེ། ཉིན་

ཞག་སུམ་བརྒྱ་དྲུག་ཅུས་རབ་ཏུ་ཕྱེ་བའི་གྲངས་ནི་ནག་པ་ལ་སོགས་པ་སྐུའི་དཀྱིལ་འཁོར་གྱི་ཚེས་

ཀྱི་མཚན་ཉིད་ཀྱི་ལྷའི་ཚོགས་ཏེ། དེ་དག་གི་གཙོ་བོ་དབང་པོ་ལ་སོགས་པ་བཅུ་གཉིས་པདྨ་གདན་

ཅན་གྱི་ནང་དུ་སོང་བས། དེའི་མཚན་ནི་སྒེག་མོ་ལ་སོགས་པ་བཅུ་གཉིས་དང་བཅས་པ་ཐབས་

ཤེས་ཀྱི་དབྱེ་བས་ཉིས་འགྱུར་དུ་བགྲེས་པ་དག་ཀྱང་ཉི་ཤ ་ལྷག་པའི་བདུན་བརྒྱ་ཡི་གྲངས་ཀྱི་ལྷའི་

ཚོགས་སུ་འགྱུར་རོ། །མཐའ་དག་བསྡུས་པར་གྱུར་པ་ཞེས་པ་ནི། པདྨའི་འདབ་མའི་ལྷ་མོ་ཐབས་

ཤེས་ཀྱི་དབྱེ་བས་བརྒྱད་བརྒྱ་བཞི་བཅུ་རྩ་བརྒྱད་པོ་འདི་དག་དང༌། སྔར་གྱི་པདྨའི་ལྟེ་བའི་ལྔ་བརྒྱ་

ང་དྲུག །མངོན་བརྗོད་འབུམ་པ་ལས་གསུངས་པ་རྣམས་དང་བཅས་པ་སྟེ། འཁོར་ལོ་སྡོམ་ཆེན་གྱི་

ལྷ་གྲངས་བདུན་ཅུ་རྩ་གཉིས་ལས་གཙོ་བོ་ཡབ་ཡུམ་མ་གཏོགས་པ་བདུན་ཅུ་དང་བཅས་པ། ཕྱག་

རྒྱའམ་རྒྱས་འདེབས་ཀྱི་ལྷ་དྲུག་དང་ལྷན་ཅིག་པ་ནི་ཉི་མའི་ཡེ་ཤེས་ཆའི་ལོ་གཅིག་གི་ཉིན་ཞག་གི་

སུམ་འགྱུར། ལོ་གསུམ་གྱི་ཉིན་ཞག་གི་གྲངས་དང་མཚུངས་པའི་ལྷ་གྲངས་སྟོང་བརྒྱད་ཅུའོ། །རྣལ་

འབྱོར་མའི་རྒྱུད་ལ་ནས་འགྱུར་རོ་ཞེས་པ་ནི། དེ་ལྟར་བཤད་པའི་མཇུག་བསྡུ་བའོ། །རི་བོང་འཛིན་

པ་ཟླ་བའི་ཡེ་ཤེས་ཆ་ལ་སྒྱུ་འཕྲུལ་དྲ་བ་དང་འདུས་པ་རྣམ་པ་དགུ་པོ་མཐའ་དག་ཕྱོགས་གསུམ་

གྱི་ཞག་དུས་སྦྱོར་བཅུ་གཉིས་ཀྱིས་བསྒྱུར་བའི་དབྱེ་བ་སྟེ། ལྷའི་ཚོགས་བཞི་བཅུ་ལྷག་པའི་ལྔ་ 

བརྒྱ་རྣམས་ཀྱི་གྲངས་ཀྱིས་སོ།།

དེ་ལྟར་ཉི་མ་དང་ཟླ་བའི་ཡེ་ཤེས་ཆ་ལོ་གསུམ་ཕྱོགས་གསུམ་གྱི་ཞག་གྲངས་ཀྱི་ལྷའི་

ཚོགས་གྲངས་ཕྱོགས་གཅིག་ཏུ་བསྡོམས་པར་གྱུར་པ་རྣམས་ཀྱིས་ཀྱང་རྩ་རྒྱུད་དང་པོའ་ིསངས་

རྒྱས་སུ་གསུངས་པའི་དཔལ་ལྡན་རྒྱུ་སྐར་གྱི་དཀྱིལ་འཁོར་གྱི་ལྷ་གྲངས་སུ་འགྱུར་རོ། །དེ་ལ་

གྲངས་དུ་ཞིག་འབྱུང་ན། དང་པོའ་ིསངས་རྒྱས་དེ་ལ་སོགས་ཏེ། སྟོང་དྲུག་བརྒྱ་ཉི་ཤ འི་གྲངས་

སོ། །ལྷ་དང་ནས། གྲངས་བཞིན་དུ། མཚན་མོ་ཤེས་རབ་ཏུ་བརྟག །ཅེས་པ་ལྟར་ཤེས་རབ་མཚན་

མོའ་ིཆ་དང་ཉིན་མོ་བཅོམ་ལྡན་རྡོ་རྗེ་ཅན། ཞེས་པ་ལྟར་ཐབས་ཉིན་མོའ་ིཆའོ། །མཉམ་པའི་ཆ་སྟེ་

ཉིན་ཕྱེད་ནས་མཚན་ཕྱེད་དང༌། མཚན་ཕྱེད་ནས་ཉིན་ཕྱེད་བར་ཐམས་ཅད་དུ་ཡུན་མཉམ་པ་ལ། 

རྒྱུ་སྐར་ཕྱེད་དང་བཅས་པའི་བཅུ་གསུམ་བཅུ་གསུམ་གྱིས་བགྲོད་དེ། དབྱུག་གུའམ་ཞེས་སོགས་

ནི། དེ་ལྟར་རྒྱུ་སྐར་ཉེར་བདུན་གྱི་ཆུ་ཚོད་ཀྱི་གྲངས་དང་ལྷའི་གྲངས་མཚུངས་པས་རྒྱུ་སྐར་གྱི་

དཀྱིལ་འཁོར་ཞེས་གསུངས་སོ་ཞེས་བརྟེན་པ་ལྷའི་ངོས་ནས་དཀྱིལ་འཁོར་གྱི་མཚན་གྱི་སྒྲ་བཤད་

པའོ། །ཕྱི་རོལ་ཏུ་སྐར་མའི་ཆུ་ཚོད་རྣམས་གཟའ་ཐམས་ཅད་ཀྱི་ལོངས་སྤྱོད་ཡིན་པ་ཇི་ལྟ་བ་བཞིན་

དུ། ནང་དུ་སྐུ་དང་གསུང་དང་ཐུགས་དང་ཡེ་ཤེས་ཀྱི་འཁོར་ལོའ་ིལྷ་ཐམས་ཅད་ཀྱི་དབང་པོའམ་

བདག་པོ་ནི་རིགས་དྲུག་གི་ཆོས་རྣམས་ཀྱིའོ། །ཊཱིཀ་བྱེད་ཁ་ཅིག་སྐུ་གསུང་ཐུགས་ཡེ་ཤེས་ཀྱི་

བདག་ཉིད་ཀྱི་དཀྱིལ་འཁོར་དྲུག་གི་ལོངས་སྤྱད་1བྱ་ནི་དབང་པོ་དྲུག་གི་ཆོས་ཁམས་དྲུག་རྣམས་ཀྱི་

རང་བཞིན་གྱི་དཀྱིལ་འཁོར་དྲུག་གི་རླུང་ངོ་ཞེས་འཆད་དོ། །གང་གིས་རང་ལུས་ལ་ཞེས་སོགས་

ཀྱི་དོན་ནི་རྗེས་ཐོགས་ཉིད་དུ་དགོས་པ་རྒྱས་པར་འཆད་པ་ན་ཕྱོགས་གཅིག་ཏུ་བཤད་པར་བྱའོ།།

1  ཞོལ། ཤོག ༥༤ བ ༦ ལོངས་སྤྱོད་བྱ་ནི་

ལྔ་པ་དེ་ལས་བསྡུས་རྒྱུད་ཀྱི་ལྷ་གཙོ་ཆེ་བ་རྣམས་བསྡུས་པའི་ཚུལ་ནི། ད་ནི་སུམ་ཅུ་ཞེས་

སོགས་ཏེ། འདིར་མཆོག་གི་དང་པོའ་ིཞེས་སོགས་ཀྱི་དོན་ནི། རྩ་རྒྱུད་ཀྱི་ལྷ་སྟོང་དྲུག་བརྒྱ་ཉི་ཤ ་

པོ་དེ་ལ་སུམ་ཅུས་བགོས་པའི་ཐོབ་ནོར་ལྔ་བཅུ་རྩ་བཞི་འབྱུང་ལ། ལྷ་ཐམས་ཅད་སྐུ་གསུང་ཐུགས་

ཀྱི་རྡོ་རྗེའི་རིགས་གསུམ་དུ་ངེས་པའི་ཕྱིར་ལྔ་བཅུ་རྩ་བཞི་པོ་དེ་ཉིད་གསུམ་གྱིས་བསྒྱུར་བས་བརྒྱ་

དྲུག་ཅུ་རྩ་གཉིས་སུ་འགྱུར་རོ། །དེ་ནི་བསྡུས་རྒྱུད་ཀྱི་དཀྱིལ་འཁོར་གྱི་ལྷ་གཙོ་བོ་སྔར་བཤད་པའི་

པདྨའི་གདན་ཅན་གྱི་ལྷ་བརྒྱ་ང་བཞི། གཙོ་བོ་ཡབ་ཡུམ་གཉིས། རྒྱས་འདེབས་ཀྱི་ལྷ་དྲུག་རྣམས་

རྩ་རྒྱུད་ཀྱི་ལྷ་སྟོང་དྲུག་བརྒྱ་ཉི་ཤ ་ལས་བསྡུས་པ་རྣམས་སོ། །ཡང་ན་སྟོང་དྲུག་བརྒྱ་ཉི་ཤ ་ལ་སུམ་

ཅུས་བགོས་པའི་ཐོབ་ནོར་གསུམ་གྱི་བསྒྱུར་བ་དང༌། སྟོང་དྲུག་བརྒྱ་ཉི་ཤ ་ལ་བཅུས་བགོས་པའི་

ཐོབ་ནོར་གནད་གཅིག་ཏུ་འོང་བས་བཅུའི་ཆས་བགོས་པའི་ནོར་ནི་མཆོག་གི་དང་པོའ་ིསངས་རྒྱས་

ཀྱི་ལྷ་གྲངས་ལས་བསྡུས་རྒྱུད་ཀྱི་དུས་ཀྱི་འཁོར་ལོའ་ིལྷ་གཙོ་ཆེ་བ་བརྒྱ་དྲུག་ཅུ་རེ་གཉིས་འབྱུང་

བ་སྟེ། བཅུས་འགོད་པའི་རྒྱུ་མཚན་ནི། ལྷ་བརྒྱ་དྲུག་ཅུ་རྩ་གཉིས་བཏུས་པའི་དགོས་པ་ཡང་ལུས་

ཀྱི་རྩ་གཙོ་བོ་དག་དང་ལྷ་དེ་དག་སྦྱང་གཞི་སྦྱོང་བྱེད་སྦྱར་བའི་ཆེད་དུ་ཡིན་ལ། ཨིཌ་ལ་སོགས་པ་

དུང་ཅན་མའི་མཐའི་བར་སྙིང་ཁའི་རྩ་འདབ་བརྒྱད། སྟེང་གི་ཨ་ཝ་དྷཱུ་ཏཱི། འོག་གི་དུང་ཅན་མ་སྟེ་རྩ་

བཅུའི་དབྱེ་བས་ཕྱེ་བ་དེ་དག་གིས་ལུས་ཀྱི་རྩ་སྟོང་ཕྲག་བདུན་ཅུ་རྩ་གཉིས་པོ་ཐམས་ཅད་ལ་ཁྱབ་

པས་སོ། །འདི་ནི་བཤད་རྒྱུད་རྡོ་རྗེ་འཕྲེང་བ་ལས། སྙིང་ཁའི་རྩ་རྣམས་ཀྱིས་ལུས་ཀྱི་རྩ་ཀུན་ལ་

ཁྱབ་པར་བཤད་པ་དང་ཚུལ་འདྲ་བར་སྣང་ངོ༌།།

དེ་ནི་འོག་ཏུ་འཆད་པའི་བསྐྱེད་རྫོགས་ཀྱི་དགོས་པ་ལ་ལྟོས་ནས་ངེས་དོན་ཞེས་བྱ་ལ། 

སྟོང་དྲུག་བརྒྱ་ཉི་ཤ ་ལ་སུམ་ཅུས་འགོད་པ་དེ་ནི། ཕྱི་རོལ་ཏུ་ནི་རྒྱུ་སྐར་གྱི་ཆུ་ཚོད་ཀྱི་གྲངས་ལ་

ཉི་མའི་ཡེ་ཤེས་ཆ་རགས་པ་སུམ་ཅུར་བྱས་པས་འགོད་པའི་དབང་དུ་བྱས་པས་དྲང་བའི་དོན་

ནོ། །ཞེས་བཤད་པར་བྱའི། ནང་ལུས་ཀྱི་རྩ་དང་སྦྱར་བས་ངེས་དོན་དང༌། ཕྱི་རོལ་དཀྱིལ་འཁོར་

གྱི་ལྷ་དང་སྦྱར་བས་དྲང་དོན་ནོ་ཞེས། སྦྱང་གཞི་ངེས་དོན། སྦྱོང་བྱེད་དྲང་དོན། དཀྱིལ་འཁོར་གྱི་

ལྷ་ཕྱི་ནང་གཞན་གསུམ་གྱི་ནང་ནས་ཕྱི་རོལ་ཏུ་བྱེད་པའི་མུན་སྤྲུལ་སྨྲ་བར་མི་བྱའོ། །བསྡུས་པའི་

དུས་ཀྱི་འཁོར་ལོའ་ིརྒྱུད་ཀྱི་ལྷ་གཙོ་ཆེ་བ་རྣམས་རྩ་རྒྱུད་ཀྱི་ལྷའི་ནང་ནས་ཇི་ལྟར་བཏུས་པའི་ངེས་

པའོ། །ཞེས་པ་མཇུག་བསྡུ་བའོ།།

དྲུག་པ་དེ་ལྟར་བསྡུས་པའི་ལྷ་རྣམས་ནང་གི་རྩ་དང་སྦྱར་བ་ནི། ད་ནི་ཞེས་སོགས་ཀྱིས་

མཚམས་སྦྱར་ནས། འདིར་ལུས་ལ་རིགས་གསུམ་གྱི་རྩ་རྣམས་ནི། དབང་མདོར་བསྟན་ལས། ལྟེ་

གསང་ནོར་བུའི་ཆུ་སྐྱེས་ལ། །ལུས་ངག་སེམས་ནི་འབབ་པ་རྣམས། །ཞེས་དང༌། ནོར་བུར་ཐུགས་

དང་གསང་བར་གསུང༌། །ལྟེ་བར་སྐུ་ནི་བདེ་ཆེན་ཕྱིར།1།ཞེས་གསུངས་པ་ལྟར། ལྟེ་བ་དང་ཞེས་

སོགས་སོ། །དེ་བཞིན་དུ་སོགས་ནི་རྩ་ཆེན་དྲུག་རིགས་དྲུག་གི་རྩའི་དོན་ནོ། །དེ་བཞིན་དུ་རིགས་

སུམ་ཅུ་རྩ་དྲུག་གི་རྩ་རྣམས་ནི། གཙུག་ཏོར་ལ་སོགས་པའི་འཁོར་ལོ་དྲུག་གི་ནང་ནས། གསང་

གནས་ཀྱི་འཁོར་ལོའ་ིནང་བསྐོར་གྱི་རྩ་དྲུག་དང༌། སྒྲ་འཛིན་པ་གཉིས་དང། ཞེས་པ་ནས། འདི་

དག་ནི་གསང་གནས་ཀྱི་བར་བསྐོར་གྱི་རྩ་བཅུའོ། །ལྟེ་བའི་འཁོར་ལོའ་ིཕྱི་བསྐོར་རྩ་འདབ་རེ་བཞི་

པའི་ནང་དང༌། ལྟེ་བ་ལས་གཞན་སྙིང་ཁའི་ཟླུམ་པོ་རྣམས་ལ་རིམ་པ་བཞིན་འཕོ་བ་བཅུ་གཉིས་ཀྱི་

རྩ་རྣམས་དང་ཐུན་ཚོད་བརྒྱད་ཀྱི་རྩ་རྣམས་སོ།།

དེ་ལྟར་རྩ་དེ་དག་ཐམས་ཅད་བསྡོམས་པས་རིགས་སུམ་ཅུ་རྩ་དྲུག་གི་གཙོ་མོའ་ིགྲངས་

སུ་འགྱུར་ཏེ། རྩ་དེ་དག་ཀྱང་ཕུང་པོའ་ིགནས་སུ་རོ་ཞེས་པའི་རིགས་པས། རོ་དྲུག་པོ་འབབ་པའི་

རང་བཞིན་ཅན་དྲུག་དང༌། ཞེས་པ་ནས། དེ་བཞིན་དུ་2རོ་དྲུག་ལ་བརྟེན་པ་གཟུགས་ཕུང་དྲུག་

འཇུག་ཅིང་སྐྱེད་པར་བྱེད་པའི་རྩ་དྲུག་དང༌། ཡུལ་དྲུག་ལ་བརྟེན་པ་ཚོར་བ་དྲུག་འཇུག་པར་བྱེད་

པ་དྲུག་དང༌། ལས་དབང་ལ་བརྟེན་པ་འདུ་ཤེས་དྲུག་འཇུག་པར་བྱེད་པ་དྲུག་དང༌། དབང་པོ་དྲུག་

གིས་ཡུལ་ཡོངས་སུ་དཔྱོད་3པའི་བྱ་བ་མངོན་པར་འདུ་བྱེད་པ་ལ་བརྟེན་པ་འདུ་བྱེད་དྲུག་འཇུག་

པར་བྱེད་པ་དྲུག་དང༌། མིག་སོགས་དབང་པོ་དྲུག་ལ་བརྟེན་པ་རྣམ་པར་ཤེས་པ་དྲུག་འཇུག་

པར་བྱེད་པ་དྲུག་དང༌། སྟེང་འོག་གི་རྩ་ཆེན་དྲུག་ལ་སྲོག་ཐུར་འབབ་པའི་དབང་གིས་ཡེ་ཤེས་

དྲུག་འཇུག་པར་བྱེད་པ་དྲུག་སྟེ། རྡོ་རྗེ་སྙིང་འགྲེལ་ལས་ཀྱང༌། ཕུང་པོ་ཁམས་དྲུག་གཟུགས་ལ་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༤༢ ཕྲེང་། ༧

2  ཞོལ། ཤོག ༥༦ ན ༤ དེ་བཞིན་དུ་རོ་དྲུག་པ་ གཙང་། ཤོག ༣༨ ན ༥ དེ་བཞིན་རོ་དྲུག་ལ་

3  ཞོལ། ཤོག ༥༦ ན ༥ གཅོད་པའི་

སོགས། །སུམ་ཅུ་རྩ་དྲུག་རྟག་ཏུ་མཆོད། །ས་དང་ཆུ་དང་མེ་དང་རླུང༌། །ཁུ་བ་རྡུལ་ནི་དེ་བཞིན་

ཏེ། །ཁམས་དྲུག་ཅེས་པར་བཤད་བྱས་པ། །ལུས་ཅན་རྣམས་ཀྱི་གཟུགས་ཕུང་པོ། །མགྲིན་

གྱུར་རྐན་གྱུར་སྤྱི་བོར་གྱུར། །མཆུར་གྱུར་སོར་གྱུར་སྣ་ལྡན་ཏེ། །འདུ་ཤེས་ཀྱང་ནི་རྣམ་དྲུག་

བསྟན། །དངོས་དང་དངོས་མེད་དོན་གསལ་བྱེད། །མིག་དང་རྣ་བ་སྣ་དང་ལྕེ། །ལུས་དང་དེ་བཞིན་

ཡིད་དབང་པོ། །རྣམ་ཤེས་ཕུང་པོར་བཤད་པ་སྟེ། །མིག་ལ་སོགས་པ་རྣམ་པ་དྲུག །དེ་བཞིན་

གཟུགས་དང་སྒྲ་དང་ནི། །དྲི་རྣམས་དང་ནི་རོ་དང་ནི། །རེག་བྱ་དང་ནི་ཆོས་ཀྱི་དབྱིངས། །མྱོང་

ཕྱིར་ཚོར་བ་རྣམས་སུ་བཤད། །དེ་བཞིན་དབང་པོ་དྲུག་སྒོ་ནས། །རྣམ་ཤེས་རྣམས་ནི་རབ་འཇུག་

ཅིང༌། །ཡུལ་ལ་དབང་པོར་རབ་འཇུག་བྱེད། །འདུ་བྱེད་རྣམ་དྲུག་རབ་ཏུ་བཤད། །རྟག་ཏུ་སྲོག་དང་

ཐུར་སེལ་དག །སྟེང་དང་འགོ་གི་ལམ་གསུམ་པོ། །རྩ་དྲུག་རྣམས་སུ་འབབ་བྱེད་པ། །ཡེ་ཤེས་ཕུང་པོ་ 

རྣམ་པ་དྲུག1།ཅེས་བཤད་དོ།།

དེ་ལྟར་རིགས་སུམ་ཅུ་རྩ་དྲུག་གི་རྩ་རྣམས་ཀྱང་རོ་ལ་སོགས་པ་རྟེན་དང་གཟུགས་ལ་

སོགས་པ་བརྟེན་པའི་འབྲེལ་བའི་ཕྱེ་བས་སོ་དྲུག་ཉིས་འགྱུར་དུ་བྱས་པ་ན་བདུན་ཅུ་རྩ་གཉིས་སོ་

ཞེས་འཁོར་ལོ་སྡོམ་ཆེན་གྱི་ལྷ་གྲངས་དང་སྦྱོར་བ་ཤེས་པར་བྱའོ། །དེ་བཞིན་དུ་དུས་ཀྱི་འཁོར་

ལོའ་ིདཀྱིལ་འཁོར་གྱི་ལྷ་གཙོ་ཆེ་ཤོས་པདྨ་གདན་ཅན་གྱི་ལྷ་རྣམས་དང་སྦྱར་བར་བྱ་བའི་རྩ་རྣམས་

གསུངས་པ། གཙུར་ཏོར་ལ་ནི་ཞེས་པ་ནས། འབབ་པར་བྱེད་དོ་ཞེས་པའི་བར་ནི། གཙུག་ཏོར་གྱི་

རྩ་འདབ་བཞི། སྤྱི་བོའ་ིབཅུ་དྲུག །མགྲིན་པའི་སོ་གཉིས། སྙིང་ཁའི་བརྒྱད། ལྟེ་བའི་དྲུག་ཅུ་རྩ་བཞི་

སྟེ་གོ་སླ་ལ། ཉིས་འགྱུར་མི་བདག་ཅེས་པ་ནི་སུམ་ཅུ་རྩ་གཉིས་ཏེ་གསང་བའི་དབུས་སུ་གསང་

བའི་པདྨའི་རྩ་ཁུ་བ་དང་ལ་སོགས་པ་ཁྲག་དང་དྲི་ཆུ་དང་སོ་དང་སེན་མོ་དང་སྐྲ་དང་སྤུ་ལ་སོགས་

པའི་ཁམས་སུམ་ཅུ་རྩ་གཉིས་འཇུག་པར་བྱེད་པ་རྣམས་སོ།།

རྩ་འདི་དག་མི་ཕྱེད་མ་དང༌། ཕྲ་གཟུགས་མ་དང༌། མཛེས་མ་དང༌། གཡོན་མ་དང༌། 

གཞོལ་མ་དང༌། ཐུང་ངུ་མ་ལ་སོགས་པ་སོ་གཉིས་སུ་འདིར་བཤད་ལ། སམྦྷུ་ཊ་ལ་སོགས་པར་

སྤྱི་བོའ་ིཔུ་ལི་ར་མ་ལ་ཡ་ལ་སོགས་པར་བཤད་པ་དང༌། ཀྱཻ་རྡོར་ནས་བཤད་པ་སོགས་དང་མི་

1  བསྟན་འགྱུར། དཔེ་བསྡུར་མ། དེབ། ༡ ཤོག ༨༤༡ ཕྲེང་། ༣

འདྲ་བ་ནི། འདིར་རྩ་དེ་དག་གི་རྩ་བ་གསང་གནས་ན་ཡོད་པ་ལ་དགོངས། སམྦྷུ་ཊ་སོགས་སུ་རྩ་

དེ་དག་གི་ཡལ་ག་སྤྱི་བོ་ལ་སོགས་པར་སོང་བ་ལ་དགོངས་པས་མི་འགལ་ལོ་ཞེས་མཁས་པ་དག་

གསུང་ངོ༌། །རྩ་བརྒྱ་ང་དྲུག་པོ་འདི་རྣམས་ལས། གསང་གནས་ཀྱི་ནང་རིམ་གྱི་རྩ་དྲུག་ནི་དེ་དག་

ཏུ་མུན་པའི་རླུང་ཞུགས་ན་འཁོར་ལོ་དྲུག་གི་རྩར་རླུང་རྒྱུ་བ་འགོག་པར་འགྱུར་རོ། །གསང་གནས་

ཀྱི་རིམ་པ་གཉིས་པའི་རྩ་བཅུར་དུས་ཀྱི་རླུང་ཞུགས་པ་ཡིས་ཡུལ་འཛིན་པའི་རྩ་བཅུར་རླུང་རྒྱུ་བ་

འགོག་པར་འགྱུར་ཏེ། དེ་རྣམས་ནི་ནད་གསུམ་འདུས་པའི་རང་བཞིན་ནོ། །སླར་ཡང་བཅུ་པོ་དེ་

དག་ཉིས་འགྱུར་གཙུག་ཏོར་གྱི་རྩ་བཞི་དང་བྲལ་བའི་བཅུ་དྲུག་ནི་བད་ཀན་གྱི་ནད་སྐྱེད་པར་བྱེད་

པའི་ཆ་སྟེ་ཉི་ཤ འོ། །སླར་ཡང་ཉིས་འགྱུར་མགྲིན་པའི་སོ་གཉིས་དང་སྙིང་ཁའི་བརྒྱད་ནི་མཁྲིས་

པའི་ནད་སྐྱེད་པར་བྱེད་པའི་ཆ་སྟེ་བཞི་བཅུར་འགྱུར་རོ། །སླར་ཡང་ལྟེ་བའི་རྩ་དྲུག་ཅུ་རྩ་བཞི་དང་

གསང་གནས་ཀྱི་ཕྱི་རིམ་གྱི་རྩ་བཅུ་དྲུག་པོ་དེ་དག་རླུང་གི་སྐྱོན་སྐྱེད་པའི་ཆ་ཤས་ཀྱི་རྩ་བརྒྱད་ཅུར་

འགྱུར་ཏེ། དེ་ལྟར་ནས། དུས་ཀྱི་འཁོར་ལོའ་ིཔདྨ་གདན་ཅན་གྱི་ལྷའི་རང་བཞིན་དུ་བསྒོམ་པར་

བྱ་བའི་རྩར་རྟོགས་པར་བྱའོ།།

རྩ་འདི་དག་ཐ་མལ་པས་ལུས་ལ་གནད་དུ་བསྣུན་པའི་ཐབས་མཁས་ཀྱིས་མ་ཟིན་པས་

ངེས་པར་འཆི་བ་དང་ནད་ལ་སོགས་པ་འཁོར་བའི་སྡུག་བསྔལ་སྟེར་བར་བྱེད་ལ། བླ་མའི་ངེས་

པའི་དབང་གིས་ཐབས་ཁྱད་པར་ཅན་གྱིས་ཟིན་པ་ན་ཚེའི་རིག་འཛིན་དང་ནད་མེད་པ་དག་ཀྱང་

སྟེར་བར་བྱེད་དེ། འཁོར་ལོ་དྲུག་ལ་དུས་ཀྱི་རྩ་བརྗོད་པ་རྣམས་ཀྱི་ནང་ལ་རྒྱུ་བའི་རླུང་ཐམས་ཅད་

བླ་མའི་མན་ངག་གིས་དྷཱུ་ཏཱིའི་ནང་དུ་བཀག་ནས་བསྒོམས་པར་གྱུར་ན་རྣལ་འབྱོར་པ་རྣམས་ཀྱི་ཚེ་

འདི་ཉིད་ལ་སངས་རྒྱས་ཀྱང་སྟེར་བར་བྱེད་ན། འཆི་བའི་འཇིགས་པ་འཕྲོག་སྟེ། ཚེའི་རིག་འཛིན་

དང་ནད་མེད་པ་སོགས་སྟེར་བ་འདི་ལ་ངོ་མཚར་བ་མེད་དོ། །གཙུག་ཏོར་ལ་ནི་ཞེས་པ་ནས། 

རླུང་གི་ཁམས་རབ་ཏུ་འཁྲུག་པའོ་ཞེས་པའི་བར་ནི། སླར་ཡང་དེ་དག་ཉིས་འགྱུར་ནི་ཞེས་སོགས་

གཞུང་ཚན་པ་གསུམ་རྒྱས་པར་འཆད་པ་དང༌། གསང་བར་ནས། འགོག་པའི་རང་བཞིན་ནོའ་ིབར་

ནི། འདི་རྣམས་ལས་རྩ་དྲུག་ནི་སོགས་རྒྱས་པར་འཆད་པ་སྟེ་གོ་སླའོ། །དེ་ལྟར་ན་ལྔ་བཅུ་རྩ་དྲུག་

ལྷག་པའི་བརྒྱ་ནི་དུས་ཀྱི་འཁོར་ལོའ་ིརྩ་ལྷ་དང་ལྷ་མོའ་ིརང་བཞིན་དུ་གནས་པར་བསྒོམ་པ་སོགས་

ཀྱི་ཐབས་མཁས་ཀྱིས་མ་ཟིན་པས་བྱིས་པ་རྣམས་ལ་འཆི་བ་སྟེར་བར་བྱེད་པ་སྟེ། རིགས་དྲུག་གི་

ནས། བདག་ཉིད་ཅན་ལྷའི་རང་བཞིན་དུ་བསྒོམས་པའི་བསྐྱེད་རིམ་གྱིས་རྒྱུད་སྨིན་པར་བྱས་ཏེ། 

རྫོགས་རིམ་གྱིས་དེ་དག་ལ་རྒྱུ་བའི་རླུང་དྷཱུ་ཏཱིའི་ནང་དུ་བཀག་ནས་བསྒོམས་པར་གྱུར་པས་རྣལ་

འབྱོར་པ་རྣམས་ལ་བླ་ན་མེད་པའི་བདེ་བ་སྟེར་བར་བྱེད་པའོ།།

དཔལ་ལྡན་རྒྱུ་སྐར་གྱི་དཀྱིལ་འཁོར་གྱི་ལྷ་གྲངས་ནང་དུ་རྩ་དང་སྦྱར་བ་འཆད་པ་ནི། སླར་

ཡང་ཞེས་པ་ནས་རྣམ་པ་བཅུར་འགྱུར་རོ། །དེའི་ཕྱིར་དེ་ལྟར་བརྒྱ་རེ་གཉིས་པོ་ཐམས་ཅད་བཅུས་

བསྒྱུར་བ་ནི་ཞེས་པ་ནས། འདི་སྙེད་ཀྱི་ལྷའོ། །དེ་ལྟ་བུའི་རྒྱུ་སྐར་གྱི་དཀྱིལ་འཁོར་རྒྱས་པ་དང་པོའ་ི

སངས་རྒྱས་འདི་ལས་གསུངས་པའི་དགོས་པ་ཡང༌། འཇིག་རྟེན་གྱི་ཀུན་རྫོབ་ཀྱིས་ཏེ་བསྐྱེད་རིམ་

ལ་བརྟེན་ནས། འཇིག་རྟེན་པའི་དངོས་གྲུབ་ཆེན་པོ་བརྒྱད་ལ་སོགས་པ་སྒྲུབ་པའམ། བད་ཀན་ལ་

སོགས་པའི་ཁམས་འབབ་པའི་རྩ་དེ་དག་ལྷ་རྣམས་ཀྱི་ངོ་བོར་མོས་ནས་བསྒོམས་པས་རྒྱུད་སྨིན་

པར་བྱས་ཏེ། རྩ་དེ་དག་གི་རླུང་དབུ་མར་འཆིང་བའི་ཐབས་མཁས་ཀྱི་ཟབ་ལམ་བསྒོམ་པས་རང་

གི་ལུས་འཆི་བ་དང་ནད་མེད་པར་སྒྲུབ་ཅིང་མཆོག་གི་དངོས་གྲུབ་སྒྲུབ་པའི་སླད་དུ་གསུངས་པ་

ཡིན་ལ། དགོས་པ་དེའི་ཆེད་དུ་གསུངས་པའི་རྒྱུ་སྐར་གྱི་དཀྱིལ་འཁོར་གྱི་ལྷ་གྲངས་ལས་འཇམ་

དཔལ་གྱིས་ཕྱུང་བ་ནི་འཁོར་ལོ་དྲུག་གི་རྩ་གཙོ་བོ་པདྨ་གདན་ཅན་གྱི་ལྷ་དང་སྦྱར་བའི་བརྒྱ་དྲུག་

ཅུ་རེ་གཉིས་པོ་རྣམས་སོ། །དུས་ཀྱི་འཁོར་ལོའ་ིལྷ་རྣམས་རྩའི་ངོ་བོར་སྡོམ་པའི་ངེས་པའོ།།

བདུན་པ་དེ་ལྟར་སྦྱར་བའི་དགོས་པ་རྒྱས་པར་བསྟན་པ་ནི། རྒྱུ་སྐར་གྱི་ཞེས་སོགས་

བཤད་མ་ཐག་པ་འདིས་རྩ་དང་ལྷ་སྦྱར་བའི་དགོས་པ་རྨད་དུ་བྱུང་བ་སྟོན་ཅིང༌། གོང་དུའང་དགོས་

པ་སྟོན་པའི་གཞུང་རིམ་པ་གཉིས་བྱུང་ལ། འཆད་པར་འགྱུར་བའི་གཞུང་འདི་དག་ཀྱང་རྩ་དང་ལྷ་

སྦྱར་བའི་དགོས་པ་འཆད་པ་འབའ་ཞིག་ཡིན་པས། དེ་དག་ཐམས་ཅད་ཀྱི་དོན་ཕྱོགས་གཅིག་ཏུ་

བསྡུས་ནས་འདི་ལྟར་ཤེས་པར་བྱ་སྟེ། དེ་ཡང་སྔགས་བླ་མེད་ཀྱི་ལམ་ཕ་རྒྱུད་མ་རྒྱུད་སོགས་སོ་

སོ་ལས་ཚུལ་མི་འདྲ་བ་ཇི་སྙེད་ཅིག་གསུངས་པ་ཐམས་ཅད་ཀྱང་བདེ་སྟོང་ཁྱད་པར་ཅན་སྦྱར་བའི་

ལམ་རྒྱུད་ལ་སྐྱེད་པ་གཙོ་བོར་སྟོན་པ་ལ་ཁྱད་མེད་ལ། དེ་ཡང་རླུང་དབུ་མར་བཅིངས་པ་ལ་རག་

ལས་ཤིང་རྗེས་སུ་འགྲོ་ལྡོག་མི་འཁྲུལ་ལོ། །དེ་ཡང་གཙོ་བོར་རྫོགས་རིམ་གྱིས་བྱེད་པ་ཡིན་ཡང༌། 

སྲོག་དབུ་མར་འཆིང་བའི་རྫོགས་རིམ་ཁྱད་པར་ཅན་སྐྱེད་པ་ལ་ནི་ངེས་པར་བསྐྱེད་རིམ་གྱིས་

རྒྱུད་སྨིན་པར་བྱས་པ་དགོས་པས་བསྐྱེད་རིམ་གྱི་དགོས་པ་གཙོ་བོ་ནི་སྲོག་དབུ་མར་འཆིང་བའི་

རྫོགས་རིམ་ཁྱད་པར་ཅན་སྐྱེ་བའི་སྨིན་བྱེད་དུ་འགྲོ་བ་དེ་ཡིན་ནོ།།

དེ་ནས་ཕ་རྒྱུད་མ་རྒྱུད་གཉིས་ཀྱི་དཀྱིལ་འཁོར་གྱི་འཁོར་ལོ་བསྒོམ་པའི་ཚུལ་མི་འདྲ་བ་

ཇི་སྙེད་ཅིག་གསུངས་པ་ཐམས་ཅད་ཀྱང་སྲོག་དབུ་མར་འཆིང་བའི་ཆེད་དུ་བསྒོམ་པ་ལ་ཁྱད་པར་

མེད་པར་ཤེས་པར་བྱའོ་ཞེས་བསྟན་པའི་དོན་དུ། གོང་དུ་རླུང་གཞན་དང་མ་སྦྱར་བར་ལོ་གསུམ་

ཕྱོགས་གསུམ་གྱི་དབུ་མའི་ཡེ་ཤེས་ཆའི་རླུང་གི་གྲངས་འབའ་ཞིག་དང༌། ཕ་རྒྱུད་མ་རྒྱུད་གཉིས་

ཀའི་ལྷ་གྲངས་སྦྱར་ནས་བསྟན་པ་ཡིན་ལ། ལྷ་གྲངས་དང་ནང་གི་རྩ་སྦྱར་ནས་བསྟན་པ་དག་གི་

དགོས་པ་ཡང༌། རྩ་བའི་རྒྱུད་ལས་གསུངས་པའི་ལྷ་སྟོང་དྲུག་བརྒྱ་ཉི་ཤ འི་ནང་ནས་བཏུས་པའི་

བསྡུས་རྒྱུད་ཀྱི་ལྷ་སྐུ་གསུང་ཐུགས་ཀྱི་དཀྱིལ་འཁོར་གྱི་ལྷ་གྲངས་འདི་སྙེད་ཅིག་གི་ནང་ནས་པདྨ་

གདན་ཅན་གྱི་ལྷ་བརྒྱ་དང་ང་དྲུག་རིགས་དྲུག་གི་རྒྱས་འདེབས་ཀྱི་ལྷ་དྲུག་དང་བཅས་པ་བཏུས་

ནས། དེ་དག་དང་ནང་གི་རྩ་དྲུག་ཅུ་རྩ་གཉིས་སྦྱར་ནས་བསྟན་ཅིང༌། དེ་ཡང་དུས་ཀྱི་འཁོར་ལོའ་ི

རྩ་ལྷ་དང་ལྷ་མོའ་ིརང་བཞིན་གྱིས་གནས་པ། ཞེས་གསུངས་པ་ལྟར་རྩ་དེ་དག་ལྷ་རྣམས་ཀྱི་རང་

བཞིན་དུ་བསྒོམ་པར་གསུངས་ལ། དེ་ཡང་སྔགས་བླ་མེད་ཀྱི་ལམ་གྱི་གཙོ་བོ་ནི་ལུས་ལ་གནད་

དུ་བསྣུན་པ་ལ་རག་ལས་ཤིང༌། དེ་ཡང་ལུས་ཀྱི་རྩ་རྣམས་ཀྱི་རླུང་སོ་སོ་ཐམས་ཅད་དབུ་མར་

བསྡམས་ནས་འཆིང་བ་ལ། དང་པོར་ལུས་ཀྱི་རྩའི་གནས་གང་གནད་ཆེ་བ་ཐམས་ཅད་བསྐྱེད་རིམ་

གྱི་དུས་ནས་ལྷག་པའི་ལྷས་བྱིན་གྱིས་བརླབས་ཤིང་གནས་དེ་དག་གི་རླུང་འདུ་སླ་བ་སོགས་ཀྱི་

སྨིན་བྱེད་ཀྱི་རྒྱུ་ཚོགས་ཚང་བར་བྱས་ཏེ། གདོད་རྫོགས་རིམ་བསྒོམ་ན་རླུང་འདུ་སླ་བ་དང༌། འདོད་

པ་བཞིན་དུ་འདུ་བ་ལ་སོགས་པའི་དགོས་པ་ཆེན་པོ་མཐའ་ཡས་པ་ཡོད་ཀྱི། དང་པོར་བསྐྱེད་

རིམ་གྱི་དུས་སུ་དེ་ལྟར་བྱས་པ་མེད་པར། དང་པོ་ནས་རྫོགས་རིམ་མཐོན་པོ་ནས་ཨན་ཚུགས་

སུ་བསྒོམས་ཀྱང་སེམས་འཛིན་གྱི་སྟོབས་ལས་བྱུང་བའི་ཉམས་བན་བུན་རེ་ཙམ་མ་གཏོགས་

རྒྱུད་སྡེ་དང་མཐུན་པའི་རླུང་འདུ་བ་གནད་དུ་འགྲོ་བ་ཚུལ་དང་མཐུན་པའི་ལམ་རྒྱུད་ལ་སྐྱེ་མི་སྲིད་

པས། དེས་ན་དང་པོར་རྫོགས་རིམ་གྱི་སྨིན་བྱེད་ཁྱད་པར་ཅན་དུ་འགྲོ་བའི་བསྐྱེད་རིམ་བསྒོམ་པ་



དྲི་མེད་འོད་ཀྱི་ནང་ལེའི་འགྲེལ་བཤད།252

མེད་མི་རུང་ཡིན་ཞིང༌། དེ་ལ་ཡང་འཇིག་རྟེན་པའི་དངོས་གྲུབ་ཙམ་བསྒྲུབ་པ་ལ་ནི་དཀྱིལ་འཁོར་

གྱི་ལྷ་ལུས་ཀྱི་རྩ་དང་རླུང་གི་ངོ་བོར་བསྒོམས་པ་མེད་ཀྱང་རུང་མོད་ཀྱི། མཆོག་འགྲུབ་པ་ལ་ནི་

སྔར་བཤད་པའི་དགོས་པ་དེ་དག་སྒྲུབ་པའི་ལམ་གྱི་གནད་ལ་ངེས་པ་རྙེད་པའི་སྒོ་ནས་ལུས་ཀྱི་རྩ་

ལ་སོགས་པའི་ཆ་དེ་དང་དེ་ལྷའི་ངོ་བོར་བསྒོམ་པའི་བསྐྱེད་རིམ་བསྒོམ་པ་ལ་དགོས་པ་ཁྱད་པར་

ཅན་ཡོད་དོ། །དེའི་ཕྱིར་འདིར་ཡང་དུས་ཀྱི་འཁོར་ལོའ་ིརྩ་ལྷ་དང་ལྷ་མོའ་ིརང་བཞིན་དུ་གནས་

པ་ཞེས་གསུངས་པ་ཡིན་ནོ།།

དེ་ཡང་བདེ་མཆོག་ལ་སོགས་པ་ནས་བཤད་པ་ལྟར་ལུས་ཀྱི་རྩ་ཁམས་རྣམས་ལུས་ཀྱི་

གནས་དེ་དང་དེར་ལྷར་སྐྱེད་པའི་ལུས་དཀྱིལ་བསྒོམ་པ་ལ་སོགས་པ་ནི་འདིར་མི་གསལ་བས། 

འདིར་ནི་ཕྱིའི་དཀྱིལ་འཁོར་ལ་བཀོད་པའི་ལྷ་རྣམས་ནང་གི་ལུས་ཀྱི་རྩ་དེ་དང་དེའི་རང་བཞིན་

དུ་མོས་ནས་སྒོམ་པ་ཡིན་ཞིང༌། དེ་ལ་རྒྱས་པ་རྒྱུ་སྐར་གྱི་དཀྱིལ་འཁོར་དང༌། བསྡུས་རྒྱུད་ཀྱི་

སྐུ་གསུང་ཐུགས་ཡོངས་སུ་རྫོགས་པ་ལྟ་བུ་བསྒོམས་ནས། ནང་གི་ཚིགས་ཀྱི་རྩ་སུམ་བརྒྱ་དྲུག་

ཅུ་སོགས་ཀྱང་ཚེས་ཀྱི་ལྷ་དེ་དང་དེའི་ངོ་བོར་རེ་རེ་ནས་མོས་པ་སོགས་ཀྱིས་རྒྱས་པར་སྒོམ་པ་

བྱུང་ན་མཆོག་ཡིན་མོད་ཀྱི། འོན་ཀྱང་དེ་ཙམ་དུ་མི་བསྒོམ་ན་ཡང༌། ལྷ་གཙོ་ཆེ་བ་བརྒྱ་ང་དྲུག་

རྒྱས་འདེབས་ཀྱི་རིགས་དྲུག་དང་བཅས་པས་བརྒྱ་དྲུག་ཅུ་རྩ་གཉིས་སུ་བསྡུས་ཏེ། ནང་གི་ལུས་

ཀྱི་རྩ་ཐམས་ཅད་ཀྱི་གཙོ་བོ་བརྒྱ་དྲུག་ཅུ་རྩ་གཉིས་སུ་བསྡུས་ནས། ནང་གི་རྩ་དེ་དག་ཕྱིའི་ལྷ་

དཀྱིལ་འཁོར་ལ་བཀོད་པ་དེ་དག་གི་ངོ་བོར་མོས་ནས་བསྒོམ་པ་ཙམ་ངེས་པར་དགོས་སོ་ཞེས་

ཤེས་པར་བྱ་བའི་ཕྱིར་དུ། ལྷ་དང་རྩའི་གཙོ་བོ་རྣམས་བསྡོམས་པའི་ངེས་པ་འདི་གསུངས་པ་ཡིན་

ལ། དེའི་ཕྱིར་རྫོགས་རིམ་གྱི་སྨིན་བྱེད་དུ་བསྒོམ་པ་ལ་པདྨ་གདན་ཅན་གྱི་ལྷ་བརྒྱ་ང་དྲུག་པོ་འདི་

ཙམ་ཞིག་རྟེན་སྐུ་གསུང་ཐུགས་གསུམ་ཀའི་དཀྱིལ་འཁོར་རྫོགས་པ་ལ་རང་རང་གི་གནས་སུ་

བཀོད་པའི་དཀྱིལ་འཁོར་གྱི་འཁོར་ལོ་བསྒོམ་པའི་ཚུལ་ཉིད་གཞུང་འདི་དག་གིས་གསལ་བར་

བསྟན་ཏེ། དེ་ལྟ་བུ་བསྒོམ་པའི་ཆེད་མ་ཡིན་ན་འདི་ལྟར་ལྷའི་གཙོ་བོ་བསྡུས་པའི་ཚུལ་གསུངས་པ་ 

ལ་དགོས་པ་གང་ཡང་མེད་དོ།།

དེས་ན་རྟེན་དཀྱིལ་འཁོར་སྐུ་གསུང་ཐུགས་གསུམ་ཀ་ཁོར་ཡུག་དང་བཅས་པ་ཡོངས་



ནང་ལེའི་མདོར་བསྡུས་གསུམ་པའི་རྣམ་བཤད། 253

སུ་རྫོགས་པ་ལ། བརྟེན་པ་ལྷ་ལྷག་མ་རྣམས་མི་འགོད་པར། བརྒྱ་ང་དྲུག་པོ་ཙམ་ཞིག་བཀོད་ནས་

ཕྱག་རྒྱ་དྲུག་དང་བཅས་པ་ནང་གི་རྩའི་གཙོ་བོ་བརྒྱ་དྲུག་ཅུ་རྩ་གཉིས་ཀྱི་རང་བཞིན་དུ་མོས་ནས། 

རྩ་དེ་དག་ལ་རྒྱུ་བའི་རླུང་ཐམས་ཅད་དབུ་མར་འགོག་པའི་སྨིན་བྱེད་དུ་བསྒོམ་པ་ནི་གཞུང་འདི་

དག་གིས་བསྟན་པ་ཡིན་ནོ། །དེ་ལྟར་བསྐྱེད་རིམ་བསྒོམ་པས་རྒྱུད་སྨིན་པར་བྱས་ནས། དེའི་འོག་

ཏུ་བླ་མའི་བཀའ་དྲིན་ལས་ཕྱིན་ཅི་མ་ལོག་པར་སྒོམ་པའི་ཐབས་ཤེས་པའི་རྣལ་འབྱོར་པས་སྦྱོར་

བ་ཡན་ལག་དྲུག་བསྒོམས་པས། རིགས་དྲུག་གི་རྩ་བསྲུང་བ་ཞེས་པ། སྟེང་གི་རོ་རྐྱང་གི་རྩའི་

རྒྱུ་བ་དབུ་མར་བཅིངས་ཤིང༌། འོག་གི་བཤང་གཅིའི་ལམ་ལ་རྒྱུ་བའི་ཐུར་སེལ་གྱི་རླུང་དུང་ཅན་

མར་བཅིངས་པས། འཆི་བ་མེད་པའི་གོ་འཕང་ཕྱག་རྒྱ་ཆེན་པོའ་ིགོ་འཕང་ཐོབ་ནས་འཁོར་བའི་སྐྱེ་

འཆིའི་རྒྱུན་གཅོད་ལ། སྲོག་རྣལ་འབྱོར་གྱི་སྟོབས་ཀྱིས་དབུ་མར་འཆིང་མ་ནུས་ན་དེའི་སྐྱེ་འཆིའི་

རྒྱུན་བཅད་ནས་ཕྱག་རྒྱ་ཆེན་པོའ་ིདངོས་གྲུབ་ཇི་ལྟར་ཐོབ་པར་འགྱུར་ཞིང་ངེས་པར་འཆི་བའི་ཡུལ་

གཅོད་པར་མི་བྱེད་དོ་ཞེས་བསྟན་པ་ནི། ད་ནི་དྲུག་ཅེས་པ་ལ་སོགས་པས། ཞེས་སོགས་ཏེ། སྲོག་

ཐུར་དེ་ནི་རྣལ་འབྱོར་པས་ལུས་ལ་བཅིངས་ནས་བསྲུང་བར་བྱའོ། །ཞེས་དང༌། རྩ་ཆེན་དྲུག་ལ་

གལ་ཏེ་སྲོག་ནི་རྒྱུ་བ་དྲུག་པོའ་ིནང་ནས་ཕྲ་མོ་དབུ་མ་འབའ་ཞིག་ཏུ་རབ་ཞུགས་གྱུར་ན་ཞེས་ཤེས་

པར་བྱ་ལ། ཚིག་ལྷག་མ་ཤེས་སླའོ།།

དེས་ན་ལམ་རིམ་པ་གཉིས་ཀ་སྲོག་དབུ་མར་ཞུགས་གནས་ཐིམ་གསུམ་བྱས་པ་ལ་

བརྟེན་ནས་བདེ་སྟོང་གཉིས་སུ་མེད་པའི་ཡེ་ཤེས་སྐྱེད་པ་དང་སྐྱེས་པ་ཁྱད་པར་དུ་འགྱུར་བ་ཁོ་ནའི་

ཆེད་དུ་གཙོ་བོར་སྒོམ་པ་ཡིན་པ་འདི་ཤེས་པར་བྱ་ལ། དེ་ཡང་སྔར་བཅུའི་ཆས་མཆོག་གི་དང་

པོའ་ིསངས་རྒྱས་ལས་དུས་ཀྱི་འཁོར་ལོ་འབྱུང་བ་སྟེ། ཨི་ཌ་ལ་སོགས་པ་དུང་ཅན་མའི་མཐའི་རྩའི་

དབྱེ་བས་སོ། །ཕྱི་རོལ་ཏུ་ནི་དྲང་བའི་དོན་ནོ། །ཞེས་གསུངས་པའི་དོན་ཡང༌། བཤད་མ་ཐག་པའི་

ཚུལ་འདི་ལྟར་གོ་བ་ཆགས་པ་བྱས་ནས་རླུང་འགོག་པའི་སྨིན་བྱེད་དུ་བསམས་ཏེ། དཀྱིལ་འཁོར་

གྱི་ལྷ་རྣམས་ནང་གི་རྩའི་ངོ་བོར་མོས་ནས་སྒོམ་པ་ནི་ངེས་དོན་དང༌། དེ་ལྟར་མ་ཤེས་པར་འཇིག་

རྟེན་པའི་དངོས་གྲུབ་ཙམ་གྱི་ཆེད་དུ་ནང་གི་ལུས་ཀྱི་རྩ་ཁམས་རླུང་གསུམ་གང་གིའང་རང་བཞིན་

དུ་མོས་རྒྱུ་མེད་པར་ཕྱིའི་དཀྱིལ་འཁོར་བསྒོམ་པ་ཙམ་ནི་དྲང་བའི་དོན་ནོ། །ཞེས་བྱ་བ་ཡིན་ཏེ། དེ་

གཉིས་ཀའང་བསྐྱེད་རིམ་དུ་ཁྱད་མེད་ཀྱང༌། རྫོགས་རིམ་གྱི་ཐུན་མོང་མ་ཡིན་པའི་སྨིན་བྱེད་དུ་འགྲོ་

མི་འགྲོའ་ིསྒོ་ནས་དྲང་ངེས་སུ་གསུངས་པའོ།།

གསུམ་པ་མདོར་བསྡུས་ཀྱི་མཚན་བསྟན་པ་ནི། བསྡུས་པའི་རྒྱུད་ཀྱི་རྒྱལ་པོ་ཞེས་

སོགས་སོ། །སྨྲས་པ། ཕྱི་ནང་གྲངས་ཙམ་བསྒྲིགས་པས་ཚིམ་པ་ཐོབ། །རྫོགས་རིམ་ཟབ་མོའ་ི

སྨིན་བྱེད་གནད་དང་བྲལ། །གཞུང་ཙམ་ཀློག་པའི་ངལ་བ་ལྷུར་ལེན་པ། །དེ་དག་ཞེན་པས་ཞུགས་

པས་འབྲས་བུ་གང༌། །བཅོམ་ལྡན་འདས་དཔལ་དུས་ཀྱི་འཁོར་ལོ་མཆོག་གི་དང་པོའ་ིསངས་

རྒྱས་ཀྱི་རྩ་བའི་རྒྱུད་ལས་ཕྱུང་བ་བསྡུས་པའི་རྒྱུད་ཀྱི་རྒྱས་འགྲེལ་དྲི་མ་མེད་པའི་འོད་ཀྱི་རྒྱ་ཆེར་

བཤད་པ་དེ་ཁོ་ན་ཉིད་སྣང་བར་བྱེད་པ་ཞེས་བྱ་བ་ལས། ནང་གི་ལེའུའི་མདོར་བསྡུས་གསུམ་ 

པ་རྣམ་པར་བཤད་པའོ།། །།

༈ དཔལ་ལྡན་མཐའ་དག་འགྲོ་ལ་ཉོན་མོངས་ཀྱི། །གདུང་བ་འཕྲོག་བྱེད་ཡང་བའི་གྲིབ་

བསིལ་ཅན། །ཕན་བདེའི་འབྲས་བུ་རབ་རྫོགས་ཀུན་དགའི་ཤིང༌། །འཆི་མེད་ཡོངས་འདུའི་དབང་པོ་

རྒྱལ་གྱུར་ཅིག །འཆི་རླུང་བགྲོད་པ་རྡོ་རྗེའི་རྣལ་འབྱོར་གྱིས། །བཅོམ་ལྡན་འཆི་མེད་གོ་འཕང་སྒྲུབ་

པའི་སླད། །ཉི་ཟླ་མེ་ཡི་འཆི་ལྟས་རྩེ་རྣམས་ཀྱི། །གཅོད་ཚུལ་གང་ཡིན་སྔོན་དུ་འདིར་བཤད་བྱ།།

བཞི་པ་ཁམས་དྲུག་ལྡན་གྱི་མིའི་ལུས་གྲུབ་པ་དེ་ཇི་ལྟར་འཇིག་པའི་ཚུལ་འཆི་ལྟས་དང་རྩ་

འཆད་པའི་མདོར་བསྡུས་ལ་གསུམ། གནས་པ་བཅུ་གཉིས་པ་ཉི་མ་དང་ཟླ་བ་དང་མེའི་འཆི་ལྟས་

ཀྱི་ངོ་བོ་ཉིད་ཀྱིས་གནས་པ་བཤད་པ། གནས་པ་བཅུ་བཞི་པ་རྩ་ལ་སོགས་པ་གཟའི་རྐང་པ་འཆད་

པའི་ངོ་བོ་ཉིད་ཀྱིས་གནས་པ་བཤད་པ། མདོར་བསྡུས་ཀྱི་མཚན་བསྟན་པའོ། །དང་པོ་ལ་གཉིས། 

དུས་མ་ཡིན་པའི་འཆི་ལྟས་བཤད་པ་དང༌། དུས་སུ་འཆི་བའི་ལྟས་བཤད་པའོ། །དང་པོ་ལ་གཉིས། 

ཁམས་མཉམ་པ་རང་བཞིན་པའི་རླུང་རྒྱུ་ཚུལ་དང༌། ཁམས་མི་མཉམ་པས་འཆི་ལྟས་སུ་འགྱུར་ཚུལ་

བཤད་པའོ། །དང་པོ་ནི། ད་ནི་ཞེས་བྱ་བ་ལ་སོགས་པས་མཚམས་སྦྱར་བ་སྟེ། འདི་དག་གནས་པ་

བཅུ་གཅིག་པར་སྨྲ་བ་ནི་ལེའུ་དང་པོར་གནས་པ་རྣམས་ཀྱི་གྲངས་སྨོས་པའི་འགྲེལ་པའི་ཚིག་ཙམ་

ལ་ཡང་ཞིབ་ཏུ་མ་བརྟགས་པ་ཆེན་པའོ། །དོན་དངོས་འཆད་པ་ནི་འདིར་ལུས་ལ་ལྟེ་བའི་འཁོར་ལོ་

རྩ་འདབ་ཀྱི་ཟླུམ་བསྐོར་རིམ་པ་གསུམ་པ་ལ་རྩིབས་ཏེ་རྩ་འདབ་བཅུ་གཉིས་པའི་ཁྱིམ་གྱི་འཁོར་ལོ་

སྟེ། དེ་ཡང་གཡས་སུ་མཉམ་པའི་དུས་སྦྱོར་གྱི་རྩ་འདབ་དྲུག་དང༌། གཡོན་དུ་མི་མཉམ་པའི་དུས་

སྦྱོར་གྱི་རྩ་འདབ་དྲུག་གནས་པ་ལས། གཡས་ཀྱི་རྩ་འདབ་དྲུག་གི་སྔ་མ་སྔ་མ་དང་ཕྱི་མ་ཕྱི་མ་ལ་

རླུང་རྒྱུ་བའི་བར་1བར་དུ་ལུག་ལ་སོགས་པ་མི་མཉམ་པའི་དུས་སྦྱོར་གྱི་བདག་ཉིད་གཡོན་གྱི་རྩ་

ལ་རླུང་རྒྱུ་བའི་འཕོ་བ་གཅིག་གིས་ཏེ་རེ་རེས་བར་དུ་ཆོད་པ་དང༌། དེ་བཞིན་དུ་གཡོན་གྱི་རྩ་འདབ་

དྲུག་པོ་སྔ་མ་དང་ཕྱི་མ་ལ་རླུང་རྒྱུ་བའི་བར་བར་དུ་ཡང་གླང་ལ་སོགས་པ་མཉམ་པའི་དུས་སྦྱོར་གྱི་

བདག་ཉིད་ཀྱི་རྩ་ལ་རླུང་རྒྱུ་བའི་འཕོ་བ་གཅིག་གིས་ཏེ་རེ་རེས་བར་དུ་ཆོད་པར་རླུང་འབབ་པའི་

འདབ་མ་སྟེ། དེའི་ཕྱིར་རྩ་འདབ་གཡོན་ལ་རྒྱུ་བའི་ཚེ་སྣ་ཕུག་གཡོན་དང་རྩ་འདབ་གཡས་ནས་རྒྱུ་

བའི་ཚེ་སྣ་བུག་ཀྱང་གཡས་ནས་རླུང་རྒྱུ་བས་སྣ་བུག་ལ་ཞེས་པ་ནས། རྣམས་སུའོ། །ཞེས་པའི་

བར་ཏེ། གཡོན་གྱི་རྩ་འདབ་དང་པོ་ལ་རླུང་ལྔ་བཅུ་རྩ་དྲུག་རྐང་བཅས་ཀྱིས་དམན་པའི་སྟོང་བརྒྱད་

བརྒྱ་རྒྱུ་བའི་རིང་ལ་སྣ་བུག་གཡོན་ལ་ཡང་གྲངས་དེ་སྙེད་རྒྱུས་ནས། དེའི་མཚམས་ནས་དབུ་མར་

ལྔ་བཅུ་རྩ་དྲུག་རྐང་བཅས་འབབ་པའི་རིང་ལ་སྟེང་གི་སྣ་བུག་གཉིས་ཀ་ནས་རླུང་ལྔ་བཅུ་རྩ་དྲུག་

མཉམ་རྒྱུ་བྱས་ཏེ། དེ་མ་ཐག་གཡས་ཀྱི་རྩ་འདབ་དང་པོ་ནས་རླུང་གི་གྲངས་སྔ་མ་དང་མཚུངས་

པ་འབབ་པའི་རིང་ལ་སྟེང་གི་སྣ་བུག་གཡས་ཁོ་ན་ནས་ཀྱང་གྲངས་དེ་སྙེད་བབས་ནས་དབུ་མར་

འབབ་ཅིང་སྣ་བུག་གཉིས་ནས་མཉམ་རྒྱུ་བྱས་ནས། དེ་ནས་གཡོན་གྱི་རྩ་འདབ་གཉིས་པ་དང༌། སྣ་

བུག་གཡོན་པ་ནས། དེ་ནས་དབུ་མ་ནས་སྣ་བུག་གཉིས་སུ་མཉམ་རྒྱུ། དེ་ནས་གཡས་ཀྱི་རྩ་འདབ་

གཉིས་པ་ནས་འབབ་པ་སོགས་ཚུལ་དེ་ལྟར་གཡས་གཡོན་རེ་རེས་བར་དུ་ཆོད་པར་སྤེལ་ནས་

རྒྱུས་པས། ཉིན་ཞག་གཅིག་ལ་རྩ་འདབ་འཕོ་བ་བཅུ་གཉིས། འཕོ་མཚམས་སུ་དབུ་མར་འབབ་

པ་ཐེབས་བཅུ་གཉིས། སྣ་བུག་གཡས་གཡོན་གང་རུང་རེ་ཁོ་ན་ལ་འཕོ་བ་བཅུ་གཉིས། དེའི་འཕོ་

མཚམས་སུ་སྣ་བུག་གཉིས་ཀ་ལ་མཉམ་རྒྱུ་བྱེད་པ་ཐེབས་བཅུ་གཉིས་འབྱུང་བའི་དོན་ཏེ། དེ་ནི་

ཁམས་མཉམ་པའི་དུས་ཀྱི་རྒྱུ་ཚུལ་ལོ།།

གཉིས་པ་ལ་གཉིས། ཟླ་བའི་འཆི་ལྟས་ཀྱི་ངེས་པ་བཤད་པ་དང༌། ཉི་མའི་འཆི་ལྟས་ཀྱི་

1  ཞོལ། ཤོག ༦༡ བ ༦། གཙང་། ཤོག ༤༢ ན ༡ རྒྱུ་བའི་བར་དུ་

ངེས་པ་བཤད་པའོ། །དང་པོ་ལ་གསུམ། ཟླ་བའི་འཆི་ལྟས་ཀྱིས་ཇི་ཙམ་ཞིག་ན་འཆི་བ་ཤེས་པར་

བྱེད་ཚུལ་མདོར་བསྟན་པ་དང༌། རྩ་འདབ་འདོར་ཚུལ་ལ་སོགས་པ་རྒྱས་པར་བཤད་པ། དེ་རྟོགས་

སླ་བའི་ཆེད་དུ་འཁོར་ལོ་འགོད་ཚུལ་བཤད་པ་དོན་བསྡུ་དང་བཅས་པའོ། །དང་པོ་ནི། ལུས་ལ་

ནད་དང་བྲལ་བ་རྣམས་ནི་ནས། ཁམས་མི་མཉམ་པ་དེ་ལས་སྲོག་རྩ་འདབ་དང་སྣ་བུག་ལ་འཕོ་

བ་མི་མཉམ་པ་སྟེ། དེས་ན་རྩ་གཅིག་སྟེ་གཡོན་པ་ཁོ་ན་ལ་ཞག་གཅིག་གི་ཉིན་དང་མཚན་མོར་

བར་མ་ཆད་པར་གལ་ཏེ་རླུང་འབབ་ན་དེའི་ཚེ་འཚོ་བ་དག་ནི་དུས་ཀྱི་ལོ་སྟེ་དབུ་མའི་ལོ་བརྒྱའི་

བུ་ལོན་རྫོགས་པའི་མཚན་ཉིད་ཀྱི་ལོ་གྲངས་དང་འདྲ་བའི་ལོ་གསུམ་ནི་མི་རྣམས་ནི་ཚེའི་ལྷག་མ་

ཇི་ཙམ་འཚོ་བའི་ལོའ་ིགྲངས་སུ་འགྱུར་རོ། །གལ་ཏེ་ཉིན་མཚན་བར་མ་ཆད་པར་རྩ་འདབ་དང་སྣ་

བུག་གཡོན་ཁོ་ན་ལ་རླུང་འབབ་པའི་ཞག་རེ་རེ་བ་སྔ་ཕྱི་རྣམས་བསྡོམས་པས་ཕྱོགས་གཅིག་སྟེ་

ཞག་བཅོ་ལྔར་ལོངས་ཀྱི་བར་དུ་ཞག་རེ་རེ་བ་རྣམས་ཀྱི་ཉིན་མཚན་རྣམ་པར་མ་ཆད་པར་གཡོན་

ལ་འབབ་ན་དེའི་ཚེ་ཕྱེད་དང་བཅས་པའི་ལོ་ནི་ཚེའི་ལྷག་མར་འགྱུར་དེ་ནས་འཆི་བར་འགྱུར་

རོ། །གལ་ཏེ་སྔ་མ་ལྟར་ཉིན་ཞག་རེ་རེའི་ཉིན་མཚན་བར་མ་ཆད་པར་གཡོན་ལ་འབབ་པ་སྔ་ཕྱི་

རྣམས་གྲངས་བསྡོམས་པས་ཟླ་བ་གཅིག་ཏུ་ལོངས་པར་གྱུར་གྱི་བར་དུ་ཞག་རེ་རེ་བ་དེ་དག་

ལ་རྣམ་པར་མ་ཆད་དེ་བར་ཆད་པ་མེད་པར་རྩ་གཡོན་པར་རླུང་འབབ་ན་དེའི་ཚེ་ཚེའི་ལྷག་གི་ 

འཚོ་བ་ཟླ་བ་གསུམ་དུ་འགྱུར་རོ།།

གཉིས་པ་ནི། དེ་ལྟར་རྣལ་འབྱོར་པས་ནི་རང་ལུས་དག་ལ་ཟླ་བའི་འཆི་ལྟས་ཀྱི་བགྲོད་

པས་འཆི་བ་དུས་ཀྱི་འཁོར་ལོར་ཤེས་པར་བྱ། ཞེས་པ་ནི། འཆི་ལྟས་ཀྱི་ཡུལ་ལ་དུས་ཀྱི་འཁོར་ལོ་

རྩིབས་བཅུ་གཉིས་པའི་ཁྱིམ་གྱིས་འཁོར་ལོ་ལྟེ་བའི་རྩ་ཆེན་བཅུ་གཉིས་ལ་རླུང་མི་མཉམ་པར་རྒྱུ་

བ་སྟེ། དེའི་དབང་གིས་འཆི་ལྟས་ཀྱི་ཞག་འཕེལ་བ་དང་ཚེ་ལྷག་ཇི་ཙམ་དུ་གྱུར་པ་དག་རྟོགས་སླ་

བའི་ཆེད་དུ་ཚུལ་དེ་ཉིད་མཚོན་པ་ས་ལ་འདབ་མ་བཅུ་གཉིས་རིམ་པ་གཉིས་པའི་འཁོར་ལོ་བྲིས་

ནས། འདབ་མ་དང་པོ་རེ་མིག་ནང་མ་ལ་འཆི་ལྟས་ཀྱི་ཉིན་ཞག་གཅིག་དང༌། ཕྱི་མ་ལ་ཚེའི་ཟླ་བ་

སུམ་ཅུ་རྩ་དྲུག་དགོད་པར་བྱའོ། །ཞེས་པ་ནི་འཁོར་ལོ་དགོད་ཚུལ་མདོར་བསྟན་པ་སྟེ། འོག་ཏུ་

རྒྱས་པར་འཆད་དོ། །དེ་ཡང་བུ་མངལ་དུ་ཆགས་པའི་ཚེ་ནི་བུ་དེ་ལ་རླུང་གི་འཕོ་བ་མེད་ཅིང༌། སྐྱེ་

བའི་ཚེ་ན་ཡང་མ་དང་བུ་གང་གི་ཡང་ནང་གི་དུས་སྦྱོར་གང་ལ་འདུག་བློ་ཁ་ཕྱོགས་པ་དང་དེའི་

རྩིས་ཟིན་པའི་སྐར་རྩིས་པ་ཡང་མི་འབྱུང་བས། མི་མཉམ་པའི་དུས་སྦྱོར་ལ་སྐྱེས་པ་ལ་ཟླ་བའི་འཆི་

ལྟས་སུ་འགྱུར་བར་འོག་ཏུ་གསུངས་པ་ནི་ཕྱིའི་དུས་སྦྱོར་གྱི་དབང་དུ་བྱས་པ་སྟེ། དེས་ན་ལུག་གི་

དུས་སྦྱོར་ལ་སྐྱེས་པ་ལྟ་བུ་ཞིག་གི་དབང་དུ་བྱས་ན། སྐྱེས་པའི་རྗེས་དེ་ནས་ལུག་གི་དུས་སྦྱོར་གྱི་

ལྟེ་བའི་རྩ་ལ་ཞག་གཅིག་བར་མ་ཆད་དུ་རླུང་བབས་ནས། ཞག་གཅིག་པོ་དེ་ལ་སྣ་བུག་གཡོན་

ཁོ་ན་ནས་རླུང་བར་མ་ཆད་དུ་རྒྱུས་ན། སྐྱེས་བུ་དེ་དེ་ནས་བརྩིས་པའི་ཟླ་བ་སུམ་ཅུ་རྩ་དྲུག་ན་ 

འཆི་ཞིང༌། དེ་ཙམ་ཞིག་ནི་ཐུབ་བོ།།

འོ་ན་ཟླ་བ་སུམ་ཅུ་རྩ་དྲུག་ན་འཆི་ན། དེའི་རིང་ལ་དུས་སྦྱོར་བཅུ་གཉིས་ཀྱི་རླུང་འབབ་

པའི་རྩ་འདབ་བཅུ་གཉིས་པོ་དེ་རིམ་པ་བཞིན་རླུང་གིས་དོར་ནས་སྐམ་དགོས་པས། ཟླ་བ་ཅི་ཙམ་

རེ་ན་རྩ་འདབ་རེ་རླུང་གིས་འདོར་ཞེ་ན། ཟླ་བའི་འཆི་ལྟས་འདི་ལ་གཡོན་ནས་རིམ་པ་བཞིན་རྩ་

འདབ་གཅོད་པ་ནི་མཉམ་པ་ཡིན་པས། ཐོག་མར་གཡོན་གྱི་རྩ་འདབ་དང་པོ་གཅོད་པ་ལ་ཟླ་བ་དྲུག་

དགོས་ཤིང༌། དེ་ཡང་དང་པོར་འཆི་ལྟས་ཀྱི་རླུང་ཞག་གཅིག་རྒྱུ། དེ་ནས་རང་བཞིན་པ་ཞག་ཉེར་

དགུ་སྟེ། འཆི་ལྟས་ཀྱི་ཞག་གཅིག་པོ་ཐེབས་ཞག་སུམ་ཅུར་ལོངས་པའི་ཟླ་བ་གཅིག་གོ །ཟླ་བ་དང་

པོ་རྫོགས་པ་དེ་ནས་ཟླ་བ་གཅིག་སྟེ་ཟླ་བ་གཉིས་པ་ལ་ཞག་ཉེར་དགུ་ལས་མེད་ཅིང༌། དེའི་བར་ལ་

རང་བཞིན་པ་འབའ་ཞིག་མ་གཏོགས། འཆི་ལྟས་ཀྱི་རླུང་མི་འབབ་བོ།།

སྔར་འཆི་ལྟས་ཀྱི་རླུང་རྒྱུ་བ་ཞག་གཅིག་སོང་བ་དེའི་སྟེང་དུ་འཆི་ལྟས་ཀྱིས་ཉིན་ཞག་

འཕེལ་བ་ནི། ཟླ་བ་གཉིས་པ་རྫོགས་པའི་མཐར་ཟླ་བ་གསུམ་པ་འཇུག་པའི་མགོ་རྩོམ་པ་ན་གཡོན་

པའི་རྩ་དེ་ཉིད་ཀྱི་འདབ་མ་ལ་ཉིན་ཞག་གཅིག་བར་མ་ཆད་པར་འཆི་ལྟས་ཀྱི་རླུང་འབབ་ཅིང༌། སྔར་

ཟླ་བ་དང་པོའ་ིའཆི་ལྟས་ཀྱི་ཞག་དང་བསྡོམས་པས་ཟླ་བ་གསུམ་པོ་ལ་འཆི་ལྟས་ཉིན་ཞག་གཉིས་

འབབ་བོ། །དེ་ནས་ཟླ་བ་བཞི་པ་ལ་ནི་ཞག་ཉེར་དགུ་ལས་མེད་ཅིང༌། དེའི་བར་ལ་འཆི་ལྟས་ཀྱི་རླུང་

མི་འབབ་བོ། །འདིར་ཟླ་བ་གསུམ་པ་ནི་ཞེས་པ་འགྱུར་མ་དག་ཅེས་འཆད་ཀྱང༌། ཤོང་འགྱུར་གྱི་ཕྱི་

མོའ་ིརྒྱ་དཔེ་སོགས་རྒྱ་དཔེ་མང་པོ་ལ་ཡང་གསུམ་པ་ཞེས་ཡོད་པར་སྣང་བས་རྒྱ་དཔེ་མ་དག་པའི་

སྐྱོན་ཏེ་རྩ་མིའི་འགྱུར་སོགས་ལ་བཞི་པ་ལ་1ནི་ཞེས་འབྱུང་བའི་རྒྱ་དཔེ་དག་པར་བྱའོ། །ཟླ་བ་བཞི་

པ་རྫོགས་པའི་མཐར་ཟླ་བ་ལྔ་པ་འཇུག་པའི་མགོ་རྩོམ་པ་ན། གཡོན་པའི་རྩར་ཉིན་ཞག་གཅིག་

འཆི་ལྟས་ཀྱི་རླུང་རྒྱུས་པ་དེ་སྔར་གྱི་གཉིས་དང་བསྡོམས་པས་དེ་ཡར་བཅད་ལ་ཉིན་ཞག་གསུམ་

དུ་འཆི་ལྟས་ཀྱི་སྲོག་འབབ་བོ། །ཟླ་བ་ལྔ་པ་རྫོགས་པ་དེ་ནས་ཟླ་བ་དྲུག་པ་ལ་ཞག་ཉེར་དགུ་ལས་

མེད་ཅིང་འཆི་ལྟས་མི་འབབ་པའོ། །དེ་ལྟར་ན་ཐོག་མར་འཆི་ལྟས་འབབ་པའི་ཞག་རེ་དང་བཅས་

པས་ཞག་སུམ་ཅུར་ལོངས་པའི་ཟླ་བ་གསུམ་དང༌། འཆི་ལྟས་མི་འབབ་ཅིང་ཞག་ཉེར་དགུ་རེ་ལས་

མེད་པའི་ཟླ་བ་གསུམ་སྟེ་ཟླ་བ་དྲུག་གིས་འཆི་ལྟས་ཀྱི་ཉིན་ཞག་གསུམ་རྫོགས་ཏེ། འཆི་ལྟས་ཞག་

རེ་ཐོག་མར་འབབ་པའི་ཟླ་བ་གསུམ་པོའ་ིབར་གྱི་འཆི་ལྟས་མི་འབབ་པའི་ཟླ་བ་གསུམ་པོ་རེ་རེ་ལ་

ཞག་རེ་ཆད་པའི་ཉིན་ཞག་གསུམ་ནི་མཐར་གཡས་ཀྱི་རྩ་འདབ་དང་དབུ་མ་ལ་གཡོན་ཟླ་བའི་འཆི་

ལྟས་ཀྱི་རླུང་འབབ་པའི་ཆོས་ཅན་ནོ།།

འདིར་གཡས་དང་གཡོན་གྱི་ཞེས་པ་འགྱུར་མ་ལེགས་ཤིང༌། འགྱུར་མངས་སུ་གཡས་ལ་

སོགས་པ་ཞེས་འབྱུང་ཡང༌། དཔང་གིས། བར་གྱི་ཉིན་ཞག་གསུམ་ནི་མཐར་གཡས་དང་དབུ་མ་ལ་

གཡོན་གྱི་འཆི་ལྟས་ཀྱི་ཆོས་ཅན་ནོ། །ཞེས་བསྒྱུར་བ་ལྟར་བཤད་དོ།།

འཆི་ལྟས་ཞེས་བྱ་བ་ནི། ཞེས་པ་ནས། དེ་ནས་འདབ་མ་གཅིག་པོ་དེ་ལ་རླུང་གིས་དོར་

ཞིང༌། ཕྱིན་ཆད་སྲོག་ཡང་དག་པར་རྒྱུ་བ་མེད་དོ། །འཕོ་བ་ཞེས་སོགས་ནི། དེ་ཕྱིན་ཆད་ཞག་རེ་ལ་

རྩ་འདབ་འཕོ་བ་བཅུ་གཅིག་ལས་མེད་ཀྱང༌། ཞག་རེ་ལ་རླུང་ཉིས་ཁྲི་ཆིག་སྟོང་དྲུག་བརྒྱའི་འཁོར་

ལོ་གྲངས་དམན་པ་མེད་པའི་དོན་ནོ། །དེ་ནས་འདབ་མ་གཉིས་པ་ནས་བཅུ་གཅིག་པའི་བར་རྣམས་

ལ་ནི། དང་པོར་འཆི་ལྟས་ཞག་རེ། དེ་ནས་རང་བཞིན་པ་ཉེར་དགུ་སྟེ་ཉིན་ཞག་སུམ་ཅུ་རེ་རྒྱུ་བར་

མཚུངས་པའི་ཟླ་བ་གསུམ་གསུམ་གྱིས་རྩ་འདབ་རེ་རེ་གཅོད་པར་ཁྱད་པར་མེད་ལ། དེའི་ཕྱིར་རྩ་

འདབ་བཅུ་གཅིག་པ་བཅད་ཚར་བ་ཡར་བཅད་ལ་ཟླ་བ་སུམ་ཅུ་རྩ་དྲུག་ཏུ་ཞག་གསུམ་གྱིས་དམན་

པ་རྫོགས་སོ། །དོན་འདི་ཉིད་རེ་རེ་ནས་རྒྱས་པར་འཆད་པ་ནི་དེ་ནས་འདབ་མ་གཉིས་པ་ལ་ཞེས་

པ་ནས། ཉིན་ཞག་དགུ་བཅུས་དམན་པར་འགྱུར་རོ། །ཞེས་བྱ་བའི་བར་ཏེ། དོན་ཇི་སྐད་བཤད་པ་

1  ཞོལ། ཤོག ༦༤ ན ༢། གཙང་། ཤོག ༤༣ ན ༧ བཞི་པ་ནི་

ཉིད་ཀྱིས་ཚིག་དོན་ཤིན་ཏུ་གོ་སླའོ།།

འཆི་ལྟས་ཀྱི་ཉིན་ཞག་སུམ་ཅུ་རྩ་གཅིག་དང༌། ཉིན་ཞག་སུམ་ཅུ་རྩ་གཉིས་ཞེས་སོགས་

ནི། ཟླ་བ་སྔ་མ་རྣམས་ལ་འཆི་ལྟས་ཀྱི་རླུང་རྒྱུས་པའི་ཞག་ཇི་སྙེད་སོང་བ་དེ་དག་གི་སྟེང་དུ་ཟླ་བ་

དེའི་འཆི་ལྟས་ཀྱི་ཞག་ཀྱང་བསྣན་ཏེ་བསྡོམས་ནས་བརྩིས་པའི་གྲངས་ཡིན་གྱི། ཟླ་བ་དེ་ཉིད་རང་

ལ་རྒྱུས་པའི་འཆི་ལྟས་ཀྱི་ཞག་གྲངས་མ་ཡིན་ནོ། །ཚུལ་དེ་ལྟར་ནཱ་རོ་པས་ཀྱང་དབང་མདོར་བསྟན་

གྱི་འགྲེལ་པར་གསལ་བར་བཤད་དོ། །དེ་ནས་སྔར་གྱི་རྩ་འདབ་དང་པོ་གཅོད་པའི་ཟླ་བ་དྲུག་གི་

འཆི་ལྟས་མི་འབབ་པའི་ཟླ་བ་གསུམ་པོ་རེ་རེ་ལ་ཞག་སུམ་ཅུར་ཞག་རེ་རེས་ཆད་ནས་མ་ལོངས་

པས་མ་བབ་པའི་ཉིན་ཞག་གསུམ་པོ་ནི། རྩ་འདབ་བཅུ་གཅིག་པ་བཅད་ཚར་བའི་རྗེས་སུ་འདབ་

མ་བཅུ་གཉིས་པ་ལ་ཉིན་ཞག་གཉིས་འཆི་ལྟས་ཀྱི་རླུང་འབབ་བོ། །དེ་ནས་འདབ་མ་བཅུ་གཉིས་

པ་གཡས་ཀྱི་འདབ་མ་ཐ་མ་རླུང་གིས་འདོར་རོ། །དེ་ནས་རྩ་འཁོར་གྱི་ལྟེ་བ་ཨ་ཝ་དྷཱུ་ཏཱི་ལ་ཉིན་

ཞག་གཅིག་བར་མ་ཆད་པར་འབབ་སྟེ། སྲོག་གི་འཁོར་ལོའ་ིདབུགས་འཆད་པར་འགྱུར་བའི་བར་

དུའོ། །དེ་ནས་ཞེས་པ་ནས་འགྱུར་རོ། །ཚུལ་དེ་ནི་གཡོན་པའི་རྩ་ལ་འོག་ཏུ་ཟླ་བའི་རླུང་ཞེས་བརྗོད་

པ་ཐུར་སེལ་གྱི་རླུང་ཆ་མི་མཉམ་པ་ལས་བྱུང་བའི་འཆི་ལྟས་ཀྱི་ངེས་པའོ། །རྩ་འདབ་བཅུ་གཅིག་

པ་ཡར་བཅད་གཅོད་པ་ལ་ཟླ་བ་སོ་སོར་འཆི་ལྟས་ཀྱི་ཉིན་ཞག་རེ་རེ་ལྷག་པས་རྩ་འདབ་རེ་གཅོད་

པ་ལ་འཆི་ལྟས་ཀྱི་ཉིན་ཞག་གསུམ་གསུམ་འཕེལ་བ་ནི། འཆི་ལྟས་ཞག་གསུམ་པོའ་ིདང་པོ་སྙིང་

སྟོབས་དང༌། གཉིས་པ་རྡུལ་དང༌། གསུམ་པ་མུན་པའི་ཡོན་ཏན་གྱི་དབྱེ་བས་སོ།།

གསུམ་པ་ནི། ཟླ་བའི་འཆི་ལྟས་ཀྱི་རྩ་འདབ་འདོར་ཚུལ་བདེ་བླག་ཏུ་རྟོགས་པའི་ཆེད་དུ་

འདིར་ཁྱིམ་གྱི་འཁོར་ལོ་རི་མོར་བྲིས་ནས་དགོད་པའི་ཚུལ་གསུངས་པ་ནི། ཁྱིམ་གྱི་འཁོར་ལོ་རིམ་

པ་གཉིས་པ་བྱས་ལ་ཞེས་པ་ནས། ཨ་ཝ་དྷཱུ་ཏཱི་ལ་འབབ་བོ་ཞེས་བྱ་བའི་བར་ཏེ། ཤིན་ཏུ་གོ་སླ་ལ། 

དཔེ་ཆུང་བཀོད་པ་དག་ལ་བལྟས་པ་ཙམ་གྱིས་ཀྱང་ཤེས་པར་ནུས་སོ། །དབུ་མ་ལ་རྒྱུ་བ་རྫོགས་

པ་དེ་ནས་ཟླ་བའི་འཆི་ལྟས་ཀྱིས་གཡོན་གྱི་རྩ་ལས་སྲོག་འཐོན་ནས་འགྲོ་སྟེ་འཆི་བར་འགྱུར་ཞིང༌། 

ཇི་སྐད་བཤད་པ་དེ་དག་ནི་ཟླ་བའི་འཆི་ལྟས་ཀྱི་ངེས་པའོ།།

གཉིས་པ་ཉི་མའི་འཆི་ལྟས་ཀྱི་ངེས་པ་ལ་ལྔ། འཆི་ལྟས་ཀྱི་ཉིན་ཞག་འཕེལ་ཚུལ་དང་

ཚེའི་ལྷག་མ་སྟོན་པ་བཤད་པ་དང་པོའ་ིངེས་པའི་ཚིག་དོན་བཤད་པ། ཉི་མའི་འཆི་ལྟས་ཀྱི་རྣམ་

གཞག་ལ་སྤྱི་དོན་གྱིས་མཐའ་བཅད་པ་རྒྱས་པར་བཤད་པ། འཆི་ལྟས་ཀྱི་ཉིན་ཞག་གིས་རྩ་འདབ་

འདོར་ཚུལ་འཆད་པ་བཤད་པ་གཉིས་པའི་ངེས་པ། རྩ་འདབ་བཅུ་གཉིས་ལ་ལོ་གསུམ་གྱི་ཉིན་ཞག་

འདོར་ཚུལ་རྒྱས་པར་བཤད་པ། དེ་ཉིད་ཀྱི་འཁོར་ལོ་དགོད་ཚུལ་བསྟན་པ་དོན་བསྡུ་དང་བཅས་

པའོ། །དང་པོ་ལ་གཉིས། སྤྱིའི་རྣམ་གཞག་མདོར་བསྟན་པ་དང༌། འཆི་ལྟས་འཕེལ་ཚུལ་རྒྱས་

པར་བཤད་པའོ། །དང་པོ་ནི། ད་ནི་ལྔ་ནས་ཞེས་པ་ལ་སོགས་པས་སྟེང་གི་རྩ་གཡས་པ་ལ་སྲོག་

གི་རླུང་ཆ་མི་མཉམ་པ་ལས་ཉི་མའི་འཆི་ལྟས་སུ་འགྱུར་བ་གསུངས་ཏེ། འདིར་ལུས་ལ་ཟླ་བས་ཉི་

མའི་ཡོན་ཏན་སྙིང་སྟོབས་དང་རྡུལ་དང་མུན་པ་རྣམས་བཟུང་ནས། འཆི་ལྟས་ཀྱི་ཉིན་ཞག་གསུམ་

གསུམ་གྱིས་རྩ་འདབ་རེ་རེ་འདོར་བའི་ཟླ་བའི་འཆི་ལྟས་གོང་དུ་ངེས་པར་བསྟན་ཏེ། འདིར་ཉི་མས་

ཟླ་བའི་ཡོན་ཏན་སྒྲ་དང་རེག་པ་དང་གཟུགས་དང་རོ་དང་དྲི་རྣམས་ཀྱི་བདག་ཉིད་ཀྱི་ཞག་ལྔ་ལྔ་

བཟུང་ནས་གཡས་པའི་འཆི་ལྟས་ཀྱི་ཉིན་ཞག་ལྔ་ལྔས་ལྟེ་བའི་ཁྱིམ་བཅུ་གཉིས་ཀྱི་རྩ་འདབ་རེ་རེ་

འདོར་བ་སོགས་ངེས་པར་བསྟན་ཏོ།།

འོ་ན་ཁྱིམ་གྱི་རྩ་འདབ་བཅུ་གཉིས་པོ་ཐམས་ཅད་ལ་རྩ་འདབ་རེ་འཆི་ལྟས་ཀྱི་ཉིན་ཞག་ལྔ་

ལྔས་འདོར་བར་ངེས་སམ་ཞེ་ན། ཁྱིམ་ལྔའི་བར་དུ་འཆི་ལྟས་ཀྱི་ཞག་ལྔ་ལྔ་ལྷག་པས་ཁྱིམ་གྱི་རྩ་

རེ་རེ་འདོར་ཏེ། དེས་ན་འཆི་ལྟས་ཀྱི་ཉིན་ཞག་ལྔ་པ་ལྔ་སྟེ་ཉི་ཤ ་རྩ་ལྔ་ཡིས་ཁྱིམ་ལྔ་འདོར་རོ། །དེ་

ནས་ཁྱིམ་གྱི་རྩ་གཉིས་ནི་འཆི་ལྟས་ཀྱི་ཉིན་ཞག་གཅིག་སྟེ་རེ་རེ་ལྷག་པས་སོ། །རྩ་འདབ་སྔ་མ་སྔ་

མ་འདོར་བའི་ཞག་རྣམས་ཀྱི་སྟེང་དུ་རྩ་འདབ་ཕྱི་མ་ཕྱི་མ་འདོར་བའི་ཞག་རྣམས་བསྣན་པས་འཆི་

ལྟས་ཀྱི་ཞག་ཉེར་བདུན་རྫོགས་པ་དེ་ནས་སྔར་གྱི་འཆི་ལྟས་ཀྱི་ཞག་རྣམས་མ་ཐེ་བར་གྲངས་ཀྱི་རྩ་

བ་སྟེ་ཐོག་མ་ཉིན་ཞག་གཅིག་ནས་བརྩམས་ནས་ཞེས་པ་ནས། འགྱུར་རོའ་ིབར་རོ།།

གཉིས་པ་ནི། ཁྱིམ་ལྔའི་བར་དུ་འཆི་ལྟས་ཀྱི་ཉིན་ཞག་ལྔ་ལྔ་འཕེལ་ཚུལ་འདི་ལྟ་སྟེ། ལོ་

གསུམ་ནས་འཆི་བའི་ཐོག་མའི་མཚམས་ཀྱི་འཆི་ལྟས་ཀྱི་ཉིན་ཞག་ལྔ་ནས་ཞེས་སོགས་དང༌། དེ་

ནས་རྩ་འདབ་བདུན་པ་རླུང་གིས་འདོར་བའི་དུས་ནི་རྫོགས་པར་གྱུར་ན། ཞེས་སོགས་དང༌། མངལ་

དུ་སྲོག་སྐྱེ་བའི་གནས་ཀྱི་ཁྱིམ་ཀརྐ་ཊར་བྱས་པ་དེ་ནས་བདུན་པའི་གནས་སམ་ཁྱིམ་ནི་འཆར་བ་



ནང་ལེའི་མདོར་བསྡུས་བཞི་པའི་རྣམ་བཤད། 261

ན་སྲོག་རྫོགས་པའོ། །སྲོག་སྐྱེ་བའི་ཁྱིམ་ཀརྐ་ཊ་ཡིན་པའི་དབང་དུ་བྱས་པའི་མངལ་སྐྱེ་བའི་གནས་

དེ་ནས་བདུན་པའི་གནས་ནི་རྫོགས་པའོ། །ཞེས་སོགས་ཀྱི་དོན་ལེགས་པར་རྟོགས་པར་བྱེད་པ་ལ་

སྔོན་དུ་མཐའ་བཅད་པ་འདི་ལྟར་ཤེས་པར་བྱ་སྟེ། སྐབས་འདི་དག་ཏུ་མངལ་ནས་སྐྱེས་པ་རྣམས་

ཀྱིས་1མངལ་བཟུང་བའི་ཟླ་བ་ཆུ་སྲིན་དུ་གསུངས་པ་འདི། མངལ་ན་གནས་པ་དེ་རང་གི་ནང་གི་

དུས་སྦྱོར་གྱི་དབང་དུ་བྱས་པའམ་འོན་ཏེ་གང་གི་མངལ་དུ་ཞུགས་པའི་མ་དེའི་ནང་གི །ཆུ་སྲིན་གྱི་

ཁྱིམ་གྱི་རྩ་ལ་དུས་སྦྱོར་གྱི་རླུང་རྒྱུ་བའི་དབང་དུ་བྱས་པའམ། གཞན་དུ་ན་མི་མངལ་སྐྱེས་ཐོག་མར་

མངལ་བཟུང་བ་དེ་ཕྱི་རོལ་གྱི་ཁྱིམ་ཟླ་བཅུ་གཉིས་ཀྱི་ཡ་གྱལ་གྱི་ཆུ་སྲིན་གྱི་ཟླ་བ་ལ་མངལ་བཟུང་

བས་ཁྱབ་པར་སྟོན་པ་གང་ཡིན་སྙམ་དུ་དོགས་པ་དཔྱད་པར་བྱའི། རྣམ་དཔྱོད་ལྡན་པ་དག་ལ་ཤིན་

ཏུ་ཆེ་བའི་དོགས་པ་སྐྱེ་བའི་གནས་དེར་གཞུང་ཀློག་པ་ཙམ་གྱི་སྒྱུ་ཐབས་ཀྱིས་བློ་གྲོས་ཆུང་ངུ་ཚིག་

ཙམ་གྱིས་ཚིམ་པའི་ངང་ཚུལ་གསལ་བར་མི་བྱའོ།།

དེ་ལ་དང་པོ་མི་འཐད་དེ། མངལ་འཛིན་པ་དང༌། ཁྱིམ་གྱི་རྩ་ཆགས་པ་དང༌། དུས་སྦྱོར་

གྱི་རླུང་རྒྱུ་བ་རྣམས་མངལ་དུ་ཞུགས་པའི་སེམས་ཅན་དེ་ལ་དུས་མཉམ་པ་མི་སྲིད་པའི་ཕྱིར་

རོ། །གཉིས་པ་ལྟར་ན་ཡང་མི་འཐད་དེ། མངལ་བཟུང་བའི་ཁྱིམ་དེ་ནས་བགྲངས་པའི་ཁྱིམ་བཅུ་

གསུམ་པ་འཆར་བ་ན་མངལ་ནས་ཕྱིར་སྐྱེ་བར་དངོས་སུ་གསུངས་པས། མའི་ཆུ་སྲིན་གྱི་ཁྱིམ་

གྱི་རྩ་ལ་རླུང་རྒྱུ་བ་ན་མངལ་བཟུང་ནས། དེ་ནས་བགྲངས་པའི་མའི་ཁྱིམ་གྱི་རྩ་ལ་རླུང་རྒྱུ་བ་བཅུ་

གསུམ་པ་རྩོམ་པ་ན་མངལ་ནས་བཙའ་དགོས་པའི་ཕྱིར། མངལ་བཟུང་ནས་ཞག་གཅིག་སོང་བའི་

མཚམས་སུ་མངལ་ནས་སྐྱེ་བར་ཧ་ཅང་ཐལ་བའི་ཕྱིར་རོ། །གསུམ་པ་ཡང་མི་འཐད་དེ། ཕྱིའི་ཆུ་

སྲིན་གྱི་ཟླ་བ་ལ་ནི། དགུན་ཟླ་འབྲིང་པོ་ཡིན་པས། མངལ་དུ་ཟླ་བ་བཅུ་གཉིས་བསྡད་པའི་དབང་

དུ་བྱས་ནས། དགུན་ཟླ་ར་བ་རྫོགས་པའི་མཚམས་སུ་སྐྱེ་བས་ཁྱབ་པ་དང༌། མངལ་དུ་ཟླ་བ་དགུ་

བསྡད་པ་ཡིན་ན། སྟོན་ཟླ་ར་བ་རྫོགས་པའི་མཚམས་སུ་སྐྱེ་བས་ཁྱབ་པ་ལ་སོགས་པར་འདོད་

དགོས་པར་འགྱུར་བས། མི་མངལ་སྐྱེས་དཔྱིད་དང་དབྱར་ལ་སོགས་པ་སྐྱེས་པ་གཏན་ནས་མི་

སྲིད་པར་ཧ་ཅང་ཐལ་བའི་ཕྱིར་རོ།།

1  ཞོལ། ཤོག ༦༦ བ ༡ སྐྱེས་པ་རྣམས་མངལ་བཟུང་

ཡང་འདི་སྙམ་དུ། འདི་ནི་མངལ་བཟུང་བའི་ཟླ་བ་དེ་ལ་ཆུ་སྲིན་གྱི་ཟླ་བ་ཞེས་བཏགས་

ནས་གསུངས་པ་ཙམ་གྱི་དབང་དུ་བྱས་པས་གོང་དུ་བརྟག་པ་བྱས་པའི་ཕྱོགས་གསུམ་པོ་དེ་དག་

གང་ཡང་ཁས་མི་ལེན་པའི་ཕྱིར་ཇི་སྐད་བརྗོད་པའི་སྐྱོན་དེ་དག་མེད་དོ་སྙམ་ན། ཚད་ལྡན་གྱི་རྩོམ་

པ་པོས་ཉེ་བར་སྦྱར་བའི་གཞུང་ཆེན་པོ་དག་གི་སྐབས་སུ་འདི་འདྲ་བའི་བཏགས་པ་ཙམ་གྱི་དབང་

དུ་བྱས་པར་འཆད་དགོས་པ་ཞིག་ཡིན་ན་ནི། འདོགས་པའི་རྒྱུ་མཚན་དང༌། བཏགས་པའི་དགོས་

པ་དང༌། དངོས་ལ་གནོད་བྱེད་རྣམས་ངེས་པར་བཤད་དགོས་ཀྱི། གང་ཡང་རུང་བའི་འདོད་པ་ཙམ་

གྱིས་མ་ཡིན་ནོ། །དེའི་ཕྱིར་འདི་ལ་ཡང་ཆོས་གསུམ་པོ་དེ་སྨྲ་དགོས་སོ།།

དེ་ལ་རྒྱུད་འདིར་མངལ་གྱི་གནས་སྐབས་ཡན་ལག་བཅུ་གཉིས་དང་སྦྱོར་བ་ན། མངལ་

བཟུང་བའི་ཟླ་བ་མ་རིག་པའི་ཡན་ལག་དང་སྦྱར་ཞིང༌། ཕྱི་རོལ་གྱི་ཁྱིམ་ཟླ་བཅུ་གཉིས་ཡན་ལག་

བཅུ་གཉིས་དང་སྦྱར་བ་ན་ཡང༌། ཆུ་སྲིན་གྱི་ཟླ་བ་མ་རིག་པའི་ཟླ་བར་གསུངས་པས། ཆུ་སྲིན་གྱི་

ཟླ་བ་དང་མངལ་བཟུང་བའི་ཟླ་བ་དེ་ཉིད་མ་རིག་པའི་ཟླ་བར་མཚུངས་པའི་ཕྱིར་མངལ་བཟུང་བའི་

ཟླ་བ་ལ་ཡང་ཆུ་སྲིན་གྱི་ཟླ་བའི་མིང་གིས་བཏགས་སོ་ཞེས་བྱ་བའམ། ཕྱི་རོལ་ཏུ་ཉི་མ་ཆུ་སྲིན་གྱི་

ཁྱིམ་དུ་ཞུགས་པ་ནས་ཉི་རྐང་འཕེལ་བའི་མགོ་རྩོམ་པ་དང་འདྲ་བར། མངལ་བཟུང་བ་ནས་ལུས་

འཕེལ་བའི་མགོ་རྩོམ་པའི་ཕྱིར་ཕྱི་ནང་གི་ཆོས་མཐུན་དེ་ཙམ་གྱིས་མངལ་བཟུང་བའི་ཟླ་བ་ལ་ཆུ་

སྲིན་གྱི་ཟླ་བ་ཞེས་བཏགས་སོ། །ཞེས་བཤད་ན་གཏགས་པའི་རྒྱུ་མཚན་ཙམ་ཞིག་བཤད་དུ་རུང་

བ་ཙམ་སྣང་མོད་ཀྱི། དེ་ལྟ་ན་ཡང་བཏགས་པའི་དགོས་པ་ཡོད་པ་མ་ཡིན་ཏེ། འདི་ལྟར་མངལ་

བཟུང་བ་ཆུ་སྲིན་གྱི་ཟླ་བའི་ཐ་སྙད་ཀྱིས་བསྟན་པས། མངལ་བཟུང་བའི་ཟླ་བ་ནས་བགྲངས་པའི་ཟླ་

བ་དྲུག་པ་ལ་སྲོག་སྐྱེ་བའི་ཟླ་བ་དེ་ཀར་ཀ་ཊའི་ཟླ་བ་ཡིན་པར་ཤེས་པར་བྱ་བའི་ཕྱིར་དུ་བཏགས་

པར་སྨྲ་ན་ནི། སྲོག་སྐྱེ་བའི་ཟླ་བ་ལ་ཀར་ཀ་ཊའི་ཟླ་བ་ཡིན་པས་ཁྱབ་ན་མངལ་བཟུང་བའི་ཟླ་བ་ཆུ་

སྲིན་གྱི་ཟླ་བ་ཡིན་པས་ཁྱབ་དགོས་ཏེ། ཀར་ཀ་ཊའི་ཟླ་བ་དྲུག་པར་བྱས་ནས་ཡར་བགྲངས་པའི་

དང་པོ་ཆུ་སྲིན་གྱི་ཟླ་བ་ཡིན་པའི་ཕྱིར་རོ། །དེས་ན་བཏགས་པ་བར་སྨྲས་པ་དང་དངོས་སུ་འགལ་

ཞིང༌། གོང་དུ་ཇི་སྐད་བརྗོད་པའི་ཉེས་པས་རེག་གོ།

མངལ་བཟུང་ནས་སྲོག་སྐྱེ་བའི་ཟླ་བ་དྲུག་པ་དེ་ཉིད་ཀར་ཀ་ཊའི་ཟླ་བ་ཡིན་པ་ཡང་ཡོད་

པ་ཙམ་དུ་ཤེས་པའི་ཕྱིར་ཡིན་ན་ནི། དེ་ལྟར་བཏགས་པས་ཅི་ཞིག་བྱ་སྟེ། མངལ་བཟུང་བའི་ཟླ་བ་

ཆུ་སྲིན་གྱི་ཟླ་བ་ཡིན་པ་ཡོད་དོ་ཞེས་བསྟན་པ་མཆོག་ཏུ་བཟང་བའི་ཕྱིར་ཏེ། མངལ་བཟུང་བའི་ཟླ་

བ་ཆུ་སྲིན་གྱི་ཟླ་བ་དངོས་ཡིན་པ་ཡོད་ཅིང༌། ཆུ་སྲིན་གྱི་ཟླ་བ་དངོས་སུ་སོང་བའི་མངལ་བཟུང་

བའི་ཟླ་བ་ནས་བགྲངས་པའི་དྲུག་པ་ཀར་ཀ་ཊའི་ཟླ་བ་དངོས་ཡིན་པའི་ཕྱིར། དེས་ན་དགོས་པ་

དེའི་ཕྱིར་དུ་ཚུལ་དེ་ལྟར་འདོགས་པ་ནི་ཟན་ཁམ་ལྟག་པ་ནས་བསྐོར་ནས་ཁར་འཇུག་པ་དང་

འདྲའོ། །དེས་ན་འདི་ནི་མངལ་ནས་སྐྱེས་པའི་མི་རྣམས་ཀྱི་ནང་ནས་མངལ་བཟུང་བའི་ཟླ་བ་ནི་ཆུ་

སྲིན་གྱི་ཁྱིམ་ཡིན་པ་ཞིག་ལ་མཚོན་ནས་1བསྟན་པའི་རྣམ་གཞག་ཡིན་གྱི། ཁྱབ་པར་སྟོན་པ་དང་

བཏགས་པ་བ་གང་གིའང་དབང་དུ་བྱས་པ་མ་ཡིན་ནོ་ཞེས་བཤད་དགོས་སོ།།

ཡང་འདི་ལྟར་ཀར་ཀ་ཊ་ནི་སྲོག་སྐྱེ་བའི་གནས་སོ། །ཞེས་བཤད་པའི་ཀར་ཀ་ཊ་ཞེས་

པ་འདི་ཕྱི་རོལ་གྱི་ཀར་ཀ་ཊའི་ཟླ་བ་ཡིན་ནམ། འོན་ཏེ་ནང་གི་མངལ་ན་གནས་པའི་སེམས་ཅན་

དེའི་ལྟེ་བའི་རྩ་ཆེན་བཅུ་གཉིས་ཀྱི་ཡ་གྱལ་གྱི་ཀར་ཀ་ཊའི་ཁྱིམ་གྱི་རྩ་ཡིན་ཞེ་ན། འདི་ལ་ཁ་ཅིག་

ན་རེ། འདིར་མངལ་དུ་སྲོག་སྐྱེ་བའི་གནས་ཀར་ཀ་ཊར་གསུངས་པ་ནི། ཕྱི་རོལ་གྱི་ཟླ་བ་ཡིན་གྱི་

མངལ་ན་གནས་པའི་ཀར་ཀ་ཊའི་ཁྱིམ་གྱི་རྩ་མ་ཡིན་ཏེ། མངལ་དུ་ཇི་སྲིད་གནས་པའི་བར་ལ་སྣ་

སྒོར་རླུང་འབྱུང་འཇུག་མི་བྱེད་པའི་ཕྱིར་རོ། །དེས་ན་མངལ་དུ་ཀར་ཀ་ཊའི་ཟླ་བ་ལ་སྲོག་སྐྱེ་བ་

ལྟར། ཉི་མའི་འཆི་ལྟས་ཀྱི་རླུང་དང་པོ་གང་ནས་འབབ་པའི་ལྟེ་བའི་རྩ་འདབ་དེ་ཡང་ཀར་ཀ་ཊའི་

ཁྱིམ་གྱི་རྩ་ཡིན་པར་གསུངས་པའོ་ཞེས་ཟེར་རོ། །སྒྲུབ་བྱེད་དེ་ནི་ཁྱབ་པ་མ་ངེས་པ་སྟེ། ལྟེ་བའི་

རྩ་ལ་འཕོ་བ་ཡོད་ཀྱང་སྣ་སྒོར་རླུང་གི་འཕོ་བ་ཡོད་མི་དགོས་པའི་ཚུལ་འོག་ཏུ་འཆད་པར་འགྱུར་ 

བ་ལྟར་ཡིན་པའི་ཕྱིར་རོ།།

ཉི་མའི་འཆི་ལྟས་ཀྱི་རླུང་དང་པོ་ཀར་ཀ་ཊའི་ཁྱིམ་གྱི་རྩ་འདབ་ནས་རྒྱུ་བ་ཤིན་ཏུ་མི་འཐད་

དེ། འོག་ཉིད་དུ་འགྲེལ་པར་དེ་ལ་སྐྱེ་བའི་གནས་ནི་ཁྱིམ་དང་པོའ་ིརྩ་སྟེ།2 ཞེས་སོགས་ཀྱིས་མཉམ་

པའི་རྩ་གཡས་ཀྱི་དུས་སྦྱོར་གྱི་རྩ་དྲུག་གི་ནང་ནས་ཁྱིམ་དང་པོའ་ིརྩ་དེ་ཉི་མའི་འཆི་ལྟས་ཀྱི་རླུང་

1  ཞོལ། ཤོག ༦༨ ན ༣ མཚོན་ས་བསྟན་པའི་

2  བསྟན་འགྱུར། དཔེ་བསྡུར་མ། དེབ། ༦ ཤོག ༥༨༨ ཕྲེང་། ༨



དྲི་མེད་འོད་ཀྱི་ནང་ལེའི་འགྲེལ་བཤད།264

དང་པོར་སྐྱེ་བའི་གནས་ཡིན་པར་དངོས་སུ་གསུངས་པ་དང་ཆེས་འགལ་བའི་ཕྱིར་ཏེ། གཡས་

ཀྱི་ཁྱིམ་དང་པོའ་ིརྩ་ནི་ཆུ་སྲིན་གྱི་ཁྱིམ་གྱི་རྩ་ཡིན་ལ། ཀརྐ་ཊའི་རྩ་ནི་གཡས་ཀྱི་ཁྱིམ་བཞི་པ་ཡིན་

པའི་ཕྱིར་རོ། །ཟླ་བའི་འཆི་ལྟས་ཀྱི་རླུང་ཐོག་མར་རྒྱུ་བའི་རྩ་ཡང་གཡོན་གྱི་དུས་སྦྱོར་གྱི་རྩ་དྲུག་གི་

ནང་ནས་རྩ་འདབ་དང་པོ་ལ་རྒྱུ་བར་དངོས་སུ་འགྲེལ་པར་གསུངས་པ་དེ་ཉིད་དང་འདིར་རིགས་པ་

མཚུངས་དགོས་པས་ཀྱང་གནོད་པར་ཤེས་པར་བྱའོ།།

དེ་ལྟ་ན་ཡང་འདིར་སྲོག་གི་སྐྱེ་བའི་གནས་ནི་ཀར་ཀ་ཊ་སྟེ་ཞེས་པ་མངལ་ན་གནས་པའི་

སེམས་ཅན་དེའི་ལྟེ་བའི་ཀར་ཀ་ཊའི་རྩ་ལ་སྲོག་སྐྱེ་བ་ལ་བཤད་དུ་མི་རུང་སྟེ། དེ་ནས་བདུན་པ་ནི་

སྲོག་སྐྱེ་བའི་ཟླ་བ་སྟེ་ཀར་ཀ་ཊའོ་ཞེས་པས་ཀར་ཀ་ཊའི་ཟླ་བར་བཤད་ཅིང༌། དེའི་ཕྱིར་ཀར་ཀ་ཊ་

ནི་སྲོག་སྐྱེ་བའི་གནས་ཏེ་ཞེས་པའི། དེའི་ཕྱིར་ཞེས་པ་ཡང༌། གོང་དུ་སྲོག་སྐྱེ་བའི་ཟླ་བ་སྟེ་ཀར་ཀ་

ཊའོ། །ཞེས་པ་ལ་སྙེགས་ནས་ཟླ་བ་བདུན་པ་ཀར་ཀ་ཊའི་ཟླ་བ་ལ་སྲོག་སྐྱེ་བ་དེའི་ཕྱིར་ཞེས་སྦྲེལ་

དགོས་ཀྱི། དེའི་ཕྱིར་ཞེས་པ་ལ་སྙེགས་ས་གཞན་མེད་པའི་ཕྱིར་རོ། །འོན་ཀྱང་མངལ་དུ་སྲོག་སྐྱེ་

བའི་ཟླ་བ་ཀར་ཀ་ཊའི་ཟླ་བ་ཡིན་པས་ཁྱབ་པར་སྟོན་པ་མ་ཡིན་ཏེ། དེ་ལྟ་ན་མངལ་བཟུང་བའི་ཟླ་བ་

ཆུ་སྲིན་གྱི་ཟླ་བ་ཡིན་པས་ཁྱབ་དགོས་པས་སྔར་བརྗོད་པའི་ཉེས་པར་འགྱུར་བའི་ཕྱིར་རོ། །དེས་

ན་མི་གང་གི་ཆུ་སྲིན་གྱི་ཟླ་བ་ལ་མངལ་བཟུང་བ་ཞིག་ལ་མཚོན་ན། དེ་ནས་ཟླ་བ་བདུན་པ་ལ་སྲོག་

སྐྱེ་བའི་ཟླ་བ་དེ་ཀར་ཀ་ཊའི་ཟླ་བར་འགྱུར་ཞིང༌། དེ་ནས་ཟླ་བ་བདུན་པ་ནི་མངལ་བཟུང་བ་ནས་

བགྲངས་པའི་ཟླ་བ་བཅུ་གསུམ་པ་ཆུ་སྲིན་གྱི་ཟླ་བར་འགྱུར་རོ་ཞེས་བྱ་བའི་དོན་དུ་ཤེས་པར་བྱའོ།།

དེ་ལ་སྐྱེ་བའི་གནས་དེ་ནས་བདུན་པའི་གནས་ནི་རྫོགས་པའོ་ཞེས་པའི་སྐྱེ་བའི་གནས་

ཞེས་པ། ཁ་ཅིག་ཉི་མ་ཁྱིམ་གང་དུ་སྐྱེ་བའི་གནས་ཀར་ཀ་ཊ་ལ་བྱས་ནས། ཉི་མ་སྔ་དྲོ་རང་གི་

སྐྱེས་ཁྱིམ་ཀར་ཀ་ཊའི་དུས་སྦྱོར་ལ་ཤར་ནས་དེ་ནས་ཁྱིམ་བདུན་པའི་དུས་སྦྱོར་འཆར་བ་ན་

རྫོགས་པ་སྟེ་ནུབ་པ་ཉིད་གཞུང་འདིའི་དོན་དང༌། སྐྱེ་བ་དེ་ནས་ཆུ་སྲིན་འཆར་བ་སྟེ་ཞེས་པའང་

ཕྱིའི་ཆུ་སྲིན་གྱི་ཟླ་བ་དང༌། ཁྱིམ་བདུན་པ་འཆར་བ་ན་ཞེས་པའང་ཆུ་སྲིན་གྱི་ཟླ་བ་ནས་བགྲངས་

པའི་ཁྱིམ་ཟླ་བདུན་པ་ལ་འཆད་པ་ཤིན་ཏུ་མི་འཐད་དེ། སྐྱེ་བའི་གནས་དེ་ནས་ཞེས་པ་ནི་འོག་ཏུ་

འགྲེལ་པར། དེ་ལ་སྐྱེ་བའི་གནས་ནི་ཁྱིམ་དང་པོའ་ིརྩ་སྟེ། ཞེས་གཡས་ཀྱི་ཁྱིམ་དང་པོའ་ིརྩ་འདབ་



ནང་ལེའི་མདོར་བསྡུས་བཞི་པའི་རྣམ་བཤད། 265

ལ་བཤད་པ་ཉིད་ཀྱིས་ལུགས་དེ་དང་སྲོག་སྐྱེ་བའི་གནས་སུ་གྱུར་པའི་ཀར་ཀ་ཊའི་ཁྱིམ་གྱི་རྩ་ལ་

འདོད་པ་གཉིས་ཀ་དངོས་སུ་བཀག་པའི་ཕྱིར་དང༌། བདུན་པའི་གནས་ནི་རྫོགས་པའོ་ཞེས་པ་དང༌། 

རྫོགས་པའི་དུས་སོ་ཞེས་པའི་རྫོགས་པ་གཉིས་དོན་གཅིག་དགོས་ཤིང༌། ཁྱེད་ཅག་རང་ཡང་དོན་

གཅིག་ཏུ་འདོད་པར་སྣང་ལ། དེ་འདྲའི་རྫོགས་པའི་དུས་མངལ་ནས་སྐྱེས་མ་ཐག་ཆུ་སྲིན་གྱི་ཟླ་

བ་ཤར་བ་ནས་བགྲངས་པའི་ཁྱིམ་ཟླ་བདུན་པ་ལ་བྱས་པ་ན། རྫོགས་པའི་དུས་དེ་ནས་སྲོག་ཕྱིར་

མི་ལྡོག་པར་འགྱུར་ཏེ། ཞེས་པའི་རྫོགས་པའི་དུས་ཀྱང་དེ་ལ་འདོད་དགོས་ཤིང༌། དེ་ནས་འོག་ཏུ་

རྫོགས་པའི་དུས་དེ་ནས་ཁུ་བ་ཟད་པའི་དོན་ཏུ། ཞེས་པའི་རྫོགས་པའི་དུས་དང་དོན་གཅིག་པས། 

ཉི་མའི་འཆི་ལྟས་ཀྱིས་འཆི་ན། མངལ་ནས་སྐྱེས་ནས་ཟླ་བ་བརྒྱད་ལྷག་ཙམ་ཞིག་ན་འཆི་དགོས་

པས། ཉི་མའི་འཆི་ལྟས་ཀྱི་རླུང་ཐོག་མར་རྒྱུས་པ་ནས་ཚེའི་ལྷག་མ་ལོ་གསུམ་ལ་སོགས་པའི་རྣམ་

གཞག་ཐམས་ཅད་གཞི་ནས་ཉམས་སོ། །ཉི་མ་ནུབ་པ་ཞེས་བྱ་བ་ཞེས་པ་ནི། ཕྱིའི་ཉི་མ་མ་ཡིན་

ཏེ། འཆི་ལྟས་སྟོན་པ་དང་འབྲེལ་གང་ཡང་མེད་པའི་ཕྱིར་རོ། །དེས་ན་ནང་གི་རྡུལ་ལ་འཆི་ལྟས་

ཀྱི་རླུང་ཞུགས་པའི་དོན་ཏེ། འོག་ཏུ་ཟླ་བ་ཞེས་པ་ཁུ་བ་ལ་བྱས་ནས་དེ་ལ་འཆི་ལྟས་ཀྱི་རླུང་འཇུག་ 

པར་བཤད་པ་དང་རིགས་འདྲའོ།།

དེས་ན་འདི་ལྟར་བཤད་པར་བྱ་སྟེ། ཉི་མའི་འཆི་ལྟས་ཀྱི་རླུང་དང་པོར་སྐྱེ་བའི་གནས་

ཀྱི་ནང་གི་ཁྱིམ་གྱི་རྩ་དེ་ནས་ཁྱིམ་བདུན་པའི་གནས་ཀྱི་རྩ་ནི་གང་དུ་འཆི་ལྟས་ཀྱི་རླུང་ཤར་ནས་

རྫོགས་པའོ་ཞེས་པ་སྟེ། མདོར་བསྟན་པ་ཡིན་ལ། དེ་ནས་འཆར་ཏེ་ཞེས་སོགས་ཀྱིས་འདི་ཉིད་

རྒྱས་པར་འཆད་པ་ཡིན་ནོ། །མངལ་ནས། ཞེས་པ་ནས། ཉི་མ་ཁོ་ནའི་སྐྱེ་བའི་གནས་མ་ཡིན་ནོ་

ཞེས་པའི་བར་གྱི་ཚིག་དོན་ནི་གོང་དུ་མཐའ་བཅད་པས་ཤེས་ལ། འདི་ལྟར་བཤད་པའི་དགོས་པ་

ནི་ཆུ་སྲིན་གྱི་ཟླ་བ་ལ་མངལ་བཟུང་བའི་མི་ལ་མཚོན་ན། དེ་ནས་བགྲངས་པའི་ཟླ་བ་བདུན་པ་ཀར་

ཀ་ཊའི་ཟླ་བ་ལ་མངལ་དུ་སྲོག་སྐྱེ་བ་དང། དེ་ནས་ཟླ་བ་བདུན་པ་ཆུ་སྲིན་གྱི་ཟླ་བ་འཆར་ན་ནང་དུ་

གཡས་ཀྱི་ཁྱིམ་གྱི་རྩ་དང་པོ་ཆུ་སྲིན་གྱི་ཁྱིམ་གྱི་རྩ་ལ་འཆི་ལྟས་འཆར་བ་ཡིན་ནོ་ཞེས། འཆི་ལྟས་

ཐོག་མར་འཆར་བའི་དུས་ངོས་འཛིན་པའི་ཆེད་དུ་གསུངས་པ་ཡིན་ནོ།།

དེ་ནས་འཆར་ཏེ་ཞེས་པའི་དེ་ནས་ཞེས་པ་ཀར་ཀ་ཊ་དེ་ནས་ཞེས་སྙེག་པ་མ་ཡིན་གྱི། ཟླ་

བ་བཅུ་གསུམ་པའོ། །ཞེས་པ་ལ་སྙེག་པ་ཡིན་པས། ཆུ་སྲིན་གྱི་ཟླ་བ་ལ་མངལ་བཟུང་བའི་དབང་

དུ་བྱས་པ་ན། མངལ་བཟུང་བ་ནས་ཟླ་བ་བཅུ་གསུམ་པ་ཐོག་མར་བརྩམ་པ་དེ་ནས་འཆི་ལྟས་ཀྱི་

རླུང་འཆར་ཏེ། ཇི་ལྟར་ཞེ་ན། ཆུ་སྲིན་གྱི་ཟླ་བ་ལ་མངལ་བཟུང་བ་དེ་ཉིད་ཟླ་བ་བཅུ་གཉིས་མངལ་དུ་

བསྡད་པའི་དབང་དུ་བྱས་པའི་ཚེ། མངལ་ནས་སྐྱེས་པ་དེ་ནས་དབུ་མར་ལྔ་བཅུ་རྩ་དྲུག་རྐང་བཅས་

ཐོག་མར་རྒྱུས་པའི་རྗེས་སུ་གཡས་ཀྱི་ཁྱིམ་གྱི་རྩ་དང་པོ་ཆུ་སྲིན་གྱི་རྩ་ལ་འཆི་ལྟས་ཀྱི་རླུང་འཆར་

བ་སྟེ། ཁྱིམ་གྱི་རྩ་དང་པོར་འཆི་ལྟས་ཀྱི་རླུང་ཤར་བ་དེ་ནས་ཁྱིམ་གྱི་རྩ་བདུན་པ་ལ་འཆི་ལྟས་ཀྱི་

རླུང་འཆར་བ་ན་ནང་གི་ཉི་མ་རྡུལ་གྱི་ཁམས་ཀྱི་ནུས་པ་ནུབ་པ་ཞེས་བྱ་བ་སྟེ། དེ་ཕྱིན་ཆད་འཆི་

ལྟས་མ་ཡིན་པའི་རང་བཞིན་པའི་རླུང་རྒྱུ་བ་རྫོགས་པའི་དུས་སོ།།

རང་བཞིན་པའི་རླུང་རྒྱུ་བ་རྫོགས་པའི་དུས་དེ་ནས་སྲོག་སྟེ་ཚེ་ཕྱིར་མི་ལྡོག་པར་འགྱུར་ཏེ། 

ཞེས་པ་ནས། མི་ནུས་སོའ་ིབར་ཏེ། འདིས་རྩ་འདབ་བརྒྱད་པ་ལ་འཆི་ལྟས་ཀྱི་རླུང་རྒྱུ་བའི་གོང་གི་

འཆི་ལྟས་འཆི་བླུས་བཟློག་པར་བྱ་ནུས་ཀྱང༌། དེ་ཕྱིན་ཆད་འཆི་བླུས་བཟློག་མི་ནུས་པར་བསྟན་

ཏེ། དེ་ཡང་ཐ་མལ་པའི་དབང་དུ་བྱས་ཀྱི། རྡོ་རྗེའི་རྣལ་འབྱོར་གྱིས་སྲོག་ཐུར་དབུ་མར་ལེགས་པར་

འཆིང་ནུས་པའི་རྣལ་འབྱོར་པ་ལ་ནི་དེ་ལྟ་མ་ཡིན་ནོ། །ཆུ་སྲིན་གྱི་རྩ་ལ་འཆི་ལྟས་འཆར་བ་ལ་ཆུ་

སྲིན་འཆར་ཏེ་ཞེས་བྱས་པ་ནི། ཟླ་བ་ལ་འཆི་ལྟས་འཆར་བ་ལ་ཟླ་བ་འཆར་ཞེས་གསུངས་པ་དང་

རིགས་འདྲའོ། །ནང་གི་ཁྱིམ་བདུན་པའི་རྩ་ལ་འཆི་ལྟས་ཤར་བ་ན། མཚན་མོའ་ིཆ་ལ་ཟླ་བ་འཆར་

བའི་དུས་ཞེས་པ་ལ། ཟླ་བ་འཆར་བ་ཞེས་བྱ་བ་ནི་ཁུ་བའི་ཁམས་ཟད་པའི་དོན་དུ་གཡས་པའི་རྩ་

ལ་འཆི་བའི་རླུང་འཇུག་པའོ། །དེས་ན་ཟླ་བ་འཆར་བ་ཞེས་པ་ཟླ་བ་ཁུ་བ་ལ་འཆི་བའི་ལྟས་ཀྱི་རླུང་

འཆར་བ་ཡིན་གྱི། ཁུ་བའི་ཁམས་འཕེལ་བ་ནི་མ་ཡིན་ཏེ། ཁུ་བ་ཟད་བྱེད་འཆི་ལྟས་ཀྱི་རླུང་ཁུ་བའི་

ཁམས་ལ་ཞུགས་པའི་ཕྱིར་རོ།།

རྫོགས་པའི་དུས་རྩ་འདབ་བདུན་པ་ལ་འཆི་ལྟས་ཀྱི་རླུང་ཤར་བ་དེ་ནས་ཁུ་བ་ཟད་པའི་

དོན་དུ་རྩ་གཡས་པ་ཁོ་ན་ལ་བར་མ་ཆད་པར་སྲོག་ཉིན་ཞག་སུམ་ཅུ་རྩ་གསུམ་རྒྱུའོ། །དེ་ནས་

རྩ་གཡོན་པ་ལ་ཉིན་ཞག་གཉིས་དང༌། རྩ་དབུ་མ་ལ་ཉིན་ཞག་གཅིག་སྟེ། དེ་འདྲའི་ཉིན་ཞག་སུམ་

ཅུ་རྩ་དྲུག་པོ་དེ་ཇི་ལྟར་རྒྱུ་ཚུལ་ནི། རྩ་འདབ་བདུན་པ་བཅད་ཚར་བ་ནས་དེ་ཕྱིན་ཆད་ཀྱི་འཚོ་

བའི་ཉིན་ཞག་ཅེས་པ་ཚེའི་ལྷག་མ་ནི་ཉིན་ཞག་སུམ་ཅུ་རྩ་དྲུག་ཡོད་པ་ལ། འཆི་ཞག་དང་ཚེ་ཞག་

སོ་སོར་མེད་པས། རྩ་འདབ་བརྒྱད་པ་གཅོད་པ་ལ་ཚེས་ཞེས་པ་ཉིན་ཞག་བཅོ་ལྔ་དང༌། དགུ་པ་

གཅོད་པ་ལ་ཕྱོགས་ཞེས་པ་བཅུ་དང༌། བཅུ་པ་གཅོད་པ་ལ་མདའ་ཞེས་པ་ལྔ་དང༌། བཅུ་གཅིག་

པ་གཅོད་པ་ལ་ཡོན་ཏན་ཞེས་པ་གསུམ་དང༌། བཅུ་གཉིས་པ་གཅོད་པ་ལ་གཉིས་ཞེས་པ་གཡོན་

ནས་རྒྱུ་བའི་ཞག་གཉིས་དང༌། དབུས་ཀྱི་འཁོར་ལོ་འདོར་བ་ལ་དབུ་མར་ཉིན་ཞག་གཅིག་སྟེ། དེ་

དག་བསྡོམས་པས་ཞག་སུམ་ཅུ་རྩ་དྲུག་གོ །དུས་ཞབས་པས་ཉིན་ཞག་བཅོ་ལྔ་བརྒྱུས་ན་བཅོ་ལྔ་

ནས་འཆི་ཞེས་སོགས་དང། རྭ་པས་ཉིན་ཞག་ཉི་ཤ ་རྩ་བརྒྱད་བརྒྱུས་ན་བཅོ་ལྔ་ནས་འཆི་ཞེས་

སོགས་སུ་སྨྲ་བ་ནི་ཕྱོགས་ན་མི་གནས་པ་ཤེས་སླའོ། །འདི་དག་ལ་བླ་མ་ཁ་ཅིག་ཟླ་བའི་འཆི་

ལྟས་ཀྱི་རླུང་རྒྱུ་བའི་ཞག་རྣམས་ནི་ཚེས་ཞག་དང་ཉི་མའི་འཆི་ལྟས་ཀྱི་རླུང་རྒྱུ་བའི་ཞག་རྣམས་

ནི་ཁྱིམ་ཞག་ཡིན་ནོ་ཞེས་འཆད་དོ། །ཉི་མའི་འཆི་ལྟས་ལ་འཆི་ལྟས་ཀྱི་ཉིན་ཞག་འཕེལ་ཚུལ་

དང། ལྷག་མ་འཚོ་བའི་ཉིན་ཞག་སོགས་རགས་པ་ཙམ་བཤད་པ་ཅིག་གི་ངེས་པའོ་ཞེས་པ་ནི་ 

བཤད་པའི་མཇུག་བསྡུ་བའོ།།

གཉིས་པ་ཉི་མའི་འཆི་ལྟས་ཀྱི་རྣམ་གཞག་ལ། སྤྱི་དོན་གྱི་མཐའ་བཅད་པ་རྒྱས་པར་

བཤད་པ་ལ། འཆི་ཞག་དང་ཚེ་ལྷག་ཇི་ཙམ་ཡོད་དཔྱད་པ། རྩ་འདབ་འདོར་བའི་ཞག་གི་རྒྱུ་ཚུལ། 

རྩ་འདབ་འདོར་བའི་ཞག་དང་ཞག་ལྷག །འཆི་ཞག་རྣམས་རྩ་འདབ་གཅོད་པའི་ཞག་ལ་གཏོགས་

མི་གཏོགས་དཔྱད་པ། འཆི་ཞག་རྣམས་ཚེ་ལྷག་ལ་གཏོགས་མི་གཏོགས་དཔྱད་པ། འཆི་ཞག་གི་

གྲངས་རྣམས་སྔ་མའི་སྟེང་དུ་ཕྱི་མ་བསྣོན་པ་ཡིན་མིན་དཔྱད་པ་དང་དྲུག་གོ །དང་པོ་ནི། ལྟེ་བ་ན་

ཁྱིམ་བཅུ་གཉིས་ཀྱི་རྩ་འདབ་བཅུ་གཉིས་ཡོད་པའི་འདབ་མ་དང་པོ་ལ་རླུང་སྣ་བུག་གཡས་ནས་

བར་མ་ཆད་པར་ཞག་ལྔ་རྒྱུས་ན་ལོ་གསུམ་ལས་མི་ཐུབ་ཅིང་དེ་ནི་ཐུབ་བོ། །དེ་བཞིན་དུ་འདབ་མ་

གཉིས་པ་ལ་བཅུ་དང། གསུམ་པ་ལ་བཅོ་ལྔ་དང། བཞི་པ་ལ་ཉི་ཤ ་དང། ལྔ་པ་ལ་ཉི་ཤ ་རྩ་ལྔ་དང། 

དྲུག་པ་ལ་ཉི་ཤ ་རྩ་དྲུག་དང། བདུན་པ་ལ་ཉི་ཤ ་རྩ་བདུན་དང། བརྒྱད་པ་ལ་བཅོ་ལྔ་དང། དགུ་པ་

ལ་བཅུ་དང། བཅུ་པ་ལ་ལྔ་དང། བཅུ་གཅིག་པ་ལ་གསུམ་དང། བཅུ་གཉིས་པ་ལ་གཉིས་རྣམས་

སྣ་བུག་གཡས་ནས་བར་མ་ཆད་དུ་རྒྱུས་ན། རིམ་པ་བཞིན་ལོ་གཉིས་དང། ལོ་གཅིག་དང། ཟླ་བ་



དྲི་མེད་འོད་ཀྱི་ནང་ལེའི་འགྲེལ་བཤད།268

དྲུག་དང། ཟླ་བ་གསུམ་དང། ཟླ་བ་གཉིས་དང། ཟླ་བ་གཅིག་དང། ཞག་ཉི་ཤ ་རྩ་གཅིག་དང། ཞག་

བཅུ་དྲུག་དང། ཞག་བཅུ་གཅིག་དང། ཞག་གསུམ་དང། ཞག་གཅིག་ནས་འཆིའོ།།

གཉིས་པ་རྩ་འདབ་འདོར་བའི་ཞག་གི་རྒྱུ་ཚུལ་ནི། འདབ་མ་དང་པོ་ནས་སྣ་བུག་གཡས་

ལ་ཐོག་མར་བར་མ་ཆད་པར་འཆི་ཞག་ལྔ་རྒྱུ། དེ་ནས་ཞག་རང་བཞིན་པ་སུམ་བརྒྱ་སུམ་ཅུ། དེ་

བཞིན་དུ་འདབ་མ་གཉིས་པ་ལ་ཐོག་མར་རང་བཞིན་པ་ཉེར་ལྔ། དེ་ནས་འཆི་ལྟས་ཞག་བཅུ། དེ་

ནས་རང་བཞིན་པ་སུམ་བརྒྱ་བཅུ། རྩ་འདབ་གསུམ་པ་ལ་ཐོག་མར་རང་བཞིན་པ་བཞི་བཅུ། དེ་

ནས་འཆི་ཞག་བཅོ་ལྔ། དེ་ནས་རང་བཞིན་པ་བརྒྱ་བཅོ་ལྔ། རྩ་འདབ་བཞི་པ་ལ་ཐོག་མར་རང་

བཞིན་པ་ལྔ་བཅུ། དེ་ནས་འཆི་ཞག་ཉི་ཤ ། དེ་ནས་རང་བཞིན་པ་བཅུ་གཉིས། ལྔ་པ་ལ་ཐོག་མར་

རང་བཞིན་པ་སོ་གཉིས། དེ་ནས་འཆི་ཞག་ཉེར་ལྔའོ། །དྲུག་པ་ལ་ཐོག་མར་རང་བཞིན་པ་གཉིས། 

དེ་ནས་འཆི་ཞག་ཉེར་དྲུག་བདུན་པ་མན་ཆད་ལ་ནི་རྩ་འདབ་རེ་རེ་འདོར་བའི་ཞག་གྲངས་ལ་འཆི་

ཞག་དང་རང་བཞིན་པའི་ཞག་གཉིས་སུ་འབྱེད་རྒྱུ་མེད་ཀྱི་སྔར་བཤད་པའི་འཆི་ལྟས་རྒྱུ་བའི་ཞག་

གྲངས་དེ་ཉིད་རྩ་འདབ་འདོར་བའི་ཞག་གྲངས་ཡང་ཡིན་ནོ།།

ཁ་ཅིག་རྩ་འདབ་གསུམ་པ་ལ་ཐོག་མར་རང་བཞིན་པ་ཉེར་ལྔ། དེ་ནས་འཆི་ཞག་བཅོ་ལྔ་

དང། ལྔ་པ་ལ་ཐོག་མར་རང་བཞིན་པ་ཉེར་བརྒྱད། དེ་ནས་འཆི་ཞག་ཉེར་ལྔ། དེ་ནས་རང་བཞིན་

པ་བཞི་དང། དྲུག་པ་ལ་ཐོག་མར་རང་བཞིན་པ་གཅིག །དེ་ནས་འཆི་ཞག་ཉེར་དྲུག །དེ་ནས་རང་

བཞིན་པ་གཅིག་རྒྱུའོ། །ཞེས་ཟེར་བ་ནི་མི་འཐད་དེ། དེ་ལྟ་ན་རྩ་འདབ་གསུམ་པའི་འཆི་ཞག་ཚེ་

ལྷག་ལ་གཏོགས་ན་རྩ་འདབ་གསུམ་པ་ལ་འཆི་ལྟས་ཐོག་མ་རྒྱུས་པ་ནས་ཚེ་ལྷག་ལོ་གཅིག་ལས་

མི་འོང་རྒྱུ་ལ་ལོ་གཅིག་དང་ཞག་བཅོ་ལྔ་ཡོད་པར་འགྱུར་བས། རྩ་འདབ་གསུམ་པའི་འཆི་ཞག་ཚེ་

ལྷག་ལ་མི་གཏོགས་པར་ཐལ་བ་དང། རྩ་འདབ་ལྔ་པ་ལ་ཚེ་ལྷག་གི་ཞག་དགུ་བཅུ་ལས་མི་འོང་

རྒྱུ་ལ་གོ་ལྔ་དང། དྲུག་པ་ལ་ཚེ་ལྷག་གི་ཞག་དྲུག་ཅུ་ལས་མི་འོང་རྒྱུ་ལ་རེ་བཞི་འོང་བ་སོགས་ཀྱི་ 

སྐྱོན་དུ་འགྱུར་བའི་ཕྱིར་རོ།།

གསུམ་པ་རྩ་འདབ་འདོར་བའི་ཞག་དང་ཞག་ལྷག་ནི། ཕྱི་ལོ་གསུམ་ལ་ཞག་སྟོང་བརྒྱད་

ཅུ་ཡིན་ལ། དེའི་སྟེང་ནས་འདབ་མ་དང་པོ་འདོར་བ་ལ་ཞག་སུམ་བརྒྱ་སོ་ལྔ། ཞག་ལྷག་མ་བདུན་



ནང་ལེའི་མདོར་བསྡུས་བཞི་པའི་རྣམ་བཤད། 269

བརྒྱ་དང་ཞེ་ལྔ། དེ་བཞིན་དུ་རྩ་འདབ་གཉིས་པ་འདོར་བ་ལ་ཞག་སུམ་བརྒྱ་ཞེ་ལྔ་དེ་ཕྱིན་ཆད་ཀྱི་

ཚེའི་ཞག་ལྷག་བཞི་བརྒྱ། རྩ་འདབ་གསུམ་པ་འདོར་བ་ལ་བརྒྱ་བདུན་ཅུ། ཞག་ལྷག་ཉིས་བརྒྱ་སུམ་

ཅུ། རྩ་འདབ་བཞི་པ་འདོར་བ་ལ་ཞག་གྱ་གཉིས། ཞག་ལྷག་བརྒྱ་ཞེ་བརྒྱད། རྩ་འདབ་ལྔ་པ་འདོར་

བ་ལ་ཞག་ལྔ་བཅུ་རྩ་བདུན། ཞག་ལྷག་གོ་གཅིག །རྩ་འདབ་དྲུག་པ་འདོར་བ་ལ་ཞག་ཉེར་བརྒྱད། 

ཞག་ལྷག་རེ་གསུམ། བདུན་པ་མན་ཆད་རང་རང་གི་འཆི་ཞག་གི་གྲངས་ཀྱིས་འདབ་མ་རྣམས་

འདོར་ཞིང། ལྷག་ཀྱང་དེས་ཤེས་པར་ནུས་སོ།།

བཞི་པ་འཆི་ཞག་རྣམས་རྩ་འདབ་གཅོད་པའི་ཞག་ལ་གཏོགས་མི་གཏོགས་དཔྱད་པ་

ནི། འཆི་ཞག་རྣམས་རྩ་འདབ་གང་ལ་བརྒྱུས་པ་དེ་དང་དེ་གཅོད་བྱེད་ཀྱི་གཙོ་བོ་ཡིན་པས་འདབ་

མ་དེ་འདོར་བའི་ཞག་ཏུ་མི་གཏོགས་པ་མི་རིགས་ཤིང༌། མི་གཏོགས་པ་བྱས་ན་འདབ་མ་རེ་

རེ་འདོར་བ་ལ་སྔར་བཤད་པའི་ཞག་གྲངས་དེ་མི་ཚང་ངོ་། །དཔེར་ན་འདབ་མ་དང་པོ་ལྟ་བུ་ལ་

མཚོན་ན། ཐོག་མར་འཆི་ཞག་ལྔ། དེ་ནས་རང་བཞིན་པ་སུམ་བརྒྱ་སུམ་ཅུ་སོ་ལྔར་བྱས་ན། དེ་

ལྟ་ན་འདབ་མ་གཉིས་པ་སོགས་ལའང་དེ་བཞིན་དུ་བྱེད་དགོས་པས། འདབ་མ་གཉིས་པ་མན་

ཆད་ལ་ཞག་བདུན་བརྒྱ་ཞེ་ལྔ་ལས་ཤིན་ཏུ་མང་1བ་ཡོད་པར་འགྱུར་ཞིང་ཚེ་ལྷག་གི་གྲངས་རྣམས་

འཆོལ་བར་འགྱུར་རོ།།

ལྔ་པ་འཆི་ཞག་རྣམས་ཚེ་ལྷག་ལ་གཏོགས་མི་གཏོགས་དཔྱད་པ་ནི། སྣ་བུག་འདི་ལ་རྩ་

འདི་ནས་བར་མ་ཆད་པར་ཞག་འདི་ཙམ་ཞིག་རླུང་བརྒྱུས་ནས། དེ་ནས་འདི་ཙམ་ནས་འཆི་ཞེས་

ཟེར་བས། འཆི་ཞག་རྣམས་ཚེ་ལྷག་ལ་མི་གཏོགས་པ་འདྲ་བ་ཞིག་སྣང་ནའང༌། འདབ་མ་དང་

པོ། གཉིས་པ་གསུམ་པ་བཞི་པ་རྣམས་ཀྱི་སྐབས་སུ་ནི། འཆི་ཞག་གི་གྲངས་རྣམས་ཚེ་ལྷག་ལ་

གཏོགས་དགོས་པར་སྣང་སྟེ། འདབ་མ་དང་པོ་ནས་སྣ་བུག་གཡས་ལ་བར་མ་ཆད་དུ་ཞག་ལྔ་རླུང་

བརྒྱུས་ན་ལོ་གསུམ་ན་འཆི་ཞིང༌། ལོ་གསུམ་ལ་ཞག་སྟོང་བརྒྱད་ཅུ་ལས་མེད་ལ། དེའི་སྟེང་ནས་

འདབ་མ་དང་པོ་འདོར་བའི་ཞག་སུམ་བརྒྱ་སོ་ལྔ་སོང་བ་ན། ཞག་ལྷག་བདུན་བརྒྱ་ཞེ་ལྔ་ལས་མེད་

ལ། འདབ་མ་གཉིས་པ་གསུམ་པ་བཞི་པ་རྣམས་ཀྱི་འཆི་ཞག་ཚེ་ཞག་ལ་མི་གཏོགས་ན། འདབ་མ་

1  ཞོལ། ཤོག ༧༢ བ ༦ ཤིན་ཏུ་མེད་པ་ཡོད་པར་

དང་པོ་བཅད་པའི་རྗེས་ནས་ཞག་ལྷག་བདུན་བརྒྱ་དགུ་བཅུ་འོང་བ་སོགས་མི་འགྲིག་པ་ཆེན་པོར་

འགྱུར་བས་སོ། །འདབ་མ་ལྔ་པ་མན་ཆད་ལ་ནི་མུ་གསུམ་དུ་འགྱུར་ཏེ། འདི་ལྟར། འདབ་མ་ལྔ་པ། 

དྲུག་པ། བདུན་པ། བརྒྱད་པ་རྣམས་ཀྱི་ནི་རང་རང་གི་འཆི་ཞག་རྣམས་རང་རང་གི་ཚེ་ལྷག་ལ་མི་

གཏོགས་ཏེ། གལ་ཏེ་གཏོགས་ན་ལྔ་པ་ལ་ཚེ་ལྷག་ཟླ་བ་གསུམ་ལས་མི་འོང་རྒྱུ་ལ་ཟླ་བ་བཞི་འོང་

བ་ནས། བརྒྱད་པ་ལ་ཚེ་ལྷག་ཞག་ཉེར་གཅིག་ལས་མི་འོང་རྒྱུ་ལ་སོ་དྲུག་འོང་བའི་བར་གྱི་སྐྱོན་དུ་

འགྱུར་བས་སོ། །དགུ་པ་ལ་ནི་འཆི་ཞག་བཅུ་པོ་ཚེ་ལྷག་གི་ཞག་བཅུ་དྲུག་པོའ་ིགྲངས་ལ་རིལ་པོ་

གཏོགས་པ་བྱས་ན་ཚེ་ལྷག་བཅུ་དྲུག་ལས་ཐལ་ནས་ཞག་ཉེར་གཅིག་ཏུ་འགྱུར་ཏེ། ཁོ་རང་གི་འཆི་

ཞག་བཅུ། འདབ་མ་བཅུ་པ་གཅོད་པའི་འཆི་ཞག་ལྔ། བཅུ་གཅིག་པའི་གསུམ། བཅུ་གཉིས་པའི་

གཉིས། དབུ་མ་གཅོད་པའི་ཞག་གཅིག་རྣམས་ཡོད་པས་སོ། །གཅིག་ཀྱང་མི་གཏོགས་པ་བྱས་ན་

ཚེ་ལྷག་ཞག་བཅུ་དྲུག་ཀྱང་མེད་པར་འགྱུར་ཏེ། བཤད་མ་ཐག་པ་ལྟར་རྩ་འདབ་ལྷག་མ་གཅོད་པའི་

འཆི་ཞག་ལྔ་དང་གསུམ་དང་གཉིས་དང་གཅིག་སྟེ། བཅུ་གཅིག་པོ་དེ་ལས་མེད་པས་སོ།།

དེས་ན་དགུ་པའི་འཆི་ཞག་བཅུ་པོ་ལས་ཕྱེད་ཚེ་ལྷག་ཏུ་བགྲང་ཞིང་ཕྱེད་མི་བགྲང་

ངོ་། །བཅུ་པའི་ཚེ་ལྷག་ཞག་བཅུ་གཅིག་ཏུ་གསུངས་པ་ལ་ནི་ཁོ་རང་གི་འཆི་ཞག་ལྔ་པོ་རིལ་པོ་

གཏོགས་དགོས་ཏེ། དེ་མི་གཏོགས་པ་ལ་ཞག་དྲུག་ལས་མེད་པས་སོ། །བཅུ་གཅིག་པ་དང་བཅུ་

གཉིས་པ་ལ་རིམ་བཞིན་ཚེ་ལྷག་ཞག་གསུམ་དང་གཅིག་ཏུ་གསུངས་པ་ལ་ནི། རང་རང་གི་འཆི་

ཞག་གསུམ་དང་གཉིས་བཤད་པ་དེ་དག་མ་1གཏོགས་ཏེ། གཏོགས་ན་རིམ་བཞིན་ཚེ་ལྷག་ཞག་

དྲུག་དང་གསུམ་དུ་འགྱུར་བས་སོ། །དེས་ན་འདི་དག་ལ་རང་གི་འཆི་ཞག་རང་གི་ཚེ་ལྷག་ལ་རིལ་

པོ་གཏོགས་པ་དང༌། རིལ་པོ་མི་གཏོགས་པ་དང༌། ཕྱེད་གཏོགས་ཤིང་ཕྱེད་མི་གཏོགས་པ་སྟེ་མུ་

གསུམ་གྱི་དབང་དུ་མཛད་ནས་འཆི་ཞག་དང་ཚེ་ལྷག་གི་ཞག་གྲངས་གོང་དུ་བཤད་པ་དེ་ལྟར་

འགྲེལ་ཆེན་ལས་གསུངས་པ་ཡིན་པར་ཤེས་པར་བྱའོ།།

དེ་ལ་འདི་སྙམ་དུ་འཆི་ཞག་དང་རང་བཞིན་པའི་ཞག་གི་རྒྱུ་ཚུལ་སྔར་བཤད་པ་དེ་ལྟར་

བྱས་ཀྱང༌། འདབ་མ་བཞི་པ་མན་ཆད་ལ་ཚེ་ལྷག་ཟླ་བ་དྲུག་ཡོད་ཅིང༌། ལྔ་པ་མན་ཆད་ལ་ཟླ་བ་

1  ཞོལ། ཤོག ༧༣ བ ༥། གཙང་། ཤོག ༤༩ བ ༣ མི་གཏོགས་ཏེ།



ནང་ལེའི་མདོར་བསྡུས་བཞི་པའི་རྣམ་བཤད། 271

གསུམ་ཡོད་པས། བཞི་པ་ལ་ལྔ་པ་དང་ཐུན་མོང་དུ་མ་སོང་བའི་ཚེ་ལྷག་ཟླ་བ་གསུམ་འོང་དགོས་

པ་ལ་གྱ་དགུ་ལས་མ་བྱུང་ཞིང༌། དེ་ལྟར་བརྩིས་པས་ལྔ་པ་ལ་དྲུག་པ་དང་ཐུན་མོང་དུ་མ་སོང་བའི་

ཚེ་ལྷག་སུམ་ཅུ་འོང་རྒྱུ་ལ་ཉེར་བརྒྱད་དང༌། དྲུག་པ་ལ་བདུན་པ་དང་ཐུན་མོང་དུ་མ་སོང་བའི་ཚེ་

ལྷག་ཞག་སུམ་ཅུ་འོང་རྒྱུ་ལ་ཉེར་བདུན་དང༌། འདབ་མ་བཞི་པ་ལ་ཚེ་ལྷག་འདབ་མ་ལྷག་མ་རྣམས་

དང་ཐུན་མོང་བ་ཞག་དགུ་བཅུ་ལས་མི་འོང་རྒྱུ་ལ་གོ་གཅིག་དང༌། འདབ་མ་ལྔ་པ་ལ་ཚེ་ལྷག་ཞག་

དགུ་བཅུ་ལས་མི་འོང་རྒྱུ་ལ་གོ་གཅིག་དང༌། དྲུག་པ་ལ་ཚེ་ལྷག་འདབ་མ་ལྷག་མ་དང་ཐུན་མོང་

བ་ཞག་སུམ་ཅུ་ལས་མི་འོང་རྒྱུ་ལ་སོ་དྲུག་སོགས་མི་འགྲིག་པ་འདི་ལྟར་འབྱུང་བ་ཅི་ཞེ་ན། སྐྱོན་

མེད་དེ། འགྲེལ་ཆེན་ལས་གསུངས་པའི་ཚེ་ལྷག་གི་གྲངས་དེ་དག་ནི། འདབ་མ་བཞི་པ་ལྔ་པ་དྲུག་

པ་རྣམས་ཀྱི་ཐུན་མོང་མིན་པའི་ཚེ་ལྷག་ལ་ཞག་དྲུག་མ་ཚང་བ་དེ་ཉིད་འདབ་མ་དྲུག་པའི་ཚེ་ལྷག་

ལ་ཞག་དྲུག་ལྷག་པ་ཁ་བསྐངས་པ་ན་ཐོབ་ཐང་ལ་ཇི་སྐད་བཤད་པ་ལྟར་གྱི་གྲངས་འགྲིག་པ་ལ་

དགོངས་པས་སྐྱོན་མེད་ལ། འདབ་མ་དྲུག་པའི་སྐབས་སུ་སོ་དྲུག་བྱུང་བས། འདབ་མ་བཅུ་གཅིག་

པ་ལ་ཞག་གསུམ་དང༌། བཅུ་གཉིས་པ་ལ་གཉིས་དང༌། དབུ་མའི་ཞག་གཅིག་རྣམས་བྱུང་བ་ཡིན་

གྱི་དྲུག་པའི་སྐབས་སུ་ཞག་ལྷག་སུམ་ཅུ་ཁོ་ན་བྱས་ན་དེ་འདབ་མ་བཅུ་པ་ཡན་ཆད་ཀྱིས་རྫོགས་

པས་བཅུ་གཅིག་པ་མན་གྱི་ཞག་རྣམས་མེད་པར་འགྱུར་རོ། །དེའི་ཕྱིར་ཞག་གྲངས་དེ་ལྟར་མི་འོང་

རྒྱུ་མ་ཡིན་གྱི་ངེས་པར་འོང་དགོས་པ་ཡིན་ནོ། །དགུ་བཅུ་འོང་རྒྱུ་ལ་གོ་གཅིག་བྱུང་བ་ནི། མཐའི་

དབུ་མ་གཅོད་པའི་ཞག་གཅིག་པོ་བརྩིས་པས་གོ་གཅིག་ཏུ་སོང་བ་ཡིན་གྱི། རྩ་འདབ་གཅོད་པའི་

ཞག་གྲངས་གོ་གཅིག་ཏུ་སོང་བ་མིན་པས་སྐྱོན་མེད་དོ།།

དྲུག་པ་འཆི་ཞག་གི་གྲངས་རྣམས་སྔ་མའི་སྟེང་དུ་ཕྱི་མ་བསྣན་པ་ཡིན་མིན་དཔྱད་པ་ནི། 

འཆི་ཞག་བཅུ་དང་བཅོ་ལྔར་བྱེད་པ་སོགས་རྣམས། འདིར་ནི་ཟླ་བའི་འཆི་ལྟས་ཀྱི་སྐབས་ལྟར་སྔ་

མའི་སྟེང་དུ་བསྣན་ནས་བརྩིས་པའི་ཞག་གྲངས་མ་ཡིན་གྱི། རྩ་འདབ་གཉིས་པ་གཅོད་པ་རང་གི་

སྐབས་སུ་འཆི་ཞག་བཅུ་བར་མ་ཆད་པར་རྒྱུ་བ་ལ་སོགས་པ་ཡིན་ཏེ། དེ་ལྟ་མ་ཡིན་ན་བཤད་པ་

ལྟར་གྱི་རྩ་འདབ་གཅོད་པའི་ཞག་གྲངས་རྣམས་འཆོལ་བར་འགྱུར་རོ། །འདིར་ཁ་ཅིག་ན་རེ། ནཱ་རོ་

པས། རྩ་འདབ་བརྒྱད་པ་མན་ཆད་གཅོད་པ་ལ་འཕོ་བ་ལྔས་ཉིན་ཞག་བཅོ་ལྔ། འཕོ་བ་བཞིས་ཉིན་

ཞག་བཅུ། འཕོ་བ་གསུམ་གྱིས་ཉིན་ཞག་ལྔ། འཕོ་བ་གཉིས་ཀྱིས་ཉིན་ཞག་གསུམ། ཞེས་གསུངས་

པ་ནི། འགྲེལ་ཆེན་ལས་ཉིན་ཞག་ཉི་ཤ ་རྩ་གསུམ་པོ་འདི་རྣམས་རྩ་བརྒྱད་པ་དང་དགུ་པ་དང་བཅུ་

པ་དང༌། ཁྱིམ་གྱི་རྩ་བཅུ་གཅིག་པ་དཀྱིལ་འཁོར་ལྔ་འབབ་པར་བྱེད་པ་ནི་ཉི་མའི་རབ་ཏུ་རྒྱུ་བས་

འདོར་ཏེ། ཞེས་གཡས་གཅིག་པུ་ནས་འབབ་པར་གསུངས་པ་དང་འགལ་ལོ་ཞེས་ཟེར་རོ།།

སློབ་དཔོན་ནཱ་རོ་པས་གསུངས་པ་དེའི་དོན་ནི། ལྟེ་བའི་རྩ་འདབ་བརྒྱད་པ་གཅོད་པ་མན་

ཆད་ལ། རྩ་འདབ་བརྒྱད་པ་བཅད་ཚར་ནས་དགུ་པ་གཅོད་པ་ལ་འཕོ་བ་དང༌། དེ་ནས་རྩ་འདབ་

བཅུ་པ་གཅོད་པ་ལ་འཕོ་བ་སོགས་ཀྱི་འཕོ་བ་ལྔ་ཡོད་ཅེས་སོགས་ཀྱི་དོན་ཡིན་ལ། འགྲེལ་ཆེན་

ལས་གསུངས་པ་ནི་སྣ་བུག་གཡས་གཅིག་པུ་ལ་རྒྱུ་བར་གསུངས་པ་ཡིན་པས། དེས་ན་རྩ་འདབ་

དང་སྣ་བུག་གི་འཕོ་བ་མ་ཕྱེད་པར་ཚད་ལྡན་གྱི་པཎྜི་ཏ་ལ་ཉེས་པ་འཛིན་པ་ལ་རིངས་པར་མ་བྱེད་

ཅིག །དེ་ལྟ་མིན་ན་འགྲེལ་ཆེན་ལས་ཀྱང༌། ཟླ་བའི་འཆི་ལྟས་ཀྱི་སྐབས་སུ། འཆི་ལྟས་ཀྱི་རླུང་ཉི་

ཤ་སོགས་སྣ་བུག་གཡོན་གཅིག་པུ་ནས་རྒྱུ་བར་བཤད་པ་དང༌། འཕོ་བ་བཅུས་ཉིན་མཚན་ཕྱེད་

དེ། ཞེས་སོགས་བཤད་པ་ཡང་ནང་འགལ་ལོ་ཞེས་བརྗོད་པར་གྱིས་ཤིག །འདིར་ཁ་ཅིག་ཟླ་བ་

དང་ཉི་མའི་འཆི་ལྟས་འདི་གཉིས་ནང་གི་སྙེ་མ་ལས་དུས་འཆིར་བྱས་པ་པཎྜི་ཏ་འཁྲུལ་བ་ཆེའོ་ཞེས་

ཟེར་མོད་ཀྱང༌། བི་བྷུ་ཏིས་མཛད་པའི་ནང་གི་སྙེ་མ་ལས་ནི། ནད་མེད་པ་རྣམས་ཀྱི་ཁམས་སྙོམས་

པ་ཡིན་ལ། མི་སྙོམས་པའི་ཚེ་སྲོག་མི་སྙོམས་པས་ཉི་མ་དང་ཟླ་བའི་སྐྱོན་གྱིས་དུས་མ་ཡིན་པར་

ཆིའོ།1།ཞེས་དུས་མ་ཡིན་པའི་འཆི་བའི་ལྟས་སུ་གསལ་བར་བཤད་པས། དཔེ་མ་དག་པས་འཁྲུལ་

པའམ། མ་བརྟགས་པར་ཟད་དོ།།

གསུམ་པ་འཆི་ལྟས་ཀྱི་ཉིན་ཞག་གིས་རྩ་འདབ་འདོར་ཚུལ་འཆད་པ་བཤད་པ་གཉིས་

པའི་ངེས་པ་ནི། ད་ནི་རང་གི་གནས་ནས་ཞེས་སོགས་ཏེ། དེ་ལ་འཆི་ལྟས་ཀྱི་རླུང་ཐོག་མར་སྐྱེ་

བའི་གནས་ནི་ཁྱིམ་དང་པོའ་ིརྩ་སྟེ། གཡས་གཡོན་གང་གི་ཞེ་ན། ཉི་མའི་འཆི་ལྟས་འདི་ལ་མངལ་

ནས་སྐྱེས་པའི་བྱིས་པ་སྐྱེས་མ་ཐག་དབུ་མའི་ལྔ་བཅུ་རྩ་དྲུག་རྐང་བཅས་རྒྱུ་བ་རྫོགས་ནས་དུས་

སྦྱོར་གྱི་རླུང་ཐོག་མར་རྒྱུ་བ་གང་ཡིན་པ་དེ་ཉིད་གླང་ལ་སོགས་པ་མཉམ་པའི་རྩའི་ཐོག་མའི་ཁྱིམ་

1  བསྟན་འགྱུར། དཔེ་བསྡུར་མ། དེབ། ༧ ཤོག ༡༥༠༦ ཕྲེང་། ༡

གྱི་རང་བཞིན་ཅན་ནོ། །ཞེས་སོགས་དང༌། དཀྱིལ་འཁོར་དྲུག་ཅུའི་བདག་ཉིད་ཅན་རིམ་གྱིས་

འདོར་ཏེ། ཞེས་དང༌། ཉམས་པ་ནི་འཆི་ལྟས་རྒྱུ་བའི་ཉིན་ཞག་རྣམས་ཏེ། ཞེས་སོགས་དང༌། རང་

བཞིན་པའི་རླུང་གི་རྒྱུ་བ་དེ་ཕྱིན་ཆད་གཏན་མི་འབྱུང་བའི་ཚུལ་གྱིས་རྫོགས་པའི་དུས་ནི། ཁྱིམ་གྱི་

རྩ་གང་དུ་འཆི་ལྟས་ཀྱི་རླུང་ཐོག་མར་སྐྱེ་བའི་གནས་ཀྱི་མཚམས་ནས་རྩ་འདབ་བདུན་པ་སྟེ། ནང་

གི་ཉི་མ་དང་རྡུལ་ནུབ་པའི་དུས་སོ། །རྫོགས་པའི་དུས་དེ་ནས་སྲོག་གི་ནུས་པ་རྒྱུ་བའི་འཆི་ལྟས་

ཀྱི་ཉིན་ཞག་དང་ཚེའི་ལྷག་མའི་ཉིན་ཞག་མཚུངས་པ་སྟེ་སོ་སོར་མེད་པ་རྣམས་ཀྱིས་ཁྱིམ་གྱི་རྩ་

ཡོངས་སུ་འདོར་ཏེ། ཞེས་པ་ནས། བཤད་པ་གཉིས་པའི་ངེས་པའོ་ཞེས་བྱ་བ་ཡར་བཅད་ཀྱི་ཚིག་

དོན་མ་བཤད་པ་དག་ནི་མཐའ་དཔྱད་པའི་སྐབས་སུ་རྒྱས་པར་བཤད་པས་གོ་ནུས་པའི་ཕྱིར་སླར་

ཡང་བཤད་པ་མ་བྱས་སོ། །བཞི་པ་རྩ་འདབ་བཅུ་གཉིས་ལ་ལོ་གསུམ་གྱི་ཉིན་ཞག་འདོར་ཚུལ་

རྒྱས་པར་བཤད་པ་ནི། ད་ནི་སྔོན་དུ་ཞེས་སོགས་ཏེ། འདི་དག་གི་ཚིག་དོན་ཀྱང་མཐའ་དཔྱད་

པའི་སྐབས་སུ་ལྷག་མ་མེད་པར་བཤད་ཟིན་ཏོ། །ལྔ་པ་དེ་ཉིད་ཀྱི་འཁོར་ལོ་དགོད་ཚུལ་བསྟན་

པ་དོན་བསྡུ་དང་བཅས་པ་ནི། འདིར་དགོད་པ་ནི་ཞེས་པ་ནས། ཉི་མའི་འཆི་ལྟས་ཀྱི་ངེས་པའོ་ 

ཞེས་བྱ་བའི་བར་ཏེ་ཤིན་ཏུ་གོ་སླའོ།།

གཉིས་པ་དུས་སུ་འཆི་བའི་ལྟས་བཤད་པ་ལ་གཉིས། མུ་སྟེགས་པས་བཏགས་པའི་

མི་འཐད་པའི་ཕྱོགས་དགག་པ་དང༌། འཐད་པའི་ཕྱོགས་རྣམ་པར་བཞག་པའོ། །དང་པོ་ལ་བཞི། 

དགག་པར་དམ་བཅའ་བས་མཚམས་སྦྱར་བ། མུ་སྟེགས་ཀྱི་ལུགས་དགོད་པ། དེ་ལ་དགག་པ་

བརྗོད་པ། བཀག་པའི་དོན་བསྡུ་བའོ། །དང་པོ་ནི། ད་ནི་ཉི་མའི་དབུ་མའི་ཞེས་སོགས་འདི་ལ། 

ད་ནི་དབུ་མའི་འཆི་ལྟས་ཀྱི་དུས་ཀྱི་ལོའ་ིརིམ་པས་ཉི་མའི་ལོ་བརྒྱའི་མཚམས་སུ་བྱིས་པའི་སྐྱེ་

བོ་མུ་སྟེགས་པ་རྣམས་ཀྱིས་བརྗོད་པ་སེམས་ཅན་རྣམས་རྨོངས་པ་སྐྱེད་པར་བྱེད་པ་གང་ཡིན་

པ་དེའི་དགག་པ་བརྗོད་པར་བྱ་སྟེ། ཞེས་བསྒྱུར་ན་རྒྱ་དཔེ་དང་མཐུན་ནོ་ཞེས་ཆོས་རྗེ་བུ་གསུང་

ངོ༌། །གཉིས་པ་ནི། འདིར་མུ་སྟེགས་པ་རྣམས་བརྗོད་པ་གྲག་སྟེ་ཞེས་པ་ལ།1 རྭ་འགྱུར་དུ་མུ་

སྟེགས་རྣམས་ལ་གྲགས་བརྗོད་པར་བྱེད་དེ་ཞེས་འབྱུང་ལ། གྲག་སྟེ་ཞེས་པ་ནི་འདི་ལྟར་ཐོས་ཏེ་

1  ཞོལ། ཤོག ༧༦ ན ༥ གྲག་སྟེ་ཞས་པ་ལས། གཙང་། ཤོག ༥༡ ན ༥ ཞེས་པ་ལས།

ཞེས་བྱ་བའི་དོན་ཡིན་ནོ། །དེ་ཡང་ཕྱོགས་སྔ་མ་སྨྲ་བ་པོས་ཟླ་བ་དང་དབུ་མའི་འཆི་ལྟས་གཏན་

ནས་ཁས་མི་ལེན་པར་གཡས་ཉི་མའི་འཆི་ལྟས་འབའ་ཞིག་གིས་བྱིས་པ་བཙས་མ་ཐག་ནས་ལོ་

བརྒྱའི་མཐར་ཐུག་པའི་བར་གྱི་འཆི་བའི་དུས་ངེས་པར་བྱེད་པར་འདོད་པ་འགོག་པ་སྟེ། འདོད་པ་

བརྗོད་པའི་ཚིག་དོན་གོ་སླའོ།།

གསུམ་པ་ལ་ལྔ། བྱིས་པ་རྣམས་ཀྱི་སྐྱེས་པ་ནས་ལོ་བརྒྱའི་མཚམས་ཀྱི་འཆི་བ་དབུ་མའི་

འཆི་ལྟས་ཀྱིས་ངེས་པར་བྱེད་ཚུལ། ཉི་མའི་འཆི་ལྟས་ཀྱིས་ལོ་གསུམ་ཚུན་ཆད་ཀྱི་འཆི་བ་ཁོ་ན་

ངེས་པར་བསྟན་པ། དུས་མ་ཡིན་པའི་འཆི་བ་ཟླ་བའི་འཆི་ལྟས་ཀྱིས་ཀྱང་ངེས་པར་བྱེད་པར་བསྟན་

པ། དེ་དག་དང་མཐུན་པར་དབང་ཕྱུག་རང་གི་གཞུང་ལས་བཤད་པ་དང་ནང་འགལ་བསྟན་པ། ཉི་

མའི་འཆི་ལྟས་ཁས་ལེན་ན་ཟླ་བའི་འཆི་ལྟས་ཀྱང་ཁས་ལེན་དགོས་པར་རིགས་པ་མཚུངས་པས་

དགག་པའོ། །དང་པོ་ནི། དམ་བཅའ་དེ་ཉིད་ནི་ཐམས་ཅད་མཁྱེན་པས་གསུངས་པའི་རིགས་པས་

རྣམ་པར་དཔྱད་ན་མི་འཐད་དེ།1 འདིར་མི་རྣམས་ཀྱི་དུས་མ་ཡིན་པའི་འཆི་ལྟས་མེད་པ་ལ་གཡོན་

དང་གཡས་ཀྱི་རྩ་ལ་ཆུ་ཚོད་ལྔ་སྟེ། ཞེས་སོགས་ཀྱིས། དུས་འཆིའི་ལྟས་དབུགས་དང་ཆུ་སྲང་དང་

ཆུ་ཚོད་དང་ཉིན་ཞག་ཏུ་འཕེལ་ཚུལ་མདོར་བསྡུས་ཙམ་སྨོས་པ་སྟེ་འོག་ཏུ་རྒྱས་པར་འཆད་དོ།།

གཉིས་པ་ནི། དུས་འཆིའི་ལྟས་ཀྱིས་ལོ་བརྒྱའི་མཚམས་སུ་འཆི་བ་ལ། སྐྱེས་མ་ཐག་

ནས། འཆི་ལྟས་དབུགས་སུ་ལོངས་ཀྱི་བར་ལ་ཡང་ལོ་མང་པོ་དགོས་པའི་ཚུལ་ཇི་སྐད་བཤད་པ་

ཉིད་རིགས་པའམ་འཐད་པ་ཡིན་པའི་ཚུལ་འདི་ལས་ན། མངལ་ནས་སྐྱེས་པའི་བྱིས་པ་གང་ཞིག་

ཉི་མའི་འཆི་ལྟས་ཀྱིས་དུས་མ་ཡིན་པས་འཆི་བར་འགྱུར་བ། ལོ་གསུམ་མམ་ལོ་ལྔའམ་ལོ་བཅུ་

གཉིས་སམ་ཉི་ཤ ་ལ་སོགས་པ་ན་འཆི་བ་དེ་ལ། ཐོག་མ་རང་དུ་རྩ་གཡས་པ་ལ་འཆི་ལྟས་ཆུ་ཚོད་

ལྔ་དང༌། དེའི་སྟེང་དུ་ཆུ་ཚོད་དྲུག་དང་བདུན་ལ་སོགས་པ་ནས། ཞག་ལྔའི་བར་དུ་གཡས་ནས་

རླུང་རབ་ཏུ་རྒྱུ་ན་ལོ་བརྒྱ་ནས་ལོ་གསུམ་གྱི་བར་གྱི་རིམ་པ་དམ་འཆའ་བ་ནི་དོན་མེད་པ་སྟེ། ཉི་

མའི་འཆི་ལྟས་ཀྱིས་ཇི་ཙམ་ཞིག་ན་འཆི་བའི་དུས་ངེས་པར་བྱེད་པ་ནི་མངལ་ནས་སྐྱེས་པ་ནས་

ལོ་གསུམ་ན་འཆི་བའི་མཚམས་ཚུན་ཆད་དུ་ངེས་པ་ཡིན་པའི་ཕྱིར་རོ། །ཉི་མའི་འཆི་ལྟས་ཀྱིས་

1  ཞོལ། ཤོག ༧༦ བ ༤ མི་འཐད་དོ།།

ལོ་གསུམ་ན་འཆི་བ་ཚུན་ཆད་ངེས་པར་བྱེད་ཚུལ་ཇི་ལྟ་བུ་ཞེ་ན། སྔར་ལུགས་འབྱུང་གི་ཚུལ་གྱིས་

རྒྱས་པར་བཤད་ཟིན་མོད་ཀྱི། འདིར་ལུགས་ལྡོག་གི་ཚུལ་གྱིས་མདོར་བསྡུས་འཆད་པ་ནི། འདིར་

གལ་ཏེ་བྱིས་པ་སྐྱེས་པའི་ཟླ་བ་གཅིག་གི་རྗེས་སུ་ཞེས་པ་རགས་པར་བརྩིས་པའི་གྲངས་ཡིན་

པས། ཟླ་བ་གཅིག་དང་ཞག་དྲུག་ན་འཆི་བར་འགྱུར་ན། དེའི་ཚེ་སྐྱེས་པའི་ཉིན་ཞག་ནས་བརྩམས་

ཏེ་སྲོག་གི་རླུང་རང་བཞིན་པ་རྒྱུ་བ་རྫོགས་པའི་དུས་རྩ་འདབ་བདུན་པ་བཅད་ཚར་བ་ནས། འཆི་

ལྟས་ཀྱི་རླུང་ཚེས་ཕྱོགས་མདའ་དང་ཡོན་ཏན་ལ་སོགས་པ་ཞེས་བྱ་བ། རྩ་འདབ་བརྒྱད་པ་ལ་ཞག་

བཅོ་ལྔ། དེ་ནས་འདབ་མ་དགུ་པ་ལ་འཆི་ཞག་བཅུ། དེ་ནས་རྩ་འདབ་བཅུ་པ་དང་བཅུ་གཅིག་པ་

དང་བཅུ་གཉིས་པ་དང་དབུ་མར་ཞག་ལྔ་དང་གསུམ་དང་གཉིས་དང་གཅིག་བརྒྱུས་ནས་འཆི་བར་ 

འགྱུར་བ་སྔར་བཤད་པ་ལྟར་རོ།།

དེ་ཡང་སྔར་རྩ་འདབ་བརྒྱད་པ་ལ་ཚེ་ལྷག་ཞག་ཉེར་གཅིག་ཏུ་བཤད་ལ། འདིར་ཟླ་གཅིག་

དང་ཞག་དྲུག་ཏུ་བྱེད་པ་མི་འགལ་ལམ་ཞེ་ན། རྩ་འདབ་བརྒྱད་པའི་འཆི་ཞག་བཅོ་ལྔ་པོ་དེ་ཚེ་ལྷག་

ལ་མ་གཏོགས་པ་ཉེར་གཅིག་ཏུ་བཤད་ལ། གཏོགས་པ་ཟླ་གཅིག་དང་ཞག་དྲུག་ཏུ་བྱས་པས་

མི་འགལ་ལོ། །ལོ་གསུམ་ནའོ་ཞེས་པའི་བར་གྱི་ཚིག་དོན་ལུགས་འབྱུང་ལ་དཔགས་པས་ཤེས་

སླའོ། །འདབ་མ་ལྔ་པ་ལ་འཆི་ཞག་བརྒྱུས་པ་ནས་ཚེ་ལྷག་ཟླ་བ་བཞི་ཡོད་པར་བཤད་པ་སྔར་ཟླ་བ་

གསུམ་དུ་བཤད་པ་སོགས་དང་མི་མཐུན་པའང། འཆི་ཞག་ཚེ་ལྷག་གི་ཞག་གི་ནང་དུ་བགྲངས་པ་

དང་མ་བགྲངས་པའི་ཁྱད་པར་ཡིན་པས་སྐྱོན་མེད་དོ་ཞེས་ཤེས་པར་བྱ་སྟེ། དེ་བཞིན་དུ་གཞན་དག་

ལ་ཡང་སྦྱར་རོ། །ལོ་བཞི་པ་ལ་འཆི་བའི་ཉི་མའི་འཆི་ལྟས་ཀྱི་ཉིན་ཞག་ནི་རིགས་པ་མ་ཡིན་ཏེ། དེ་

བཞིན་དུ་མངལ་ནས་སྐྱེས་པ་ནས་ལོ་བརྒྱའི་མཚམས་ཀྱི་བར་དུ་འཆི་བའི་ལྟས་ཀྱིས་ཉིན་ཞག་ཉི་

མའི་འཆི་ལྟས་ལ་མི་རིགས་པའོ། །འདིར་རྭ་འགྱུར་ལ། མངལ་ནས་སྐྱེས་པ་རྣམས་ཀྱི་ལོ་བཞི་ནས་

ལོ་བརྒྱའི་མཐའི་བར་དུ་ཉི་མ་མི་རིགས་ཞེས་འབྱུང་བ་བདེའོ། །བླ་མ་ཁ་ཅིག །བདེ་མཆོག་གི་རྒྱུད་

རྡོ་རྗེ་མཁའ་འགྲོ་དང་སྡོམ་འབྱུང་ལ་སོགས་པར་ལོ་བཅུ་བཞི་ནས་བཞིའི་བར་གྱི་འཆི་ལྟས་བཤད་

པ་ནི་གཞུག་པ་ལ་ལྡེམ་པོར་དགོངས་པའོ་ཞེས་ཟེར་བ་ནི། འདི་ནས་བཤད་པ་དང་འཆད་ཚུལ་མི་

མཐུན་པའི་མདོ་རྒྱུད་ཐམས་ཅད་སྒྲ་ཇི་བཞིན་དུ་བཟུང་དུ་མི་རུང་བའི་དགོངས་པ་ཅན་དུ་འཆད་

པ་སྟེ། དེ་ལྟར་ན་ལུང་རིགས་མངོན་སུམ་གྱི་གནོད་པ་བརྒྱ་ཕྲག་ཅིག་ཐོག་ཏུ་འབབ་པར་འགྱུར་

རོ། །འདི་ནི་ཉི་མའི་འཆི་ལྟས་ཀྱི་ངེས་པའོ། །ཞེས་པ་མཇུག་བསྡུ་བའོ།།

གསུམ་པ་དུས་མ་ཡིན་པའི་འཆི་བ་ཟླ་བའི་འཆི་ལྟས་ཀྱིས་ཀྱང་ངེས་པར་བྱེད་ཚུལ་

ནི། ཉི་མའི་འཆི་ལྟས་ལུགས་ལྡོག་ཏུ་འཆར་ཚུལ་བཤད་པ་ཇི་ལྟ་བ་དེ་བཞིན་དུ་སྙིང་སྟོབས་

ལ་སོགས་པ་ཡོན་ཏན་གསུམ་གྱི་དབྱེ་བས་མངལ་ནས་སྐྱེས་པ་ལས་ཟླ་བའི་འཆི་ལྟས་ལུགས་

ལྡོག་ཏུ་འབྱུང་བའི་ཚུལ་སྔར་ལུགས་འབྱུང་དུ་བཤད་པ་ལ་དཔགས་ཏེ་ཤེས་པར་བྱ་བ་ནི་ཟླ་བའི་ 

འཆི་ལྟས་ཀྱི་ངེས་པའོ།།

བཞི་པ་དེ་དག་དང་མཐུན་པར་དབང་ཕྱུག་རང་གི་གཞུང་ལས་བཤད་པ་དང་ནང་འགལ་

བསྟན་པ་ནི། དེ་བཞིན་དུ་དུས་ཕྱི་མའི་སྟེང་གི་སྣ་1བ་ལས་དབང་ཕྱུག་གིས་སྨྲས་པ། ཞེས་པ་

ནས། ཞེས་པ་སྟེ། གཞན་མུ་སྟེགས་ཀྱི་གྲུབ་པའི་མཐའ་ལ་ཡང་ཟླ་ཉིད་དབུ་མའི་འཆི་ལྟས་གསུམ་

དང༌། ཉི་མའི་འཆི་ལྟས་ཀྱིས་ལོ་གསུམ་གྱི་མཐར་འཆི་བ་ལས་ལྷག་པ་ཤེས་པར་མི་བྱེད་པར་

བཤད་པ་འདི་ལྟ་བུ་ལ་ལར་ངེས་པ་ཡོད་དོ། །དེ་བས་ན་ཁྱེད་རང་ཚད་མར་ཁས་ལེན་པའི་སྟོན་

པའི་གཞུང་ལས་འདི་ལྟར་བཤད་པ་དང་ཁྱེད་ཀྱིས་ཉི་མའི་འཆི་ལྟས་ཁོ་ནས་ལོ་བརྒྱའི་མཚམས་

སུ་འཆི་བ་ཤེས་པར་བྱེད་པར་ཁས་བླངས་པ་ནང་འགལ་ལོ་ཞེས་བྱ་བའི་དོན་ཏོ། །དེ་དག་ནི་དུས་

མ་ཡིན་པའི་འཆི་ལྟས་ལ་ཡང་ཟླ་བ་དང་ཉི་མའི་འཆི་ལྟས་གཉིས་ཀ་ཁས་བླང་དགོས་པའི་ངེས་ 

པའོ་ཞེས་མཇུག་བསྡུ་བའོ།།

དེས་ན་ཁོ་བོ་ཅག་གི་ལུགས་ལ་གནོད་པ་མེད་པ་འདི་ཉིད་ཁས་བླང་བར་རིགས་སོ་ཞེས་

སྟོན་པ་ནི། འདི་ལྟར་མངལ་ནས་སྐྱེས་པ་རྣམས་ཀྱི་ཞེས་སོགས་ལ། འདི་ལྟར་བྱིས་པའི་ཟླ་བའི་

ལམ་མམ། ཉི་མའི་ལམ་གྱི་ལོ་གསུམ་གྱི་མཐར་འཆི་བ་གང་ཡིན་པ། དེའི་ཉིན་ཞག་གཅིག་ནས་

བརྩམས་ཏེ། ཉིན་ཞག་སོ་སོ་ལ་འཆི་བའི་དབྱེ་བ་བརྒྱད་ཅུ་ལྷག་པའི་སྟོང་ཕྲག་གི་དབྱེ་བས་ཐ་དད་

པ་འདིར་ངེས་པ་མེད་དེ། མངལ་ནས་སྐྱེས་པ་རྣམས་ཀྱི་ལས་སོ། །ཞེས་བསྒྱུར་ན་རྒྱ་དཔེ་དང་

མཐུན་ནོ་ཞེས་ཆོས་རྗེ་བུ་གསུང་ལ། དཔང་འགྱུར་དུ་གཞན་ཤོང་འགྱུར་དང་འདྲ་བ་ལ་འཆི་བའི་

1  ཞོལ། ཤོག ༧༨ ན ༤ སྣང་བ་ལས་

དབྱེ་བ་སྟོང་བརྒྱད་ཅུའི་དབྱེ་བས་ཐ་དད་པའི་ཞེས་བྱས་པ་ལེགས་པར་མངོན་ཏེ། འདི་ལྟར་མངལ་

ནས་སྐྱེས་པ་རྣམས་ཀྱི་དུས་མ་ཡིན་པར་འཆི་བར་འགྱུར་བའི་རང་རང་གི་ལས་ལས། སྐྱེས་མ་ཐག་

གི་ཉིན་ཞག་གཅིག་ནས་བརྩམས་ཏེ། ལོ་གསུམ་གྱི་མཐའ་ཚུན་ཆད་དུ་ཉིན་ཞག་སོ་སོ་ལ་འཆི་བའི་

དབྱེ་བ་ནི་ལོ་གསུམ་གྱི་ཞག་སྟོང་བརྒྱད་ཅུའི་དབྱེ་བས་ཐ་དད་པའི་བྱིས་པའི་འཆི་བ་གང་ཡིན་པ་དེ་

ནི། ཟླ་བ་གཡོན་པའི་ལམ་མམ། ཉི་མ་གཡས་པའི་ལམ་འདི་གང་རུང་གཅིག་ཁོ་ན་ལ་འཆི་ལྟས་ཀྱི་

རླུང་རྒྱུ་བའི་ངེས་པ་མེད་དོ་ཞེས་བྱ་བའི་དོན་ཏོ།།

དུས་མ་ཡིན་པའི་འཆི་ལྟས་གཡས་གཡོན་གྱི་ལམ་གཅིག་ཁོ་ན་ལ་རྒྱུ་བར་མ་ངེས་ཀྱི། 

འགའ་ཞིག་ལ་གཡས་ཀྱི་འཆི་ལྟས་དང་འགའ་ཞིག་ལ་གཡོན་གྱི་འཆི་ལྟས་སུ་འགྱུར་བ་འོན་ཀྱང་རྩ་

ལས་དབུགས་རབ་ཏུ་རྒྱུ་བའི་འཆི་ལྟས་ཀྱི་ཉིན་ཞག་རྣམས་ཀྱིས་སྲོག་སྟེ་ཚེ་ལྷག་གི་གྲངས་ཤེས་

པར་བྱེད་དོ། །རྒྱུ་མཚན་འདིའི་ཕྱིར་འཆི་ལྟས་ཀྱི་རླུང་རྩའི་འཁོར་ལོ་ལ་རྒྱུ་བ་ནི་འཆི་བའི་འཁོར་

ལོ་སྟེ། ཁྱིམ་གྱི་འཁོར་ལོའ་ིརྩ་ཆེན་བཅུ་གཉིས་རྣམས་ལས་སྲོག་སྟེ་རླུང་གི་དཀྱིལ་འཁོར་ལྔ་རྒྱུ་བ་

གོ་རིམས་ཀྱིས་ཡོངས་སུ་འདོར་བའོ། །རྩ་འདབ་བཅུ་གཉིས་དོར་ཟིན་པ་དེ་ནས་རྩ་འཁོར་གྱི་ལྟེ་

བ་དབུ་མ་ལ་འཆི་རླུང་རབ་ཏུ་ཞུགས་པའི་ཉིན་ཞག་དེ་ལ་འཆིའོ་ཞེས་པ་ནི་དམ་འཆའ་བར་རིགས་

པའོ་ཞེས་བྱ་བ་ཡིན་གྱི། རང་ལུགས་ཀྱི་དམ་བཅའ་འདི་དེའི་བཟློག་ཕྱོགས་ཀྱི་དམ་བཅའ་གཞན་

འགོག་བྱེད་ཀྱི་རིགས་པའོ་ཞེས་པ་མ་ཡིན་པས་རིགས་པའི་བརྡ་མ་ཆགས་པའི་བཤད་པ་མི་བྱའོ།།

ལྔ་པ་ཉི་མའི་འཆི་ལྟས་ཁས་ལེན་ན་ཟླ་བའི་འཆི་ལྟས་ཀྱང་ཁས་ལེན་དགོས་པར་རིགས་

པ་མཚུངས་པས་དགག་པ་ལ། འདོད་པ་བརྗོད་པ་ནི། ཉི་མའི་དབུ་མ་ཞེས་སོགས་འདི་འགྱུར་

ཅུང་ཟད་མ་བདེ་ན་ཡང་འདི་ལྟར་བཤད་པར་བྱ་སྟེ། དབུ་མའི་འཆི་ལྟས་རབ་ཏུ་རྒྱུ་བས་ལོ་བརྒྱའི་

མཚམས་སུ་འཆི་བ་ངེས་པར་བྱེད་དགོས་པ་ཡིན་པ་ལ། ལོ་གསུམ་གྱི་དུས་ཀྱི་མཐའ་ཚུན་ཆད་

ཀྱི་འཆི་བའི་མཚན་ཉིད་ཙམ་ཤེས་པར་བྱེད་པའི་ཉི་མའི་འཆི་ལྟས་གཅིག་པུ་འདི་ནི་མུ་སྟེགས་

ཀྱིས་ཡོངས་སུ་བཏགས་པས་སེམས་ཅན་ཐམས་ཅད་ཀྱི་དུས་ཀྱི་འཆི་བ་ལོ་བརྒྱའི་མཐར་འཆི་བ་

ཡང་ཤེས་པར་བྱེད་པར་གསུངས་སོ་ཞེས་ཟེར་རོ། །བཅོམ་ལྡན་འདས་ཀྱིས་ཞེས་པ་ནི་འགྱུར་མ་

ལེགས་པ་སྟེ། ནང་པ་སངས་རྒྱས་པའི་སྟོན་པ་རྫོགས་པའི་སངས་རྒྱས་ཀྱིས་ཚུལ་འདི་གསུངས་



དྲི་མེད་འོད་ཀྱི་ནང་ལེའི་འགྲེལ་བཤད།278

སོ་ཞེས་མུ་སྟེགས་ཀྱིས་ཁས་ལེན་པ་མ་ཡིན་གྱི། ཁོ་རང་གི་སྟོན་པ་དབང་ཕྱུག་གིས་གསུངས་

པའི་དོན་ཡིན་ལ། བྷ་ག་ཝན་ཞེས་པ་བཅོམ་ལྡན་དང་ལེགས་ལྡན་གཉིས་ཀ་ལ་འཇུག་པ་ལས། མུ་

སྟེགས་རྣམས་ཀྱིས་ཀྱང་དབང་ཕྱུག་ལ་སོགས་པ་ལ་བཅོམ་ལྡན་ཞེས་པ་དང༌། ལེགས་ལྡན་ཞེས་

ཟེར་བས་དེ་དང་རང་གི་སྟོན་པ་རྫོགས་པའི་སངས་རྒྱས་ཀྱི་ཁྱད་པར་ཤེས་པར་བྱ་བའི་ཕྱིར་དུ་བོད་

ཀྱི་ལོཙྪ་བ་ཆེན་པོ་དག་གིས་འདས་ཞེས་པའི་ཚིག་བླ་དྭགས་སུ་བསྣན་པ་ཡིན་པའི་ཕྱིར་རོ། །འདི་

མ་ཤེས་པས་བཅོམ་ལྡན་ཞེས་པ་རང་གི་སྟོན་པ་རྫོགས་པའི་སངས་རྒྱས་ལ་གཟུང་བའི་ཊཱིཀ་བྱེད་

དང་མཆན་བུ་བྱེད་པ་དག་གི་དེ་ཉིད་གསལ་བར་བྱས་སོ།།

དེ་ལ་ཟླ་ཉིའི་འཆི་ལྟས་ཁས་ལེན་ན་ལེན་མཉམ་དང་མི་ལེན་ན་ཡང་མི་ལེན་མཉམ་དུ་

མཚུངས་པས་འགོག་པ་ནི། དེ་ལྟར་ཁས་ལེན་པ་དེ་ཉིད་ལ་ནི་ཉི་མའི་ལོ་གསུམ་གྱི་ཆོས་ཀྱིས་ཉི་

མའི་འཆི་ལྟས་འབའ་ཞིག་ཏུ་འགྱུར་ཞིང༌། ཟླ་བའི་ཕྱོགས་གསུམ་གྱི་ཆོས་ཀྱིས་ཟླ་བའི་འཆི་ལྟས་

སུ་ནམ་ཡང་མི་འགྱུར་དགོས་ཏེ། དེ་ལྟར་འདིར་གང་ཞིག་གཡོན་ཁོ་ན་ལ་རླུང་རྒྱུ་བའི་ཟླ་བའི་

ཆོས་ཀྱི་འཆི་ལྟས་ཀྱིས་འཆི་བ་སྲིད་པར་མི་འགྱུར་བ་དེས་ན་བྱིས་པ་མི་མཁས་པ་རྣམས་ཀྱིས་

རབ་ཏུ་བཏགས་པའི་འདོད་པའོ། །ཉི་མའི་རྒྱུ་བ་ཁོ་ནས་དུས་མ་ཡིན་པའི་འཆི་ལྟས་སུ་འགྱུར་བ་

ཐམས་ཅད་མཁྱེན་པས་གསུངས་པའི་དམ་བཅའ་ཡང་དག་ཏུ་མི་རིགས་ཏེ། སྲོག་རླུང་མ་སྙོམས་

པས་གཡས་པའི་རྩ་ལ་དུས་མ་ཡིན་པའི་ཉི་མའི་འཆི་ལྟས་སུ་འགྱུར་ན། གཡོན་པའི་རྩ་ལ་ཟླ་བའི་

ཆོས་ཐུར་སེལ་མ་སྙོམས་པ་ལས་ཟླ་བའི་འཆི་ལྟས་ཀྱིས་འཆི་བ་ཇི་ལྟར་མེད་དེ། སྲོག་འཛིན་མ་

སྙོམས་པས་འཆི་ལྟས་སུ་འགྱུར་ན་ཐུར་སེལ་མ་སྙོམས་པས་འཆི་ལྟས་སུ་མི་འགྱུར་བ་འགལ་བའི་

ཕྱིར་རོ། །དེ་ན་གཡས་པ་ལ་ཉི་མ་རབ་ཏུ་རྒྱུ་བ་ཁོ་ན་ལས་འཆི་ལྟས་ཀྱིས་འཆི་བར་དབང་ཕྱུག་

ཐམས་ཅད་མཁྱེན་པས་གསུངས་སོ། །ཞེས་པ་ནི་མི་ཤེས་པ་རྣམས་ཀྱི་ཚིག་གོ །བཞི་པ་བཀག་

པའི་དོན་བསྡུ་བ་ནི། འདིར་ལོ་གསུམ་གྱི་ལྷག་པའི་ལྷ་ནི་ཞེས་པ་ནས། དུས་མ་ཡིན་པའི་འཆི་

ལྟས་ལ་ཟླ་བ་དང་ཉི་མའི་འཆི་ལྟས་ཀྱི་ཚུལ་གཉིས་ཀ་ཁས་ལེན་དགོས་པའི་ངེས་པའོ། །ཞེས་པའི་ 

བར་གྱི་ཚིག་དོན་ལྷག་མ་གོ་སླའོ།།

གཉིས་པ་འཐད་པའི་ཕྱོགས་བཞག་པ་ལ་གཉིས། སྤྱི་དོན་གྱིས་ཞིབ་པར་བཤད་པ་དང༌། 



ནང་ལེའི་མདོར་བསྡུས་བཞི་པའི་རྣམ་བཤད། 279

ཚིག་དོན་གྱིས་ཅུང་ཟད་བཤད་དགོས་པ་དག་བཤད་པའོ། །དང་པོ་ལ་གཉིས། བླ་མ་སྔ་མ་དག་གི་

ལུགས་བརྗོད་པ་དང། རང་གི་ལུགས་བཞག་པའོ། །དང་པོ་ནི། དུས་འཆིའི་ལྟས་འདི་ཡང༌། སྔ་

རབས་པ་དག་བསླབས་ཀྱང་མི་ཤེས་པ་སུམ་ཆའི་ཁོངས་སུ་གཏོགས་ཞེས་ཟེར། དེ་ཡང་ལོ་བརྒྱའི་

མཐར་ལོ་གསུམ་ཕྱོགས་གསུམ་གྱི་རྗེས་སུ་ཞག་སོ་བཞི་གནས་དགོས་པ་འདི་ལོ་གསུམ་ཕྱོགས་

གསུམ་གྱི་ཞག་ལ་ཕྱེད་བཅས་སུམ་ཅུ་རྩ་གཉིས་ཀྱིས་བགོས་ནས་ཚོལ་བའི་རྒྱུ་མཚན་ཇི་ལྟར་ཡིན་

དཔྱད་དཀའ་བར་བྱེད་པར་སྣང་ངོ༌།།

དེ་ལ་ཐང་སྟོན་ལོཙྪ་ན་རེ། འདིར་ཕྱེད་དང་བཅས་པའི་སུམ་ཅུ་རྩ་གཉིས་ཀྱིས་ཐོབ་པ། 

ཞེས་སོགས་ཀྱི་དོན་དུ་བསམས་ནས། ལོ་གསུམ་ཕྱོགས་གསུམ་གྱི་ཞག་སྟོང་བརྒྱ་ཉི་ཤ ་རྩ་ལྔ་ལ་

སུམ་ཅུ་རྩ་ཕྱེད་དང་གསུམ་གྱིས་བགོས་པའི་ཐོབ་ནོར་ཞག་སོ་བཞི། ཆུ་ཚོད་སོ་དྲུག །ཆུ་སྲང་ང་

ལྔ། དབུགས་ཕྱེད་དང་གསུམ་རྣམས་འཆི་ལྟས་འཕེལ་བའི་ཞག་གྲངས་ཡིན་ལ། དེ་ཙམ་རེ་ན་འཆི་

ལྟས་ཞག་རེ་འཕེལ་བར་ཤེས་པར་བྱའོ། །འོན་ཀྱང་འཆི་ལྟས་ཀྱི་ཞག་འཕེལ་བ་ཐམས་ཅད་ནི་དེའི་

ཁོངས་སུ་གཏོགས་པ་ཡིན་ནོ་ཞེས་ཟེར་རོ། །སྙེ་མདོ་བ་ཡང་ཆ་ཤས་ཀྱི་སྐབས་སུ་ཞིབ་པར་བརྩིས་

པ་ཙམ་མ་གཏོགས་འདི་དང་ཕལ་ཆེར་འདྲའོ། །དེ་ལ་ཁ་ཅིག་ན་རེ། དེ་མི་འཐད་དེ། དེ་ལྟ་ན་མཐའི་

དབུ་མའི་འཆི་ཞག་གཅིག་པོ་དེ་ལ་སོག་བྱེད་ཀྱི་ཞག་ཡོད་དམ་མེད། ཡོད་ན་ཕྱེད་བཅས་སུམ་ཅུ་

རྩ་གཉིས་ཀྱིས་བགོས་པའི་ཐོབ་ནོར་སོ་བཞི་རྗེས་འབྲང་དང་བཅས་པ་དེ་དེ་ཉིད་སོག་བྱེད་ཀྱི་ཞག་

ཏུ་ཁས་ལེན་དགོས་པས། དུས་འཆིའི་ཞག་གི་འཁོར་ལོ་སྟོང་བརྒྱ་ལྔ་བཅུ་ང་དྲུག་ཏུ་གསུངས་པ་

ལས་ལྷག་ནས་སྟོང་བརྒྱ་བདུན་ཅུ་དོན་དྲུག་ཆུ་ཚོད་ང་ལྔ་ལ་སོགས་པར་འགྱུར་ལ། སོག་བྱེད་མེད་

ན་ཞག་སྟོང་བརྒྱ་ཞེ་གསུམ་དུ་འགྱུར་བས་དུས་འཆིའི་ཞག་གི་འཁོར་ལོ་དང་འགལ་ལོ་ཞེས་ཟེར་

རོ། །དེ་ནི་ཐང་སྟོན་གྱི་འདོད་པ་ལ་གནོད་བྱེད་ཡང་དག་མ་ཡིན་ཏེ། ལུགས་དེས་དབུ་མའི་ཞག་

གཅིག་ལ་སོག་བྱེད་ཡོད་པར་ཁས་ལེན་ཀྱང༌། ཞག་ཕྱེད་བཅས་སུམ་ཅུ་རྩ་གཉིས་པོ་ཉིད་དེའི་སོག་

བྱེད་དུ་ཁས་ལེན་གྱི་ཞག་སོ་བཞི་རྗེས་འབྲང་དང་བཅས་པ་དེ་དེའི་སོག་བྱེད་དུ་ཁས་བླངས་པའང་

མེད་ལ། ལེན་དགོས་པའང་མ་ཡིན་པའི་ཕྱིར་རོ། །འོན་ཀྱང་གནོད་བྱེད་དེ་མི་འབྱུང་ཡང་ལུགས་

དེ་འཐད་པ་ནི་མིན་ཏེ། འདི་ལྟར་ཐོབ་ནོར་དེ་མཐའི་ཞག་སོ་བཞི་ལས་གཞན་པའི་ཞག་སོ་བཞི་

རྗེས་འབྲང་དང་བཅས་པར་ཁས་མི་ལེན་ན། ཐོབ་ནོར་གྱི་ཞག་དེ་དག་མཐའི་ཞག་དེ་དག་གི་གོང་

གི་ཞག་ཕྱེད་བཅས་སུམ་ཅུ་རྩ་གཉིས་ཀྱིས་བགོ་བའི་གཞི་དེ་དག་གི་ནང་དུ་འཕེལ་བའི་འཆི་ཞག་

ཡིན་པར་ཁས་བླངས་པ་དང་འགལ་ཞིང༌། གཞན་ཡིན་ན་ལོ་གསུམ་ཕྱོགས་གསུམ་ལས་ཞག་སོ་

བཞི་པ་ཚར་གཉིས་ལྷག་པས་དུས་འཆིའི་རྣམ་གཞག་ཉམས་པས་སོ།།

ལོ་གསུམ་ཕྱོགས་གསུམ་རྫོགས་ནས་མཐའི་ཟླ་བ་གཅིག་འབྱུང་བ་དེའི་རྒྱུ་མཚན་ཅི་ཡིན་

ཞེས་འདྲི་བ་ལ་གཞན་དག་ན་རེ། མངལ་གྱི་དང་པོའ་ིཟླ་བ་གཅིག་དང་དག་པ་སྦྱོར་བ་ཡིན་ནོ་ཞེས་

ཟེར་རོ། །དེ་ལ་ནི་མཐའི་ཟླ་བ་གཅིག་པོ་དེ་འབྱུང་བའི་རྒྱུ་མཚན་ཅི་ཡང་སྟོན་རྒྱུ་མི་སྣང་ལ། ཟླ་

བ་དེ་གཉིས་སྔ་མའང་མཐའི་དེ་དག་པ་མ་ཡིན་ལ། མཐའི་དེའང་མངལ་གྱི་དེ་དག་པ་མ་ཡིན་པས་

འབྲེལ་གང་ཡང་མེད་ཅིང༌། དག་པ་སྦྱོར་བ་ཞེས་པའི་ཐ་སྙད་སྦྱོར་ཚུལ་ཡང་མ་ལེགས་སོ། །སྐྱེས་

བུ་ཚེ་ལོ་བརྒྱ་པ་དུས་སུ་འཆི་བ་ནི་སྐྱེས་ནས་ལོ་བརྒྱ་མ་སོང་བར་མི་འཆི་ཞིང༌། སོང་ནས་ལྷག་

པོ་མི་སྡོད་པས་མཚམས་དེར་འཆི་བ་ཞིག་དགོས་ཀྱི། གཞན་དུ་ན་དུས་སུ་མ་སླེབ་པའམ། དུས་

ལས་ཐལ་ནས་ཤི་ན་དུས་འཆིར་མི་འགྱུར་རོ། །དེ་ལ་སྐྱེས་ནས་ལོ་བརྒྱ་ནི་མཐའི་ལོ་གསུམ་ཕྱོགས་

གསུམ་རྫོགས་པ་དེའི་ཚེ་རྫོགས་པས། དེ་ནས་ཀྱང་ཟླ་བ་གཅིག་དང་ཞག་གཅིག་ནི་དུས་ལས་ལྷག་

པར་བསྡད་པའི་ཕྱིར་དུས་འཆིར་མི་འགྱུར་ཏེ། དཔེར་ན་ལོ་བརྒྱར་ཟླ་གཅིག་གིས་མ་ལོངས་པར་

ཤི་ན་དུས་མ་ཡིན་པར་འཆི་བར་འགྱུར་བ་བཞིན་ནོ་སྙམ་པའི་དོགས་པ་འདི་དཔྱད་དགོས་ཤིང༌། 

དཔྱད་དཀའ་བ་ཡིན་པ་ལ་དུས་འཆིའི་ལྟས་རྟོགས་སླ་བ་དང་རྟོགས་དཀའ་བར་ཁས་ལེན་པ་ཐམས་

ཅད་ཀྱིས་ཀྱང་དོགས་པ་འདི་ལྟར་དཔྱད་དགོས་པ་མ་གོ་བར་སྣང་ངོ༌།།

གཉིས་པ་རང་གི་ལུགས་བཞག་པ་ནི། དུས་འཆིའི་རྣམ་གཞག་འདི་དག་ཀྱང་བསྡུས་

པའི་དོན་གསུམ་གྱིས་རིག་པར་བྱ་སྟེ། སྐྱེས་ནས་འཆི་ལྟས་ཀྱི་རླུང་རིམ་པས་འཕེལ་བའི་ཚུལ། 

འཆི་ལྟས་ཞག་ཏུ་ལོངས་ནས་ལོ་གསུམ་ཕྱོགས་གསུམ་ལ་དཀྱིལ་འཁོར་ལྔ་དང་ཡོན་ཏན་གསུམ་

གྱི་ཁམས་ཟད་པར་བྱེད་ཚུལ། ལོ་གསུམ་ཕྱོགས་གསུམ་རྫོགས་པའི་མཐར་ཡང་ཞག་སོ་གཅིག་

འོང་དགོས་པའི་རྒྱུ་མཚན་ནོ། །དང་པོ་ནི། ཚེ་ལོ་བརྒྱ་པའི་སྐྱེས་བུ་མངལ་ནས་སྐྱེས་པ་ནས་ཟླ་

བ་ཕྱེད་དང་བཅུ་གཅིག་ལ་བགྲོད་པ་གཉིས་སུ་བྱས་པ་ཕྱོགས་གསུམ་གྱིས་དམན་པའི་ལོ་དང་པོ་

ལ་ནི་འཆི་ལྟས་ཀྱི་རླུང་མི་རྒྱུ་ལ། དེ་ནས་ལོ་གཉིས་པའི་དུས་བགྲོད་པ་གསུམ་པ་ལ་འཆི་ལྟས་

ཀྱི་དབུགས་གཅིག་རྒྱུའོ། །དེ་ཡང་སྐྱེས་མ་ཐག་ནས་ཡེ་ཤེས་ཀྱི་རླུང་ལྔ་བཅུ་རྩ་དྲུག་རྐང་བཅས་

ཐོག་མར་རྒྱུ་ཞིང༌། དེ་རྫོགས་པའི་རྗེས་ནས་དུས་སྦྱོར་གྱི་རླུང་ཐོག་མར་རྒྱུ་བ་དེ་མཉམ་པའི་དུས་

སྦྱོར་གྱི་རྩ་འདབ་ནས་ཐོག་མར་རྒྱུས་པ་ཡིན་ན་འཆི་ལྟས་ཀྱི་རླུང་གི་ཐོག་མའང་གཡས་ནས་རྒྱུ་

ལ། གཡོན་མི་མཉམ་པའི་དུས་སྦྱོར་ལ་ཐོག་མར་རྒྱུས་པ་ཡིན་ན་འཆི་ལྟས་ཐོག་མའང་གཡོན་ནས་

མགོ་རྩོམ་པ་ཡིན་ནོ། །དེ་ནས་ལོ་གསུམ་པའི་དུས་བགྲོད་པ་ལྔ་པ་ཞེས་པ། སྐྱེས་པ་ནས་བརྩིས་

པའི་བགྲོད་པ་ལྔ་པ། ལོ་གསུམ་པ་རང་ལ་བགྲོད་པ་གཉིས་ཡོད་པའི་དང་པོ་སྟེ། དེ་ལ་འཆི་ལྟས་

དབུགས་གཅིག་རྒྱུའོ། །དེ་བཞིན་དུ་ལོ་རེ་ལ་རེ་རེ་རྒྱུས་པས་མཐར་ལོ་བདུན་པའི་དུས་ཀྱི་བགྲོད་

པ་དང་པོ་སྐྱེས་པ་ནས་བརྩིས་པའི་བགྲོད་པ་བཅུ་གསུམ་པ་ལ་དབུགས་གཅིག་རྒྱུས་པ་མན་ཆད་

ཀྱིས་འཆི་ལྟས་དབུགས་ཀྱི་འཁོར་ལོར་ལོངས་སོ།།

དེའི་ཕྱིར་དབུགས་དྲུག་ནི་ཆུ་སྲང་ཡིན་པས་འཆི་ལྟས་ཆུ་སྲང་དུ་ལོངས་ཏེ། འདི་ནས་ལོ་

དྲུག་ཅུའི་བར་དུ་ལོ་རེ་ལ་བགྲོད་པ་གཉིས་གཉིས་སུ་བྱས་པའི་བགྲོད་པ་དང་པོའ་ིཐོག་མར་འཆི་

ལྟས་ཀྱི་རླུང་ཆུ་སྲང་རེ་རྒྱུ། བགྲོད་པ་གཉིས་པ་ལ་མི་རྒྱུ། དེ་ལྟར་སྤེལ་ནས་རྒྱུས་པས་ལོ་དྲུག་ཅུ་

ན་འཆི་ལྟས་ཀྱི་རླུང་ཆུ་སྲང་དྲུག་ཅུ་ལོངས་པས་ཆུ་སྲང་གི་འཁོར་ལོ་རྫོགས་ཤིང༌། དེ་ནས་ཆུ་ཚོད་

དུ་ལོངས་ཏེ། དེ་ཡང་ལོ་སུམ་ཅུའི་བར་དུ་ལོ་རེ་ལ་བགྲོད་པ་གཉིས་གཉིས་ཀྱི། བགྲོད་པ་རེའི་ཕྱེད་

སྔ་མ་ལ་འཆི་ལྟས་ཆུ་ཚོད་གཅིག་རྒྱུ། ཕྱེད་ཕྱི་མ་ལ་མི་རྒྱུ། ཡང་བགྲོད་པ་གཉིས་པའི་ཕྱེད་སྔ་

མའི་ཐོག་མར་འཆི་ལྟས་ཆུ་ཚོད་གཅིག་རྒྱུ། ཕྱེད་ཕྱི་མ་ལ་མི་རྒྱུ་བའི་རིམ་པས་ལོ་སུམ་ཅུ་ན་འཆི་

ལྟས་ཆུ་ཚོད་དུ་ལོངས་པ་དྲུག་ཅུ་རྫོགས་པས། དེ་ནས་ཉིན་ཞག་ཏུ་ལོངས་པར་རྒྱུ་ཞིང༌། དེ་ཡང་

ལོ་གསུམ་ཕྱོགས་གསུམ་གྱི་རིང་ལ་ཞག་སུམ་ཅུ་སོ་ཕྱེད་དང་གསུམ་གསུམ་ན་འཆི་ལྟས་ཞག་རེ་

དང་ཆུ་ཚོད་རེ་དང་ཆུ་སྲང་ལྔ་དབུགས་བཅུ་གསུམ་ཆ་བཅུ་གཉིས་དེའི་བཅུ་བདུན་ཆ་དྲུག་རེ་དང་

བཅས་པ་རྒྱུ་བ་ཡིན་ལ། སྔར་ལོ་རེ་ལ་དབུགས་རེ་དང༌། བགྲོད་པ་རེ་ལ་ཆུ་སྲང་རེ་དང༌། བགྲོད་

པ་ཕྱེད་རེ་ལ་ཆུ་ཚོད་རེ་འཕེལ་བ་ལྟར། ལོ་གསུམ་ཕྱོགས་གསུམ་གྱི་ཞག་སྟོང་བརྒྱ་ཉི་ཤ ་རྩ་ལྔ་པོའ་ི

ནང་ནས་ཀྱང་ཞག་སུམ་ཅུ་སོ་ཕྱེད་དང་གསུམ་གསུམ་ན་འཆི་ལྟས་ཞག་ཏུ་ལོངས་པ་རྗེས་འབྲངས་



དྲི་མེད་འོད་ཀྱི་ནང་ལེའི་འགྲེལ་བཤད།282

འདི་ཙམ་རེ་དང་བཅས་པ་རྒྱུའོ་ཞེས་ཤེས་པར་བྱ་བའི་ཕྱིར་དུ་ཞག་སྟོང་བརྒྱ་ཉི་ཤ ་རྩ་ལྔ་པོ་ལ་སུམ་

ཅུ་སོ་ཕྱེད་དང་གསུམ་གྱིས་བགོད་པ་ཡིན་གྱི། དེ་ལྟར་བགོས་པའི་ཐོབ་ནོར་ལོ་གསུམ་ཕྱོགས་

གསུམ་གྱི་མཐའི་ཞག་སོ་བཞིར་བྱེད་འདོད་ནས་བགོད་པ་མ་ཡིན་ལ། དེ་ལྟར་ཡིན་ན་ཞག་སོ་བཞི་

ལས་ཆུ་ཚོད་སོ་དྲུག་སོགས་ཀྱིས་ལྷག་ཅིང་མཐའི་ཞག་སོ་བཞིས་རྩ་ཐམས་ཅད་རྫོགས་པར་བཅད་

ཚར་བའི་ཕྱིར་ལོ་བརྒྱ་རྫོགས་ཤིང་རྩ་ཐམས་ཅད་བཅད་ཚར་ནས་ཀྱང་ཆུ་ཚོད་སོ་དྲུག །ཆུ་སྲང་

ང་ལྔ། དབུགས་གཉིས། དབུགས་ཀྱི་བཅུ་གསུམ་ཆ་བཞི་རྣམས་ཀྱི་ཡུན་ཚད་མ་ཤི་བར་གནས་

དགོས་པས་དུས་འཆི་ཡིན་པ་ཉམས་ཤིང་དུས་ལས་ལྷག་པར་གནས་པ་མི་འདོད་བཞིན་དུ་ཁས་

ལེན་དགོས་པར་འགྱུར་ལ། དབུ་མ་བཅད་ཚར་ནས་མི་འཆི་བར་གནས་པའི་ཐ་མལ་པ་མི་སྲིད་

པར་ཡང་ཡང་བཤད་པ་ཐམས་ཅད་དང་འགལ་ལོ།།

དེས་ན་ཞག་ཕྱེད་བཅས་སོ་གཉིས་ཀྱིས་བགོས་པའི་ཐོབ་ནོར་གྱི་ཞག་སོ་བཞི་དང་མཐའི་

ཞག་སོ་བཞི་ཞག་གི་གྲངས་སོ་བཞི་ཙམ་དུ་མཚུངས་ཀྱང་དོན་མི་གཅིག་ཅིང་རྗེས་འབྲང་ཡོད་མེད་

སོགས་མི་མཚུངས་ལ། ཕྱེད་བཅས་སོ་གཉིས་ཀྱིས་བགོས་པའི་ཐོབ་ནོར་སོ་བཞི་རྗེས་འབྲང་དང་

བཅས་པའང་ཞག་སྟོང་བརྒྱ་དང་ཉི་ཤ ་རྩ་ལྔ་པོའ་ིཞག་གྲངས་ལ་གཏོགས་ལ། དེ་བཞིན་དུ་ལོ་དགུ་

བཅུ་རྩ་དྲུག་གི་སྐབས་སུ་འཆི་ལྟས་འཕེལ་བའི་དབུགས་ཆུ་སྲང་ཆུ་ཚོད་རྣམས་ཀྱང་ལོ་དེ་དང་དེའི་

ཞག་གྲངས་ལ་གཏོགས་ཤིང༌། དེ་དག་ལ་མི་གཏོགས་ན་དུས་འཆིའི་དུས་ལས་ལྷག་པར་འགྱུར་

བའི་སྐྱོན་སོ་ན་གནས་སོ། །འོན་ཀྱང་འཆི་ལྟས་འཕེལ་ཞེས་པ་ནི་ལོ་དང་ཟླ་བ་སོགས་སྔ་མ་སྔ་

མའི་དུས་ཀྱི་འཆི་ལྟས་ཀྱི་དབུགས་རྒྱུ་བའི་ཡུན་ཚད་ལས་ཕྱི་མ་ཕྱི་མའི་འཆི་ལྟས་ཀྱི་དབུགས་

ཡུན་ཚད་རིང་བར་རྒྱུ་བའི་དོན་ཡིན་གྱི། འཆི་ལྟས་ཀྱི་ཞག་ལ་སོགས་པ་རྣམས་ལོ་གསུམ་ཕྱོགས་

གསུམ་སོགས་ཀྱི་ཞག་གྲངས་ལ་མི་གཏོགས་པའི་ཞག་ལྷག་པོ་འཕེལ་བའི་དོན་མིན་ནོ། །དབུགས་

དང་ཆུ་སྲང་སོགས་སུ་འཕེལ་ཚུལ་འདི་དག་གཞུང་དུ་དཀྱིལ་འཁོར་སོགས་གཅོད་ཚུལ་གྱི་འོག་ཏུ་

གསུངས་ཀྱང༌། འདིར་རྟོགས་སླ་བའི་དོན་དུ་སྔར་བཤད་དོ།།

གཉིས་པ་ལོ་གསུམ་ཕྱོགས་གསུམ་ལ་དཀྱིལ་འཁོར་ལྔ་དང་ཡོན་ཏན་གསུམ་གྱི་ཁམས་

ཟད་པར་བྱེད་ཚུལ་བཤད་པ་ནི། དང་པོར་གཡོན་ནས་འཆི་ཞག་མགོ་རྩོམ་པའི་དབང་དུ་བྱས་ན། 

དང་པོར་སྣ་བུག་གཡོན་ནས་འཆི་ལྟས་ཞག་གཅིག །རང་བཞིན་པ་ཞག་གཅིག །དེ་ནས་སྣ་བུག་

གཡས་ནས་ཆི་ལྟས་ཞག་གཉིས། རང་བཞིན་པ་ཞག་གཉིས། དེ་ནས་གཡོན་ལ་འཆི་ལྟས་ཞག་

གསུམ་རྒྱུ་ཞིང༌། དེ་ནས་གཡོན་ལ་རང་བཞིན་པ་ཞག་གསུམ་རྒྱུས་ནས་འཕོ་སྟེ། དེ་ནས་གཡས་

ལ་འཆི་ལྟས་ཞག་བཞི་དང་རང་བཞིན་པ་ཞག་བཞི། དེ་ནས་གཡོན་ལ་འཆི་ལྟས་ཞག་ལྔ་དང་རང་

བཞིན་པ་ཞག་ལྔ་རྒྱུས་པས། གཡོན་གྱི་སྣ་བུག་ལ་སྣ་བུག་གཉིས་ཀྱི་འཕོ་ཆེན་བཅུ་གཉིས་ཀྱི་

ནང་ནས། ནམ་མཁའི་དཀྱིལ་འཁོར་གྱི་འཕོ་བ་འདོར་ལ། དེ་ནས་གཡས་ལ་འཆི་ལྟས་ཞག་དྲུག་

དང་རང་བཞིན་པ་ཞག་དྲུག་གིས། འཕོ་བ་བཅུ་གཉིས་ཀྱི་ནང་ནས་སྣ་བུག་གཡས་ལ་སའི་དཀྱིལ་

འཁོར་གྱི་འཕོ་བ་འདོར་རོ། །དེ་བཞིན་དུ་གཡོན་ལ་མི་མཉམ་པའི་ཞག་བདུན་པ་དགུ་པ་བཅུ་

གཅིག་པ་ལྟ་བུའི་སྡེ་ཚན་གསུམ་གསུམ་དང༌། གཡས་ལ་བརྒྱད་པ་བཅུ་པ་བཅུ་གཉིས་པ་ལྟ་བུའི་

མཉམ་པའི་ཞག་གི་སྡེ་ཚན་གསུམ་གསུམ། གཡོན་ལ་ཞག་ཉེར་དགུ་པ་དང་གཡས་ལ་ཞག་སུམ་

ཅུ་པའི་བར་རྒྱུ་བའི་འཆི་ཞག་དང་རང་བཞིན་པའི་ཞག་དང༌། གཡས་གཡོན་སྤེལ་ཚུལ་གོང་གི་

རིགས་པ་ལྟར་སྦྱར་བས། འཕོ་བ་བཅུ་གཉིས་ཀྱི་ནང་ནས་སྣ་བུག་གཡོན་ལ་རིམ་བཞིན་རླུང་མེ་ཆུ་

སའི་དཀྱིལ་འཁོར་གྱི་འཕོ་བ་དང༌། གཡས་ལ་རིམ་བཞིན་ཆུ་མེ་རླུང་ནམ་མཁའི་དཀྱིལ་འཁོར་གྱི་

འཕོ་བ་རྣམས་འདོར་རོ། །དེ་ལྟར་ན་སྣ་བུག་གཡོན་གྱི་དཀྱིལ་འཁོར་ལྔའི་འཕོ་བ་འདོར་བ་ལ་ཞག་

བཞི་བརྒྱ་ལྔ་བཅུ་དང༌། སྣ་བུག་གཡས་ཀྱི་དཀྱིལ་འཁོར་ལྔའི་འཕོ་བ་འདོར་བ་ལ་ཞག་བཞི་བརྒྱ་

བརྒྱད་ཅུ་སྟེ་གྲིལ་བས་ཞག་དགུ་བརྒྱ་སུམ་ཅུའོ།།

དེའི་འོག་ཏུ་ཡོན་ཏན་གསུམ་གྱི་ཁམས་ཟད་པར་བྱེད་ཚུལ་ནི། སྣ་བུག་གཉིས་ལ་དཀྱིལ་

འཁོར་བཅུའི་འཕོ་བ་དོར་བ་དེ་ནས་གཡོན་མི་མཉམ་པའི་རྩ་ལ་འཆི་ལྟས་ཀྱི་ཉིན་ཞག་སོ་གཅིག་

དང༌། རང་བཞིན་པའི་ཉིན་ཞག་སོ་གཅིག་སྣ་བུག་གཡོན་ནས་རྒྱུས་པས་སྙིང་སྟོབས་ཀྱི་ཁམས་

སམ་བད་ཀན་གྱི་ཁམས་ཟད་པར་བྱེད་ལ། དེ་ནས་གཡས་ལ་འཆི་ལྟས་ཀྱི་ཞག་སོ་གཉིས་དང་

རང་བཞིན་པ་སོ་གཉིས་ཀྱིས་རྡུལ་ལམ་མཁྲིས་པའི་ཁམས་ཟད་པར་བྱེད་ཅིང༌། དེ་ནས་སླར་ཡང་

གཡོན་ལ་འཆི་ལྟས་ཉིན་ཞག་སོ་གསུམ་དང་རང་བཞིན་པ་སོ་གསུམ་རྒྱུས་པས་མུན་པའམ་རླུང་

གི་ཁམས་ཟད་པར་བྱེད་དོ། །དེ་བས་ན་ཡོན་ཏན་གསུམ་གྱི་ཁམས་ཟད་པར་བྱེད་པ་ལ་ཞག་བརྒྱ་

དགུ་བཅུ་གོ་གཉིས་དང༌། སྔར་དཀྱིལ་འཁོར་ལྔ་འདོར་བ་ལ་ཞག་དགུ་བརྒྱ་སུམ་ཅུ་སྟེ། ལོ་གསུམ་

དང་ཕྱོགས་གསུམ་གྱི་ཞག་སྟོང་བརྒྱ་ཉི་ཤ ་རྩ་ལྔ་ལས་གསུམ་གྱིས་དམན་པ་སྟོང་བརྒྱ་ཉི་ཤ ་རྩ་

གཉིས་སོང་ངོ༌། །དེས་ན་གསུམ་པོ་དེ་དང་ལོ་གསུམ་དང་ཕྱོགས་གསུམ་གྱི་ཞག་གྲངས་རྫོགས་

པའི་མཇུག་ཏུའང་ཞག་སོ་གཅིག་སྟེ་ད་དུང་འཆི་བའི་བར་ལ་ཞག་སོ་བཞི་ཡོད་དོ།།

གསུམ་པ་ལོ་གསུམ་ཕྱོགས་གསུམ་རྫོགས་པའི་མཐར་ཡང་ཞག་སོ་གཅིག་འོང་བའི་རྒྱུ་

མཚན་བཤད་པ་ནི། དེ་ལྟར་ལོ་གསུམ་ཕྱོགས་གསུམ་གྱི་ཞག་གྲངས་རྫོགས་པ་ན་སྐྱེས་ནས་ལོ་བརྒྱ་

སོང་ཞིང༌། དེ་ནས་ཀྱང་ཞག་སོ་གཅིག་འངོ་དགོས་པ་དང༌། བྱུང་ཡང་དུས་འཆིར་མི་འགྱུར་བར་དུས་

ལས་ཐལ་ནས་འཆི་བར་ཐལ་བ་སོགས་ཀྱི་ཉེས་པ་མི་འབྱུང་བའི་རྒྱུ་མཚན་ནི་འདི་ཡིན་ཏེ། དུས་སུ་

འཆི་བའི་དོན་ནི་སྐྱེས་ནས་ལོ་བརྒྱ་ལོན་པ་རང་གི་མཚམས་སུ་འཆི་བ་ལ་མི་ཟེར་གྱི། རྩ་རྫོགས་

པར་ཆགས་པའི་མཚམས་ནས་མགོ་བརྩམས་ཏེ། རྩ་རིམ་གྱིས་བཅད་པས་མཐར་རྩ་ཐམས་ཅད་

རྫོགས་པར་བཅད་མ་ཚར་བར་དུ་མི་འཆི་ཞིང༌། དེ་ནས་འཆི་བ་ནི་དུས་སུ་འཆི་བའི་དོན་ཡིན་ནོ།།

དེ་ལྟར་རྩ་ཆགས་པ་མ་རྫོགས་པར་གཅོད་པ་མི་རྩོམ་པ་ཡིན་པ་ལ། མངལ་ནས་སྐྱེས་

ཙམ་ནས་རྩ་ཆགས་པ་རྫོགས་པའང་མ་ཡིན་ཏེ། འདི་ལྟར་མངལ་དུ་ཟླ་བ་བཅུ་གཉིས་དང༌བཅུ་

གཅིག་དང༌བཅུ་དང༌དགུ་གནས་པའི་ཚུལ་བཞི་འབྱུང་བར་གསུངས་པ་ལ། བཅུ་གཉིས་གནས་པ་

ལ་མཚོན་ན། རྩ་བདུན་ཁྲི་ཉིས་སྟོང་ཆགས་པ་ནི་ཞག་རེ་ལ་རྩ་ཉིས་བརྒྱ་རེ་ཆགས་པས་ཆགས་པ་

མགོ་བརྩམས་ནས་རྫོགས་ཀྱི་བར་ལ་ཟླ་བ་བཅུ་གཉིས་དགོས་ཤིང༌། མངལ་དུ་ཟླ་བ་བཅུ་གཉིས་

བསྡད་ཀྱང༌། མངལ་ཆགས་པའི་ཟླ་བ་དང་པོ་ལ་ནི་ལུས་ཀྱི་རྩ་ཆགས་པ་མི་རྩོམ་པས། དེའི་ཕྱིར་

མངལ་ནས་སྐྱེས་ནས་ཀྱང་ད་དུང་རྩ་ཟླ་བ་གཅིག་གི་བར་དུ་ཆགས་དགོས་སོ། །དེའི་ཤ གས་རྒྱབ་

པས། མངལ་ནས་སྐྱེས་ནས་ལོ་བརྒྱ་སོང་བ་ན་ཡང་རྩ་འཆད་པའི་མགོ་བརྩམས་ནས་ལོ་བརྒྱར་

ཟླ་བ་གཅིག་གིས་མ་ལོངས་ཤིང༌། ཚེ་ལོ་བརྒྱ་པ་དུས་སུ་འཆི་བའི་དབང་དུ་བྱས་པའི་རྩ་བདུན་

ཁྲི་ཉིས་སྟོང་གཅོད་པ་ལ་ནི་ལོ་བརྒྱ་དགོས་ཏེ། རྩ་བདུན་ཁྲི་ཉིས་སྟོང་གི་ནང་ནས་ཞག་རེ་ལ་

གཉིས་གཉིས་ངེས་ཅན་དུ་གཅོད་ཀྱི་དེ་ལས་མང་བའམ་ཉུང་བར་མ་ཡིན་ལ། དེ་ལྟར་བཅད་པས་ 

ལོ་བརྒྱ་དགོས་པས་སོ།།



ནང་ལེའི་མདོར་བསྡུས་བཞི་པའི་རྣམ་བཤད། 285

དེ་བས་ན་མཐར་ལོ་གསུམ་ཕྱོགས་གསུམ་རྫོགས་ནས་ཀྱང་ཟླ་བ་གཅིག་འོང་བ་ནི་རྩ་

གཅོད་པའི་ལོ་བརྒྱར་དེ་ནས་ཀྱང་ཟླ་བ་གཅིག་མ་ཐིམ་པའི་དབང་གིས་བྱུང་བ་ཡིན་ལ། མི་ཐིམ་

པའང་མངལ་ནས་སྐྱེས་ནས་ཟླ་གཅིག་རྩ་གཅོད་པའི་མགོ་མ་བརྩམས་པའི་དབང་གིས་བྱུང་བ་

ཡིན་ཞིང༌། དེ་ཡང་མངལ་དུ་ཞག་དང་པོ་ལ་རྩ་ཆགས་པ་མ་བརྩམས་པའི་དབང་གིས་བྱུང་བ་

ཡིན་པས། དེ་ལ་དགོངས་ནས་འགྲེལ་ཆེན་དུའང། དེ་ནས་གཞན་ནི་སུམ་ཅུ་དག་དང་སྟེ། མངལ་

བཟུང་བའི་ཟླ་བའི་ཉིན་ཞག་གི་ཚོགས་ཉིན་ཞག་སུམ་ཅུའི་བདག་ཉིད་དང༌། ཞེས་གསུངས་པ་

ཡིན་ནོ། །དེས་ན་ཟླ་བ་གཅིག་པོ་དེའི་རིང་ལ་མ་ཤི་ཡང༌། དེའི་རིང་ལ་རྩ་མ་འཆད་པས་དུས་འཆི་

ཉམས་པའི་ཉེས་པ་མེད་དོ།།

འོ་ན་ཟླ་བ་གཅིག་པོ་རྫོགས་ནས་ད་དུང་ཞག་གཅིག་ཡོད་པས་དེ་ནི་དུས་ལས་ལྷག་པར་

བསྡད་པ་མ་ཡིན་ནམ་ཞེ་ན། མ་ཡིན་ཏེ། རྩ་བདུན་ཁྲི་ཉིས་སྟོང་རྫོགས་པར་བཅད་ཀྱང་དབུ་མ་ནི་

རྩ་དེ་དག་ལ་མི་གཏོགས་པས། དབུ་མ་རླུང་གིས་འདོར་བ་ལ་ཞག་གཅིག་དགོས་པ་ཡིན་ལ། དེ་ནི་

མཐའི་ཞག་གཅིག་ཡིན་པས་རྩ་ཆད་ཚར་ནས་ཀྱང་ཞག་གཅིག་བསྡད་པ་མ་ཡིན་པས་སོ། །འདིས་

མཚོན་ནས་མངལ་དུ་ཟླ་བ་དགུ་ལས་མ་བསྡད་པ་ཡིན་ན་སྐྱེས་ནས་ཟླ་བ་བཞིའི་བར་རྩ་ཆགས་

དགོས་པས། རྩ་འཆད་པ་རྫོགས་པའི་ལོ་བརྒྱ་འགྲོ་བ་ལ་སྐྱེས་ནས་ལོ་བརྒྱ་སོང་བའི་མཐར་ཡང་

ཟླ་བ་བཞི་འོང་དགོས་པ་སོགས་ཤེས་པར་བྱའོ། །དེ་ལ་མཐའི་ཟླ་བ་གཅིག་གི་བར་ལ་རླུང་སྣ་

བུག་གཡོན་ལ་ཞག་གཅིག་དེ་ནས་གཡས་ལ་ཞག་གཅིག་ལ་སོགས་པའི་རིམ་པས་སྤེལ་ནས་རྒྱུ་

ཞིང༌། དང་པོ་གཡོན་ནས་རྒྱུས་པ་ཡིན་ན་ཉིན་ཞག་སུམ་ཅུ་པ་ལ་གཡས་ནས་རྒྱུ་བས་ཕུང་པོ་ལྔ། 

ཁམས་ལྔ། དབང་པོ་ལྔ། ཡུལ་ལྔ། ལས་དབང་ལྔ། ལས་དབང་གི་བྱ་བ་ལྔ་རྣམས་གཅོད་ལ་འཕོ་

བ་ཐམས་ཅད་མེད་ཅིང༌། མཐར་དབུ་མ་ཁོ་ན་ནས་རྒྱུ་བ་ཞག་གཅིག་པོས་ཕུང་པོ་དྲུག་པ་ནས་ལས་

དབང་གི་བྱ་བ་དྲུག་པའི་བར་དྲུག་གཅོད་དོ། །དེ་ལྟར་ལས་དབང་གི་བྱ་བ་དྲུག་པ་བཅད་ནས་ཟླ་བ་

བདུད་རྩིའམ་ཁུ་བ་འོག་ཏུ་འགྲོ་བ་དང་དུས་མཉམ་དུ་རྣམ་པར་ཤེས་པ་སྙིང་ཁ་ནས་འཆི་འཕོ་ཞིང་

སྲིད་པ་གཞན་དུ་འགྲོ་བར་འགྱུར་རོ། །དེ་ལྟར་བཤད་པ་དག་གིས་ཚིག་དོན་ཀྱང་ལྷག་མ་མེད་པར་

ཤེས་པར་ནུས་ལ། དོགས་པའི་གནས་དཔྱད་པར་བྱ་བ་འགའ་ཞིག་ནི་རྩ་ཆད་ཀྱི་སྐབས་སུ་ཕྱོགས་



དྲི་མེད་འོད་ཀྱི་ནང་ལེའི་འགྲེལ་བཤད།286

གཅིག་ཏུ་བཤད་དགོས་པར་སྣང་བས་དེར་བཤད་པར་བྱའོ།།

གཉིས་པ་ཚིག་དོན་གྱིས་ཅུང་ཟད་འཆད་དགོས་པ་དག་བཤད་པ་ལ་གསུམ། འཆི་ལྟས་

ཞག་ཏུ་ལོངས་ནས་ལོ་གསུམ་ཕྱོགས་གསུམ་ལ་དཀྱིལ་འཁོར་ལྔ་དང་ཡོན་ཏན་གསུམ་གྱི་ཁམས་

ཟད་པར་བྱེད་ཚུལ། ཕུང་པོ་དང་ཁམས་དང་སྐྱེ་མཆེད་གཅོད་པའི་ངེས་པ། སྐྱེས་ནས་འཆི་ལྟས་

ཀྱི་རླུང་རིམ་པས་འཕེལ་ཚུལ་ལོ། །དང་པོ་ནི། ད་ནི་དུས་ཀྱི་ལོ་ཞེས་པ་ལ་སོགས་པས་ཞེས་པ་

ནས། དེ་ལ་གཡོན་པའི་རྩ་ནི་སྙིང་སྟོབས་དང༌། གཡས་པའི་རྩ་ནི་རྡུལ་དང༌། དབུ་མའི་རྩ་ནི་མུན་

པའི་རང་བཞིན་ཅན་ཏེ། འདི་རྣམས་ལས་1དུས་སུ་འཆི་བའི་ལྟས་ནི་མུན་པའི་རྩ་ལ་རྒྱུ་བའི་གྲངས་

གཡས་པ་སྲོག་དང་གཡོན་པ་ཐུར་སེལ་གྱི་རང་བཞིན་གྱིས་བཟུང་ནས། གཡོན་པ་ལ་མི་མཉམ་པ་

དང་གཡས་པ་ལ་མཉམ་པའི་ཉིན་ཞག་གི་འཆི་ལྟས་རྒྱུ་སྟེ་ཞེས་པ་ལ་སོགས་པ། ཇི་སྲིད་ལོ་གསུམ་

གྱི་ཉིན་ཞག་རྣམས་སྲོག་རྒྱུ་བས་སོ་ཞེས་པའི་མཐར་ཐུག་པའི་བར་ཏེ་ཞིབ་པར་གོང་དུ་བཤད་ཟིན་

པ་ལྟར་རོ། །གཉིས་པ་ནི། དེ་ནས་གཞན་ནི་སུམ་ཅུ་དག་དང་སྟེ་མངལ་བཟུང་བའི་ཟླ་བ་གཅིག་གི་

ཉིན་ཞག་གི་ཚོགས་སུམ་ཅུའི་རིང་ལ་རྩ་ཆགས་པ་མ་བརྩམས་པས། དེའི་ཤ གས་ཀྱིས་མངལ་ནས་

སྐྱེས་ནས་ལོ་བརྒྱ་སོང་ཡང་ད་དུང་རྩ་འཆད་པ་མ་རྫོགས་པའི་ཉིན་ཞག་སུམ་ཅུའི་བདག་ཉིད་དང༌། 

དེ་ནས་ཀྱང་འཚོ་བ་དག་གི་མཚན་མོ་གསུམ་གྱི་བར་དུའོ། །ཞེས་པ་ནས། ཕུང་པོ་དང་ཁམས་དང་

སྐྱེ་མཆེད་རྣམ་པར་གཅོད་པའི་ངེས་པའོ་ཞེས་བྱ་བའི་བར་རོ།།

གསུམ་པ་ནི། ད་ནི་དབུགས་ཞེས་པ་ལ་སོགས་པས་མངལ་ནས་སྐྱེས་པར་གྱུར་པ་རྣམས་

ཀྱི་དུས་སུ་འཆི་བའི་དབུགས་རྒྱུ་བ་གསུངས་ཏེ་ཞེས་པ་ནས། འཆི་ལྟས་ཀྱི་རླུང་དབུགས་ཀྱི་འཁོར་

ལོ་དང༌། ཆུ་སྲང་གི་འཁོར་ལོ་དང་ཆུ་ཚོད་ཀྱི་འཁོར་ལོ་དང་ཉིན་ཞག་ཏུ་ལྷག་ཅིང་འཕེལ་བར་

འགྱུར་བར་རེ་རེ་ལྷག་པས་སོ་ཞེས་པའི་བར་གྱིས་བཤད་པ་དེའི་འཕེལ་ཚུལ་ཇི་ལྟ་བུ་ཞེ་ན། དེ་

ལྟར་འཕེལ་ཚུལ་རྒྱས་པར་འཆད་པ་ནི། དང་པོར་རེ་ཤིག་དབུགས་རྒྱུ་བ་ནི་ཞེས་པ་ནས། ཉིན་ཞག་

སུམ་ཅུས་ཀྱང་ངོ༌། །ཞེས་པའི་བར་ཏེ། ལོ་གསུམ་ཕྱོགས་གསུམ་གྱི་སྐབས་འདིར་འཆི་བའི་ཉིན་

ཞག་རྒྱུ་བའི་གྲངས་ནི། དུས་ཀྱི་འཁོར་ལོ་ལོ་གསུམ་ཕྱོགས་གསུམ་གྱི་ཞག་གྲངས་དག་ལས་ཕྱེད་

1  ཞོལ། ཤོག ༨༦ ན ༣ འདི་རྣམས་ལ་དུས་སུ་

བཅས་སུམ་ཅུ་རྩ་གཉིས་ཀྱིས་བགོས་པའི་ཞེས་པ་སྟེ། ལོ་གསུམ་ཕྱོགས་གསུམ་གྱི་ཞག་གི་གྲངས་

ཉི་ཤ ་རྩ་ལྔ་ལྷག་པའི་བརྒྱ་ཕྲག་བཅུ་གཅིག་ལས་ཕྱེད་བཅས་སོ་གཉིས་ཀྱིས་བགོས་པས་ཐོབ་པའི་

ཉིན་ཞག་གི་ཚོགས་སོ་བཞི་རྗེས་འབྲང་དང་བཅས་པ་ནི། ཞག་སྟོང་བརྒྱ་ཉེར་ལྔའི་ནང་ནས་ཕྱེད་

བཅས་སོ་གཉིས་ན་འཆི་ལྟས་ཀྱི་རླུང་ཞག་སོ་བཞི་རྗེས་འབྲང་དང་བཅས་པ་དེ་ཙམ་རེ་རྒྱུ་བའི་

དོན་ཏེ། རྩ་འདབ་བཅུ་གཉིས་ཀྱི་ལྟེ་བ་དབུ་མ་ལ་རྒྱུ་བའི་ཉིན་ཞག་གི་མཐར་ཐུག་པར་རིག་པར་

བྱའོ། །ཐོབ་པའི་ཉིན་ཞག་གི་ཚོགས་ནི་ཞེས་པ་དེ་ལ་ཉིན་ཞག་གི་ཚོགས་རྗེས་འབྲང་དང་བཅས་

པའི་གྲངས་དུ་ཞིག་ཅེ་ན། འདིར་ཕྱེད་དང་བཅས་པའི་ཞེས་སོགས་ཏེ། རྩ་འདབ་རྣམས་ཀྱི་མཐའི་

རྒྱུ་བ་ནི་གཡས་པའི་རྩ་ལའོ་ཞེས་པ་དུས་ཀྱི་འཆི་བའི་ངེས་པའོ།།

གཉིས་པ་གནས་པ་བཅུ་བཞི་པ་རྩ་ལ་སོགས་པ་གཟའི་རྐང་པ་འཆད་པའི་ངོ་བོ་ཉིད་ཀྱིས་

གནས་པ་བཤད་པ་ལ་གཉིས། སྤྱི་དོན་གྱིས་མཐའ་དཔྱད་པ་རྒྱས་པར་བཤད་པ་དང༌། ཡན་ལག་

གི་དོན་རྣམ་པར་དབྱེ་བའོ། །དང་པོ་ལ་གཉིས། དཔྱད་པར་བྱ་བའི་དོགས་པའི་གནས་དགོད་པ་

དང༌། དོགས་པ་དེ་དག་སྤངས་པའི་སྒོ་ནས་ཇི་ལྟར་རྩ་འཆད་པའི་རྣམ་གཞག་བཤད་པའོ། །དང་པོ་

ནི། འདི་སྙམ་དུ། སྐྱེས་བུ་ཚེ་ལོ་བརྒྱ་པའི་ཚེའི་མཐར་འོང་བའི་ལོ་གསུམ་ཕྱོགས་གསུམ་པོ་འདི་ལ་

དབུ་མའི་ལོ་གསུམ་ཕྱོགས་གསུམ་ཞེས་ཟེར་བའི་དོན་གང་ཡིན། སྣ་བུག་གཡས་གཡོན་གྱི་འཕོ་

བ་བཅུ་གཉིས་ཀྱི་མཚམས་རྣམས་སུ་ལྔ་བཅུ་རྩ་དྲུག་རྐང་བཅས་རེ་དབུ་མར་རྒྱུས་པས་ཞག་རེ་

ལ་དབུ་མར་དབུགས་དྲུག་བརྒྱ་བདུན་ཅུ་རྩ་ལྔ་རེ་རྒྱུས་པ་དེ་ལོ་བརྒྱའི་བར་དུ་རྒྱུ་བ་བསགས་པས་

ལོ་གསུམ་ཕྱོགས་གསུམ་དུ་ལོངས་པ་ལ་ཟེར་ན། དེ་ལྟར་རྒྱུས་པ་ཐམས་ཅད་མཐར་ཚོགས་ནས་

ལོ་གསུམ་ཕྱོགས་གསུམ་རྩོམ་ན་ནི། དབུ་མར་རྒྱུས་པའི་དབུགས་རྣམས་རྟག་པར་འགྱུར་བས་མི་

འཐད་ལ། ལོ་བརྒྱའི་བར་དུ་དེ་ལྟར་རྒྱུས་པ་རྣམས་ཞག་ཏུ་གྲིལ་པའི་གྲངས་དང་ལོ་གསུམ་ཕྱོགས་

གསུམ་གྱི་ཞག་གྲངས་མཉམ་པས་དབུ་མའི་ལོ་གསུམ་ཕྱོགས་གསུམ་ཞེས་ཟེར་ན། ལོ་དགུ་བཅུ་

རྩ་དྲུག་ཟླ་བ་ཕྱེད་དང་བཅུ་གཅིག་གི་རིང་ལ་ཞག་རེ་ལ་འཕོ་མཚམས་སུ་ལྔ་བཅུ་རྩ་དྲུག་རྐང་

བཅས་རྒྱུས་པས་དྲུག་བརྒྱ་དོན་ལྔ་རེ་རྒྱུ་བ་ཡོད་ཀྱང༌། ལོ་གསུམ་ཕྱོགས་གསུམ་གྱི་ཞག་གྲངས་སུ་

ལོངས་པ་ལ་ལོ་བརྒྱའི་བར་དུ་དེ་ལྟར་རྒྱུ་དགོས་པའི་ཕྱིར། ལོ་གསུམ་ཕྱོགས་གསུམ་གྱི་རིང་ལའང་

དེ་ལྟར་རྒྱུས་པ་དགོས་པ་ལ། ལོ་གསུམ་གྱི་མགོ་ཚུགས་ནས་རླུང་སྣ་བུག་གཡོན་ཁོ་ན་ལ་ཞག་

གཅིག་གསུམ་ལྔ་ལ་སོགས་པ་དང༌། གཡས་ཁོ་ན་ལ་ཞག་གཉིས་ལ་སོགས་པ་ནས། སུམ་ཅུ་རྩ་

གསུམ་ཉིས་འགྱུར་རེ་ཙམ་གཡོན་ཁོ་ན་ལ་ཡང་རྒྱུ་བས། ཞག་རེ་ལ་སྣ་བུག་གཡས་གཡོན་འཕོ་བ་

བཅུ་གཉིས་མེད་པའི་ཕྱིར། དེའི་འཕོ་མཚམས་ཀྱི་ཡེ་ཤེས་ཀྱི་རླུང་བསགས་པའི་ཞག་དང་གྲངས་

མཉམ་ཇི་ལྟར་བརྩིར་ཡོད། དེ་བས་ན་དབུ་མའི་ལོ་གསུམ་ཕྱོགས་གསུམ་ཞེས་པ་འདི་དངོས་སུ་

དབུ་མ་ནས་རྒྱུས་པ་དང་སྦྱར་ས་མེད་ཅིང༌། དེ་ལྟར་ཞག་རེ་ལ་ཡེ་ཤེས་ཀྱི་རླུང་དྲུག་བརྒྱ་དོན་ལྔ་

རེ་ལོ་བརྒྱའི་བར་དུ་ཐོབ་ཐང་ལ་རྒྱུས་པའི་དབང་དུ་བྱས་ན་དེའི་ཞག་གྲངས་ལ་ལོ་གསུམ་ཕྱོགས་

གསུམ་གྱི་ཞག་གྲངས་འབྱུང་ངོ་ཞེས་བརྟག་པ་མཐའ་གཟུང་གི་སྒོ་ནས་ཀྱང་བཞག་ཏུ་མི་རུང་སྟེ། 

དེ་ལྟ་ན་རྩ་བདུན་ཁྲི་ཉིས་སྟོང་གི་ནང་ནས་གཉིས་གཉིས་ཞག་རེས་གཅོད་པ་དང༌། དེ་ཡང་ཞག་

རེ་ལ་ཡེ་ཤེས་ཀྱི་རླུང་དྲུག་བརྒྱ་དོན་ལྔ་རེ་དབུ་མར་རྒྱུ་བ་དེ་ལ་ཆུ་སྲང་ལྔ་བཅུ་རྩ་དྲུག་བཞི་ཆ་རེ་

ལ་ཆུ་ཚོད་དུ་བྱས་པའི་ཆུ་ཚོད་གཉིས་རེ་ཡོད་ཅིང༌། ཡེ་ཤེས་ཀྱི་རླུང་ཆུ་ཚོད་དེ་འདྲ་བ་གཉིས་རེ་

ཞག་རེ་ལ་དབུ་མར་རྒྱུས་པའི་དབང་གིས་ཞག་རེ་ལ་རྩ་གཉིས་རེ་ལོ་བརྒྱའི་བར་དུ་གཅོད་1པར་

བཤད་པ་ལ། ཡེ་ཤེས་ཀྱི་རླུང་ཐོབ་ཐང་བརྩི་བ་མིན་པ་དངོས་སུ་རྒྱུ་རྒྱུ་མ་བྱུང་ན་ཡེ་ཤེས་ཀྱི་རླུང་

རྒྱུས་པའི་དབང་གིས་རྩ་འཆད་པ་བཞག་ཏུ་མེད་པས། རྩ་བདུན་ཁྲི་ཉིས་སྟོང་ལས་ལོ་བརྒྱའི་བར་

དུ་ཞག་རེ་ལ་རྩ་གཉིས་རེ་འཆད་པའི་རྣམ་གཞག་ཉམས་སོ། །དེའི་ཕྱིར་དབུ་མའི་ལོ་གསུམ་ཕྱོགས་

གསུམ་ཞེས་བྱ་བ་འདི་ཚུལ་ཇི་ལྟ་བུ་ཡིན་པ་བཤད་པར་བྱ་དགོས་སོ་ཞེས་བྱ་བའི་དོགས་པ་ 

འདི་དཔྱད་པར་བྱ་བ་ཡིན་ནོ།།

གཞན་ཡང་འདི་སྙམ་དུ། གོང་དུ་བཤད་པ་ལྟར་དབུ་མའི་ལོ་གསུམ་གྱི་མགོ་ཚུགས་ནས་

ཞག་དགུ་བརྒྱ་སུམ་ཅུའི་རིང་ལ་དཀྱིལ་འཁོར་ལྔའི་རླུང་ཐམས་ཅད་འདོར་བར་བཤད་ཅིང༌། དེ་ལྟ་

ན་ཞག་དགུ་བརྒྱ་སུམ་ཅུ་སོང་ནས་དེ་ཕྱིན་ཆད་ས་ཆུ་མེ་རླུང་ནམ་མཁའི་ཁམས་ཀྱི་རླུང་གང་ཡང་

རྒྱུ་བ་མི་སྲིད་དགོས་པ་ལ། འགྲེལ་ཆེན་ལས། ལོ་གསུམ་གྱི་སྟེང་དུ་ཕྱོགས་གསུམ་རྒྱུས་པ་དང༌། 

གསལ་བྱེད་རྣམས་རྒྱུས་པ་ན་ཉིན་ཞག་དྲུག་གི་བར་དུ་ཁྱིམ་བཅུ་གཉིས་ཀྱི་རྩ་སྟོང་པའི་དཀྱིལ་

1  གཙང་། ཤོག ༥༨ བ ༤ བར་དུ་སྤྱོད་པར་

འཁོར་དང་སའི་དཀྱིལ་འཁོར་གྱི་བདག་ཉིད་ཅན་ནི་དབུགས་རྒྱུ་བས་ངེས་པར་གནས་ཏེ།1 ཞེས་

ལོ་གསུམ་ཕྱོགས་གསུམ་གྱི་མཐའི་སྐབས་སུ་ཡང་སྟོང་པ་དང༌། སའི་དཀྱིལ་འཁོར་གྱི་དབུགས་རྒྱུ་

བར་བཤད་པ་དང་འགལ་ཞིང༌། དཀྱིལ་འཁོར་ལྔ་བཅད་པ་དེའི་རྗེས་སུ་ཡོན་ཏན་གསུམ་གྱི་ཁམས་

ཟད་པར་བྱེད་པའི་ཚེ་རླུང་སྣ་བུག་གཡོན་ཁོ་ན་ནས་ཞག་སོ་གཅིག་པ་གཉིས་དང༌། གཡས་ནས་

སོ་གཉིས་པ་གཉིས་ལ་སོགས་པ་རྒྱུ་བའི་རླུང་དེ་དག་འབྱུང་བ་ལྔའི་རླུང་གང་ཡང་མིན་པར་འགྱུར་

ལ། གལ་ཏེ་དེ་ནས་ཀྱང་དཀྱིལ་འཁོར་ལྔའི་དབུགས་རྒྱུ་བ་ཡོད་ན་དཀྱིལ་འཁོར་ལྔ་དོར་བའི་དོན་

ཇི་ལྟར་ཡིན་པ་བཤད་དགོས་སོ། །ཞེས་བྱ་བ་འདི་ཡང་དཔྱད་པར་བྱ་བའི་དོགས་པའི་གནས་

གཉིས་པ་ཡིན་ནོ། །གཞན་ཡང་འདི་སྙམ་དུ། རྩ་བདུན་ཁྲི་ཉིས་སྟོང་ནི་ཞག་རེ་ལ་གཉིས་གཉིས་ལོ་

བརྒྱའི་རིང་ལ་གཅོད་པར་གསུངས་ལ། ཡང་ལྟེ་བའི་རྩ་དྲུག་ཅུ་ནི་རེ་རེ་ཡང་ཞག་བཅོ་བརྒྱད་རེས་

གཅོད་དགོས་པ་དང༌། ཚིགས་ཆེན་བཅུ་གཉིས་ཀྱི་རྩ་སུམ་བརྒྱ་དྲུག་ཅུ་ནི་རེ་རེ་ཡང་ཞག་གསུམ་

རེས་གཅོད་དགོས་པ་སོགས་གསུངས་པ་འདི་དག་མི་འགལ་བའི་ཚུལ་ཡང་ཇི་ལྟར་ཡིན་སྙམ་པའི་

དོགས་པ་འདི་ཡང་དཔྱད་པར་བྱ་བ་ཡིན་ནོ།།

གཉིས་པ་དོགས་པ་དེ་དག་སྤངས་པའི་སྒོ་ནས་ཇི་ལྟར་རྩ་འཆད་པའི་རྣམ་གཞག་བཤད་

པ་ནི། དབུ་མའི་ལོ་གསུམ་ཕྱོགས་གསུམ་ཞེས་པ་ནི། ལོ་བརྒྱའི་བར་དུ་འཕོ་ཆེན་བཅུ་གཉིས་ཀྱི་

འཕོ་མཚམས་སུ་ཡེ་ཤེས་ཀྱི་རླུང་ལྔ་བཅུ་རྩ་དྲུག་རྐང་བཅས་རེ་དངོས་སུ་རྒྱུ་བའི་གྲངས་ཞག་ཏུ་

གྲིལ་ནས་བརྩིས་པ་དང༌། ལོ་གསུམ་ཕྱོགས་གསུམ་གྱི་ཞག་གྲངས་མཉམ་པས། དེའི་ཕྱིར་དབུ་

མའི་ལོ་གསུམ་ཕྱོགས་གསུམ་ཞེས་བྱའི། དེའི་རིང་གི་དབུགས་ཐམས་ཅད་དབུ་མ་ནས་རྒྱུ་བའང་

མིན་ལ། སྔར་རྒྱུས་པའི་དབུ་མའི་དབུགས་ཐམས་ཅད་བསགས་ནས་མཐའི་ལོ་གསུམ་ཕྱོགས་

གསུམ་གྱི་ཞག་རྩོམ་པའང་མིན་ཞེིང༌། དངོས་སུ་མི་རྒྱུ་བར་ཐོབ་ཐང་ཙམ་བརྩི་བའང་མིན་ནོ། །འོན་

ཀྱང་ལོ་གསུམ་ཕྱོགས་གསུམ་གྱི་མགོ་བཙུགས་ནས་རླུང་སྣ་བུག་གཡས་ཁོ་ན་དང་གཡོན་ཁོ་ན་ལ་

ཞག་དུ་མ་མཐུད་ནས་རྒྱུ་ཞིང༌། གཡས་ཁོ་ན་ལ་ཞག་བཞི་རྒྱུས་ནས་གཡོན་ལ་འཕོ་བ་ལྟ་བུའི་འཕོ་

མཚམས་སུའང་ཡེ་ཤེས་ཀྱི་རླུང་རྒྱུ་བ་མེད་ཀྱང༌། དེའི་ཚེ་གང་ཟག་དེའི་སྣ་བུག་གི་འཕོ་བ་བཅུ་

1  བཀའ་འགྱུར། དཔེ་བསྡུར་མ། དེབ། ༩༩ ཤོག ༣༦༡ ཕྲེང་། ༡༧

གཉིས་ཀྱི་འཕོ་མཚམས་ཀྱི་ཡེ་ཤེས་ཀྱི་རླུང་དང་བཅས་པ་ཞག་རེ་བཞིན་སྔར་ལོ་དགུ་བཅུ་རྩ་དྲུག་

ཟླ་བ་ཕྱེད་དང་བཅུ་གཅིག་གི་སྐབས་ལྟར་རྒྱུ་བ་མེད་པ་ཡིན་གྱི། སྤྱིར་གང་ཟག་དེའི་རྒྱུད་ལ་ཞག་

རེ་ལ་འཕོ་བ་བཅུ་གཉིས་མེད་པ་མ་ཡིན་ལ། འཕོ་མཚམས་ཀྱི་ཡེ་ཤེས་ཀྱི་ལྔ་བཅུ་རྩ་དྲུག་རྐང་

བཅས་དངོས་སུ་རྒྱུ་བ་མེད་པའང་མ་ཡིན་ནོ།།

དེས་ན་དཀྱིལ་འཁོར་ལྔ་དོར་ཞེས་པའང་གང་དག་དེའི་རྒྱུད་ཀྱི་དཀྱིལ་འཁོར་ལྔའི་རླུང་

གང་ཡིན་ཐམས་ཅད་འདོར་བ་མ་ཡིན་གྱི། སྣ་བུག་གཡས་གཡོན་གྱི་འཕོ་བ་བཅུ་གཉིས་ཀྱི་རླུང་

གི་དཀྱིལ་འཁོར་ལྔ་ཞག་དགུ་བརྒྱ་སུམ་ཅུའི་རིང་ལ་རིམ་གྱིས་འདོར་བའི་དོན་ཡིན་ལ། དེའི་ཕྱིར་

དེ་ཕྱིན་ཆད་ས་ཆུ་མེ་རླུང་ནམ་མཁའི་ཁམས་གང་གིའང་རླུང་རྒྱུ་བ་མེད་པར་ཐལ་བའི་སྐྱོན་ཡང་

མེད་དོ། །འོ་ན་བཅུ་གཉིས་རྩིབས་ཀྱིས་ཁྱིམ་གྱི་འཁོར་ལོ་ལ་རིམ་པས་དཀྱིལ་འཁོར་ལྔ་ཡོངས་

སུ་འདོར་བའི་སླད་དུ་སྟེ། གཡོན་གྱིརྩ་ལ་ནམ་མཁའ་ལ་སོགས་པའི་དཀྱིལ་འཁོར་ཟད་པའི་དོན་

དུ་འཕོ་བར་བྱེད་ཅིང༌། གཡས་ཀྱི་རྩ་ལ་ས་ལ་སོགས་པའི་དཀྱིལ་འཁོར་ཟད་པའི་དོན་དུ་འཕོ་བར་

བྱེད་དོ། །ཞེས་ལྟེ་བའི་རྩ་བཅུ་གཉིས་ལ་འཕོ་བའི་དཀྱིལ་འཁོར་ལྔ་འདོར་བར་བཤད་པ་དང༌། 

དཀྱིལ་འཁོར་ལྔ་འདོར་བའི་ཚུལ་དེ་སྣ་བུག་གི་འཕོ་བ་ཁོ་ན་ལ་སྦྱོར་བ་མི་འགལ་ལམ་ཞེ་ན། མི་

འགལ་ཏེ། དེའི་དོན་ནི་སྣ་བུག་གི་འཕོ་བ་བཅུ་གཉིས་ཀྱི་དཀྱིལ་འཁོར་ལྔའི་རླུང་རྒྱུ་བའང་ལྟེ་བའི་

རྩ་ཆེན་བཅུ་གཉིས་ལས་འོངས་ནས་སྣ་བུག་གི་སྒོར་རྒྱུ་བ་ཡིན་པས། ལྟེ་བའི་ཁྱིམ་བཅུ་གཉིས་

ཀྱི་གཡས་གཡོན་གྱི་རྩ་ལས་འོངས་ནས་སྣ་བུག་ཏུ་རྒྱུ་བའི་སྣ་སྒོའ་ིའཕོ་བ་བཅུ་གཉིས་ཀྱི་དཀྱིལ་

འཁོར་ལྔ་འདོར་བའི་དོན་ཡིན་གྱི། ལྟེ་བའི་རྩ་ལ་རྩ་འདབ་འཕོ་བའི་འཕོ་བ་བཅུ་གཉིས་པོ་ཐམས་

ཅད་ཀྱང་ཞག་དགུ་བརྒྱ་སུམ་ཅུའི་རིང་ལ་འདོར་བར་སྟོན་པ་མ་ཡིན་ནོ།།

དེས་ན་ལོ་དགུ་བཅུ་རྩ་དྲུག་ཟླ་བ་ཕྱེད་དང་བཅུ་གཅིག་གི་རིང་ལ་ཉིན་ཞག་རེ་ལ་སྣ་བུག་

གཡས་གཡོན་འཕོ་བ་བཅུ་གཉིས་རེ་དང༌། འཕོ་བ་རེ་རེ་ལ་དབུགས་སྟོང་བདུན་བརྒྱ་ཞེ་གསུམ་

དང་བཞི་གསུམ་རེ་དང༌། འཕོ་མཚམས་སུ་ཡེ་ཤེས་ཀྱི་རླུང་ལྔ་བཅུ་རྩ་དྲུག་རྐང་བཅས་རེ་རྒྱུ་བའི་

རིམ་པ་དེ། དབུ་མའི་ལོ་གསུམ་གྱི་མགོ་ཚུགས་ནས་སྣ་བུག་གཡོན་ཁོ་ན་ལ་ཞག་གཉིས་རྒྱུ་བའི་

མགོ་བརྩམས་པ་ལྟ་བུའི་དུས་ཉིད་ནས་དོར་ཟིན་ཀྱང༌། ད་དུང་འཕོ་བ་བཅུ་གཉིས་སྣ་བུག་ལ་རྒྱུ་

བ་ཙམ་ནི་མ་དོར་ཏེ། འདི་ལྟར་ཞག་དགུ་བརྒྱ་སུམ་ཅུའི་བར་ལ་སྣ་བུག་གཡས་གཡོན་གྱི་འཕོ་

བ་བཅུ་གཉིས་ཚར་གཅིག་རྫོགས་ལ། དེ་ཡང་སྣ་བུག་གཡོན་ཁོ་ན་ལ་འཆི་ཞག་དང་རང་བཞིན་

པའི་ཞག་རེ་རེ་སྟེ་ཞག་གཉིས་རྒྱུ་བ་དང༌། དེ་ནས་གཡས་ལ་འཆི་ཞག་དང་རང་བཞིན་པའི་ཞག་

གཉིས་གཉིས་ཏེ་ཞག་བཞི་དང༌། དེ་ནས་གཡོན་ལ་དེ་ལྟར་གསུམ་གསུམ་སྟེ་ཞག་དྲུག་དང༌། དེ་

ནས་གཡས་ལ་དེ་ལྟར་བཞི་བཞི་སྟེ་ཞག་བརྒྱད་དང༌། དེ་ནས་གཡོན་ལ་དེ་ལྟར་འཆི་ཞག་དང་

རང་བཞིན་པ་ལྔ་ལྔ་སྟེ་བཅུ་རྒྱུས་པ་དེ་དག་ལས། གཡོན་རང་ལ་རྒྱུས་པ་ཞག་བཅོ་བརྒྱད་པོ་

དེའི་རིང་ལ་གཡོན་ན་གང་རྒྱུས་ཐམས་ཅད་ནམ་མཁའི་དཀྱིལ་འཁོར་གྱི་རླུང་ཁོ་ན་ཡིན་ལ། དེ་

རྫོགས་ནས་ཕྱིན་ཆད་སྣ་བུག་གཡོན་པ་སྣ་བུག་གཡོན་རང་ཉིད་ནས་ནམ་མཁའ་རླུང་མེ་ཆུ་སའི་

རིམ་པས་དཀྱིལ་འཁོར་འཕོ་བ་ལྔའི་ཡ་གྱལ་གྱི་ནམ་མཁའི་དཀྱིལ་འཁོར་མི་འབབ་པས། དེའི་

ཚེ་སྣ་བུག་གཡོན་ལ་འཕོ་བ་བཅུ་གཉིས་ཀྱི་ནང་ཚན་གྱི་ནམ་མཁའི་དཀྱིལ་འཁོར་འདོར་ཞེས་

བྱའོ། །དེ་ནས་གཡས་སུ་འཕོས་ནས་འཆི་ཞག་དྲུག་དང་རང་བཞིན་པ་དྲུག་སྟེ་བཅུ་གཉིས་རྒྱུས་

པས། སྔར་གཡས་ལ་བཞི་དང་བརྒྱད་རྒྱུས་པ་དང་བསྡོམས་པས་གཡས་འབའ་ཞིག་ལ་རྒྱུས་པ་

ཉིན་ཞག་ཉེར་བཞི་པོ་དེ་དག་གི་རིང་ལ་གཡས་ལ་གང་རྒྱུས་ཐམས་ཅད་སའི་དཀྱིལ་འཁོར་ཁོ་ན་

ཡིན་པ་དང༌། དེ་ནས་དེ་ཕྱིན་ཆད་སྣ་བུག་གཡས་ལ་སྣ་བུག་གཡས་རང་ཉིད་ནས་ས་ཆུ་མེ་རླུང་

ནམ་མཁའི་རིམ་པས་དཀྱིལ་འཁོར་འཕོ་བ་ལྔའི་ནང་ཚན་གྱི་སའི་དཀྱིལ་འཁོར་འདོར་བ་སྔར་

ལྟར་ཏེ། དེ་ལྟར་ན་འཕོ་བ་དང་པོ་ལ་ཞག་བཅོ་བརྒྱད། གཉིས་པ་ལ་ཉེར་བཞི་ཡོད་པ་ནས་འཕོ་བ་

བཅུ་གཉིས་པ་ལ་ཞག་དྲུག་ཅུ་ཡོད་པའི་བར་དུ་ཤེས་པར་བྱ་ལ། འཕོ་མཚམས་སུ་སྣ་བུག་ཏུ་ཡེ་ 

ཤེས་ཀྱི་རླུང་རྒྱུ་བ་མེད་དོ།།

དེ་ལྟར་ཞག་གྲངས་རྣམས་གཡས་གཡོན་སྤེལ་མར་རྒྱུ་བའི་རྒྱུ་མཚན་ཡང༌། འདོར་རྒྱུའི་

དཀྱིལ་འཁོར་བཅུ་གཡས་གཡོན་སྤེལ་ནས་འདོར་དགོས་པས་འདོར་བྱེད་ཀྱི་ཞག་ཀྱང་སྤེལ་ནས་

འབྱུང་བ་ཡིན་ལ། དཀྱིལ་འཁོར་སྤེལ་ནས་འདོར་བའི་རྒྱུ་མཚན་ཡང༌། དང་པོར་སྣ་བུག་གཡས་

གཡོན་ལ་དཀྱིལ་འཁོར་བཅུ་རྒྱུ་བ་ན་གཡོན་གྱི་ལྔ་རྫོགས་པར་རྒྱུས་ནས་གཡས་ལ་རྒྱུ་བ་མ་ཡིན་

པར། གཡས་དང་གཡོན་གྱི་དཀྱིལ་འཁོར་རེ་རེ་སྤེལ་ནས་རྒྱུ་བས་སོ། །དེ་ལྟར་སྣ་བུག་གཡས་ཁོ་

ན་དང་གཡོན་ཁོ་ན་ལ་རྒྱུ་བ་ཞག་དགུ་བརྒྱ་སུམ་ཅུ་ལ་སོགས་པའི་སྐབས་སུའང༌། ལྟེ་བའི་རྩ་ཆེན་

བཅུ་གཉིས་ལ་དཀྱིལ་འཁོར་ལྔའི་རླུང་རྩ་འདབ་འཕོ་བའི་འཕོ་བ་བཅུ་གཉིས་ནི་ཡོད་ལ། རྩ་འདབ་

འཕོ་མཚམས་སུ་ཡེ་ཤེས་ཀྱི་རླུང་ལྔ་བཅུ་རྩ་དྲུག་རྐང་བཅས་དབུ་མར་རྒྱུ་བའང་ཡོད་ཅིང༌། དེ་ལྟ་ན་

ཡང་དེའི་ཡེ་ཤེས་ཀྱི་རླུང་དེ་དག་ཨ་ཝ་དྷཱུ་ཏཱིའི་ནང་གི་སྐབས་ཤིག་ནས་འོག་ཏུ་བཟློག་གི །སྟེང་དུ་

སྣ་སྒོར་འབྱུང་བ་མ་ཡིན་ཏེ། དཔེར་ན་ཞག་རེ་ལ་སྣ་སྒོར་འཕོ་བ་བཅུ་གཉིས་རྒྱུ་བའི་སྐབས་སུའང༌། 

ལྔ་བཅུ་རྩ་དྲུག་རྐང་བཅས་རྒྱུ་བའི་བཞི་ཆ་པ་དེ་ནི་སྣ་སྒོར་མི་སླེབ་པར་དབུ་མའི་ནང་གི་སྐབས་

ཤིག་ནས་འོག་ཏུ་བཟློག་པ་ལྟ་བུའོ། །དེས་ན་ལོ་དགུ་བཅུ་རྩ་དྲུག་གི་སྐབས་སུའང། ཞག་རེ་ལ་ཡེ་

ཤེས་ཀྱི་རླུང་དབུགས་གསུམ་གསུམ་དབུ་མའི་ནང་གི་མཚམས་ཤིག་བར་དུ་འོངས་ནས། སྣ་སྒོར་

མི་འོང་བ་ལྟར་འདིར་ཡང་ཡིན་པས་ཡེ་ཤེས་ཀྱི་རླུང་དབུ་མ་ནས་རྒྱུ་བ་ལ་སྣ་སྒོར་མཉམ་རྒྱུ་བྱེད་

པས་མ་ཁྱབ་ཅིང༌། ཟླ་བའི་འཆི་ལྟས་ཀྱི་སྐབས་སུ། འདིར་ཁྱིམ་གྱི་འདབ་མ་ཡོངས་སུ་དོར་ཡང་

དབུགས་ཀྱི་འཁོར་ལོ་ནི་དམན་པ་མེད་དོ། །ཞེས་སོགས་ཀྱི་སྐབས་སུ། ལྟེ་བའི་རྩ་འདབ་གཡོན་པ་

རྣམས་རླུང་གིས་དོར་ནས་མི་རྒྱུ་ཡང་སྣ་བུག་གཡོན་ལ་རྒྱུ་བ་ཡོད་པར་གསུངས་པ་ལྟར། སྣ་བུག་

གི་འཕོ་བ་བཅུ་གཉིས་ཀྱི་རིམ་པ་མེད་ཀྱང་ལྟེ་བའི་རྩ་འདབ་ལ་ཡོད་པའང་མི་འགལ་ལོ།།

དེས་ན་ལོ་གསུམ་ཕྱོགས་གསུམ་གྱི་ཞག་གྲངས་ཡེ་ཤེས་ཀྱི་རླུང་ལོ་བརྒྱར་ཞག་རེ་ལ་

དྲུག་བརྒྱ་དོན་ལྔ་རྒྱུས་པའི་གྲངས་ཞག་བསྡོམས་པ་དང་སྦྱོར་བ་མི་འགྲིག་པའི་སྐྱོན་དེ་དག་མི་

འབྱུང་ངོ༌། །དེ་ལྟ་མིན་པར་མཉམ་པ་དང་མི་མཉམ་པའི་ཞག་སྡེ་ཚན་གསུམ་གསུམ་དུ་བྱས་པ་

ཞག་དགུ་བརྒྱ་དང་སུམ་ཅུས་དཀྱིལ་འཁོར་ལྔ་འདོར་གསུངས་པ། དེ་ལྟེ་བའི་རྩ་འདབ་བཅུ་གཉིས་

ལ་དཀྱིལ་འཁོར་ལྔ་འདོར་བ་ལ་འདོད་པ་དག་ནི་ཤིན་ཏུ་མི་འཐད་དེ། ལྟེ་བའི་རྩ་ཆེན་བཅུ་གཉིས་པོ་

རེ་རེ་ལ་ལྔ་ལྔར་གྱེས་པའི་ལྟེ་བའི་རྩ་འདབ་དྲུག་ཅུ་པོ་ལ་དཀྱིལ་འཁོར་ལྔའི་རླུང་འདོར་བ་ལ་ནི། རྩ་

རེ་རེ་འདོར་བ་ལ་ཞག་བཅོ་བརྒྱད་བཅོ་བརྒྱད་དགོས་པར་གསུངས་པའི་ཕྱིར། ཞག་སྟོང་བརྒྱད་ཅུ་

དགོས་ལ། དེ་དེ་དག་གང་ལས་གྱེས་པའི་རྩ་ཆེན་བཅུ་གཉིས་འདོར་བ་ལ་དགུ་བརྒྱ་སུམ་ཅུ་ལས་

མ་སོང་བས། གང་ལས་གྱེས་པའི་རྩ་ཆེན་རླུང་གིས་དོར་ནས་དེ་ལས་གྱེས་པའི་རྩ་ལ་ད་དུང་རླུང་

རྒྱུ་བ་ཤིན་ཏུ་འགལ་བའི་ཕྱིར་རོ། །ཡང་ཁ་ཅིག་ན་རེ། གཡོན་ལ་འཆི་ཞག་གཅིག་རྒྱུ། དེ་ནས་

རང་བཞིན་པ་འཕོ་བའི་ཞག་གཅིག །དེ་ནས་གཡས་ལ་འཆི་ཞག་གཉིས་རང་བཞིན་པ་གཉིས་ལ་

སོགས་པར་སྤེལ་ནས་བྱེད་པ་ནི་གཞུང་གི་དགོངས་པ་མ་ཡིན་གྱི། གཡོན་ལ་འཆི་ཞག་དང་རང་

བཞིན་པའི་ཞག་གཅིག་གསུམ་ལྔ་རྣམས་ཕྱོགས་གཅིག་ཏུ་བབས་ནས། དེ་ནས་གཡས་ལ་གཉིས་

བཞི་དྲུག་རྣམས་ཕྱོགས་གཅིག་ཏུ་འབབ་པ་གཞུང་གི་དགོངས་པ་ཡིན་ནོ་ཞེས་ཟེར་བ་ནི་ཤིན་ཏུ་མི་

རིགས་ཏེ། དབང་མདོར་བསྟན་གྱི་འགྲེལ་པར། སློབ་དཔོན་ནཱ་རོ་པས། མཉམ་པའི་དུས་སྦྱོར་ལས་

སྐྱེས་པའི་དང་པོ་ཉིན་ཞག་གཉིས་པ་ལ་འབབ་བོ། །སླར་ཉིན་ཞག་གཉིས་ཇི་ལྟ་བ་བཞིན་དུའོ། །དེ་

ནས་ཉིན་ཞག་གཅིག་གཡོན་པ་ལ་འབབ་བོ། །ཉིན་ཞག་གཅིག་ཇི་ལྟ་བ་བཞིན་དུའོ། །དེ་ནས་ཉིན་

ཞག་བཞི་གཡས་པ་ལའོ། །བཞི་ཇི་ལྟ་བ་བཞིན་དུའོ། །གསུམ་པ་གཡོན་པ་ལའོ། །གསུམ་ཇི་ལྟ་

བ་བཞིན་དུའོ། །དྲུག་གཡས་པ་ལའོ། །དྲུག་ཇི་ལྟ་བ་བཞིན་དུའོ། །ལྔ་གཡོན་པ་ལའོ། །ལྔ་ཇི་ལྟ་

བ་བཞིན་དུའོ། །དེ་བཞིན་དུ་སུམ་ཅུ་རྩ་གཉིས་གཡས་པ་ལའོ། །སུམ་ཅུ་རྩ་གཉིས་ཇི་ལྟ་བ་བཞིན་

དུའོ། །སུམ་ཅུ་རྩ་གསུམ་གཡོན་པ་ལའོ། །སུམ་ཅུ་རྩ་གསུམ་ཇི་ལྟ་བ་བཞིན་དུའོ། །ཞེས་པའི་བར་

དུའོ།1།ཞེས་སྤེལ་ཚུལ་ཇི་ལྟར་ཆེས་གསལ་བར་བཤད་པ་དང་འགལ་བས་སོ། །ཇི་ལྟ་བ་བཞིན་

དུའོ་ཞེས་པ་ནི་རང་བཞིན་པའི་མིང་ངོ༌།།

འོ་ན་སྣ་བུག་འཕོ་བ་དང་རྩ་འདབ་འཕོ་བ་གང་གིས་སྐབས་སུའང༌། འཕོ་བ་བཅུ་གཉིས་

ཡོད་པ་ལ་དཀྱིལ་འཁོར་བཅུ་ལས་མེད་ཅིང༌། གཡོན་ནམ་མཁའི་དཀྱིལ་འཁོར་རྫོགས་པར་རྒྱུ་

མ་ཚར་བར་གཡས་སུ་འཕོ་ན་གཡས་ཀྱི་ཐོག་མར་ཡང་ནམ་མཁའི་དཀྱིལ་འཁོར་གྱི་རླུང་གི་འཕོ་

2བ་རྒྱུས་ནས་དེ་རྗེས་སའི་དཀྱིལ་འཁོར་གྱི་རླུང་རྒྱུ་དགོས་ལ། སའི་དཀྱིལ་འཁོར་དེ་ཡང་གཡས་

རྫོགས་པར་རྒྱུ་མ་ཚར་བ་ལ་གཡོན་དུ་འཕོ་དགོས་པའི་ཕྱིར༌། གཡོན་གྱི་རླུང་གི་རླུང་གི་ཐོག་མར་

སའི་རླུང་དེ་རྒྱུ་དགོས་པ་སོགས་འཆོལ་བར་འགྱུར་ལ། དེ་ལྟ་མིན་པར་སྣ་བུག་གཡོན་ལ་ནམ་

མཁའི་དཀྱིལ་འཁོར་རྫོགས་པར་རྒྱུས་ནས། ལྔ་བཅུ་རྩ་དྲུག་རྐང་བཅས་དབུ་མར་རྒྱུས་ཏེ། དེ་

ནས་གཡས་སུ་འཕོས་ཤིང་སའི་དཀྱིལ་འཁོར་རྫོགས་པར་རྒྱུས་ནས། སླར་ཡང་ལྔ་བཅུ་རྩ་དྲུག་

1  བསྟན་འགྱུར། དཔེ་བསྡུར་མ། དེབ། ༧ ཤོག ༦༧༧ ཕྲེང་། ༡

2  ཞོལ། ཤོག ༩༢ ན ༣། གཙང་། ཤོག ༦༡ ན ༥ འཕྲོ་བ་

རྐང་བཅས་རྒྱུས་ཏེ་སྣ་བུག་གཡོན་ལ་འཕོས་ནས་རླུང་གི་དཀྱིལ་འཁོར་གྱི་རླུང་རྫོགས་པར་རྒྱུ་བ་

སོགས་ཡིན་ན། དཀྱིལ་འཁོར་བཅུ་ལས་མེད་པ་ལྟར་འཕོ་བའང་བཅུ་ལས་མེད་པའམ། འཕོ་བ་

བཅུ་གཉིས་སུ་བྱེད་ན་འཕོ་བ་གཉིས་དཀྱིལ་འཁོར་གང་གིའང་རླུང་དང་སྦྱར་རྒྱུ་མེད་པར་འགྱུར་

རོ་སྙམ་ན། དོགས་པ་འདི་ལྟར་བསུ་ནས་སྐྱོན་སྤོང་བ་ནི། འདིར་ཤིན་ཏུ་གལ་ཆེ་བ་ཡིན་ཡང་སྔ་

མ་དག་གིས་མ་དཔྱད་དོ། །འོན་ཀྱང་དེ་ཉིད་མི་འགལ་བའི་ཚུལ་ནི་འདི་ཡིན་ཏེ། དཀྱིལ་འཁོར་

བཅུ་ལས་མེད་ཀྱང༌། གཡོན་ལ་ནམ་མཁའི་དཀྱིལ་འཁོར་གྱི་འཕོ་བ་ལན་གཉིས་དང༌། གཡས་ལ་

སའི་དཀྱིལ་འཁོར་གྱི་འཕོ་བ་ལན་གཉིས་ཀྱི་སྒོ་ནས་འཕོ་བ་བཅུ་གཉིས་སུ་འགྱུར་བ་ཡིན་ཏེ། འདི་

ལྟར་གཡོན་ལ་ནམ་མཁའ་རླུང་མེ་ཆུ་ས་ནམ་མཁའ་དང༌། །གཡས་ལ་ས་ཆུ་མེ་རླུང་ནམ་མཁའ་

ས། །ཞེས་པའི་ཚུལ་གྱིས་སོ།།

དེ་ལྟར་ན་རྩ་འདབ་བཅུ་གཉིས་པོ་ལའང༌། གཡོན་གྱི་དྲུག་པོ་ནི་ནམ་མཁའ་རླུང་མེ་ཆུ་ས་

ནམ་མཁའི་དཀྱིལ་འཁོར་འབབ་པ་དང༌། གཡས་ཀྱི་དྲུག་ནི་ས་ཆུ་མེ་རླུང་ནམ་མཁའ་སའི་དཀྱིལ་

འཁོར་འབབ་པའོ། །གཞན་དུ་ན་རྩ་འདབ་གཡས་ཀྱི་གཅིག་དང་གཡོན་གྱི་གཅིག་ལ་དཀྱིལ་འཁོར་

གང་ཡང་འབབ་རྒྱུ་མེད་པས་འཕོ་ཆེན་གྱི་རླུང་རྒྱུ་བ་འགལ་ལོ། །འོན་ཀྱང་དཀྱིལ་འཁོར་བཅུ་ལས་

གྲངས་མང་བར་མི་འགྱུར་ཏེ། གཡོན་གྱི་དང་པོར་རྒྱུས་པའི་ནམ་མཁའི་དཀྱིལ་འཁོར་དང༌། མཇུག་

གི་ནམ་མཁའི་དཀྱིལ་འཁོར་གཉིས་རྩ་འདབ་སོ་སོ་ལས་རྒྱུ་བ་ཡིན་ཀྱང་དཀྱིལ་འཁོར་གཅིག་ཡིན་

པས་སོ། །འོ་ན་གཡས་ལ་ས་གཉིས་དང་གཡོན་ལ་ནམ་མཁའ་གཉིས་བྱེད་ཀྱི། དེ་བཞིན་དུ་ཆུ་

གཉིས་དང་མེ་གཉིས་སོགས་མི་བྱེད་པ་ཅི་ཞེ་ན། གཡས་གཡོན་གྱི་དཀྱིལ་འཁོར་རྣམས་ཀྱི་ནང་

ནས་རེ་རེ་ལན་གཉིས་གཉིས་མ་བྱས་ན། འཕོ་བ་བཅུ་གཉིས་མི་འོང་ཞིང༌། རྩ་འདབ་བཅུ་གཉིས་

ཀྱི་གཉིས་སྟོང་པར་འགྱུར་ལ། གཡས་ལ་ས་དང་གཡོན་ལ་ནམ་མཁའ་ལན་གཉིས་མ་བྱས་པར་

དཀྱིལ་འཁོར་གཞན་ལ་ལན་གཉིས་བྱས་ན། གཡོན་ལ་ནམ་མཁའ་རླུང་མེ་ཆུ་ས་ཞེས་དང་པོ་ནམ་

མཁའ་ནས་རྩོམ་པ་དང༌། གཡས་ལ་དང་པོ་ས་ནས་རྩོམ་པའི་གོ་རིམ་འཆོལ་བར་འགྱུར་བས་སོ།།

དོན་འདི་ཉིད་དབང་མདོར་བསྟན་གྱི་འགྲེལ་པར། སློབ་དཔོན་ནཱ་རོ་པས་གསུངས་ཏེ། ཇི་

སྐད་དུ། གཡོན་པ་དང་གཡས་པ་དང་དབུ་མའི་རྩ་འདི་རྣམས་ལ་ཉིན་མཚན་གྱིས་དཀྱིལ་འཁོར་

དྲུག་ཅུ་འབབ་པའོ། །དེ་ལ་ལྟེ་བའི་པདྨའི་འདབ་མའི་གཡོན་གྱི་འདབ་མ་དྲུག །ལུག་དང་། འཁྲིག་

པ་དང༌། སེང་གེ་དང༌། སྲང་དང༌། གཞུ་དང༌། བུམ་པའི་བདག་ཉིད་རྣམས་ལ་སོ་སོར་རྣམ་པར་

ཤེས་པ་ལ་སོགས་པ་དཀྱིལ་འཁོར་སུམ་ཅུ་རྣམས་སོ། །དེ་བཞིན་དུ་གཡས་ཀྱི་འདབ་མ་དྲུག །གླང་

དང༌། ཀརྐ་ཊ་དང༌། བུ་མོ་དང༌། སྡིག་པ་དང༌། ཆུ་སྲིན་དང༌། ཉའི་བདག་ཉིད་རྣམས་ལ་སོ་སོར་ས་

ལ་སོགས་པ་དཀྱིལ་འཁོར་ལྔའི་བདག་ཉིད་ལས་དཀྱིལ་འཁོར་སུམ་ཅུ་རྣམས་སོ།1།ཞེས་གསུངས་

ཤིང༌། གོང་དུ་བཤད་པ་ལྟར་མ་བྱས་ན། འདབ་མ་དྲུག་ལ་དཀྱིལ་འཁོར་ལྔའི་བདག་ཉིད་ཀྱི་དཀྱིལ་

འཁོར་སུམ་ཅུར་ཇི་ལྟར་འགྱུར་ཏེ། ལྔ་ལྔ་ཉི་ཤ ་རྩ་ལྔ་ལས་མི་འབྱུང་བས་སོ། །གོང་དུ་བཤད་པ་ལྟར་

བྱས་ན་དྲུག་ལྔ་སུམ་ཅུར་འགྱུར་ཏེ། དེ་ཡང་དཀྱིལ་འཁོར་སུམ་ཅུ་སུམ་ཅུར་གསུངས་པ་འདི་ནི། 

རྩ་ཆེན་རེ་རེ་ལ་གཙོ་བོ་ས་ལྟ་བུ་རེའི་དཀྱིལ་འཁོར་རེ་རེ་རྒྱུ་བ་ན་ཡང་འཁོར་འབྱུང་བ་ཆུང་བའི་

དཀྱིལ་འཁོར་བཞི་བཞི་ཡོད་པའི་དབང་དུ་བྱས་པའོ། །དེས་ན་འབྱུང་ཆེན་གྱི་དཀྱིལ་འཁོར་ལྔའི་

བདག་ཉིད་ཀྱང་འབྱུང་ཆུང་གི་དཀྱིལ་འཁོར་སུམ་ཅུ་སུམ་ཅུར་འགྱུར་ཞེས་བྱ་བའི་དོན་ནོ། །རྩ་སྟོང་

ཕྲག་དོན་གཉིས་གཅོད་ཚུལ་དང། རྩ་རེ་གཅོད་པ་ལ་ཞག་བཅོ་བརྒྱད་དགོས་པར་བཤད་པ་སོགས་

ཀྱི་མི་འགལ་བའི་ཚུལ་ལ་སོགས་པ་འགའ་ཞིག་ནི་འོག་ཏུ་རང་རང་གི་སྐབས་སུ་བཤད་པར་བྱའོ།།

གཉིས་པ་ཡན་ལག་གི་དོན་རྣམ་པར་དབྱེ་བ་ལ་དྲུག །ལོ་གསུམ་ལ་ལྟེ་བ་དང་ཚིགས་

ཆེ་ཆུང་གི་རྩ་དང་གསལ་བྱེད་གཅོད་ཚུལ། ཕྱོགས་གསུམ་ལ་དབྱངས་ཀྱི་ཡི་གེ་དང་རྩ་གཅོད་

ཚུལ། འཆི་བའི་གོང་གི་ཉིན་ཞག་དྲུག་གི་རིང་ལ་ལྷག་པའི་རྩ་ལ་རླུང་རྒྱུ་ཚུལ། ལོ་བརྒྱའི་ཉིན་ཞག་

གི་ཚོགས་སུམ་ཁྲི་དྲུག་སྟོང་ལ་རྩ་སྟོང་ཕྲག་བདུན་ཅུ་རྩ་གཉིས་གཅོད་ཚུལ། དུས་ཀྱི་རྩའི་ངེས་པ་

བཤད་པ། ཟླ་བ་དང་ཉི་མའི་རྐང་པའི་ཆ་ཤས་དང་ཡི་གེ་བརྒྱ་ཉི་ཤ ་ཕྱི་ནང་ལ་སྦྱར་བའོ། །དང་པོ་

ལ་གསུམ། ལོ་གསུམ་གྱི་རིང་ལ་རྩ་གཅོད་ཚུལ་མདོར་བསྟན། དེ་ཉིད་རྒྱས་པར་བཤད། གཅོད་

བྱའི་རྩའི་ཡི་གེ་བཤད་པའོ། །དང་པོ་ནི། ད་ནི་ཕྱོགས་ཞེས་པ་ལ་སོགས་པས་ལྟེ་བའི་འཁོར་ལོ་

དང་ལ་སོགས་པ་ལས་དང་བྱ་བའི་འཁོར་ལོའ་ིརྩ་འཆད་པ་གསུངས་ཏེ། འདིར་ལྟེ་བ་ལ་ཞེས་པ་

ནས། བརྒྱད་ལ་དགུ་ཡིས་བསྒྱུར་བས་བདུན་ཅུ་རྩ་གཉིས་ཏེ། དེ་ནི་ལྟེ་བའི་རྩ་ཆེན་བཅུ་གཉིས་

1  བསྟན་འགྱུར། དཔེ་བསྡུར་མ། དེབ། ༧ ཤོག ༦༦༥ ཕྲེང་། ༣

དང༌། དེ་རེ་རེ་ལའང་ལྔ་ལྔར་གྱེས་པ་དྲུག་ཅུ་བསྡོམས་པའི་གྲངས་ཡིན་ལ། དེ་འདྲ་བའི་རྩ་ཆེན་

བཅུ་གཉིས་པོ་མ་གཏོགས་པ། གྱེས་པ་དྲུག་ཅུ་པོ་རེ་རེ་གཅོད་པ་ལ། ཕྱོགས་ཀྱི་མིང་ཅན་ཉིན་ཞག་

བཅོ་བརྒྱད་རེ་དགོས་ཏེ། དེ་ལྟར་ན་རྩ་རེ་གཅོད་པ་ལ་ཕྱོགས་རེའི་ཞག་གྲངས་དེ་ཡིས་ལོ་གསུམ་ 

ལ་ཞེས་པ་ནས། ཡོངས་སུ་འདོར་རོ།།

ཐམས་ཅད་དུ་དཀྱིལ་འཁོར་གྱི་རྩ་རྣམས་ལས་ཞེས་སོགས་ཀྱི་གཞུང་འདིའི་དོན་ལ། ཁ་

ཅིག་ན་རེ། ལྟེ་བའི་དོན་གཉིས་པོ་ཐམས་ཅད་འདོར་རམ་སྙམ་ན་མ་ཡིན་ཏེ། ཉིན་ཞག་དྲུག་གི་

མཚམས་སུ་འཆི་བ་ལས། ལྷག་པའི་རྩ་རྣམས་སུ་རླུང་བཅུ་རྒྱུ་བར་བྱེད་པ་ལ་དགོས་1པས། དོན་

གཉིས་པོ་དེའི་དྲུག་ཆ། ནང་གི་རྩ་ཆེན་བཅུ་གཉིས་པོ་གཅོད་པ་ཡོངས་སུ་འདོར་བ་སྟེ་མ་བཅད་

པར་བཞག་ནས། དཀྱིལ་འཁོར་ལྔ་འབབ་པར་བྱེད་པ་གཞན་དྲུག་ཅུ་པོ་ཐམས་ཅད་རླུང་གིས་འདོར་

རོ། །དེ་བཞིན་དུ་ལས་དང་བྱ་བའི་འཁོར་ལོ་གཉིས་ལའང་དྲུག་ཆ་འཇོག་པ་ཤེས་པར་བྱའོ། །ཞེས་

འཆད་པ་ནི་མི་འཐད་དེ། རང་ཉིད་ཀྱིས་སྔར་ལོ་གསུམ་གྱི་ཞག་དགུ་བརྒྱ་སུམ་ཅུ་ལ་ཁྱིམ་བཅུ་

གཉིས་ཀྱི་རྩ་ལ་དཀྱིལ་འཁོར་ལྔ་འདོར་བར་བཤད་པ་དེ་ཉིད་ལྟེ་བའི་རྩ་འདབ་བཅུ་གཉིས་ལ་འདོར་

བར་བྱས་པ་དང་ཁས་བླངས་དངོས་སུ་འགལ་ལ། འཆི་བའི་མཐར་ཞག་དྲུག་གི་རླུང་རྒྱུ་བ་ནི་སྔར་

བཅད་ཚར་བའི་རྩ་ལ་ཡང་རྒྱུ་བ་མི་འགལ་ཏེ། ཚིགས་ཆེན་བཅུ་གཉིས་ཀྱི་རྩ་སུམ་བརྒྱ་དྲུག་ཅུ་

སྔར་ལོ་གསུམ་གྱི་དུས་སུ་བཅད་ཚར་ཡང་འཆི་བའི་གོང་གི་མཐའི་ཞག་དྲུག་གི་རིང་ལ་དེ་དག་

ཏུའང་རླུང་རྒྱུ་བར་འོག་ནས་འཆད་པར་འགྱུར་བ་བཞིན་ནོ། །གཞན་ཡང་འོག་ནས་ཚིགས་ཆེན་

དང་སོར་ཚིགས་ཀྱི་རྩ་རྣམས་ཀྱི་དྲུག་ཆ་རེ་ལ་འཆི་རླུང་མི་རྒྱུ་ཞིང་ལྷག་མ་རྣམས་ལ་འཆི་རླུང་རྒྱུ་

བར་བཤད་པས། ཁྱོད་ཀྱིས་འདིར་དྲུག་ཆ་རེ་ཞག་དྲུག་གི་རིང་ལ་འཆི་རླུང་རྒྱུ་བའི་ཆེད་དུ་འཇོག་

པར་འདོད་པ་དངོས་སུ་བཀག་པ་ཡིན་ནོ། །དེས་ན་དེའི་ཆེད་དུ་ད་ལྟ་མི་གཅོད་པར་འཇོག་པ་དོན་

མེད་ལ། རྩ་ཆེན་བཅུ་གཉིས་ལ་རྒྱུ་བའི་རླུང་གཏན་ནས་མ་དོར་བར། དེ་ལས་གྱེས་པའི་རྩ་དྲུག་ཅུ་

པོ་རྣམས་རླུང་གིས་དོར་བའང་མི་འཐད་དོ།།

ཁ་ཅིག་ཕྱོགས་བཅུས་རྩ་དྲུག་ཅུ་པོ་ཐམས་ཅད་ཀྱི་སོ་སོ་ལ་དྲུག་ཆ་རེ་རླུང་གིས་གཅོད་

1  ཞོལ། ཤོག ༩༤ ན ༢ བགོས་པ། གཙང་། ཤོག ༦༢ བ ༡ དགོད་པས།

པ་ཡོངས་སུ་འདོར་བ་སྟེ་མི་གཅོད་པར་འཇོག་ཅེས་པར་འཆད་པའང་མི་འཐད་དེ། རྩ་རྣམས་ཀྱི་

དྲུག་ཆ་རེ་ལ་རླུང་རྒྱུ་ན། རྩ་དེ་ལ་རླུང་རྒྱུ་བར་ཁས་ལེན་དགོས་ལ། རྩ་དེ་རླུང་གིས་དོར་ན། ད་ལྟ་

རྩ་དེ་ལ་རླུང་རྒྱུ་བ་མེད་དགོས་པས་རྩ་དེ་བཅད་ཚར་བ་དང༌། རྩ་དེའི་དྲུག་ཆ་རེ་ལ་རླུང་ནར་མར་

རྒྱུ་བ་ཤིན་ཏུ་འགལ་བའི་ཕྱིར་རོ། །འོ་ན་འོག་ཏུ། མགྲིན་པ་ལ་ཡུད་ཙམ་དྲུག་འབབ་པར་བྱེད་པ་

སྟེ་རོ་དང་ཞེས་སོ། །ཞེས་གསུངས་པ་རྣམས་དང་མི་འགལ་ལམ་ཞེ་ན། དེ་དག་ནི་རྩ་རྣམས་ཀྱི་

དྲུག་ཆ་རེ་བཞག་པ་དེ་ལ་མཐའི་ཞག་དྲུག་གི་རིང་ལ་རླུང་རྒྱུ་བའི་དོན་མིན་ཏེ། འོག་ཏུ་དེ་ཉིད་ཀྱི་

སྐབས་སུ་བཤད་པར་བྱའོ། །དེས་ན་གཞུང་འདིའི་དོན་ནི་འདི་ཡིན་ཏེ། སྔར་ལོ་གསུམ་ཕྱོགས་

གསུམ་གྱི་གོང་ཐམས་ཅད་དུ་དཀྱིལ་འཁོར་ལྔའི་རླུང་ཞག་རེ་བཞིན་ནར་མར་འབབ་པའི་རྩ་དོན་

གཉིས་པོ་རྣམས་ལས། ལོ་བརྒྱའི་མཐའི་ལོ་གསུམ་གྱི་ཕྱོགས་དྲུག་པོ་རྣམས་ཀྱིས། རྩ་དོན་གཉིས་

ཀྱི་དྲུག་གི་ཆ་ཤས་ཏེ་དྲུག་ཆ་རྩ་ཆེན་བཅུ་གཉིས་ལ་རླུང་རྒྱུ་བ་ཡོངས་སུ་དོར་བའི་སྒོ་ནས། དེའི་

སྟོབས་ཀྱིས་རྩ་གཉིས་པོ་ལས་གྱེས་པའི་རྩ་དྲུག་ཅུ་དཀྱིལ་འཁོར་ལྔ་འབབ་པར་བྱེད་པ་རྣམས་ཀྱང་ 

འདོར་རོ་ཞེས་བྱ་བའི་དོན་ཏོ།།

གཉིས་པ་དེ་ཉིད་རྒྱས་པར་བཤད་པ་ནི། དེ་ལ་རྩ་ཆེན་བཅུ་གཉིས་དང་དེ་ལས་གྱེས་པ་

དྲུག་ཅུ་ཚིགས་ཆེ་ཆུང་གི་རྩ་དང་བཅས་པ་གཅོད་པའི་ཚུལ་གོ་བདེ་བར་བསྡུས་པ་ནི་འདི་ཡིན་

ཏེ། ལྟེ་བའི་ཁྱིམ་བཅུ་གཉིས་ཀྱི་རྩ་ཆེན་བཅུ་གཉིས་པོ་རེ་རེ་ལས་ལྟེ་བའི་རྩ་ལྔ་ལྔ་གྱེས་ལ། ལྟེ་

བའི་རྩ་ལྔ་ཚན་བཅུ་གཉིས་པོ་དེ་དག་གི་རྩ་རྒྱུད་རྐང་ལག་ལ་སོང་བས། ཚིགས་ཆེན་རེ་རེའི་ཐད་

དུ་ལྔ་ཚན་རེའི་རྩ་རེ་རེ་ལས་དྲུག་དྲུག་གྱེས་པས་ཚིགས་ཆེན་རེའི་འཁོར་ལོ་རྩ་འདབ་སུམ་ཅུ་

རེར་འགྱུར་རོ། །ཚིགས་ཆེན་གྱི་རྩ་རྣམས་ཀྱི་རྩ་རྒྱུད་རྐང་ལག་གི་སོར་མོ་རྣམས་ལ་སོང་བས་

ཚིགས་ཕྲན་གྱི་རྩ་རྣམས་སུ་འགྱུར་ཏེ། དེ་ཡང་ལག་པ་གཡས་པའི་ཕྲག་པ་དང་དཔུང་པའི་བར་གྱི་

རྩ་འཁོར་གྱི་རྩ་སུམ་ཅུ་པོའ་ིརྒྱུན་ལག་པ་གཡས་པའི་སོར་ཚིགས་འོག་མ་ལྔར་སོང་བས། སོར་

ཚིགས་རེ་ལ་རྩ་དྲུག་དྲུག་སྟེ་སོར་ཚིགས་ཀྱི་ཕྲེང་བ་འོག་མའི་རྩ་སུམ་ཅུའོ། །དེ་བཞིན་དུ་དཔུང་

པ་དང་ཉེ་བའི་དཔུང་པ་ཞེས་པ་གྲུ་མོ་གཡས་པའི་བར་གྱི་རྩ་རྒྱུད་ལ་སོང་བས་ལག་པ་གཡས་པའི་

སོར་མོའ་ིཚིགས་ཕྲེང་དབུས་མའི་རྩ་སུམ་ཅུ་དང༌། གཡས་པའི་ལག་མགོ་དང་ཉེ་བའི་དཔུང་པའི་

བར་མཁྲིག་མའི་རྩ་འཁོར་གྱི་རྩ་སུམ་ཅུ་པོའ་ིརྩ་རྒྱུད་ལ་སོང་བས་ལག་པ་གཡས་པའི་སོར་མོའ་ི

ཚིགས་ཕྲེང་སྟེང་མ་སེན་མོའ་ིམཚམས་ཀྱི་ཚིགས་ལྔའི་རྩ་སུམ་ཅུར་འགྱུར་ཏེ། ཚུལ་འདི་ལག་པ་

གཡོན་དང་རྐང་པ་གཉིས་ལའང་རིགས་བསྒྲེས་པས་ཤེས་ལ། དེ་ལྟར་ན་ཚིགས་ཆེན་བཅུ་གཉིས་

རེ་རེ་ལ་རྩ་སུམ་ཅུ་རེ་ཡོད་པས་སུམ་བརྒྱ་དྲུག་ཅུ་དང༌། ཚིགས་ཕྲན་དྲུག་ཅུ་པོ་རེ་རེ་ལ་རྩ་དྲུག་

དྲུག་ཡོད་པས་སུམ་བརྒྱ་དྲུག་ཅུ་ཡོད་ཅིང༌། ཚིགས་ཆེན་གྱི་འཁོར་ལོ་རྣམས་ནི་རྐང་པ་དང་ལག་

པའི་ལས་ཀྱི་དབང་པོའ་ིབྱ་བ་འགྲོ་བ་དང་ལེན་པ་སོགས་ལ་འཇུག་པའི་དང་པོར་གྱུར་པའི་ཕྱིར་

ལས་ཀྱི་འཁོར་ལོ་ཞེས་བྱ་ལ། སོར་ཚིགས་ཀྱི་རྩའི་འཁོར་ལོ་རྣམས་ནི་ལེན་པ་སོགས་ཀྱི་བྱ་བ་

བྱེད་པས་བྱ་བའི་འཁོར་ལོ་ཞེས་བྱའོ།།

ཚིགས་ཆེན་བཅུ་གཉིས་པོ་དེ་དག་ཕྱིའི་ཟླ་བ་བཅུ་གཉིས་དང་སྦྱར་ནས། ལག་པ་གཡས་

པའི་ཕྲག་པ་དང་དཔུང་པའི་བར་གྱི་འཁོར་ལོའ་ིརྩ་སུམ་ཅུ་ནི་ཆུ་སྲིན་གྱི་ཟླ་བའི་ཚེས་སུམ་ཅུ་དང༌། 

ལག་པ་གཡོན་པའི་ཕྲག་པ་དང་དཔུང་པའི་བར་གྱི་འཁོར་ལོའ་ིརྩ་སུམ་ཅུ་ནི་དབོའ་ིཟླ་བའི་ཚེས་

སུམ་ཅུ་ཞེས་སོགས་སུ་སྦྱར་ཏེ་གཞུང་ཉིད་ན་གསལ་ལོ། །རྩའི་གནས་ཚུལ་དེ་ལྟར་ཡིན་པ་ལ། ལོ་

གསུམ་གྱི་ཞག་སྟོང་བརྒྱད་ཅུའི་རིང་ལ་ལྟེ་བ་དང་ཚིགས་ཆེ་ཆུང་གི་རྩ་དེ་དག་གཅོད་པའི་ཚུལ་ནི། 

ལྟེ་བའི་རྩ་དྲུག་པོ་རེ་རེ་གཅོད་པ་ལ་ཕྱོགས་ཀྱི་མིང་ཅན་ཞག་བཅོ་བརྒྱད་རེ་དགོས་ཤིང༌། རྩ་དེ་

དག་རེ་རེ་བཅད་པ་ན་དེ་ལས་གྱེས་པའི་རྩ་དྲུག་དྲུག་གཅོད་པས། ཞག་བཅོ་བརྒྱད་པོའ་ིརིང་ལ་ལྟེ་

བའི་རྩ་དྲུག་ཅུའི་ནང་ནས་གཅིག་དང་དེ་ལས་གྱེས་པའི་ཚིགས་ཆེན་གྱི་རྩ་དྲུག་གཅོད་ཅིང༌། དེས་

ན་ཚིགས་ཆེན་རྣམས་ཀྱི་རྩ་རེ་རེ་གཅོད་པ་ལ་ཉིན་ཞག་རྩེ་མོ་ཅན་ཞེས་ཉིན་ཞག་གསུམ་གསུམ་

དུ་གསུངས་པ་ཡིན་ལ། ཚིགས་ཆེན་རྣམས་ཀྱི་རྩ་རེ་རེ་བཅད་པ་ན་དེའི་རྩ་རྒྱུད་ཀྱི་སོར་ཚིགས་

ཀྱི་རྩ་རེ་རེའང་གཅོད་དེ། དཔེར་ན་ལྟེ་བའི་རྩ་དྲུག་ཅུའི་ནང་ནས་གཡས་ཀྱི་སུམ་ཅུའི་དང་པོ་ཞག་

བཅོ་བརྒྱད་ཀྱིས་བཅད་པ་ན། དེ་ལས་གྱེས་པ་ལག་པ་གཡས་པའི་ཕྲག་པ་དང་དཔུང་པའི་བར་གྱི་

འཁོར་ལོའ་ིརྩ་དྲུག་དང༌། དྲུག་པོ་དེའི་རྩ་རྒྱུད་ལག་པ་གཡས་པའི་སོར་མོའ་ིཚིགས་ཕྲེང་འོག་མའི་

ནང་ནས་མཐེ་བོང་གི་ཚིགས་འོག་མའི་རྩ་དྲུག་ཀྱང་གཅོད་པ་ལྟ་བུའོ།།

དེས་ཐམས་ཅད་ལ་རིགས་བསྒྲེས་པས་ཤེས་ལ། ལྟེ་བའི་རྩ་ཆེན་བཅུ་གཉིས་གཅོད་ཚུལ་

གྱི་ཞག་གྲངས་དངོས་སུ་མ་གསུངས་ཀྱང༌། ལྟེ་བའི་རྩ་དྲུག་ཅུའི་ནང་ནས་རེ་རེ་དོར་བའི་སྒོ་ནས་

དེ་ལས་གྱེས་པས་ཚིགས་ཆེན་གྱི་རྩ་དྲུག་དྲུག་འདོར་ཞིང༌། ཚིགས་ཆེན་གྱི་རྩ་དྲུག་དྲུག་དོར་བའི་

དབང་གིས་དེའི་རྩ་རྒྱུད་སོར་ཚིགས་ཀྱི་རྩ་དྲུག་དྲུག་འདོར་བ་བཞིན་དུ། རྩ་ཆེན་བཅུ་གཉིས་ཀྱི་ནང་

ནས་རེ་རེ་དོར་བའི་དབང་གིས་དེ་ལས་གྱེས་པའི་ལྟེ་བའི་རྩ་ལྔ་ལྔ་འདོར་བ་ཡིན་དགོས་ཏེ། རིགས་

པ་མཚུངས་པའི་ཕྱིར་རོ། །དེས་ན་ལྟེ་བའི་རྩ་དྲུག་ཅུའི་ནང་ནས་ལྔ་འདོར་བ་ལ་ནི་ཕྱོགས་ལྔ་དགོས་

པས་ཞག་དགུ་བཅུ་དགོས་ལ། དེ་ཉིད་རྩ་ཆེན་གཅིག་འདོར་བའི་ཡུན་ཚད་དུ་རིགས་སོ།།

དེ་བས་ན་ཞག་དགུ་བཅུ་སོང་བ་ན། རྩ་ཆེན་གཅིག་དང༌། དེ་ལས་གྱེས་པའི་ལྟེ་བའི་རྩ་

ལྔ་དང༌། ལྔ་པོ་དེ་ལས་གྱེས་པའི་ཚིགས་ཆེན་གྱི་འཁོར་ལོ་གཅིག་དང༌། དེའི་རྩ་རྒྱུད་སོར་ཚིགས་

ལྔའི་རྩ་རླུང་གིས་འདོར་བ་ཡིན་པར་ཤེས་པར་བྱའོ། །དེ་ལྟར་ན་རྩ་ཆེན་བཅུ་གཉིས་འདོར་བ་ལ་

ཞག་སྟོང་བརྒྱད་ཅུ་དགོས་པ་ནས། ཚིགས་ཕྲན་དྲུག་ཅུའི་རྩ་འདོར་བ་ལ་ཡང་ཞག་སྟོང་བརྒྱད་ཅུ་

དགོས་པའི་བར་དུ་ཞག་གྲངས་མཚུངས་ཤིང༌། ལོ་གསུམ་དང་རྩ་དེ་དག་གཉིས་གཅོད་པ་སྦྱར་བ་

ལེགས་པར་འགྲིག་པར་འགྱུར་ལ། རྩ་འདི་དག་ཐམས་ཅད་ཀྱང་རྩ་སྟོང་ཕྲག་བདུན་ཅུ་རྩ་གཉིས་ཀྱི་

གྲངས་ལ་མི་གཏོགས་པས། རྩ་འདི་དག་གཅོད་ཚུལ་འདི་ལྟར་བཤད་པ་དང༌། རྩ་སྟོང་ཕྲག་དོན་

གཉིས་ལས་ཞག་རེ་ལ་གཉིས་གཉིས་གཅོད་པ་འགལ་བའི་སྐྱོན་མེད་དོ།།

འོ་ན་རྩ་སྟོང་ཕྲག་དོན་གཉིས་གང་ལས་གྱེས་པ་ཡིན་ཞེ་ན། འདི་ལ་བཤད་རྒྱུད་རྡོ་རྗེ་ཕྲེང་

བ་ལས་ནི་སྙིང་ཁའི་རྩ་འབའ་ཞིག་ལས་གྱེས་པར་གསུངས་ཏེ། དེ་ཡང་སྙིང་ཁའི་རྩ་འདབ་བརྒྱད་པོ་

རེ་རེ་ལས། ཁུ་བ་དང༌རྡུལ་དང༌རླུང་འབབ་པའི་རྩ་གསུམ་གསུམ་དུ་གྱེས་པས་ཉེར་བཞི། དེ་རེ་རེ་

ལ་གསུམ་གསུམ་དུ་གྱེས་པས་དོན་གཉིས། དེ་རེ་རེ་ལ་སྟོང་ཕྲག་རེར་གྱེས་པ་སྟོང་ཕྲག་བདུན་ཅུ་

རྩ་གཉིས་ཏེ། དེ་དག་ལས་སྟོང་ཕྲག་ཉེར་བཞི་ནི་ཁུ་བ་འབབ་པ་དང༌། སྟོང་ཕྲག་ཉེར་བཞི་ནི་རྡུལ་

འབབ་པ་དང༌། སྟོང་ཕྲག་ཉེར་བཞི་ནི་རླུང་འབབ་པར་གསུངས་ལ། འདིར་ཡང་དེ་དག་ལོ་གསུམ་

ཕྱོགས་གསུམ་ལ་ཁྱད་པར་དུ་གཅོད་པའི་དབྱངས་གསལ་གྱི་རྩ་འདི་དག་ལས་གྱེས་པ་མ་ཡིན་

པར་བྱ་དགོས་ཏེ། གཞན་དུ་ན་གང་ལས་གྱེས་པའི་གཞིའི་རྩ་རླུང་གིས་དོར་ནས། དེ་ལས་གྱེས་

པའི་རྩ་ཕྲན་རླུང་གིས་མ་དོར་བ་འདོད་དགོས་པར་འགྱུར་བས་སོ། །དེ་བས་ན་སྙིང་ཁའི་རྩ་འཁོར་

ཉིད་ལས་རྩ་ཕྲན་སྟོང་ཕྲག་དོན་གཉིས་སུ་གྱེས་པ་ལྟ་བུ་ཉིད་དུ་བྱ་དགོས་པར་མངོན་ནོ། །དེ་ལྟར་

ཤེས་ན། གཡོན་པ་ལ་ཡང་དེ་བཞིན་དུ་ཤེས་པར་བྱའོ། །ཞེས་བྱ་བའི་མཐར་ཐུག་པའི་ཚིག་དོན་

གཞུང་བཀླགས་པ་ཉིད་ཀྱིས་ཤེས་སོ།།

གསུམ་པ་བཅད་བྱའི་རྩའི་ཡི་གེ་བཤད་པ་ནི། ད་ནི་རྩ་རྣམས་ཀྱི་ལྷག་པའི་ལྷའི་ཡི་གེ་

བརྗོད་པར་བྱ་སྟེ། ཞེས་བྱ་བ་ལྷག་པའི་དོན་ནི་ཡི་གེ་འདི་དག་རྩ་དེ་དང་དེ་སྐྱེ་བའི་ས་བོན་ནམ། རྩ་

དེ་དག་གི་ནང་ན་ཡི་གེ་དེ་དག་གི་གཟུགས་སུ་ཡོད་པ་མ་ཡིན་གྱི། རྩ་འདི་དག་སྦྱོང་བའི་དོན་དུ་

བསྒོམ་པར་བྱ་བའི་ཚེས་ཀྱི་ལྷ་དེ་དང་དེའི་ས་བོན་གྱིས་རྩ་དེ་དང་དེ་དག་མཚོན་ནས་བསྟན་པས། 

མཚོན་པར་བྱེད་པའི་ཡི་གེ་ཡིན་པས་ལྷག་པའི་ལྷའི་ཡི་གེ་ཞེས་བྱ་བ་ཡིན་ལ། དེ་ཉིད་འདི་ནས་

རྩ་གཅོད་པའི་ངེས་པའོ་ཞེས་པའི་བར་གྱིས་མདོར་བསྟན་ཅིང༌། འོག་ཏུ། ད་ནི་སྡེ་པ་ཞེས་པ་ལ་

སོགས་པས་ཞེས་སོགས་ནས། ལོ་གསུམ་གྱི་རྩ་དང་ཡི་གེ་གཅོད་པའི་ངེས་པའོ། །ཞེས་པའི་བར་

གྱིས་རྒྱས་པར་འཆད་དེ། དེ་དག་གི་དོན་བསྡུས་ནས་འདིར་གོ་བདེ་བར་བརྗོད་པས་གཞུང་དེ་དག་

གི་ཚིག་དོན་བཀླགས་པ་ཙམ་གྱིས་ཤེས་པར་འགྱུར་རོ།།

དེ་ཡང་འདི་ལྟར། ལག་པ་གཡས་གཡོན་གཉིས་ཀྱི་ཚིགས་རྣམས་ཀྱི་རྩ་ནི་བྱང་བགྲོད་ཀྱི་

ཟླ་བ་དྲུག་གི་ཚེས་རྣམས་ཀྱི་ཡི་གེ་དང་སྦྱོར་ལ། རྐང་པ་གཉིས་ཀྱི་ཚིགས་ཆེན་དྲུག་གི་རྩ་རྣམས་

ནི་ལྷོར་བགྲོད་ཀྱི་ཟླ་བ་དྲུག་གི་ཚེས་རྣམས་ཀྱི་ས་བོན་གྱི་ཡི་གེ་དང་སྦྱོར་ཞིང༌། ཐོག་མར་ལག་པ་

གཡོན་ལྟ་བུ་ནས་མཚོན་ཏེ་བརྗོད་ན། ཀ་ཙ་ཊ་ཏ་པ་སའི་སྡེ་པ་སྟེ། གསལ་བྱེད་ཀྱི་ཡི་གེ་སྡེ་ཚན་

དྲུག་ཡོད་ལ། སྡེ་ཚན་དྲུག་པོ་དེ་སྲོག་གི་དབྱངས་ཐུང་ངུས་ཕྱེ་བ་དང་རིང་པོས་ཕྱེ་བའི་སྒོ་ནས་

སྡེ་ཚན་བཅུ་གཉིས་སུ་འགྱུར་ཞིང༌། དེ་ལ་སྲོག་གི་དབྱངས་ཐུང་ངུས་ཕྱེ་བའི་ཀ་ཙ་ཊའི་སྡེ་ཚན་

གསུམ་ལག་པ་གཡོན་པའི་ཚིགས་ཆེན་གསུམ་གྱི་འཁོར་ལོའ་ིཡི་གེ་དང༌། སྲོག་གི་དབྱངས་རིང་

པོས་ཕྱེ་བའི་ཀ་ཙ་ཊའི་སྡེ་ཚན་གསུམ་ལག་པ་གཡས་ཀྱི་ཚིགས་ཆེན་གསུམ་གྱི་འཁོར་ལོའ་ིཡི་གེ་

དང༌། ཡང་སྲོག་གི་དབྱངས་ཐུང་ངུས་ཕྱེ་བའི་ཏ་པ་སའི་སྡེ་ཚན་གསུམ་རྐང་པ་གཡོན་གྱི་ཚིགས་

ཆེན་གསུམ་གྱི་འཁོར་ལོའ་ིཡི་གེ་དང༌། ཡང་སྲོག་གི་དབྱངས་རིང་པོས་ཕྱེ་བའི་ཏ་པ་སའི་སྡེ་ཚན་

གསུམ་ནི་རྐང་པ་གཡས་ཀྱི་ཚིགས་ཆེན་གསུམ་གྱི་འཁོར་ལོའ་ིརྩའི་ཡི་གེ་ཡིན་ལ། དེ་བཞིན་དུ་

རྐང་ལག་གི་སོར་མོའ་ིཚིགས་ཕྲེང་རྣམས་ལ་ཡང་སྦྱར་བར་བྱ་སྟེ། གཡོན་གྱི་སོར་མོའ་ིཚིགས་

ཕྲེང་འོག་མ་བར་མ་སྟེང་མ་གསུམ་ལ་རིམ་བཞིན་དབྱངས་ཐུང་ངུས་ཕྱེ་བའི་ཀ་ཙ་ཊའི་སྡེ་ཚན་

གསུམ་དང༌། གཡས་ཀྱི་གསུམ་ལ་དབྱངས་རིང་པོས་ཕྱེ་བའི་ཀ་ཙ་ཏའི་སྡེ་ཚན་གསུམ་དང༌། རྐང་

པ་གཡོན་གྱི་གསུམ་ལ་རིམ་བཞིན་དབྱངས་ཐུང་ངུས་ཕྱེ་བའི་ཏ་པ་སའི་སྡེ་ཚན་གསུམ་དང༌། རྐང་

སོར་གཡས་ཀྱི་ཚིགས་ཕྲེང་གསུམ་ལ་འོག་ནས་རིམ་པས་དབྱངས་རིང་པོས་ཕྱེ་བའི་ཏ་པ་སའི་སྡེ་

ཚན་གསུམ་སྟེ་ཚིགས་ཆེན་ཇི་ལྟ་བ་བཞིན་དུའོ།།

དེ་ལ་སྡེ་ཚན་དྲུག་གི་སྡེ་ཚན་རེ་རེ་ལ་ཡང་གསལ་བྱེད་ཀྱི་ཡི་གེ་ལྔ་ལྔ་ཡོད་དེ། ཀ་ཁ་ག་

གྷ་ང༌། ཞེས་སོགས་སོ། །དེ་དག་གང་གི་སྒོ་ནས་འབྱེད་པའི་སྲོག་གི་དབྱངས་ལ་སྡེ་ཚན་གསུམ་

ཡོད་དེ། ཨ་ཨི་རྀ་ཨུ་ལྀ་ཞེས་པ་རང་བྱུང་གི་དབྱངས་དང༌། ཨ་ཨེ་ཨར་ཨོ་ཨ་ལ། ཞེས་པ་ཡོན་

ཏན་ནི་འཕེལ་བའི་ཡི་གེ་དང༌། ཧ་ཡ་ར་ཝ་ལ། ཞེས་པ་ཡ་ཎའི་ཡི་གེའོ། །འདི་དག་ཀྱང་རིང་ཐུང་

གི་དབྱེ་བས། རིང་པོའ་ིསྡེ་ཚན་གསུམ་དང༌། ཐུང་ངུའི་སྡེ་ཚན་གསུམ་སྟེ་དྲུག་ཏུ་འགྱུར་ལ། ཐུང་

ངུ་གསུམ་གྱི་མཐར་ནི་རིམ་བཞིན། ཨཾ་ལཾ་ཧཾ་ཞེས་པ་ཐིག་ལེ་ཅན་གསུམ་དང༌། རིང་པོའ་ིསྡེ་ཚན་

གསུམ་གྱི་མཐར་ནི་རིམ་བཞིན། ཨཿཨལཿཧཿཞེས་པ་ཚིག་དྲག་ཅན་གསུམ་བཞག་པར་བྱ་སྟེ། དེ་

ལྟར་ན་རེ་རེ་ལ་ཡི་གེ་དྲུག་དྲུག་ཏུ་འགྱུར་རོ། །དེ་ལ་གསལ་བྱེད་ཀྱི་ཡི་གེ་ང་ལྟ་བུ་གཅིག་ཀྱང༌། 

རང་འབྱུང་གི་ཡི་གེ་ཐུང་ངུ་དྲུག་སྲོག་ཏུ་ཞུགས་པའི་དབང་གིས་ཕྱེ་བས་དྲུག་ཏུ་འགྱུར་ཏེ། ང་ངི་ ་

ངུ་ངྀླ་ངཾ་། ཞེས་པའོ། །དེས་གསལ་བྱེད་ཀྱི་ཡི་གེ་གཞན་ཐམས་ཅད་ལའང་རིགས་འགྲེའོ།།

དེས་ན་གསལ་བྱེད་ཀྱི་ཡི་གེ་རིང་པོ་སུམ་ཅུ་དང་ཐུང་ངུ་སུམ་ཅུ་པོ་དེ་དག་རང་བྱུང་གི་ཡི་

གེ་ཐིག་ལེ་ཅན་དང་ཚེག་དྲག་ཅན་དང་བཅས་པའི་རིང་པོ་དྲུག་དང་ཐུང་ངུ་དྲུག་གིས་ཕྱེ་བས་སུམ་

བརྒྱ་དྲུག་ཅུར་འགྱུར་རོ། །དེ་བཞིན་དུ་གསལ་བྱེད་ཐུང་རིང་དྲུག་ཅུ་པོ་དེ་ཡོན་ཏན་དང་འཕེལ་

བའི་ཡི་གེ་ཐིག་ལེ་ཅན་དང་ཚེག་དྲག་ཅན་དང་བཅས་པའི་ཐུང་རིང་དྲུག་སྲོག་ཏུ་ཞུགས་པའི་དབང་

གིས་ཕྱེ་བས་སུམ་བརྒྱ་དྲུག་ཅུ་དང༌། ཡང་གསལ་བྱེད་ཐུང་རིང་དྲུག་ཅུ་ལ་ཡ་ཎའི་ཡི་གེ་ཐིག་ལེ་

ཅན་དང་ཚེག་དྲག་ཅན་དང་བཅས་པའི་ཐུང་རིང་དྲུག་དྲུག་སྲོག་ཏུ་ཞུགས་པའི་དབང་གིས་ཕྱེ་བས་

སུམ་བརྒྱ་དྲུག་ཅུ་སྟེ། དེ་ལྟར་ན་ལོ་གསུམ་གྱི་ཞག་སྟོང་བརྒྱད་ཅུའི་གྲངས་སུ་འགྱུར་ལ། ཚིགས་

ཆེན་དང་ཚིགས་ཕྲན་གྱི་རྩ་སུམ་བརྒྱ་དྲུག་ཅུ་པོ་དག་ལ། རྩ་རེ་རེ་ལ་ཡང་མཚོན་པར་བྱེད་པའི་ས་

བོན་གྱི་ཡི་གེ་ནི། རང་བྱུང་གི་ཡི་གེ་སྲོག་ཏུ་ཞུགས་པས་ཕྱེ་བ་དང༌། ཡོན་ཏན་ནི་འཕེལ་བའི་ཡི་

གེས་ཕྱེ་བ་དང༌། ཡ་ཎའི་ཡི་གེས་ཕྱེ་བ་སྟེ་གསལ་བྱེད་ཀྱི་ཡི་གེ་གསུམ་གསུམ་སྦྱར་བར་བྱ་སྟེ། 

དཔེར་ན་རང་བྱུང་གི་ཨ་ཐུང་ངུས་ཕྱེ་བའི་ང་དང་ཡོན་ཏན་གྱི་ཡི་གེ་ཨ་ཐུང་ངུས་ཕྱེ་བའི་ང་དང༌། 

ཡ་ཎའི་ཡི་གེ་ཧ་ཐུང་ངུས་ཕྱེ་བའི་དྷ་གསུམ་ཀ་ལག་པ་གཡོན་གྱི་ཚིགས་ཆེན་གྱི་འཁོར་ལོ་དང་པོ་

ཕྲག་པ་དང་དཔུང་པའི་བར་གྱི་རྩ་སུམ་ཅུའི་ནང་ནས་རྩ་དང་པོའ་ིཡི་གེར་སྦྱོར་བ་དང༌། དེ་བཞིན་

དུ་ལག་པ་གཡོན་པའི་མཐེ་བོའ་ིཚིགས་འོག་མ་ལ་རྩ་དྲུག་ཡོད་པའི་ནང་ནས་རྩ་དང་པོའ་ིཡི་གེར་

ཡང་དེ་གསུམ་སྦྱོར་བ་ལྟ་བུའོ།།

དེ་ཡང་ལག་པ་དང་རྐང་པ་གཡོན་པའི་རྩའི་འཁོར་ལོ་ཆེ་ཆུང་ཐམས་ཅད་ལ་དབྱངས་ཐུང་

ངུས་ཕྱེ་བ་རྣམས་ཀྱི་སྡེ་ཚན་ལུགས་འབྱུང་དང༌། གསལ་བྱེད་ཀྱི་ཡི་གེ་ལུགས་ལྡོག་དང་སྲོག་གི་

དབྱངས་ཡིག་ལུགས་འབྱུང་དུ་སྦྱར་བར་བྱ་སྟེ། རྩ་སུམ་ཅུའི་དང་པོ་ལ་ང་དང༌། སུམ་ཅུ་པ་ལ་ཀ་ལྟ་

བུའོ། །གཡས་པ་རྣམས་ལ་དབྱངས་རིང་པོས་ཕྱེ་བ་དང། སྡེ་ཚན་དུ་མ་ཟད་གསལ་བྱེད་ཀྱི་ཡི་གེ་

ཡང་ལུགས་འབྱུང་དང་སྲོག་གི་དབྱངས་ལུགས་ལྡོག་ཏུ་སྦྱར་བར་བྱ་སྟེ་རྩ་སུམ་ཅུའི་དང་པོ་ལ་ཀཱ་

རིང་པོ་དང༌། སུམ་ཅུ་པ་ལ་དཱ་རིང་པོ་ལྟ་བུའོ། །དེ་ལྟར་རྐང་པ་གཡོན་དང་གཡས་ལའང་རིག་པར་

བྱ་ཞིང༌། ཚིགས་ཆེན་གྱི་རིགས་པས་ཚིགས་ཕྲན་རྣམས་ལའང་རིག་པར་བྱ་ལ། དབྱངས་ཐུང་རིང་

གིས་ཕྱེ་བའི་སྡེ་ཚན་དེ་དག་ཀྱང་ཚིགས་ཆེན་དང་སོར་ཚིགས་གཡས་ལ་སྦྱར་བ་དབྱངས་རིང་

པོས་ཕྱེ་བ་ཐམས་ཅད་ནི། ས་ཆུ་མེ་རླུང་ནམ་མཁའ་ཡེ་ཤེས་ཞེས་པའི་རིམ་པས་སྡུད་རིམ་དང༌། 

གཡོན་ལ་དབྱངས་ཐུང་ངུས་ཕྱེ་བ་ཐམས་ཅད་ནི་ནམ་མཁའ་རླུང་མེ་ཆུ་ས་ཡེ་ཤེས་ཞེས་པ་སྤྲོ་བའི་

རིམ་པས་སྦྱར་བར་བྱ་ལ། དབྱངས་རིང་པོས་ཕྱེ་བའི་སྡེ་ཚན་དྲུག་ལྟ་བུ་ནི་རིགས་དྲུག་དང༌། དེའི་

ནང་ནས་ནམ་མཁའི་ཁམས་ཆོས་དབྱིངས་ཡེ་ཤེས་མི་བསྐྱོད་པའི་རིགས་ནི། ཆུ་སྲིན་གྱི་འཕོ་བའི་

རྩ་ལག་པ་གཡས་པའི་ཕྲག་པ་དང་དཔུང་པའི་བར་གྱི་འཁོར་ལོ་སྟེ། མི་བསྐྱོད་པ་དེ་ཉིད་ལ་རིགས་

ལྔར་ཕྱེ་བ་ནི་འཁོར་ལོ་དེའི་རྩ་དྲུག་ཚན་ལྔའོ།།

དེ་ལྟར་ཕྱེ་བའི་མི་བསྐྱོད་པའི་མི་བསྐྱོད་པ་ལའང་རིགས་དྲུག་ཏུ་ཕྱེ་བ་ནི། འཁོར་ལོ་དེའི་



ནང་ལེའི་མདོར་བསྡུས་བཞི་པའི་རྣམ་བཤད། 303

རྩ་སྡེ་ཚན་ལྔའི་དང་པོ་ལའང་རྩ་དྲུག་ཏུ་ཕྱེ་བའོ། །དེའི་རིམ་པས་ཚིགས་ཕྲ་རགས་གཉིས་ཀའི་

འཁོར་ལོ་ཐམས་ཅད་ལ་སྦྱར་བར་བྱ་སྟེ། རེ་རེ་ནས་སྦྱོར་བ་འགྲེལ་པར་རྒྱས་པར་གསུངས་ཤིང་

ཤེས་སླའོ། །དེ་ལྟར་རྐང་ལག་གཉིས་ཀའི་གཡས་པ་རྣམས་ལྷོར་བགྲོད་དང༌། གཡོན་པ་རྣམས་

བྱང་བགྲོད་དུ་མི་མཛད་པར། སྟེང་གི་གཡས་གཡོན་གཉིས་ཀ་བྱང་བགྲོད་དང༌། འོག་གི་གཡས་

གཡོན་གཉིས་ཀ་ལྷོར་བགྲོད་དུ་གསུངས་པ་ནི། སྟེང་གི་སྲོག་རླུང་དང་འོག་གི་ཐུར་སེལ་གྱི་རླུང་

གཉིས་ལས། སྲོག་འཛིན་གྱི་རླུང་གི་དབང་གིས་ཉི་མའི་འཆི་ལྟས་དང༌། ཐུར་སེལ་གྱི་རླུང་གི་དབང་

གིས་ཟླ་བའི་འཆི་ལྟས་འབྱུང་བའི་དབང་དུ་བྱས་ནས་སྟེང་གི་གཡས་གཡོན་གཉིས་ཀ་ཉི་མའི་ཆོས་

བྱང་བགྲོད་དང༌། འོག་གི་གཡས་གཡོན་གཉིས་ཀ་ཟླ་བའི་ཆོས་ལྷོར་བགྲོད་དུ་གསུངས་སོ།།

གཉིས་པ་ཕྱོགས་གསུམ་གྱི་རིང་ལ་དབྱངས་ཀྱི་ཡི་གེ་དང་རྩ་གཅོད་ཚུལ་ནི། དེ་ནས་ལོ་ནི་

ཆད་པར་གྱུར་ན། ཞེས་བྱ་བ་ནས་རྩ་གཅོད་པའི་ངེས་པའོ། །ཞེས་བྱ་བའི་བར་ཏེ། དེ་ཡང་ཕྱོགས་

གསུམ་གྱི་ཞག་ལ་བཅད་པར་བྱ་བའི་དབྱངས་ནི་དབྱངས་ཐུང་ངུ་བཅོ་ལྔ་དང༌། རིང་པོ་བཅོ་ལྔ་དང། 

ཤིན་ཏུ་རིང་པོ་བཅོ་ལྔ་སྟེ། ཞེ་ལྔ་ཡོད་ལ། ཕྱོགས་གསུམ་གྱི་རིང་ལ་བཅད་པར་བྱ་བ་དབྱངས་ཀྱི་

ཆོས་ཅན་གྱི་རྩ་ནི་དཔྲལ་མགྲིན་སྙིང་ཁའི་རྩ་ལས་མགྲིན་པའི་སྟོང་པའི་རྩ་བཞི་དང་དཔྲལ་བའི་

སྟོང་པའི་རྩ་གཉིས་མ་གཏོགས་པ་རྩ་བཞི་བཅུ་ཡོད་ཅིང༌། མངལ་གྱི་ཟླ་གཅིག་རྩ་མ་ཆགས་པའི་

དབང་གིས་བྱུང་བའི་མཐའི་ཟླ་གཅིག་གི་རིང་ལ་གསལ་བྱེད་སུམ་ཅུའི་ཆོས་ཅན་གསང་བའི་རྩ་

སུམ་ཅུ་གཅོད་དེ། དེ་ཉིད་ཀྱིའང་སྟོང་པའི་རྩ་གཉིས་མ་གཏོགས་སོ། །དེ་ལས་ཆུ་ཚོད་དྲུག་ཅུ་ལ་

ཉིན་ཞག་ཏུ་བྱས་པ། ཕྱོགས་གསུམ་གྱི་ཞག་ཞེ་ལྔ་པོ་དེ་ཉིད་ཆུ་ཚོད་ལྔ་བཅུ་རྩ་དྲུག་བཞི་ཆ་རེ་ལ་

ཞག་ཏུ་བྱས་པའི་ཞག་ཞེ་བརྒྱད་དུ་འགྱུར་ལ། དེ་བཞིན་དུ་མཐའི་ཞག་སུམ་ཅུ་པོ་དེ་ཡང་ཆུ་ཚོད་

ང་དྲུག་བཞི་ཆ་ལ་ཞག་ཏུ་བྱས་པའི་ཞག་སོ་གཉིས་སུ་འགྱུར་བས། ཕྱོགས་གསུམ་དང་མཐའི་ཟླ་

གཅིག་གི་ཞག་དོན་ལྔ་པོ་དེ་ཉིད་ཆུ་ཚོད་ང་དྲུག་བཞི་ཆའི་ཞག་བརྒྱད་ཅུར་འགྱུར་ཞིང༌། མཐའི་དབུ་

མའི་ཞག་གཅིག་སྟེ་བརྒྱད་ཅུ་རྩ་གཅིག་གོ།

དེ་དག་ལས། དཔྲལ་པ་ལ་དབྱངས་ཀྱི་ཆོས་ཅན་གྱི་རྩ་བཅུ་བཞི། མགྲིན་པ་ལ་ཉེར་བརྒྱད་

དེ་ཞེ་གཉིས་ཕྱོགས་གསུམ་གྱི་ཞག་ཞེ་བརྒྱད་ཀྱི་ནང་ནས་ཞེ་གཉིས་ཀྱི་རིང་ལ་གཅོད་ལ། དེ་ནས་

སྙིང་ཁའི་རྩ་གཅོད་ཚུལ་ནི། དེ་ནས་མགྲིན་པ་ལ་ཉིན་ཞག་བཞི་དང༌། དཔྲལ་བ་ལ་ཉིན་ཞག་གཉིས་

དང༌། འཚོ་བའི་མཚན་མོ་གསུམ་མོ། །ཞེས་སོགས་ཀྱི་དོན་འདི་ཡིན་ཏེ། སྔར་དཔྲལ་བའི་རྩ་ལ་

གཉིས་སྟོང་པ་དང༌། མགྲིན་པའི་བཞི་སྟོང་པར་སོང་བས། དེ་དག་གཅོད་པ་ལ་སྦྱར་རྒྱུ་མ་བྱུང་བའི་

ཞག་དྲུག་པོ་དེ་དག་དང༌། གསང་བའི་རྩ་གཉིས་སྟོང་པའི་ཆོས་ཅན་གྱི་རྩར་སོང་བས་དེ་གཉིས་

གཅོད་པའི་ཞག་ཏུ་སྦྱར་ས་མ་བྱུང་བའི་ཞག་གཉིས་ཏེ། ཞག་བརྒྱད་པོ་དེ་དག་ནི་སྙིང་ཁའི་རྩ་བརྒྱད་

གཅོད་པའི་ཞག་ཡིན་ནོ་ཞེས་བྱ་བ་ཡིན་ནོ། །གཞན་དག་སྟོང་པའི་རྩ་བརྒྱད་གཅོད་པའི་ཞག་བརྒྱད་

ནི་འཁོར་ལོ་དེ་དག་གི་རྩ་འདབ་དང་ལྷན་ཅིག་ཏུ་སྙིང་ཁའི་པདྨ་ལ་ཡང་རྒྱུ་ཞིང་རྩ་བརྒྱད་གཅོད་

དེ། ཞེས་ཟེར་བ་ནི་མི་རིགས་ཏེ། སྟོང་པའི་རྩའི་དོན་ནི་རླུང་གཏན་མི་རྒྱུ་བའི་རྩ་ལ་ཟེར་ཞིང༌། རྩ་

གཅོད་པའི་དོན་ནི་རྩ་དེ་ལ་སྔར་ནས་རྒྱུ་བའི་རླུང་1གིས་རྩ་དེ་ཉིད་དོར་བ་ལ་ཟེར་བས། སྟོང་པའི་

རྩ་གཅོད་པ་ཞེས་བྱ་བ་ཤིན་ཏུ་འགལ་བའི་ཕྱིར་རོ། །གསང་བའི་ཞག་ཆུ་ཚོད་ལྔ་བཅུ་ང་དྲུག་བཞི་

ཆ་ལ་ཞག་ཏུ་བྱས་པ་སོ་གཉིས་ལས། སུམ་ཅུ་མ་གཏོགས་པའི་ལྷག་གཉིས་དང༌། དབུ་མ་གཅོད་

པའི་ཞག་གཅིག་རྣམས་ལ་འཚོ་བའི་མཚན་མོ་གསུམ་ཞེས་བྱ་སྟེ། དེ་ལས་འཚོ་བའི་མཚན་མོ་

གཉིས་སྙིང་ཁའི་རྩ་གཅོད་བྱེད་ལ་སོང་ཞིང་གཅིག་གིས་དབུ་མ་གཅོད་དོ་ཞེས་བྱ་བའོ། །ཚིག་ 

དོན་ལྷག་མ་ཤིན་ཏུ་གོ་སླའོ།།

གསུམ་པ་འཆི་བའི་གོང་གི་ཉིན་ཞག་དྲུག་གི་རིང་ལ་ལྷག་པའི་རྩ་ལ་རླུང་རྒྱུ་བའི་ཚུལ་

ནི། ད་ནི་ལྟེ་བ་ཞེས་པ་ལ་སོགས་པས་ཞེས་པ་ནས། བཅོམ་ལྡན་འདས་ཀྱིས་གསུངས་སོ་ཞེས་

བྱ་བའི་བར་ཏེ། དེ་ཡང་ཉིན་ཞག་དྲུག་གི་མཚམས་སུ་འཆི་བ་ལས་ལྷག་པའི་རྩ་རླུང་བཅུ་རྒྱུ་བར་

བྱེད་པ་རྣམས་གསུངས་ཏེ་ཞེས་བྱ་བའི་དོན་ནི། སྔར་བཅད་ཟིན་པའི་ལྷག་མ་མ་བཅད་པར་བཞག་

པའི་རྩ་ལ་རླུང་བཅུ་རྒྱུ་བར་བྱེད་པ་གསུངས་ཏེ་ཞེས་པ་ནི་མ་ཡིན་ཏེ། འདིར་ཞག་དྲུག་པོའ་ིབར་ལ་

ཚིགས་བཅུ་གཉིས་པོ་རྣམས་ཀྱི་ཆིགས་སོ་སོ་ལ་རྩ་ལྔ་ལྔ་ནི་རླུང་རྒྱུ་བར་བྱེད་པ་སྟེ། ཞེས་སོགས་

གསུངས་པ་ལྟར་ཚིགས་ཆེན་རྣམས་ཀྱི་རྩ་ཐམས་ཅད་ལའང་རླུང་རྒྱུ་ལ། རྩ་དེ་དག་སྔར་ལོ་གསུམ་

གྱི་རིང་ལ་རྫོགས་པར་བཅད་ཟིན་པའི་ཕྱིར་རོ།།

1  ཞོལ། ཤོག ༡༠༠ བ ༢། གཙང་། ཤོག ༦༦ བ ༢ རྒྱུ་བའི་དབང་གིས་

དེས་ན་ཉིན་ཞག་དྲུག་གི་མཚམས་སུ་འཆི་བའི་ཞག་དྲུག་པོ་དེའི་རིང་ལ་རླུང་བཅུ་ལྷག་

པར་རྒྱུ་བའི་རྩ་རྣམས་གསུངས་ཏེ་ཞེས་བྱ་བའི་དོན་ཡིན་ཞིང༌། འདིར་ལྟེ་བའི་འཁོར་ལོ་ལ་ཕྱི་རོལ་

གྱི་དཀྱིལ་འཁོར་འབབ་པའི་རྩ་ཟད་པ་ཡོངས་སུ་དོར་བ་ལས་ཞེས་སོགས་ཀྱི་དོན་ནི། ལོ་གསུམ་

གྱི་སྟེང་དུ་ཕྱོགས་གསུམ་རྒྱུས་པ་དང༌། གསང་བའི་རྩ་གཅོད་པའི་གསལ་བྱེད་རྣམས་རྒྱུས་པ་ནས་

ལྟེ་བའི་འཁོར་ལོ་ལ་ཕྱི་རོལ་ས་ཆུ་མེ་རླུང་ནམ་མཁའི་དཀྱིལ་འཁོར་འབབ་པའི་རྩ་ཟད་པ་སྟེ་རྩ་དེ་

དག་སྔར་ནས་ནར་མར་རྒྱུ་བའི་རླུང་གིས་ཡོངས་སུ་དོར་ཟིན་པ་ལས་འཆི་བའི་ཞག་དྲུག་གི་བར་

དུ་སྔར་ནར་མར་རྒྱུ་བའི་རླུང་གིས་ངོར་ཟིན་པའི་རྩ་དེ་དག་ཏུའང་ལྷག་པའི་རླུང་རྒྱུ་སྟེ། ཇི་ལྟར་ན། 

ལྟེ་བར་ཉི་མ་ཞེས་པ་ཁྱིམ་བཅུ་གཉིས་ཀྱི་རླུང་དང༌། མགྲིན་པ་ལ་རོ་ཞེས་པ་ཡུད་ཙམ་དྲུག་གི་རླུང་

དང༌། དཔྲལ་བ་ལ་མེ་ཞེས་པ་ཐུན་ཕྱེད་གསུམ་གྱི་རླུང་དང། སྙིང་ཁའི་རྩ་ལ་ཐུན་ཚོད་ཕྱེད་དང་

གཉིས་ཀྱི་རླུང་འབབ་པར་འགྱུར་རོ་ཞེས་བྱ་བ་སྟེ། རོ་དང་མེ་དང་ཕྱེད་དང་བཅས་པའི་རྩ་ཞེས་པ་

རྣམས་ནི་རྩ་འཁོར་དེ་དག་གི་རྩའི་དྲུག་ཆ་རེའི་དབང་དུ་བྱས་ནས་རྩ་དྲུག་དང་གསུམ་དང་རྩ་ཕྱེད་

དང་གཉིས་ཞེས་བྱ་བར་སྟོན་པ་མ་ཡིན་ཞིང༌། དེ་ལྟར་བྱས་ཀྱང་རྩའི་དྲུག་ཆར་ཡང་མི་འགྱུར་

ཏེ། མགྲིན་པ་ལ་རྩ་འདབ་སོ་གཉིས་ལས་མེད་ལ། རོ་ཞེས་པ་དྲུག་ནི་སོ་དྲུག་གི་དྲུག་ཆར་འགྱུར་

བ་དང༌། དེ་བཞིན་དུ་དཔྲལ་བ་ལ་རྩ་འདབ་བཅུ་དྲུག་ལས་མེད་ཅིང༌། གསུམ་ནི་བཅོ་བརྒྱད་ཀྱི་

དྲུག་ཆར་འགྱུར་བས་རྣམ་པར་མ་བརྟགས་པའི་རྣམ་གཞག་ཏུ་སྣང་བའི་ཕྱིར། དེ་བས་ན་ཕྱེད་དང་

བཅས་པའི་རྩ་ཞེས་པ་ཡང་ཕྱེད་དང་བཅས་པའི་ཐུན་ཚོད་ཀྱི་རླུང་འབབ་པའི་རྩ་ཞེས་བྱ་བ་ཡིན་ནོ།།

དེ་བཞིན་དུ་ལས་ཀྱི་འཁོར་ལོ་དང་བྱ་བའི་འཁོར་ལོ་ལ་ཡང་ལྷག་པའི་རླུང་རྒྱུ་བའི་ཚུལ་ནི། 

ཚིགས་ཆེན་རེ་རེའི་རྩ་ལྔ་ལྔ་ལ་རླུང་བཅུ་འབབ་ལ། རྩ་ལྷག་མ་ཐམས་ཅད་ལ་དུས་ཀྱིས་འཆི་བའི་

མུན་པ་ཆེན་པོའ་ིརླུང་འབབ་ཅིང༌། སོར་མོའ་ིཚིགས་རེ་རེའི་རྩ་དྲུག་དྲུག་ལས་རྩ་རེ་རེ་ལ་རླུང་བཅུ་

འབབ་ཅིང༌། ལྷག་མ་རྩ་ལྔ་ལྔ་ལ་དུས་འཆིའི་མུན་པའི་རླུང་འབབ་བོ། །དེ་ལྟར་ཞག་དྲུག་གི་རིང་ལ་

སྔར་བཅད་ཟིན་པའི་རྩ་ཐམས་ཅད་དུ་རླུང་བཅུ་དང་མུན་པའི་རླུང་དེ་ལྟར་རྒྱུ་ཞིང༌། དེས་ན་སྔར་རྩ་

བཅད་པའི་དོན་རྩ་དེ་དག་སྔར་ནས་ནར་མར་རྒྱུ་བའི་རླུང་གིས་དོར་ཞིང་རྒྱུ་བ་ཆད་པའི་དོན་ཡིན་

གྱི། རྩ་དེ་དག་བསྐམས་ནས་རླུང་ཕྱིན་ཆད་འགྲོ་འོང་བྱ་ས་མེད་པར་སོང་བ་མ་ཡིན་ནོ། །དེ་ནས་

ཞག་དྲུག་པོ་རྫོགས་པའི་རྗེས་སུ་དབུ་མར་ཞག་གཅིག་རྒྱུས་པས་དབུ་མ་གཅོད་པར་འགྱུར་རོ།།

བཞི་པ་ལོ་བརྒྱའི་ཉིན་ཞག་གི་ཚོགས་སུམ་ཁྲི་དྲུག་སྟོང་ལ་རྩ་སྟོང་ཕྲག་བདུན་ཅུ་རྩ་

གཉིས་གཅོད་པའི་ཚུལ་ནི། ད་ནི་སུམ་ཅུ་དྲུག་ཅེས་པ་ལ་སོགས་པས་གཡོན་ཟླ་བ་དང་གཡས་

ཉི་མའི་ལམ་ལ་རྒྱུ་བའི་ཐོབ་ཐང་གི་སྟེང་ནས་ཟད་པ་སྟེ་ཆད་པས་དབུ་མའི་ནང་དུ་རྒྱུ་བའི་དུས་

འཆིའི་རླུང་འཕེལ་བ་གསུངས་ཏེ། ལོ་བརྒྱ་ལ་ཞེས་པ་ནས། རྩ་སྟོང་ཕྲག་བདུན་ཅུ་རྩ་གཉིས་པོ་

རྣམས་ལ་གཅོད་བྱེད་དུ་གྱུར་པའི་འཆི་བའི་རླུང་དབུ་མ་ལ་འཇུག་གོ །ཚུལ་ཇི་ལྟར་འཇུག་ཅེ་ན། 

འཕོ་ཆེན་གྱི་རྩ་བཅུ་གཉིས་ལ་འབབ་པའི་དཀྱིལ་འཁོར་ལྔའི་རླུང་གི་དྲུག་ཅུའི་ཆ་ཤས་ཞེས་པ་ནི་

འཕོ་ཆུང་གི་མཚམས་ཀྱི་དྲག་པོ་རྐང་བཅས་ཏེ། དེ་ནི་ཐོབ་ཐང་བརྩིས་པ་ཙམ་ཡིན་གྱི། དངོས་

པོ་ལ་འཕོ་ཆེན་མཚམས་ཀྱི་ལྔ་བཅུ་རྩ་དྲུག་རྐང་བཅས་དབུ་མ་དེར་བཀོད་ནས། འཕོ་བ་བཅུ་

གཉིས་ཀྱི་རིམ་པ་ལས་འཕོ་མཚམས་སོ་སོར་རྒྱུ་བར་བྱེད་དོ། །ཊཱིཀྐ་དང་མཆན་བུ་ཕལ་ཆེ་བར་ 

ལེགས་པར་མ་ཤོད་སྣང་ངོ༌།།

དུས་ཀྱི་རྩ་གང་དང༌། དེ་ལ་རླུང་གང་རྒྱུ་ཞེ་ན། ཉིན་མཚན་དུས་ལ་ཞེས་སོགས་ཀྱིས་

བཤད་བྱ་བཀོད་ནས། དེ་འཆད་པ་ནི་ཚེས་ཞག་སུམ་བརྒྱ་དྲུག་ཅུ་ལ་རྒྱུ་སྐར་ཉི་ཤ ་རྩ་བདུན་གྱི་

རྒྱུ་བ་ཉི་མས་རྫོགས་པར་མི་ནུས་པ་དང༌། ཚེས་ཀྱི་ཞག་རེས་ཉིན་ཞག་རེ་རྒྱུ་བ་ཟླ་བས་མི་ནུས་

པའོ། །དེའི་ཕྱིར་ཉི་མའི་ཉིན་ཞག་ཅེས་པ། རགས་པར་བརྩིས་ན་ཚེས་ཀྱི་ཉིན་ཞག་བཅུ་གཉིས་ནི་

ཉི་མའི་ལོ་གཅིག་གི་རྒྱུ་བའི་ཞག་སུམ་བརྒྱ་དྲུག་ཅུ་ལ་ཡང་བུ་ལོན་དང༌། དཀྱིལ་འཁོར་ལ་ནོར་

དུ་འགྱུར་རོ། །དེའི་ཕྱེད་ཉིན་ཞག་དྲུག་ནི་ཟླ་བའི་ལོ་གཅིག་གི་རྒྱུ་བའི་ཞག་གྲངས་ལ་བུ་ལོན་དང་

དཀྱིལ་འཁོར་ལ་ནོར་དུ་འགྱུར་བའོ། །དེའི་རྒྱུ་མཚན་ཡང་འདིར་ཁྱིམ་གྱི་ཟླ་བ་སོ་སོ་ལ་ཉིན་ཞག་

སུམ་ཅུ་སུམ་ཅུས་ཉི་མས་ཁྱིམ་རེ་རྫོགས་པར་མི་རྒྱུ་ཞིང༌། ཚེས་རེ་རེ་ལ་ཟླ་བའི་ཆས་དབྱུག་གུ་

དྲུག་ཅུ་རྫོགས་པར་མི་རྒྱུའོ། །དེའི་ཕྱིར་རྒྱུ་སྐར་ཞེས་པ་ནས། གང་དུ་ཉི་མས་ཚེས་ཞག་སུམ་བརྒྱ་

དྲུག་ཅུ་པོ་དེ་དག་ལ་ཁྱིམ་རྫོགས་པར་རྒྱུ་བའི་ནུས་པ་མེད་པ་དེ་ནི་རིམ་བཞིན་བསགས་པས་ཟླ་

བ་སུམ་ཅུ་རྩ་གཉིས་ཀྱི་མཐར་སྟོང་པའི་རྩ་དབུ་མར་རྒྱུ་བའི་ཡེ་ཤེས་ཀྱི་ཆ་འཆི་ལྟས་ཀྱི་རླུང་ཟླ་བ་

གཅིག་ཏུ་སློངས་ཏེ། དེ་ལྟར་ཕྱི་རོལ་ཏུ་ལྷག་པའི་ཟླ་བའོ། །དེ་ཡང་ལྟེ་བའི་རྩ་དྲུག་ཅུ་རྩ་བཞིར་རྒྱུ་

བའི་བདག་ཉིད་ཀྱི་སྟེང་ནས་ཆད་པ་ཉིན་དོ། །རྩ་དྲུག་ཅུ་རྩ་བཞི་པོ་དེ་དག་ལ་རྒྱུ་རྒྱུའི་སྟེང་ནས་སྟོང་

པ་དབུ་མའི་རྩ་ལ་འཆི་བའི་རླུང་རྒྱུ་སྟེ། ལྟེ་བའི་པདྨ་ལ་གནས་པའི་རྩ་སྟོང་ཕྲག་བདུན་ཅུ་རྩ་གཉིས་

པོ་རྣམས་ཀྱི་ནང་ནས་ལོ་བརྒྱའི་ཉིན་ཞག་སོ་སོར་རྩ་གཉིས་གཉིས་གཅོད་པའི་ཡེ་ཤེས་ཀྱི་ཆ་འཆི་

ལྟས་ཀྱི་རླུང་དབུ་མར་རྒྱུ་བའོ། །ལོ་བརྒྱའི་ཞག་སྤྱིའི་ཡེ་ཤེས་ཀྱི་ཆའམ་འཆི་ལྟས་ཀྱི་རླུང་རྒྱུ་བས་

རྩ་སྟོང་ཕྲག་བདུན་ཅུ་རྩ་གཉིས་གཅོད་ཚུལ་གྱི་རྣམ་གཞག་རགས་པའི་ངེས་པའོ།།

ད་ནི་སྲོག་ཅེས་པ་ལ་སོགས་པས་ཚུལ་དེ་ཉིད་ཉིན་ཞག་སོ་སོར་དབུགས་ཀྱི་དབྱེ་བ་ཞིབ་

པར་གསུངས་ཏེ། འདིར་དྲུག་བརྒྱ་ལྷག་པའི་ཞེས་སོགས་ཀྱི་དོན་གོ་བདེ་བར་བརྗོད་ན། ལོ་བརྒྱའི་

རིང་ལ་ཡེ་ཤེས་ཀྱི་རླུང་ཆུ་ཚོད་གཉིས་རེ་དབུ་མར་རྒྱུས་པས། རྩ་སྟོང་ཕྲག་བདུན་ཅུ་རྩ་གཉིས་ཀྱི་

ནང་ནས་གཉིས་གཉིས་ཞག་རེ་ལ་གཅོད་པའི་ཆུ་ཚོད་ནི། ཆུ་སྲང་དྲུག་ཅུ་ལ་ཆུ་ཚོད་དུ་བྱས་པ་

གཉིས་རེ་མ་ཡིན་གྱི། ཆུ་སྲང་ང་དྲུག་བཞི་ཆ་ལ་ཆུ་ཚོད་དུ་བྱས་པ་ཡིན་པས། ཆུ་སྲང་དྲུག་ཅུ་ལ་

ཆུ་ཚོད་དུ་བྱས་པའི་ཆུ་ཚོད་གཉིས་ཀྱི་དབུགས་བདུན་བརྒྱ་ཉི་ཤ ་ལས་བཞི་བཅུ་རྩ་ལྔ་ཕྲི་བའི་དྲུག་

བརྒྱ་བདུན་ཅུ་རྩ་ལྔ་ནི་དབུ་མ་ནས་རྒྱུ་ལ། ཕྲི་བའི་ལྷག་མ་དབུགས་ཞེ་ལྔ་ནི་འཕོ་བ་གཡས་གཡོན་

གྱི་རླུང་གི་ཐོབ་སྐལ་ལ་གནས་སོ། །དེ་བས་ན་ཆུ་སྲང་དྲུག་ཅུ་ལ་ཆུ་ཚོད་དུ་བྱས་པའི་སྟེང་ནས་

དབུགས་ཞེ་ལྔ་རེ་ཕྲི་བས་ཆུ་སྲང་ང་དྲུག་བཞི་ཆ་ལ་བྱས་པའི་ཆུ་ཚོད་དུ་སོང་བ་ཡིན་ནོ་ཞེས་བྱ་

བའི་དོན་ཏེ། དེ་ལྟར་ན་རྩ་གཅོད་པའི་ངེས་པའོ་ཞེས་བྱ་བའི་བར་གྱི་ཚིག་དོན་གོ་སླའོ། །ལྔ་པ་དུས་

ཀྱི་རྩའི་ངེས་པ་བཤད་པ་ནི། ད་ནི་ཟོས་དང་ཞེས་པ་ལ་སོགས་པ་སྟེ། གལ་ཏེ་སྦྲུལ་ལ་སོགས་པས་

ཟོས་པ་སྟེ་རྨུགས་པར་གྱུར་ཏམ་ཞེས་པ་དང། མདའ་ལ་སོགས་པས་བསྣུན་པར་གྱུར་ན་ཞེས་པ་

སྟེ། ལྷག་མ་བཀླགས་པས་ཤེས་སོ།།

དྲུག་པ་ཟླ་བ་དང་ཉི་མའི་རྐང་པའི་ཆ་ཤས་དང་ཡི་གེ་བརྒྱ་ཉི་ཤ ་ཕྱི་ནང་ལ་སྦྱར་བ་ལ་

གཉིས། དོན་དངོས་ཡན་ལག་དང་བཅས་པ་བཤད་པ། ཁམས་ཀྱི་རྣམ་པར་འགྱུར་བའི་འཆི་ལྟས་

གཞན་བཤད་པའོ། །དང་པོ་ལ་བཞི། ཕྱི་ནང་གི་ཟླ་ཉིའི་རྐང་པའི་ཆ་ཤས་བརྒྱ་ཉི་ཤ ་ཡི་གེ་དང་

བཅས་པ་བཤད་པ། ཉི་ཟླའི་ནོར་དང་བུ་ལོན་གྱི་འཆི་ལྟས་འཕེལ་ཚུལ། འཕེལ་བའི་འཆི་ལྟས་ཀྱི་

ལོ་གྲངས་བསྡོམས་པ། སྲོག་རྩོལ་གྱི་རྣལ་འབྱོར་གྱིས་འཆི་བ་བླུ་བར་གདམས་པའོ། །དང་པོ་ལ་

གཉིས། ཕྱི་ནང་གི་ཟླ་རྐང་གི་ཆ་ཤས་བརྒྱ་ཉི་ཤ ་གཅོད་ཚུལ་དབྱངས་ཡིག་དང་སྦྱར་བ་དང༌། ཉི་

མའི་གསལ་བྱེད་ཀྱི་ལོངས་སྤྱོད་རྩ་འདབ་ལ་སྦྱར་བའོ། །དང་པོ་ལ་གསུམ། ཕྱི་རོལ་གྱི་ཟླ་བའི་

རྐང་པ་ལ་ལྡོག་པའི་སྒོ་ནས་ཆ་ཤས་བརྒྱ་ཉི་ཤ ར་འབྱེད་ཚུལ། ནང་གི་ཟླ་བའི་རྐང་པའི་ཆ་ཤས་

བརྒྱ་ཉི་ཤ ་འཁོར་ལོ་བཞི་བརྒྱ་ཉི་ཤ ་ལ་རྒྱུ་བའི་ཚུལ། བརྒྱ་ཉི་ཤ ་པོ་དེ་དག་གི་དབྱངས་ཀྱི་ཡི་གེ་

བཤད་པའོ། །དང་པོ་ལ་གཉིས་ལས། མདོར་བསྟན་པ་ནི། ད་ནི་ཞེས་པ་ནས། གསུངས་ཏེ་ཞེས་

པའི་བར་གྱིས་ཕྱི་ནང་ལ་སྦྱར་བའི་ཐུན་མོང་གི་མཚམས་སྦྱར་ནས། འདིར་ཟླ་བའི་རྐང་པའི་དབྱེ་

བ་བཅུ་བཞིའི་ཆ་ཐོབ་པ་མཉམ་པ་ལ་སྦྱིན་པ་དང་མི་མཉམ་པར་གྱུར་ན་འབྲིད་པའི་ཚུལ་གྱིས་རིམ་

པ་དང་རིམ་པ་མ་ཡིན་པར་བགྲོད་པས་ཚེས་རྣམས་ལ་རིམ་པ་བཞིན་འཕེལ་བའམ་འགྲིབ་པ་དེ་ནི་

ཉིན་ཞག་བདུན་པ་ལ་རྫོགས་ཏེ། ཚེས་བདུན་ལ་ཡུལ་ལྔའི་ཡོན་ཏན་བྱིས་པ་དང༌། གཞོན་ནུ་དང༌ལ་

སོགས་པ་ལང་ཚོ་དང༌ཤིན་ཏུ་ལང་ཚོ་དང༌། རྒན་པོ་དང༌ཤིན་ཏུ་རྒན་པོ་དང༌། སྨིན་པའི་དབྱེ་བས་

འཕེལ་བའམ་འགྲིབ་པ་ནི་ཉིན་ཞག་བདུན་པ་ལ་རྐང་པའི་ཆ་ཤས་ཉི་ཤ ་ལྷག་པའི་བརྒྱ་རྫོགས་ཏེ། 

འཕེལ་བའམ་འགྲིབ་པ་ལྡོག་པར་འགྱུ་རོ། །དེ་ལ་འཕེལ་བ་ནི་སྔ་རྐང་ལ་ནོར་དང་འགྲིབ་པ་ནི་ཕྱི་

རྐང་ལ་བུ་ལོན་དུ་འགྱུར་བའོ།།

གཉིས་པ་རྒྱས་པར་བཤད་པ་ནི། འདིར་ཉི་ཤ ་ལྷག་པའི་བརྒྱའི་ཆ་ཤས་སོ་སོར་དབྱེ་

བའི་ཚུལ་བརྗོད་པར་བྱ་སྟེ་ཞེས་མཚམས་སྦྱར་བའོ། །འདིར་རྐང་པ་བཅུ་བཞིའི་ཆའི་ལྷག་མ་རྐང་

པ་གཅིག་མཐོང་བ་སྟེ་ཟིན་ན། ཚེས་ཀྱི་ཉིན་ཞག་གི་ཆ་དེའི་ཆུ་ཚོད་དྲུག་ཅུའི་ཆ་ཤས་རྣམས་ཀྱི་

ནང་ནས་རྐང་པ་དང་པོའ་ིཆུ་ཚོད་ལྔའི་ཆ་ཤས་ནི། རྙེད་པ་མཉམ་ན་ཆའི་ནོར་ལ་ལྷག་པར་འགྱུར་

རོ། །རྙེད་པ་མི་མཉམ་ན་ནག་པོའམ་དཀར་པོའ་ིཚེས་ཀྱི་བུ་ལོན་གྱི་གནས་སུ་ཆ་ཤས་ཀྱི་ནོར་

ལ་དམན་པའམ་འབྲིང་པོར་འགྱུར་རོ། །དེའི་ཚེ་རྐང་པ་དང་པོའ་ིཆ་ཤས་ཆུ་ཚོད་ལྔ་པོ་དེ་ཉིད་

རང་དུས་ན་བྱིས་པའོ། །དེ་ནས་ཚེས་ཀྱི་ཉིན་ཞག་གཉིས་པ་ལ་རྐང་པ་གཉིས་པའི་ཆ་ཤས་ལྔ་

སྟེ། རྐང་པ་དང་པོའ་ིཆ་ཤས་ལྔ་པོ་དེ་རྐང་པ་གཉིས་པའི་ཚེ་གཞོན་ནུར་གྱུར་པ་ཉིད་ཀྱིས་ལྔ་ཉིས་

འགྱུར་དུ་ཤེས་པར་བྱའོ།།

དེ་ཡང་དཔེར་ན་བྱིས་པ་ལོ་ལྔ་ལོན་པ་དེ་ཉིད་སླར་ཡང་ལོ་ལྔ་ལོན་པའི་གནས་སྐབས་སུ་

སླེབ་པ་ན་ལོ་བཅུ་ལོན་པ་ཞེས་ཐ་སྙད་བྱེད་པ་ལྟ་བུའོ། །དེ་བཞིན་དུ་ཉིན་ཞག་གསུམ་པ་ལ་རྐང་པ་

གསུམ་པ་དེ་དང་པོར་བྱས་དེའི་སྔོན་མ་དེ་གཉིས་པར་བྱས། དེའི་ཡང་སྔོན་མ་དེ་གསུམ་པར་བྱས་

ནས་ཡར་ལ་ལོག་སྟེ་བགྲངས་པའི་གསུམ་པ་ནི་རྐང་པ་བཅུ་བཞིའི་དང་པོ་སྟེ། དེའི་ཆ་ཤས་ལྔ་པོ་

དེ་རྐང་པ་དང་པོའ་ིརང་དུས་ན་ཆ་ཤས་ལྔའོ། །དང་པོའ་ིལྔ་པོ་དེའི་རྒྱུན་རྐང་པ་གཉིས་པའི་གནས་

སྐབས་སུ་སླེབ་པ་དང་རྐང་པ་གཉིས་པ་རང་གི་ཆུ་ཚོད་ལྔ་དངོས་པོ་ལ་སོ་སོར་མེད་ཀྱང་ལྡོག་པ་

སོ་སོར་ཕྱེ་སྟེ་བགྲངས་པས། གཉིས་པའི་གནས་སྐབས་ན་ཆ་ཤས་བཅུའོ། །རྐང་པ་གསུམ་པ་

ནས་བརྩམས་ཏེ་ཡར་ལོག་ནས་འདྲེན་པའི་གྲངས་དང་པོ་ནི་རྐང་པ་གསུམ་པ་ཉིད་ཡིན་ལ། རྐང་

པ་དང་པོའ་ིཆ་ཤས་ལྔའི་རྒྱུན་རྐང་པ་གསུམ་པའི་གནས་སྐབས་སུ་སླེབ་པ་ན་ལང་ཚོར་གྱུར་པ་

ལྔ་དང༌། རྐང་པ་གཉིས་པ་རང་གི་ཆ་ཤས་ལྔའི་རྒྱུན་ཡང་རྐང་པ་གསུམ་པའི་གནས་སྐབས་སུ་

སླེབ་པ་དང༌། རྐང་པ་གསུམ་པ་རང་གི་གནས་སྐབས་སུ་གསར་དུ་འཕེལ་བའི་ཆ་ཤས་ལྔ་རྣམས་

ལྡོག་པ་སོ་སོར་ཕྱེ་ནས་བགྲངས་པའི་དབྱེ་བས་རྐང་པ་གསུམ་པའི་གནས་སྐབས་ན་ལྡོག་པའི་ཆ་

ཤས་བཅོ་ལྔའོ། །དེ་བཞིན་དུ་རྐང་པ་བཞི་པ་གྲངས་འདྲེན་པའི་དང་པོར་བྱས་ནས་ཡར་ལོག་སྟེ་

བགྲངས་པའི་བཞི་པ་ནི་རྐང་པ་དང་པོ་ཡིན་ལ་དེའི་རང་དུས་ན་བྱིས་པའི་རབ་ཏུ་དབྱེ་བས་ཆ་ཤས་

ལྔའོ། །ཡར་ལ་ལོག་སྟེ་བགྲངས་པའི་གྲངས་ཀྱི་གནས་གསུམ་པ་རྐང་པ་གཉིས་པའི་གནས་སྐབས་ 

ན་ཆ་ཤས་ཀྱི་གྲངས་བཅུའོ།།

དེ་ལྟར་ཡར་བགྲངས་པའི་གྲངས་ཀྱི་གནས་གཉིས་པ་རྐང་པ་གསུམ་པའི་གནས་སྐབས་

ན་ཆ་ཤས་ཀྱི་གྲངས་བཅོ་ལྔ་དང༌། དང་པོའ་ིལང་ཚོའི་ཞེས་པའི་དང་པོ་ནི་གྲངས་འདྲེན་ལུགས་

འདི་ལྟར་བྱས་པའི་གྲངས་ཀྱི་གནས་དང་པོ་སྟེ་རྐང་པ་བཞི་པ་རྩོམ་བཞིན་པའི་གནས་སྐབས་ཡིན་

ལ། དེ་ནི་རྐང་པ་དང་པོའ་ིཆ་ཤས་ལྔ་ཤིན་ཏུ་ལང་ཚོར་གྱུར་པའི་གནས་སྐབས་ཡིན་ཞིང༌། དེའི་

གནས་སྐབས་ན་རྐང་པ་གཉིས་པའི་དུས་ན་ཆ་ཤས་ཀྱི་གྲངས་ལྡོག་པའི་སྒོ་ནས་བཅོ་ལྔ་ཡོད་པ་

དེའི་རྒྱུན་རྐང་པ་བཞི་པའི་སྐབས་སུ་སླེབ་པ་བཅོ་ལྔ་དང༌། རྐང་པ་བཞི་པ་རང་གི་ཆ་ཤས་རིག་

བྱེད་ཅེས་པ་བཞི་སྟེ་དེ་རྣམས་བསྡོམས་པའི་ལྡོག་པའི་དབྱེ་བས་རྐང་པ་བཞི་པའི་གནས་སྐབས་

ན་ཆ་ཤས་ཀྱི་གྲངས་བཅུ་དགུའོ། །དེ་བཞིན་དུ་ཚེས་ཀྱི་ཉིན་ཞག་ལྔ་པ་ལ་རྐང་པ་ལྔ་པ་རྩོམ་པའི་



དྲི་མེད་འོད་ཀྱི་ནང་ལེའི་འགྲེལ་བཤད།310

ཚེ། དེ་ནས་འདྲེན་པའི་མགོ་བརྩམས་ཏེ་ཡར་ལ་ལོག་ནས་བགྲངས་པའི་གྲངས་ཀྱི་གནས་ལྔ་

པ་རྐང་པ་དང་པོའ་ིརང་དུས་ན་ཆ་ཤས་ལྔའོ། །གྲངས་བཞི་པ་རྐང་པ་གཉིས་པའི་གནས་སྐབས་

ན་ཆ་ཤས་ཀྱི་གྲངས་བཅུའོ། །གྲངས་གནས་གསུམ་པ་རྐང་པ་གསུམ་པའི་གནས་སྐབས་ན་ཆ་ 

ཤས་ཀྱི་གྲངས་བཅོ་ལྔའོ།།

གྲངས་གནས་གཉིས་པ་རྐང་པ་བཞི་པའི་གནས་སྐབས་ན་ཆ་ཤས་ཀྱི་གྲངས་བཅུ་

དགུའོ། །གྲངས་གནས་དང་པོ་རྐང་པ་ལྔ་པའི་དུས་ནི་རྐང་པ་དང་པོའ་ིཆ་ཤས་ལྔ་རྒན་པོར་གྱུར་

པའི་དུས་ཏེ། དེའི་ཚེ་རྐང་པ་བཞི་པའི་དུས་ཀྱི་བཅུ་དགུ་པོའ་ིརྒྱུན་རྐང་པ་ལྔ་པར་ཡང་སླེབ་པ་བཅུ་

དགུ་དང༌། རྐང་པ་ལྔ་པ་རང་གི་ཆ་ཤས་མེ་སྟེ་གསུམ་རྣམས་བསྡོམས་པའི་ལྡོག་པའི་དབྱེ་བས་

རྐང་པ་ལྔ་པའི་གནས་སྐབས་ན་ཆ་ཤས་ཀྱི་གྲངས་ཉི་ཤ ་རྩ་གཉིས་སོ། །དེ་བཞིན་དུ་ཚེས་ཀྱི་ཉིན་

ཞག་དྲུག་པ་ལ་རྐང་པ་དྲུག་པ་རྩོམ་པའི་ཚེ། དེ་ཉིད་ནས་འདྲེན་པའི་མགོ་བརྩམས་ནས་ཡར་ལོག་

སྟེ་བགྲངས་པའི་གྲངས་གནས་དྲུག་པ་ནི་རྐང་པ་དང་པོ་སྟེ། དེའི་རང་དུས་ན་ཆ་ཤས་ལྔའོ། །གྲངས་

གནས་ལྔ་པ་རྐང་པ་གཉིས་པའི་དུས་ན་ཆ་ཤས་གྲངས་བཅུའོ། །གྲངས་གནས་བཞི་པ་རྐང་པ་

གསུམ་པའི་དུས་ན་ཆ་ཤས་གྲངས་བཅོ་ལྔའོ། །གྲངས་གནས་གསུམ་པ་རྐང་པ་བཞི་པའི་དུས་ན་

ཆ་ཤས་གྲངས་བཅུ་དགུའོ། །གྲངས་གནས་གཉིས་པ་རྐང་པ་ལྔ་པའི་དུས་ན་ཆ་ཤས་གྲངས་ཉི་ཤ ་

རྩ་གཉིས་སོ། །ཡར་ལ་ལོག་ནས་འདྲེན་པའི་མགོ་རྩོམ་པའི་གྲངས་གནས་དང་པོ་ནི་རྐང་པ་དྲུག་

པའི་གནས་སྐབས་ཏེ། དེ་ནི་རྐང་པ་དང་པོའ་ིཆ་ཤས་ལྔ་ཤིན་ཏུ་རྒན་པོར་གྱུར་པའི་གནས་སྐབས་

ཡིན་ལ། དེའི་ཚེ་རྐང་པ་ལྔ་པའི་དུས་ཀྱི་ཆ་ཤས་ཉེར་གཉིས་ཀྱི་རྒྱུན་རྐང་པ་དྲུག་པའི་དུས་སུ་

ཡང་སླེབ་པ་དང༌། དྲུག་པ་རང་གི་ཆ་ཤས་ལག་པ་སྟེ་གཉིས་ཡོད་པ་བསྡོམས་པའི་ལྡོག་པའི་དབྱེ་ 

བས་གྲངས་ཉི་ཤ ་རྩ་བཞིའོ།།

དེ་ལྟར་ཉིན་ཞག་བདུན་པ་ལ་རྐང་པ་བདུན་པ་རྩོམ་པའི་ཚེ། དེ་ནས་སྔར་ལྟར་ཡར་ལ་

ལོག་སྟེ་བགྲངས་པའི་གྲངས་ཀྱི་གནས་བདུན་པ་ནི་རྐང་པ་དང་པོ་ཡིན་ལ། དེའི་རང་དུས་ན་ཆ་

ཤས་ལྔའོ། །གྲངས་གནས་དྲུག་པ་རྐང་པ་གཉིས་པའི་དུས་ན་ཆ་ཤས་གྲངས་བཅུའོ། །གྲངས་

གནས་ལྔ་པ་རྐང་པ་གསུམ་པའི་དུས་ན་ཆ་ཤས་གྲངས་བཅོ་ལྔའོ། །གྲངས་གནས་བཞི་པ་རྐང་པ་



ནང་ལེའི་མདོར་བསྡུས་བཞི་པའི་རྣམ་བཤད། 311

བཞི་པའི་དུས་ན་ཆ་ཤས་གྲངས་བཅུ་དགུའོ། །གྲངས་གནས་གསུམ་པ་རྐང་པ་ལྔ་པའི་དུས་ན་ཆ་

ཤས་གྲངས་ཉི་ཤ ་རྩ་གཉིས་སོ། །གྲངས་གནས་གཉིས་པ་རྐང་པ་དྲུག་པའི་དུས་ན་ཆ་ཤས་ཉི་ཤ ་རྩ་

བཞིའོ། །ཡར་ལོག་ནས་འདྲེན་པའི་མགོ་རྩོམ་པའི་དང་པོ་ནི་རྐང་པ་བདུན་པ་ཡིན་ལ། དེའི་དུས་

ནི་རྐང་པ་དང་པོའ་ིཆ་ཤས་ལྔ་སྨིན་པའི་གནས་སྐབས་སུ་གྱུར་པ་ཡིན་ཞིང༌། དེའི་ཚེ་རྐང་པ་དྲུག་

པའི་དུས་ཀྱི་ཆ་ཤས་ཉེར་བཞིའི་རྒྱུན་ཡང་དེར་སླེབ་པ་དང་རྐང་པ་བདུན་པ་རང་གི་རི་བོང་ཅན་

ཏེ་གཅིག་ཡོད་པ་རྣམས་བསྡོམས་པའི་ལྡོག་པའི་གྲངས་ཀྱི་དབྱེ་བས་ཚེས་ཀྱི་ཉིན་ཞག་བདུན་པ་

ལ་ཆ་ཤས་ཉི་ཤ ་རྩ་ལྔ་སྟེ། རྐང་པ་དང་པོའ་ིཆ་ཤས་ལྔ་ནས་བདུན་པའི་ཉེར་ལྔའི་བར་ཐམས་ཅད་

བསྡོམས་པས་རྐང་པའི་ཆ་ཤས་བརྒྱ་ཉི་ཤ ་སྟེ། དེ་དག་རྐང་པའི་དབང་གིས་སྔ་རྐང་དུ་ནོར་རམ། 

ཕྱི་རྐང་ལ་བུ་ལོན་དུ་འགྱུར་རོ། །དེ་ལྟར་བསྟན་པ་འདིས་མཚོན་ནས་བྱིས་པ་ལ་སོགས་པའི་རིམ་

པས་ཚེས་ཀྱི་ཉིན་ཞག་ཐམས་ཅད་ཀྱི་སྐབས་སུ་ཉིན་ཞག་བདུན་བདུན་ལ་རྐང་པའི་ཆ་ཤས་བརྒྱ་

ཉི་ཤ ་རེ་རྫོགས་པའི་ཚད་ཤེས་པར་བྱའོ། །འདི་ལྟར་ཕྱི་རོལ་ཏུ་ཚེས་ཞག་བདུན་ལ་ཟླ་རྐང་གི་ཆ་

ཤས་བརྒྱ་ཉི་ཤ ་དངོས་པོ་ལ་སོ་སོར་དབྱེར་མེད་ཀྱང་ལྡོག་པས་འབྱེད་པའི་ཚུལ་ཇི་སྐད་བཤད་པ་

ནི། ནང་དུ་རྩ་ཐ་དད་པ་བརྒྱ་ཉི་ཤ ་ལ་ཟླ་བའི་ཆ་འཕེལ་བ་བརྒྱ་ཉི་ཤ ་རེ་དངོས་པོ་ལ་ཐ་དད་པར་དབྱེ་

བ་ཡོད་པས། དེ་དང་བརྒྱ་ཉི་ཤ འི་གྲངས་ཀྱི་ཆོས་མཐུན་སྦྱར་བའི་ཆེད་དུ་ཡིན་ཏེ། ཕྱི་ནང་གི་ཟླ་བའི་

ཆ་བཅུ་དྲུག་པ་གཉིས་བཞིན་ནོ།།

གཉིས་པ་ནང་གི་ཟླ་བའི་རྐང་པའི་ཆ་ཤས་བརྒྱ་ཉི་ཤ ་འཁོར་ལོ་བཞིའི་རྩ་བརྒྱ་ཉི་ཤ ་ལ་

རྒྱུ་བའི་ཚུལ་ལ་གཉིས། རྩ་འདབ་སོ་སོ་ལ་རིམ་ཅན་དང་རིམ་མིན་དུ་ལོངས་སྤྱོད་ཚུལ་དངོས་

དང༌། གང་ལ་ལོངས་སྤྱོད་པའི་གཞི་འཁོར་ལོ་སོ་སོའ་ིཁ་དོག་དང་རྩ་འདབ་ཀྱི་གྲངས་ལ་སོགས་

པ་བཤད་པའོ། །དང་པོ་ནི། དེ་ལྟར་ཆོས་བདུན་རྣམས་ཀྱི་རྐང་པའི་རང་རང་གི་ཆ་ཤས་བཟུང་

ནས་སྙིང་ཁའི་པདྨ་དང་ལ་སོགས་པ་དཔྲལ་བ་མགྲིན་པ་ལྟེ་བའི་རྩ་འཁོར་རྣམས་ཀྱི་ཞེས་སོགས་

ཏེ། དེ་ཡང་སྔ་རྐང་ལ་རིམ་པས་སྙིང་ཁ་དང་དཔྲལ་བ་དང་མགྲིན་པ་དང་ལྟེ་བའི་རྩ་འདབ་རྣམས་

ལ་ཁམས་དཀར་པོ་བགྲོད་པས་རྫོགས་པར་བྱེད་པ་འདིར་བསྟན་ལ། ཕྱི་རྐང་ལ་ལྟེ་བ་དང་སྙིང་ཁ་

དང་མགྲིན་པ་དང་དཔྲལ་བའི་རྩ་འདབ་རྣམས་ལ་རྒྱུ་བས་རྫོགས་པར་བྱེད་པ་འོག་ཏུ་འཆད་པ་ལྟར་

རོ། །རི་བོང་ཅན་གྱི་རྐང་པ་ནི་འདིར་ཕྱི་རོལ་གྱི་ཟླ་བའི་རྐང་པ་མ་ཡིན་གྱི། སྐྱེས་བུ་རང་གི་ལུས་

ཀྱི་ནང་གི་ཟླ་བའི་རྐང་པ་ཞེས་པའི་དོན་ཏོ། །གཞན་ངམ་ཕྱོགས་སོགས་དག་ནི་ཟླ་བ་རང་གི་རྐང་པ་

ཞེས་པའི་དོན་ཏོ་ཞེས་འཆད་པ་ལ་དགོས་པ་ཡོད་པར་མ་མཐོང་ངོ༌། །རྙེད་པ་མཉམ་པའི་སྔ་རྐང་ལ་

ཆ་ཤས་བརྒྱ་ཉི་ཤ ་པོ་དེ་དག་ལས་དང་པོར་སྙིང་ཁར་ཞེས་དང༌། དེ་ནས་དཔྲལ་བར་ཞེས་སོགས་

རིམ་པ་ལྟར་སྦྱར་ཏེ། དེ་ལྟར་ཚེས་བདུན་ལ་ཆ་ཤས་ཉི་ཤ ་ལྷག་པའི་ཞེས་པ་ནས་ལྡོག་གོ་ཞེས་སོ།།

དེ་ལྟར་སྔ་འགྲེལ་གྱིས་དོན་རྒྱས་པར་བཤད་ནས། རྩ་བའི་ཚིག་དོན་མདོ་ཙམ་འཆད་པ་

ནི། སྙིང་ཁའི་པདྨ་དང་སོགས་ཏེ། འབྱུང་བ་ནི་ལྔ་དང༌། ཕྱོགས་ནི་བཅུ་དང༌། ཉིན་ཞག་ནི་བཅོ་ལྔ་

དང༌། དགུ་ལྡན་བཅུ་ནི་བཅུ་དགུ་དང༌། དྲག་པོ་ཟུང་ནི་ཉེར་གཉིས་དང༌། རྒྱལ་བ་ནི་ཉེར་བཞི་དང༌། 

དེ་ཉིད་ནི་ཉེར་ལྔ་སྟེ། མདོར་ན་གྲངས་དེ་དག་བསྡོམས་པ་བརྒྱ་ཉི་ཤ འི་གྲངས་ཀྱི་ཆ་ཤས་རྩ་འདབ་

སོ་སོ་ལ་སྦྱར་བས་ཚེས་ཞག་བདུན་དག་ནས་སྔ་རྐང་རྫོགས་ཏེ་སླར་ཡང་རི་བོང་མཚན་མའི་རྐང་

པའི་ཆ་ཤས་གང་ཕྱི་རྐང་ལ་འཁོར་ལོ་བཞི་པོ་འདི་རིམ་པ་མིན་པས་འདོར་རོ། །ཚེས་ཞག་བདུན་

པ་ལ་ཆ་ཤས་ཉི་ཤ ་རྩ་ལྔ་སྤྱོད་པའི་ཚེ། རྐང་པ་དང་པོའ་ིཆའི་རྒྱུན་ཡོངས་སུ་སྨིན་པར་གྱུར་པ་གང་

ཡིན་པ་དེ་ནི་ཉིན་ཞག་བརྒྱད་པ་ལ་འཁོར་ལོའ་ིལྟེ་བར་ལྷག་པའི་ལྷར་འགྱུར་རོ། །ལྟེ་བར་ཞེས་པ་

ཊཱིཀ་བྱེད་ཁ་ཕྱོགས་ཅིག །ལྟེ་བའི་རྩ་འདབ་ལ་འདོད་པ་དོན་མིན་ཏེ། དེ་ལྟ་ན་ཚེས་ཞག་བདུན་པ་

ལ་ལྟེ་བའི་རྩ་འདབ་རྫོགས་པར་ལོངས་སྤྱད་ནས་ཡང་ཚེས་ཞག་བརྒྱད་པ་ལ་ལྡབས་ནས་ལྟེ་བའི་

རྩ་འདབ་རྣམས་ལ་དཔྱོད་དགོས་པས། རྩ་འདབ་བརྒྱ་ཉི་ཤ ་ལས་དྲུག་ཅུ་རྩ་བཞིས་ལྷག་པོ་ལ་སྤྱོད་

པའི་ཕྱིར། རྐང་པའི་ཆ་ཤས་བརྒྱ་བརྒྱད་ཅུ་རྩ་བཞིར་ཐལ་བའི་ཕྱིར་རོ། །དེས་ན་འཁོར་ལོ་བཞིའི་

ལྟེ་བ་ལ་འདོད་པ་ལེགས་སོ། །དེ་ལྟར་སྔ་རྐང་ལ་ཆ་ཤས་བརྒྱ་ཉི་ཤ ་རྫོགས་པར་བྱེད་ཚུལ་བཤད་

ནས། ད་ནི་ཕྱི་རྐང་ལ་ཆ་ཤས་བརྒྱ་ཉི་ཤ ་རྫོགས་པར་བྱེད་ཚུལ་འཆད་དོ།།

དེ་ལ་ཐོག་མར་མདོར་བསྟན་པ་ནི། སླར་ཡང་ཕྱི་རྐང་གི་ཐོག་མ་རྩོམ་པ་ནས་བཟུང་སྟེ་ཕྱི་

རྐང་གི་མཇུག་ཏུ་ཟླ་བ་ཉ་བའི་མཐར་སོན་པའི་བར་ལ་ལྟེ་བ་དང་སྙིང་ཁ་དང་མགྲིན་པ་དང་དཔྲལ་

བ་རྣམས་ལ་ཕྱི་རྐང་གི་ཆ་ཤས་བརྒྱ་ཉི་ཤ ་རྫོགས་པར་བྱེད་དོ། །དེ་ཉིད་རྒྱས་པར་འཆད་པ་ནི། རྩ་

བར་ཐིག་ལེ་དག་ལ་ཞེས་པའི་དོན་ནི་ཐིག་ལེའི་གནས་སུ་ཞེས་པ་སྟེ། དེར་ཕྱི་རྐང་རྫོགས་པར་

བྱས་ནས་ཞེས་པ་ནི། ལྟེ་བ་ལ་སྔ་རྐང་རྫོགས་པ་དེ་ནས་སླར་ཡང་རིམ་པ་མིན་པས་ཕྱི་རྐང་ལ་

འདབ་མ་དྲུག་ཅུ་རྩ་བཞི་པོ་རྣམས་ལ་ཞེས་པ་ནས། དེ་ལྟར་ཚེས་ཀྱི་ཉིན་ཞག་བཅུ་བཞིས་རྐང་པ་

བཅུ་བཞི་པོ་རྣམས་རྫོགས་པར་འགྱུར་རོ། །དཔྲལ་བ་དེ་ལ་རིམ་རྐང་རྫོགས་པར་བྱས་ནས་རིམ་

མིན་ལ་ཐོག་མར་སྙིང་ཁར་རབ་ཏུ་འཇུག་པར་འགྱུར་ཏེ། དེ་རྣམས་རྙེད་པ་མཉམ་པ་དཀར་པོའ་ི

ཕྱོགས་ལ་སྟེ་ནོར་གྱི་ཕྱོགས་ལ་རིམ་པས་སོ། །སླར་ཡང་རྙེད་པ་མི་མཉམ་པ་ནག་པོའ་ིཕྱོགས་དག་

ལ་དེ་བཞིན་ཏེ། བུ་ལོན་གྱི་ཕྱོགས་ལ་ཡང་སྔ་རྐང་ཕྱི་རྐང་གཉིས་སྤྱོད་པ་ལས་རིམ་པ་སྟེ་སྔ་རྐང་ནི་

སྔ་མ་ནོར་གྱི་ཕྱོགས་བཞིན་དུ་སྙིང་ཁ་དཔྲལ་བ་མགྲིན་པ་ལྟེ་བ་རྣམས་ལ་སྤྱོད་དོ། །དེ་ནས་རིམ་པ་

མིན་པས་ཕྱི་རྐང་ནི་དང་པོའ་ིསྙིང་ཁ་རླུང་དང༌། ལྟེ་བ་ས་དང༌། དཔྲལ་བ་ཆུ་དང༌། མགྲིན་པ་མེའི་

པདྨའི་འདབ་མ་རྣམས་ལ་ཕྱི་རྐང་རྫོགས་པར་སྡུད་པ་སྟེ། སྙིང་ཁར་རྙེད་པ་མི་མཉམ་པ་ནག་པོའ་ི

རྐང་པ་རྣམས་ཀྱི་བུ་ལོན་ཕྱི་རྐང་རྫོགས་ནས་དཀར་ཕྱོགས་འཇུག་པར་གྱུར་གྱི་བར་དུའོ་ཞེས་པ་

ནི་རྐང་པའི་ངེས་པའོ། །གཉིས་པ་ནི། འདིར་པདྨ་རྣམས་ནི་ཞེས་སོགས་སོ།།

གསུམ་པ་བརྒྱ་ཉི་ཤ ་པོ་དེ་དག་གི་དབྱངས་ཀྱི་ཡི་གེ་བཤད་པ་ལ་བཞི། སྤྱིར་དབྱངས་དྲུག་

ཅུར་འབྱེད་ཚུལ། དེ་ལས་སུམ་ཅུ་ཡར་ངོ་ལ་སྐྱེ་རིམ་གྱིས་སྤྱོད་ཚུལ། སུམ་ཅུ་མར་ངོ་ལ་སྡུད་རིམ་

གྱིས་སྤྱོད་ཚུལ། བརྒྱད་པ་དང་རྫོགས་པའི་མཐའ་བྱེ་བྲག་ཏུ་བཤད་པའོ། །དང་པོ་ནི། ཨ་སོགས་

ནས་ཞེས་པ་ནི། འདིར་སྔར་བརྗོད་པའི་ཐུང་ངུ་ཨ་ཨི་རྀ་ཨུ་ལྀ་ལྔ་དང༌། ཡོན་ཏན་གྱི་ཡི་གེའི་ངོ་བོ་

ཨ་ཨེ་ཨར་ཨོ་ཨལ་ལྔ་དང། ཡ་ཎར་བསྒྱུར་བ་ཧ་ཡ་ར་ཝ་ལ་ཐུང་ངུ་བཅོ་ལྔ་པོ་འདི་དག་དང༌། དེ་

རྣམས་ལ་ཐིག་ལེས་བརྒྱན་པས་ཕྱེ་བ་ནི་བཅོ་ལྔ་སྟེ་སུམ་ཅུར་འགྱུར་རོ། །དེ་བཞིན་དུ་དབྱངས་

རིང་པོ་ལྔ་དང༌། དེའི་འཕེལ་བར་གནས་པ་ལྔ་དང་། ཧ་ལ་སོགས་པའི་རིང་པོ་ལྔ་སྟེ་བཅོ་ལྔ་དང༌དེ་

རྣམས་ལ་རྣམ་པར་བཅད་པ་ཚེག་དྲག་གི་བརྒྱན་པས་ཕྱེ་བ་ནི་བཅོ་ལྔ་དང་བཅས་པས་སུམ་ཅུ་སྟེ། 

དེ་ལྟ་ན་དཀར་ཕྱོགས་ཀྱི་མཚོན་བྱེད་རྣམ་བཅད་ཀྱིས་བརྒྱན་པའི་དབྱངས་དྲུག་ཅུར་འགྱུར་རོ།།

གཉིས་པ་ནི། དེ་དག་དུས་དང་ཞེས་སོགས་བཤད་བྱའི་རྩ་བ་དགོད་པ་སྟེ། དབྱངས་དྲུག་

ཅུ་1པོ་དེ་དག་ལས་སྙིང་ཁར་དུས་ཏེ་བཞི་དང༌། མགྲིན་པར་མི་བདག་སྟེ་བཅུ་དྲུག་དང༌། དཔྲལ་

1  ཞོལ། ཤོག ༡༠༨ ན ༣། གཙང་། ཤོག ༧༠ ན ༦ དབྱངས་དྲུག་པོ་དེ་དག་ལས་

བར་ནོར་སྟེ་བརྒྱད་དང༌། སོ་སྟེ་སུམ་ཅུ་རྩ་གཉིས་རྣམས་ལས་འཁོར་ལོའ་ིལྟེ་བ་ལ་བཞི་དང༌། དེའི་

ལྷག་མ་རྣམས་འཁོར་ལོ་བཞིའི་འདབ་མའི་གེ་སར་གྱི་རྩེ་མོ་ལ་རྒྱུའོ། །སོ་རྣམས་ཞེས་པ་སྤྱིར་ལྟེ་

བ་ལ་རྩ་འདབ་དྲུག་ཅུ་རྩ་བཞིའི་དབང་དུ་བྱས་ནས་སྤྱིར་བསྟན་པ་ཡིན་གྱི། འོག་ཏུ་ཉི་མའི་སྐབས་

སུ་སྟོང་པའི་རྩ་བཞི་མ་གཏོགས་པར་དམིགས་བསལ་གསུངས་པས་འདིར་ཡང་སྟོང་པའི་རྩའི་གེ་

སར་གཉིས་མི་བགྲང་ངོ་ཞེས་འཆད་པ་ནི་དོན་མ་ཡིན་ཏེ། དབྱངས་དྲུག་ཅུའི་སྟེང་ནས་དུས་དང་

མི་བདག་ནོར་ཞེས་པ་ཉེར་བརྒྱད་བཅད་པས་དེའི་ལྷག་སོ་གཉིས་ལས་པ་ནི་སོ་རྣམས་ཞེས་པས་

བསྟན་ལ། སོ་གཉིས་པོ་དེའི་གཉིས་ནི་མགྲིན་པ་དང་དཔྲལ་བའི་པདྨའི་ལྟེ་བ་ལ་སྦྱར་རྒྱུའི་ཡི་གེ་

ཡིན་ཞིང་གཅིག་ལྟེ་བའི་པདྨའི་ལྟེ་བ་དང༌། གཅིག་སྙིང་ཁའི་ལྟེ་བ་ལ་སྦྱར་རྒྱུ་ཡིན་པས། ལྟེ་བའི་

འདབ་མའི་གེ་སར་གྱི་རྩེ་མོ་ལ་སྤྱོད་པའི་ཡི་གེ་སུམ་ཅུ་དགོས་པ་ལ་འདིར་ཉེར་བརྒྱད་ལས་མ་

བསྟན་པའི་ཕྱིར། འདིར་ལྟེ་བའི་འདབ་མའི་གེ་སར་གྱི་རྩེ་མོ་ལ་སྤྱོད་པའི་ཡི་གེ་སོ་གཉིས་བསྟན་པ་

སྤྱིར་བཏང་ཡིན་ཞེས་སྨྲ་བའི་གོ་སྐབས་ག་ལ་ཡོད། དེས་ན་སོ་རྣམས་ཞེས་པ་ནི་ཡི་གེ་ཉེར་བརྒྱད་

ཀྱི་ལྷག་མའི་གྲངས་ཡིན་གྱི། ལྟེ་བའི་གེ་སར་གྱི་གྲངས་མ་ཡིན་པ་འགྲེལ་པའི་འཆད་ཚུལ་ལ་ཞིབ་

པར་བརྟགས་པས་ཤེས་ཏེ། ཡི་གེ་ཉེར་བརྒྱད་འཁོར་ལོ་གསུམ་གྱི་གེ་སར་ལ་སྦྱར། གཉིས་མགྲིན་

པ་དང་དཔྲལ་བའི་པདྨའི་ལྟེ་བ་ལ་སྦྱར། ལྷག་སུམ་ཅུའི་གཅིག་ལྟེ་བའི་པདྨའི་ལྟེ་བ་ལ་དངོས་སུ་

སྦྱར། དེའི་ལྷག་ཉེར་དགུའི་ཡང་གཅིག་སྙིང་ཁའི་པདྨའི་ལྟེ་བ་ལ་སྦྱར་དགོས་པར་གསལ་བས་ལྟེ་

བའི་འདབ་མའི་གེ་སར་དང་སྦྱར་རྒྱུ་འདིར་ཉེར་བརྒྱད་ལས་མ་བྱུང་བའི་ཕྱིར་རོ།།

དེས་ན་འདིར་ལྟེ་བའི་འདབ་མའི་གེ་སར་ལ་སྦྱོར་བའི་ཡི་གེ་སུམ་ཅུ་དགོས་པའི་གཉིས་

སྦྱར་རྒྱུ་མ་བྱུང་བ་ལས། འོག་ཏུ་ཉི་མའི་གསལ་བྱེད་ཀྱི་ཡི་གེ་མར་ངོ་ལ་དཔྲལ་མགྲིན་སྙིང་ཁའི་རྩ་

འདབ་ལ་སྦྱར་བའི་ཚེ། རྩ་འདབ་རེ་རེ་ལ་ཡི་གེ་རེ་རེ་སྦྱར་བ་ན། འཁོར་ལོ་གསུམ་པོ་དེ་ལ་རྩ་འདབ་

ང་དྲུག་ལས་མེད་ལ། ཡི་གེ་དྲུག་ཅུ་ཡོད་པས་ཡི་གེ་བཞི་སྐབས་དེར་ལྷག་པའི་གཉིས་སྙིང་ཁའི་

པདྨའི་ལྟེ་བ་ལ་སྦྱོར་བ་དང༌། གཉིས་ལྟེ་བའི་འདབ་མའི་གེ་སར་གྱི་ཡི་གེ་གཉིས་ཟླ་བའི་སྐབས་

སུ་སྦྱར་རྒྱུ་མ་བྱུང་བ་དེར་ཁ་འགེངས་པ་འགྲེལ་པའི་དགོངས་པ་ཡིན་པར་ཚིག་དོན་གྱི་སྐབས་སུ་

འཆད་པར་འགྱུར་བ་ལྟར་ཡིན་པའི་ཕྱིར་ཇི་སྐད་བརྗོད་པའི་ཚུལ་འདི་གནས་པ་ཡིན་ནོ། །འདིར་

ཁ་ངམ་ཅིག་གེ་སར་ཞེས་པ་རྣམས་རྩ་འདབ་དང་གྲངས་མཉམ་དུ་བྱས་ནས། སྙིང་ཁའི་འདབ་མའི་

གེ་སར་བརྒྱད་ལ་ཡི་གེ་བཞི། ཞེས་སོགས་དང་རྩའི་གེ་སར་གཉིས་གཉིས་ལ་ས་བོན་གྱི་ཡི་གེ་རེ་

རེར་སྨྲ་ཞིང༌། འོག་ཏུ་ཉི་མའི་གསལ་བྱེད་ཀྱི་ཡི་གེ་རྣམས་པདྨའི་འདབ་མ་དང༌སྦྱར་བའི་དོན་འཆད་

པ་ན། ས་བོན་འདི་དག་ཀྱང་ཉི་མའི་ཡེ་ཤེས་ཆ་ཡིན་པས་འདབ་མ་སོ་སོས་མཚོན་པའི་གེ་སར་གྱི་

རྩེ་མོར་རྒྱུ་ཡི། འདབ་མ་ལ་རྒྱུ་བ་ནི་མ་ཡིན་ཏེ། ཉི་མས་སྤྱད་པའི་པདྨ་རྣམས་ལ་ཟླ་བ་འོང་ཞིང་ཟླ་

བས་སྤྱད་པའི་པདྨ་རྣམས་ལ་ཉི་མ་འགྲོའ་ོཞེས་གསུངས་ལ། ཟླ་བས་གེ་སར་ལ་སྤྱད་ཀྱི་འདབ་མ་

ལ་སྤྱད་པ་མེད་པའི་ཕྱིར་དང༌། གོང་དུ་ཚིགས་བཅད་ཞེ་ལྔ་པའི་འགྲེལ་པར། ཐིག་ལེ་དང་རྣམ་པར་

བཅད་པ་ནི་ལྟེ་བ་ལ་རིག་པར་བྱ་སྟེ།1 ཞེས་གསུངས་པའི་ཕྱིར་རོ་ཞེས་འཆད་དོ།།

དེ་ལ་ནི་འདིར་གེ་སར་ཞེས་གསུངས་པ་རྣམས་ཀྱི་གེ་སར་འདི་ལ་ཟེར་གསལ་བར་མི་

སྨྲ་བ་འདུག་པས་ད་དུང་གེ་སར་གང་ལ་ཟེར་བརྟག་དགོས་པར་འདུག་ཅིང༌། དབྱངས་གསལ་

རྣམས་ཟླ་ཉིའི་ཡེ་ཤེས་ཆའི་ས་བོན་དུ་སྨྲ་བ་དང༌། ཟླ་ཉི་ཡང་འཆི་ལྟས་ཀྱི་རླུང་ལ་འདོད་པ་འདུག་

པས། གེ་སར་གྱི་རྩེ་མོ་ཞེས་པ་རྣམས་ཨ་ཝ་དྷཱུ་ཏཱི་ལ་བསམས་པ་འདྲ་སྟེ། དེ་ལྟར་ན་འདབ་

མའི་གྲངས་དང་མཉམ་པའི་གེ་སར་གྱི་རྩ་འདོད་པ་དང་ཁས་བླངས་ནང་འགལ་ཏེ། སྙིང་ཁའི་རྩ་

འདབ་བརྒྱད་ཡོད་ཀྱང་སྙིང་ཁའི་པདྨའི་ལྟེ་བའི་དྷཱུ་ཏཱི་གཅིག་ལས་མེད་པའི་ཕྱིར་རོ། །དེར་མ་ཟད་

ཚེས་བདུན་ལ་སོགས་པ་ལ་གེ་སར་རྩེ་མོ་ལ་སྤྱོད་ཅིང་བརྒྱད་པའི་ཕྱེད་ཕྱི་མ་ལ་ལྟེ་བར་སྤྱོད་པ་

སོགས་ཀྱི་ཁྱད་པར་འགྲེལ་པས་དངོས་སུ་ཕྱེ་བ་དང་འགལ་ལོ། །གཞན་དུ་ན་འདབ་མ་མ་ཡིན་

ཞིང་འདབ་མ་དང་གྲངས་མཉམ་པའི་གེ་སར་གང་ལ་ཟེར་བ་སྨྲ་དགོས་སོ། །འགྲེལ་པའི་ཁུངས་

དྲངས་པ་ཡང་དོན་མ་རྟོགས་པ་སྟེ། པདྨ་ཞེས་པ་འདིར་རྩའི་འཁོར་ལོའ་ིམིང་ཡིན་གྱི། རྩའི་འདབ་

མ་རྐྱང་པ་དང་གེ་སར་རྐྱང་པ་ལ་པདྨ་ཞེས་ཟེར་བ་མ་ཡིན་ནོ། །དེ་བས་ན་དེའི་དོན་ནི། ཉི་མས་

ཡར་ངོ་ལ་སྤྱད་པའི་ལྟེ་བའི་རྩ་འཁོར་ལ་ཟླ་བ་མར་ངོ་ལ་འོང་ཞིང༌། ཟླ་བས་ཡར་ངོ་ལ་སྤྱད་པའི་

དཔྲལ་མགྲིན་སྙིང་ཁའི་འཁོར་ལོ་གསུམ་ལ་ཉི་མ་མར་ངོའ་ིདུས་སུ་འགྲོའ་ོཞེས་སྟོན་པ་ཡིན་པས་

རྩ་འཁོར་དང༌། དེའི་འདབ་མ་དང༌། དེའི་གེ་སར་རྣམས་སོ་སོར་མ་ཕྱེད་པའི་བློ་གྲོས་རྩིང་པོའ་ི

1  བསྟན་འགྱུར། དཔེ་བསྡུར་མ། དེབ། ༦ ཤོག ༥༦༥ ཕྲེང་། ༨

འཇུག་པ་གསལ་བར་མ་བྱེད་ཅིག།

དེ་བཞིན་དུ་གཞན་ཕྱོགས་དག་འདབ་མ་དང་གེ་སར་དོན་གཅིག་ཏུ་སྨྲས་ནས་རྩ་འདབ་

གཉིས་གཉིས་ཀྱི་ས་བོན་རེ་རེར་འདོད་པ་ཡང༌། རྩ་འགྲེལ་དུ་ཟླ་བའི་སྐབས་སུ་གེ་སར་གྱི་རྩེ་མོ་

དང༌། ཉི་མའི་སྐབས་སུ་པདྨའི་འདབ་མ་ཞེས་སོ་སོར་ངེས་པར་སྦྱར་བས་གེ་སར་འདབ་མ་ལ་

ཟེར་བ་ཚིག་དོན་ལ་མི་འགྲིག་ཅིང། ཁྱད་པར་ལུགས་དེ་ལ་ཚིག་དོན་གྱི་སྐབས་སུ་མི་འགྲིག་པ་

ཆེན་པོ་འབྱུང་བ་དག་སྐབས་དེ་དང་དེར་བཤད་པར་བྱའོ། །དེས་ན་ཆོས་རྗེ་བུ་སྟོན་གྱིས་འདབ་མ་

གཉིས་གཉིས་ལ་གེ་སར་རེ་རེ་ཞེས་བཞེད་པ་ལྟར་ལེགས་པས་དེ་བཞིན་དུ་བྱའོ། །དེ་ཡང་སྙིང་ཁ་

ལ་མཚོན་ན། རྩ་འཁོར་གྱི་ལྟེ་བའི་དྷཱུ་ཏཱི་ལས་རྩ་བཞི་གྱེས། དེ་རེ་རེ་ལས་གཉིས་གཉིས་སུ་གྱེས་པ་

བརྒྱད་ནི་རྩ་འདབ་བརྒྱད་ཡིན་ལ། བརྒྱད་དུ་གྱེས་པའི་ནང་རོལ་གྱི་རྩ་བཞི་ནི་འདབ་མ་བརྒྱད་ཀྱི་གེ་

སར་ཞེས་བྱ་ཞིང། རྩ་བཞི་པོ་དེ་ལས་བརྒྱད་དུ་འགྱེས་པའི་མཚམས་ལ་ཐུག་པའི་རྩ་བཞིའི་རྩེ་མོ་

ལ་གེ་སར་གྱི་རྩེ་མོ་ཞེས་བྱ་སྟེ། དེས་གཞན་རྣམས་ལ་ཡང་ཤེས་པར་བྱའོ།།

ད་ནི་ཚིག་གི་དོན་ལ་འཇུག་པར་བྱ་སྟེ། འདིར་ཟླ་བས་ཏེ་ཁུ་བས་ཟླ་བ་སྔ་མའི་མར་ངོ་ལ་

ལྟེ་བའི་འདབ་མའི་གེ་སར་གྱི་རྩེ་མོ་རྣམས་ལ་སྤྱད་པའི་མཐར་སྙིང་ཁའི་པདྨའི་ལྟེ་བ་ལ་གནམ་སྟོང་

དུ་བྱས་ནས་སླར་ཡང་ཡར་ངོ་ལ་འཁོར་ལོ་གསུམ་ལ་སྤྱོད་པ་ན། ཚེས་རེ་རེ་ལ་ཕྱེད་སྔ་མ་དང་ཕྱེད་

ཕྱི་མའི་ཆའི་དབྱེ་བས་ཚེས་བཅོ་ལྔས་དབྱངས་སུམ་ཅུ་པོ་རྣམས་རྒྱུའོ། །འདིར་ཞེས་པ་ནས། སྙིང་

ཁའི་རྩ་འཁོར་གྱི་ལྟེ་བ་ལ་ཉི་ཟླ་གཉིས་ཀའི་གནམ་སྟོང་འཇུག་པས་འདིར་ཡར་ངོའ་ིཚེས་ཀྱི་སྐབས་

སུ་སྤྱོད་པ་སྤངས་ནས་སྙིང་ཁར་སྤྱོད་པའི་ས་བོན་དུས་ཞེས་པ་བཞིའོ། །ཟླ་ཉི་གཉིས་ཀའི་གནམ་

སྟོང་སྙིང་ཁའི་འཁོར་ལོའ་ིལྟེ་བ་ལ་འཇོག་པའི་རྒྱུ་མཚན། ཕྱི་རོལ་ཏུ་ཉི་མ་གཟས་ཟིན་པའི་དུས་སུ་

ཉི་ཟླ་གཉིས་ཀ་ལྷན་ཅིག་ཏུ་འབྱུང་བ་དང་ཆོས་མཐུན་ནོ་ཞེས་འཆད་དོ། །དེས་ན་མགྲིན་པའི་ཞེས་

པ་ནས། ཕྱེད་ཕྱི་མ་ལ་མགྲིན་པའི་འཁོར་ལོའ་ིལྟེ་བར་ཨར་རཾ་ཞེས་དང་ཞེས་སོགས་ཏེ། འདིར་

མགྲིན་པའི་པདྨའི་གེ་སར་གྱི་རྩེ་མོ་བཅུ་དྲུག་ལ་ཡི་གེ་བཅུ་དྲུག་དགོས་པ་ལ། བརྒྱད་པའི་ཕྱེད་ཕྱི་

མའི་ཡི་གེ་འཁོར་ལོའ་ིལྟེ་བ་ལ་སོང་བས་གེ་སར་གཅིག་གི་ཡི་གེ་སྐབས་འདིར་མ་ཐིམ་ལ། དཔྲལ་

བའི་གེ་སར་ལ་སྤྱོད་པའི་ཡི་གེ་བརྒྱད་ཀྱིས་ཆོག་པ་ལ་སྐབས་དེར་གེ་སར་ལ་སྤྱོད་པའི་ཡི་གེ་

དགུ་བཤད་པའི་གཅིག་ནི་མགྲིན་པའི་གེ་སར་ལ་སྤྱོད་པའི་ཡི་གེ་གཅིག་མགྲིན་པ་རང་གི་སྐབས་

སུ་མ་བཤད་པ་དེར་ཁ་འགེངས་པའི་ཡི་གེ་ཡིན་ཞིང། ཚུལ་འདི་ལྟར་བྱ་དགོས་པ་ནི་རྩ་བར་མི་

བདག་ནོར་དང་ཞེས་མགྲིན་པའི་གེ་སར་ལ་སྤྱོད་པའི་ཡི་གེ་བཅུ་དྲུག་དང། དཔྲལ་བའི་བརྒྱད་དུ་ 

བཤད་པའི་ཤ གས་ལ་ཤེས་སོ།།

དེས་ན་མཁས་རང་པ་དག་འདི་ལྟར་འཆད་པ་ལེགས་ཤིང། འོན་ཀྱང་ཧ་མགྲིན་པའི་སྐབས་

སུ་ཁ་འགེངས་པའི་ཡི་གེ་ལ་སྦྱོར་བ་ནི་འགྲེལ་པར། དེ་ནས་དཔྲལ་བའི་པདྨའི་གེ་སར་གྱི་རྩེ་མོ་

བཅུ་གཅིག་པའི་ཕྱེད་སྔ་མ་ལ་ཧ་ཞེས་སྦྱར་བ་དང་འགལ་བས་ལེགས་པ་མ་ཡིན་ནོ། །དེ་བས་ན་

དཔྲལ་པའི་པདྨའི་གེ་སར་གྱི་རྩེ་མོར་ཞེས་པ་ནི་བཅུ་གཅིག་པ་ནས་བཅུ་བཞི་པའི་བར་ལ་ཐོག་

མར་སྦྱོར་བའི་ཚིག་ཡིན་ལ། དེ་ནས་ཉའི་ཕྱེད་སྔ་མ་ལ་གེ་སར་གྱི་རྩེ་མོར་ལ་ཞེས་པ་འདི་མགྲིན་

པའི་གེ་སར་གྱི་རྩེ་མོ་གཅིག་སྔར་མ་སྦྱར་བར་བཞག་པ་དེ་ཡིན་པར་ཤེས་པར་བྱའོ། །ཊཱིཀ་བྱེད་ཁ་

ངམ་ཅིག །རྩ་འདབ་དང་རྩའི་གེ་སར་གྱི་གྲངས་མཉམ་པ་དང། འདབ་མའི་གེ་སར་གཉིས་གཉིས་

ལ་ཡི་གེ་རེ་རེ་དང། དཔྲལ་བའི་རྩ་འདབ་བཅུ་དྲུག་ཏུ་འདོད་བཞིན་དུ། དེ་ནས་དཔྲལ་བའི་པདྨའི་

ཞེས་པ་ནས། ཉའི་ཕྱེད་སྔ་མ་ལ་གེ་སར་གྱི་རྩེ་མོར་ལ།1 ཞེས་པ་ཡར་བཅད་ཐམས་ཅད་དཔྲལ་བའི་

པདྨའི་གེ་སར་ལ་སྦྱོར་བ་ནི་ཁས་བླངས་འགལ་བ་དང་མ་བརྟགས་པ་ཡང་ཡིན་ནོ།།

གསུམ་པ་སུམ་ཅུ་མར་ངོ་ལ་སྡུད་རིམ་གྱིས་སྤྱོད་ཚུལ་ནི། དེ་ནས་སའི་ཁམས་ཀྱི་པདྨའི་

ལྟེ་བའི་འཁོར་ལོའ་ིརྩ་རྣམས་སུ་ནག་པོའ་ིཕྱོགས་ལ་ནས། སྤྱོད་དོ། །ཚུལ་ཇི་ལྟར་སྤྱོད་པའི་ཚུལ་

འདི་ལྟ་སྟེ་ཞེས་སོགས་ཏེ། འགྱུར་འདིར། བརྒྱད་པ་ལ་ལྟེ་བར་ཨཱརཿཨཱར་ཞེས་འབྱུང་བ་ལ། དཔང་

གིས་བརྒྱད་པ་ལ་ཨཱརཿལྟེ་བར་ཨཱརཿཞེས་བསྒྱུར་བ་ལེགས་ཏེ། དོན་ནི་ཡར་ངོའ་ིབརྒྱད་པ་དང་

རིགས་འདྲ་བར། བརྒྱད་པའི་ཕྱེད་སྔ་མ་ལ་གེ་སར་གྱི་རྩེ་མོ་ལ་ཨཱརཿཕྱེད་ཕྱི་མ་ལ་འཁོར་ལོའ་ི

དབུས་ཀྱི་ལྟེ་བར་ཨཱར་ཞེས་བྱ་བའོ། །རྩ་འདབ་དང་པདྨའི་གེ་སར་དོན་གཅིག་ཏུ་འདོད་པ་གང་

ཕྱོགས་དག །འདིར་ལྟེ་བའི་འདབ་མ་དྲུག་ཅུ་ལ་ཡི་གེ་འདི་དག་སྦྱོར་བ་ན། འདིར་སྨོས་པའི་ཡི་གེ་

སུམ་ཅུ་པོ་འདི་དག་ལས། ཚེས་བརྒྱད་པ་ལ་བཤད་པ་གཉིས་མ་གཏོགས་པ་གཞན་ཉེར་བརྒྱད་

1  ཞོལ། ཤོག ༡༡༡ ན ༣ གེ་སར་རྩེ་མོ་འི།།



དྲི་མེད་འོད་ཀྱི་ནང་ལེའི་འགྲེལ་བཤད།318

པོ་ནི། རྩ་གཉིས་གཉིས་ལ་ཡི་གེ་རེ་རེ་སྦྱར་བའི་རྩ་ང་དྲུག་སོང་བའི་ལྷག་རྩ་བཞི་པོ་ལ་ཐུན་མོང་

དུ་བརྒྱད་པ་ལ་ལྟེ་བར་ཨཱརཿཨཱརཿཞེས་པ་འདི་སྦྱར་ཏེ་འཆད་པར་བྱེད་དོ། །ཚུལ་འདི་ནི་ཤིན་ཏུ་མི་

འཐད་དེ། ཡར་ངོའ་ིབརྒྱད་པ་དང་ཉའི་སྐབས་ཀྱི་ལྟེ་བར་ཞེས་པ་གོང་འོག་གཉིས་ཀ་འཁོར་ལོའ་ི

དབུས་ཀྱི་ལྟེ་བ་ལ་འཆད་ཅིང༌། འདིར་བརྒྱད་པ་ལ་ལྟེ་བ་ཞེས་པའི་ལྟེ་བ་རྩ་འདབ་བཞི་ལ་བྱེད་པ་

རང་གི་འདོད་པ་དབང་བཙན་པས་ཞུགས་པའི་སྦྱོར་ཚུལ་ཧ་ཅང་ཐལ་བ་ཉིད་དུ་ཆེས་གསལ་བར་

ཤེས་སླ་བའི་ཕྱིར་དང༌། འོག་ཏུ་བརྒྱད་པ་དང་རྫོགས་པའི་མཐའ་བྱེ་བྲག་ཏུ་གསལ་བར་འཆད་པ་

ན་འགྲེལ་པར། ལྟེ་བའི་པདྨའི་གེ་སར་གྱི་རྩེ་མོ་དང་ལྟེ་བ་ལ་ནག་པོའ་ིབརྒྱད་པའོ་ཞེས་པས། ནག་

པོའ་ིབརྒྱད་པའི་ཕྱེད་སྔ་ཕྱིའི་ཡི་གེ་གཉིས་འདབ་མའི་གེ་སར་དང་འཁོར་ལོའ་ིདབུས་ཀྱི་ལྟེ་བ་ལ་

སྤྱོད་པར་དམིགས་ཀྱིས་བཀར་ཏེ་གསུངས་པ་ལས་བཟློག་སྟེ་སྨྲས་པའི་ཕྱིར་རོ། །དེ་བཞིན་དུ་བཅོ་

ལྔ་པ་ལ་ཨཱཿཨཱ་ཞེས་པ་ཡང༌། མར་ངོའ་ིབཅོ་ལྔ་པ་གནམ་སྟོང་གི་ཕྱེད་སྔ་མ་ལ་གེ་སར་གྱི་རྩེ་མོར་

ཨཱཿཕྱེད་ཕྱི་མ་ལ་སྙིང་ཁའི་དབུས་ཀྱི་ལྟེ་བར་ཨཱ་ཞེས་ཤེས་པར་བྱ་སྟེ། ཟླ་ཉི་གཉིས་ཀའི་གནམ་

སྟོང་སྙིང་ཁར་འཇུག་པའི་ཕྱིར་དང༌། སྙིང་ཁར་ནག་པོའ་ིརྫོགས་པའོ་ཞེས་མཇུག་ཐོགས་ཉིད་

དུ་འཆད་པར་འགྱུར་བའི་ཕྱིར་རོ།།

འདིར་ལྟེ་བ་ལ་སྟོང་པ་གཉིས་ཏེ་ཞེས་སོགས་ཀྱི་དོན་ལ། ཁ་དོལ་ཕྱོགས་ཅིག་དབྱངས་

རྣམས་ཐིག་ལེ་དང་རྣམ་བཅད་ཀྱིས་ཕྱེ་བའི་སྐབས་འདིར་སྤྱི་བོ་དང་སྙིང་ཁའི་ལྟེ་བའི་ཉ་དང་གནམ་

སྟོང་གི་མཐའི་སྟོང་པ་གཉིས་གནས་ཏེ། འོན་ཀྱང་འདི་དག་གི་ཡི་གེ་རྗེས་སུ་ལྟེ་བ་ལ་སྟེ་ཚེས་སུམ་

ཅུ་པོ་ཐམས་ཅད་ཐིག་ལེ་དང་རྣམ་པར་བཅད་པ་ཉིད་ཀྱིས་ཕྱེ་བར་ཟད་པའི་ཕྱིར་རོ་ཞེས་དབྱངས་

དང་རྣམ་པར་བཅད་པ་མེད་ཅེས་པ་ལ་དབྱངས་རྣམ་པར་བཅད་པས་ཕྱེ་བའི་འབྲུ་གནོན་བྱེད་པ་

དང༌། ཡང་རྒྱུད་དུ་ཡི་གེ་སོ་གཉིས་བཤད་པའི་ཡི་གེ་གཉིས་འཁོར་ལོ་སྔ་མ་དག་ལ་སོང་བས་ལྟེ་

བའི་སྐབས་འདིར་ཡི་གེ་གཉིས་པོ་དེས་སྟོང་པ་སྟེ་ཞེས་པ་ཡིན་ནམ་སྙམ་ཞེས་ཀྱང་ཟེར་ཕྱོགས་བ་

དང༌། ཁ་དམ་ཅིག་འདིར་སྙིང་ཁའི་འཁོར་ལོའ་ིལྟེ་བ་ལ་ནག་ཕྱོགས་ཀྱི་མཐའི་སྟོང་པ་དང་དཀར་

ཕྱོགས་ཀྱི་ཐོག་མའི་སྟོང་པ་གཉིས་ཏེ། དེའི་ཕྱིར་སྙིང་ཁའི་འཁོར་ལོ་འདི་དག་གི་ལྟེ་བ་ལ་དབྱངས་

ཐིག་ལེས་བརྒྱན་པ་དང་རྣམ་བཅད་ཀྱིས་བརྒྱན་པའི་དབྱངས་གཉིས་ཀ་མེད་དོ་ཞེས་འཆད་དེ། 



ནང་ལེའི་མདོར་བསྡུས་བཞི་པའི་རྣམ་བཤད། 319

ནག་པོའ་ིམཐའ་དང་དཀར་པོའ་ིཐོག་མའི་སྟོང་པ་གཉིས་ཞེས་པའི་སྟོང་པ་གཉིས་པོ་ཚེས་ལ་བྱེད་

ན་ཟླ་བ་སྔ་ཕྱིའི་བར་དུ་གནམ་སྟོང་གཉིས་གཉིས་ཁས་ལེན་དགོས་པར་འགྱུར་ལ། གཞན་དུ་ན་རྩ་

དང་ཡི་གེ་སོགས་གང་ལ་བྱེད་པ་བརྟགས་ཀྱང་བཞག་ཏུ་མེད་པས། སྟོང་པ་གཉིས་ཞེས་པ་འདི་ལ་

ཟེར་བཤད་དུ་མེད་པའི་ཚིག་ཙམ་གྱི་སྒྱུ་ཐབས་སུ་ཟད་དོ།།

དེ་ལྟར་སོ་སོ་ནས་ཅི་བྱ་གཏོལ་མ་བྱུང་བའི་སྣ་ཚོགས་པ་ཞིག་སྨྲས་ལ། མཁས་རང་པ་

དག་འདིར་ལྟེ་བ་ལ་པདྨའི་གེ་སར་གྱི་རྩེ་མོ་ལ་འོང་རྒྱུའི་ཡི་གེ་གཉིས་ལྟེ་བ་ལ་སོང་བས་དེའི་གེ་

སར་སྟོང་པ་གཉིས་ཏེ། འདི་དག་གི་ལྟེ་བ་གེ་སར་གྱི་རྩེ་མོ་ལ་ཟླ་བའི་དབྱངས་དང་རྣམ་པར་བཅད་

པ་སྟེ་ཚེག་དྲག་མེད་ཀྱི་ཉི་མའི་གནམ་སྟོང་གི་ཕྱེད་སྔ་མའི་ཡི་གེ་གཉིས་འདིར་སྤྱོད་དོ་ཞེས་འཆད་

པ་རང་ཅུང་ཟད་ལེགས་པ་ལྟར་སྣང་ཡང༌། མར་ངོའ་ིབརྒྱད་པ་དང་བཅོ་ལྔ་པའི་ཚེས་ཀྱི་ཕྱེད་ཕྱི་

མའི་ཡི་གེ་གཉིས་ལྟེ་བ་དང་སྙིང་ཁའི་པདྨ་གཉིས་ཀྱི་དབུས་ཀྱི་ལྟེ་བ་ལ་འགྲོ་རྒྱུ་མིན་ན་འགྲེལ་པ་

དང་ཁྱེད་རང་གི་ཁས་བླངས་གཉིས་ཀ་དང་འགལ་ལ། ཡིན་ན་དེ་གཉིས་གེ་སར་གྱི་རྩེ་མོ་ལ་འོང་

རྒྱུ་ག་ལ་ཡིན། གེ་སར་གཉིས་ལ་འོང་རྒྱུའི་ཡི་གེ་གཉིས་ལྟེ་བ་ལ་སོང་བས་གེ་སར་དེ་གཉིས་སྟོང་

པར་གྱུར་པ་དང༌། ཉི་མའི་གནམ་སྟོང་གི་ཕྱེད་ཕྱི་མའི་ཡི་གེ་གཉིས་གེ་སར་གཉིས་པོ་དེ་ལ་སྤྱོད་

པའང་འགལ་བ་ཡིན་ཏེ། ཡི་གེ་དེ་དག་སྤྱོད་ན་གེ་སར་དེ་གཉིས་སྟོང་པར་འགལ་བའི་ཕྱིར་རོ།།

དེ་བས་ན་དེ་ལྟར་ཤེས་པར་བྱ་སྟེ། མགྲིན་པའི་འདབ་མ་སོ་གཉིས་ལ་ཡང་བཞི་སྟོང་

པའི་རྩ་ཡིན་པས་འདབ་མ་བཞི་པོ་དེའི་གེ་སར་གཉིས་སྟོང་པ་ཡིན་ཀྱང༌། མགྲིན་པའི་སྐབས་སུ་

དེ་དག་དང་དབྱངས་ཀྱི་ཡི་གེ་མ་སྦྱར་ན། དཀར་ཕྱོགས་ཀྱི་དབྱངས་ཡིག་སུམ་ཅུའི་གཉིས་པདྨའི་

ལྟེ་བ་ལ་སོང་བའི་ལྷག་གེ་སར་གྱི་རྩེ་ལ་སྤྱོད་པའི་ཡི་གེ་ཉེར་བརྒྱད་ཡོད་པ་ལ་སྤྱད་བྱའི་གེ་སར་

གྱི་རྩེ་མོ་སྟོང་པ་གཉིས་པོ་དེ་མ་གཏོགས་པ་ཉེར་དྲུག་ལས་མེད་པས་ཡི་གེ་གཉིས་ལ་སྤྱད་བྱའི་རྩ་

མེད་པ་དང༌། དཀར་པོའ་ིཚེས་ཕྱེད་པ་གཉིས་ལ་ཡང་སྤྱད་བྱའི་རྩ་མེད་པར་འགྱུར་བས་སྟོང་པའི་

རྩའི་གེ་སར་གཉིས་ལ་ཡང་ས་བོན་གྱི་ཡི་གེ་བཤད་ལ། དེ་དང་སྐབས་འདིའི་མི་འདྲ་བའི་ཁྱད་

པར་དབྱེ་བའི་ཕྱིར་དུ་འདིར་ཞེས་སོགས་སྨོས་ཏེ། ལྟེ་བ་ལ་རྩ་འདབ་རེ་བཞིའི་བཞི་སྟོང་པའི་རྩ་

ཡིན་པས་དེའི་གེ་སར་གྱི་རྩེ་མོ་སྟོང་པ་གཉིས་ཡོད་པ་ཡང་སྔར་ལྟར་འདིར་གྲངས་སུ་བགྲངས་ན་



དྲི་མེད་འོད་ཀྱི་ནང་ལེའི་འགྲེལ་བཤད།320

གེ་སར་གྱི་རྩེ་མོ་སོ་གཉིས་སུ་འགྱུར་ལ། དབྱངས་སུམ་ཅུ་ལས་མེད་པའི་ཕྱིར༌། དེའི་གཉིས་ལྟེ་

བ་དང་སྙིང་ཁའི་དབུས་ཀྱི་པདྨའི་ལྟེ་བ་ལ་སོང་བས་ལྷག་དབྱངས་ཉེར་བརྒྱད་ལས་མེད་ཅིང༌། དེ་

ལ་ཉི་མའི་གནམ་སྟོང་གི་ཕྱེད་ཕྱི་མ་ལ་སྤྱོད་པའི་ཡི་གེ་གཉིས་བསྣན་ཀྱང་སུམ་ཅུར་ཟད་ལ། སྤྱད་

བྱའི་གེ་སར་གྱི་རྩེ་མོ་སོ་གཉིས་ཡོད་པས་ཡི་གེ་གཉིས་ཆད་པའི་སྐྱོན་དུ་འགྱུར་བ་དང༌། མར་ངོ་

ལ་གེ་སར་གྱི་རྩེ་མོ་སོ་གཉིས་ཀྱི་གཉིས་གཉིས་ཚེས་ཞག་རེ་ལ་སྤྱོད་པ་བྱས་ན་མར་ངོ་ལ་ཚེས་

ཞག་བཅུ་དྲུག་ཏུ་འགྱུར་བས། དེའི་ཕྱིར་ནག་པོའ་ིཕྱོགས་ལ་སྤྱོད་ཚུལ་འཆད་པའི་སྐབས་འདིར་ལྟེ་

བ་ལ་སྤྱད་བྱར་མ་བགྲངས་པའི་སྟོང་པའི་རྩའི་གེ་སར་གཉིས་ཏེ། དེའི་ཕྱིར་ལྟེ་བ་ལ་སྟོང་པའི་རྩའི་

གེ་སར་འདི་དག་གི་ས་བོན་དབྱངས་དང་རྣམ་པར་བཅད་པས་བརྒྱན་པ་གང་ཡང་མར་ངོའ་ིཚེས་

དང་སྦྱར་བའི་སྐབས་འདིར་མེད་དོ།།

སྙིང་ཁའི་པདྨའི་གནམ་སྟོང་ཇི་སྐད་བཤད་པའི་མཐར་སླར་ཡང་དཀར་པོའ་ིཚེས་གཅིག་

ལ་སོགས་པ་རྣམས་སྙིང་ཁའི་པདྨའི་གེ་སར་གྱི་རྩེ་མོ་ལའོ། །དཀར་པོ་ནས་ངེས་པའོ་ཞེས་མཇུག་

བསྡུ་བའོ། །བཞི་པ་བརྒྱད་པ་དང་རྫོགས་པའི་མཐའ་བྱེ་བྲག་ཏུ་བཤད་པ་ནི། མགྲིན་པའི་པདྨའི་གེ་

སར་གྱི་རྩེ་མོ་ལ་ཨཱརཿདང༌། མགྲིན་པའི་པདྨའི་ལྟེ་བ་ལ་ཨར་དཀར་པོའ་ིཚེས་བརྒྱད་པའི་ཕྱེད་སྔ་

མ་དང་ཕྱེད་ཕྱི་མ་ལའོ། །ལྟེ་བའི་ནས་བརྒྱད་པའོའ་ིབར་ལ་ཡང་དེ་ལྟར་སྦྱར་རོ། །གོང་དུ་བཅོ་ལྔ་པ་

ལ་ཨཱཿཨཱ་ཞེས་པ་ཙམ་ལས། རྩ་གང་དང་སྦྱོར་བ་མ་སྨོས་པས་འདིར་སྙིང་ཁར་ཨ་ནག་པོའ་ིརྫོགས་

པ་གནམ་སྟོང་གི་ཕྱེད་ཕྱི་མ་ལའོ་ཞེས་གསུངས་ལ། དཀར་པོའ་ིཉའི་ཕྱེད་ཕྱི་མ་ལ་སྤྱི་བོའ་ིཔདྨའི་ལྟེ་

བར་ཡི་གེ་གང་སྤྱོད་པ་ནི། ཕྱེད་ཕྱི་མ་ལ་ལྟེ་བ་ལམ་ཞེས་པས་སྔར་བཤད་ཟིན་ཀྱང་ཕྱེད་ཕྱི་མ་དེའི་

མཐའ་ནག་པོའ་ིཚེས་གཅིག་འཇུག་པའི་སྔ་རོལ་ཙམ་ནི་དཀར་པོའ་ིཆ་བཅུ་དྲུག་པར་སྟོན་པའི་ཆེད་

དུ་སྤྱི་བོར་རྫོགས་པའི་མཐའོ་ཞེས་གསུངས་སོ། །དེ་བཞིན་དུ་ནག་པོའ་ིབཅུ་དྲུག་པ་ངོས་འཛིན་པ་

ནི། སྙིང་ཁར་ཞེས་པ་ནས་ཚེས་གཅིག་འཇུག་པའི་སྔ་རོལ་ཙམ་གྱི་དུས་སོ་ཞེས་པ་སྟེ། བརྒྱད་པ་

དང་རྫོགས་པའི་མཐའི་ངེས་པའོ།།

གཉིས་པ་ཉི་མའི་གསལ་བྱེད་ཀྱི་ལོངས་སྤྱོད་རྩ་འདབ་ལ་སྦྱར་བ་ལ་གསུམ། མདོར་

བསྟན། རྒྱས་པར་བཤད། རྫོགས་པའི་མཐའ་བཅུ་དྲུག་པ་གཉིས་ཀྱི་ས་བོན་བཤད་པའོ། །དང་པོ་

ནི། ད་ནི་ཞེས་སོགས་ཏེ། ཀ་སོགས་གསལ་བྱེད་སྡེ་པ་དྲུག་དང༌། སྡེ་པ་རེ་རེ་ལ་ཡི་གེ་ལྔ་ལྔ་ཡོད་

པས་ཡི་གེ་སུམ་ཅུ་ཡོད་པ་ལ། ཐུང་ངུ་སུམ་ཅུ། ཐུང་ངུ་ཐིག་ལེས་བརྒྱན་པ་སུམ་ཅུ་སྟེ། དྲུག་ཅུ་

ཡང་ཡི་གེ་དེ་དག་བརྩེགས་པ་རིང་པོ་རྣམ་བཅད་མེད་པ་སུམ་ཅུ། རྣམ་བཅད་ཀྱིས་བརྒྱན་པ་སུམ་

ཅུ་སྟེ་དྲུག་ཅུ་དེ་ལྟར་ཡི་གེ་བརྒྱ་ཉི་ཤ འོ། །དེ་ལ་ཚེས་ཀྱི་ཞག་རེ་ལ་ཐུན་མཚམས་བཞི་རེ། ཐུན་

མཚམས་རེ་རེ་ལ་རྩ་འདབ་རེ་རེའི་ཡི་གེ་སྤྱོད་པས། ཞག་རེ་ལ་ཡི་གེ་བཞི་བཞིས་རྩ་འདབ་བཞི་རེ་

སྤྱོད་ཅིང༌། ཞག་སུམ་ཅུ་ལ་རྩ་འདབ་བརྒྱ་ཉི་ཤ ་དང་ཡི་གེ་བརྒྱ་ཉི་ཤ ་རྫོགས་སོ། །དེས་ན་འདིར་ཀ་

ལ་སོགས་པའི་ཞེས་པ་ནས། བརྒྱ་ཕྲག་གཅིག་ལའོ་ཞེས་པའི་བར་དེས་ཤེས་ལ། ཐུན་གྱིས་ཏེ་ཐུན་

མཚམས་བཞིའི་བགྲོད་པའི་དབང་གིས་རྩ་འདབ་རྣམས་ལ་ཉི་མ་ཁམས་དམར་པོ་རྒྱུ་ཞིང་དེའི་སྔ་

རོལ་དུ་ཟླ་བ་འཕེལ་བ་རྣམས་ཉམས་པར་བྱེད་དེ། དཀར་ཕྱོགས་ལ་གསལ་བྱེད་རྣམས་སྡུད་པའི་

རིམ་པ་དང་ནག་ཕྱོགས་ལ་བསྐྱེད་པའི་རིམ་པས་རྒྱུ་བའི་དབྱེ་བས་སོ། །འདིར་ཞེས་སོགས་ཀྱི་

དོན་བཤད་ཟིན་པས་ཤེས་སོ།།

གཉིས་པ་ལ་གཉིས། དཀར་ཕྱོགས་ལ་ལྟེ་བའི་རྩ་འདབ་དྲུག་ཅུ་ལ་སྡུད་རིམ་གྱིས་རྒྱུ་

ཚུལ་དང༌། ནག་ཕྱོགས་ལ་འཁོར་ལོ་གསུམ་གྱི་རྩ་འདབ་སྐྱེ་རིམ་གྱིས་སྤྱོད་ཚུལ་ལོ། །དང་པོ་ནི། 

ཉི་མས་དཀར་ཕྱོགས་ལ་སྤྱོད་པ་རྩོམ་པའི་ཐོག་མ་ནི་འདིར་ཟླ་བས་སྙིང་ཁའི་པདྨ་ལ་གནམ་སྟོང་

གི་རྫོགས་པ་བྱུང་བའི་མཐར་རོ། །དེ་ཡང་དཀར་པོའ་ིཚེས་གཅིག་ལ་སོགས་པ་བཅོ་ལྔ་ལ་ཐུན་

མཚམས་བཞིས་ཕྱེ་བའི་གྲངས་དྲུག་ཅུ་ལས་མེད་ཅིང༌། ལྟེ་བའི་འདབ་མ་དྲུག་ཅུ་རྩ་བཞི་ཡོད་པ་

ལས། འདབ་མ་བཞི་ནི་སྟོང་པའོ། །དེའི་ཕྱིར་བཞི་པོ་མ་གཏོགས་པ་དྲུག་ཅུ་པོ་དེ་རྣམས་ལ་ཚེས་

གཅིག་གིས་ཞེས་སོགས་གོ་སླ་ལ། ལྟེ་བའི་པདྨའི་འདབ་མ་རྣམས་ལ་ཉི་མས་ཏེ་ཁམས་དམར་

པོས་ས་ལ་སོགས་པའི་སྡེ་པའི་ཡི་གེ་རྣམས་ས་བོན་དུ་བཤད་པས་མཚོན་པའི་ཆ་ཤས་རྣམས་

ལོངས་སྤྱད་ནས་ལྟེ་བར་ཁམས་དམར་པོ་འཕེལ་བ་ལྡོག་ཅིང༌། སྤྱི་བོར་ཉི་མ་རང་གི་རྒྱུ་བ་མགོ་

རྩོམ་པས་རང་གི་སྔ་རོལ་དུ་འཕེལ་བའི་ཟླ་བ་ལ་འཇུག་སྟེ་ཞེས་བཤད་པར་བྱའི། ཉི་མས་ལྟེ་བར་

སྤྱོད་པ་ལྡོག་པའི་མཚམས་དེ་ནས་སྤྱི་བོར་ཟླ་བ་འཕེལ་བས་འཇུག་ཅེས་རང་དམ་སོགས་སྨྲ་བ་དག་

ལྟར་ན་སྤྱི་བོར་ཟླ་བ་ནག་ཕྱོགས་ལ་སྤྱོད་པ་དང༌། སྤྱི་བོར་ཟླ་ཉི་མཉམ་དུ་སྤྱོད་པ་སོགས་རྣམ་

གཞག་ཐམས་ཅད་ཟློག་སྟེ་སྨྲ་དགོས་པར་འགྱུར་ཞིང༌། དེའི་ཕྱིར་ཞེས་སོགས་ཀྱི་འགྲེལ་པའི་ཚིག་

འདི་འགལ་ཁྱབ་ཏུ་འགྱུར་རོ། །དེས་ན་སྤྱི་བོར་ཟླ་བས་དཀར་ཕྱོགས་ཀྱི་ཉ་རྫོགས་པར་བྱས་པའི་

མཐའ་ལ་ཉི་མ་ནག་ཕྱོགས་ལ་འཇུག་པ་རྩོམ་ཞིང༌། ཉི་མས་དཀར་ཕྱོགས་ལ་ལྟེ་བར་སྤྱད་ཟིན་པའི་

མཐའ་ལ་ཟླ་བས་ལྟེ་བར་ནག་ཕྱོགས་ལ་སྤྱོད་པ་རྩོམ་པ་དེའི་ཕྱིར་སྔོན་དུ་ཉི་མས་སྤྱད་པའི་རྩའི་

པདྨའམ་འཁོར་ལོ་རྣམས་ལ་ཟླ་བ་ནག་ཕྱོགས་ལ་འཕེལ་བས་འོང་ཞིང༌། ཟླ་བས་དཀར་ཕྱོགས་ལ་

སྤྱད་པའི་པདྨ་རྣམས་ལ་ཉི་མ་ནག་ཕྱོགས་ལ་འགྲོའ།ོ །སྔར་ཉི་མས་སྤྱད་པའི་པདྨ་རྣམས་ལ་ཟླ་བ་

དཀར་ཕྱོགས་ཀྱི་དུས་ན་འོང་ཞིང་ཞེས་སྨྲ་བ་ནི་གནས་མ་ཡིན་པའི་འཁྲུལ་པ་རགས་པར་འགྲེལ་པ་

བཀླགས་པ་ཉིད་ཀྱིས་ཤེས་ཏེ། སྔར་ཉི་མས་སྤྱད་པའི་ལྟེ་བའི་པདྨ་ལ་ཟླ་བ་ནག་ཕྱོགས་ལ་འོང་བར་

གོང་དུ་རྒྱས་པར་བཤད་ཟིན་མ་ཐག་ཡིན་པའི་ཕྱིར་རོ། །ནག་པོའ་ིཕྱོགས་ལ་ཞེས་པ་ནས་ངེས་པའོ་

ཞེས་པའི་བར་ཤེས་སླའོ།།

གཉིས་པ་ནི། ད་ནི་ཞེས་སོགས་ཏེ། འདིར་མགྲིན་པའི་འདབ་མ་སོ་གཉིས་ཐམས་ཅད་

ལ་སྦྱར་ནས་སྟོང་པའི་རྩ་མ་བཞག་པས་ཟླ་བའི་སྐབས་སུ་ཡང་སྟོང་པའི་རྩ་འཇོག་པ་དོན་མ་ཡིན་

ལ། དེའི་ཕྱིར་ཟླ་ཉི་གཉིས་ཀའི་སྐབས་སུ་མགྲིན་པའི་སྟོང་པའི་རྩ་བགྲངས་ཤིང༌། ལྟེ་བའི་སྟོང་

པའི་རྩ་བཞི་སྐབས་གཉིས་ཀར་བཞག་སྟེ། ཡི་གེ་དང་ཚེས་ཀྱི་གྲངས་འགྲིག་པའི་དགོས་པའི་ཆེད་

དུའོ། །འདིར་ཐ་ཐཾ་ཞེས་པས་མགྲིན་པའི་སོ་གཉིས་རྫོགས་པས། བཅུ་གསུམ་མན་ཆད་སྙིང་ཁའི་

དབང་དུ་བྱས་པ་ཡིན་པ་ལ། འགྱུར་འདི་ཅུང་ཟད་མ་བདེ་བས། དཔང་གིས། བཅུ་གསུམ་པ་ལ་ཏ་

ཏཾ་�་�་ཾནི་སྙིང་ཁའི་འདབ་མ་རྣམས་སུ་སྟེ། བཅུ་བཞི་པ་ལ་ཤ་ཤཾ་ཥ་ཥཾ་ཞེས་པའོ། །ཞེས་བསྒྱུར་

ལ། ཆོས་རྗེ་བུས། སྙིང་ཁའི་པདྨའི་འདབ་མ་རྣམས་སུ་བཅུ་གསུམ་པ་ལ་ཏ་ཏཾ་�་�ཾ། བཅུ་བཞི་པ་

ལ་ཤ་ཤཾ་ཥ་ཥཾ་ཞེས་འགྱུར་བཅོས་ཏེ། དེ་ལྟར་བདེའོ། །དེ་ནས་གནམ་སྟོང་གི་ཕྱེད་སྔ་མ་ལ་ལྟེ་བའི་

པདྨའི་སྔར་ཟླ་བའི་སྐབས་སུ་དབྱངས་ཡིག་གིས་མ་སྤྱད་པའི་གེ་སར་གྱི་རྩེ་མོ་གཉིས་པོར་�་�ཾ། 

གནམ་སྟོང་གི་ཕྱེད་ཕྱི་མར་སྙིང་ཁའི་པདྨའི་ལྟེ་བར་ས་སཾ་ཞེས་སྦྱར་རོ།།

གསུམ་པ་ནི། སྙིང་ཁའི་གནམ་སྟོང་གི་མཐར་འབྱུང་བའི་ཉི་མ་དང་ཟླ་བའི་ཆ་བཅུ་དྲུག་པ་

གཉིས་ཀྱི་ས་བོན་ནི་གཞོམ་དུ་མེད་པ་སྟེ། དེ་ཡང་ཉི་མའི་གནམ་སྟོང་གི་མཐའི་ཆ་བཅུ་དྲུག་པའི་

ས་བོན་ནི། ཐིག་ལེ་སྟོང་པ་ཡི་གེ་དྲུག1།ཅེས་པ་ཨེ་ཡིག་དང༌། ཟླ་བའི་གནམ་སྟོང་གི་མཐའི་ཆ་བཅུ་

དྲུག་པའི་ས་བོན་ནི། སྟོང་པ་ཆེན་པོ་ཡི་གེ་ལྔ།2།ཞེས་པ་ཝཾ་ཡིག་སྟེ། དེས་ཉའི་མཐར་ཟླ་བ་དང་ཉི་

མའི་བཅུ་དྲུག་པ་གཉིས་ཀྱི་ས་བོན་ཀྱང་ཤ གས་ལ་གོ་ནུས་པ་འདྲའོ། །ཟླ་བ་དང་ཉི་མའི་རྐང་པའི་ཆ་

ཤས་བརྒྱ་ཉི་ཤ ་རེ་འཁོར་ལོ་བཞི་ལ་ཇི་ལྟར་སྤྱོད་པའི་ངེས་པའོ་ཞེས་མཇུག་བསྡུ་བའོ།།

གཉིས་པ་ཉི་ཟླའི་ནོར་དང་བུ་ལོན་གྱི་འཆི་ལྟས་འཕེལ་ཚུལ་ནི། ད་ནི་ཕྱོགས་ལ་ཞེས་

སོགས་ཏེ། འདིར་ཕྱི་རོལ་གྱི་ཚེས་ཀྱི་ངེས་པ་ལ་ཞེས་པ་ནས། འབྲིང་དུ་བརྩིས་པ་ཕྲ་མོའ་ིཚད་

ཀྱིས་ཞེས་དང༌། བུ་ལོན་དེ་ལྟར་འགྱུར་བ་ཅིའི་ཕྱིར་ཞེ་ན་ཞེས་དང༌། འབྲིང་དུ་བརྩིས་ན་ཉིན་ཞག་

སོ་སོར་ཞེས་དང༌། དེ་བསྡོམས་པས་ཉིན་ཞག་དྲུག་ཅུ་རྩ་བཞིས་ཉིན་ཞག་གཅིག་དམན་པར་གྱུར་

པ་ནི་ཟླ་བའི་ལོངས་སྤྱོད་ཀྱི་ཆ་ལས་ཟད་པའི་ཆའོ་ཞེས་པའི་དོན་ཏོ། །དེ་ཉིད་ཉི་མའི་ལོངས་སྤྱོད་

ལ་ལྡབ་ཏུ་འགྱུར་བས་ཞག་དྲུག་ཅུ་རྩ་བཞི་ན་ཉི་མའི་ཉིན་ཞག་གཉིས་སུ་བུ་ལོན་ནོ། །དེ་ལྟར་ན་

རགས་པ་ལས་ཕྱོགས་ཟླ་ཕྱེད་ལ་ཞེས་སོགས་ཏེ་ལྷག་མ་གོ་སླ་ཞིང༌། སྔར་དུས་འཆི་སོགས་ཀྱི་

སྐབས་སུ་ཞིབ་པར་བཤད་པ་ལས་ཀྱང་ཤེས་སོ། །གསུམ་པ་འཕེལ་བའི་འཆི་ལྟས་ཀྱི་ལོ་གྲངས་

བསྡོམས་པ་ནི། ད་ནི་དབུགས་དྲུག་ཅེས་པ་ནས། ཨ་ཝ་དྷཱུ་ཏཱིར་རྒྱུ་བའི་དབུགས་ལོ་བརྒྱ་ལ་སོ་

གཉིས་ཆས་ཐོབ་པའི་གྲངས་ཀྱི་ཆོས་ཀྱིས་སོ་ཞེས་པ་སྟེ། དུས་ཀྱི་རྩ་དབུ་མར་རླུང་བགྲོད་པའི་

གྲངས་བསྡོམས་པའི་ལོ་གྲངས་ཀྱི་ངེས་པའོ་ཞེས་པའི་བར་གྱི་གཞུང་ལྷག་མ་ཤིན་ཏུ་གོ་སླའོ།།

བཞི་པ་སྲོག་རྩོལ་གྱི་རྣལ་འབྱོར་གྱིས་འཆི་བ་བླུ་བར་གདམས་པ་ནི། ད་ནི་ཞེས་པ་ནས། 

རྡོ་རྗེའི་རྣལ་འབྱོར་གྱི་ཐབས་དང་བྲལ་བ་གང་ཞིག་རང་གི་ལུས་ལ་ཟླ་བ་སྟེ་ཐུར་སེལ་དང་གཡོན་

གྱི་རླུང༌། ཉི་མ་སྟེ་སྲོག་དང་གཡས་ཀྱི་རླུང་དག་གི་རྒྱུ་བ་དབུ་མར་རྫོགས་པར་འཆིང་ནུས་པའི་

རྣལ་འབྱོར་ལྡན་པ་མེད་དོ། །དེ་རྒྱུ་གང་ལས་ཞེ་ན། གང་གི་ཕྱིར་ཕྱི་རོལ་ཏུ་ཟླ་བའི་ཆ་ཚེས་ཀྱིས་

ཞེས་པ་ནས། མ་ཡིན་ཞིང༌། སྲིད་པར་ཏེ་ནང་དུ་ལུས་ལ་ལོ་གཅིག་ནང་དུ་རིམ་པ་སྟེ་སྔར་བརྗོད་

པའི་དབུ་མའི་བུ་ལོན་འདོན་པའི་ཆོ་ག་དག་གིས་ཞག་བཅུ་གཅིག་བཞི་ཆ་ཡེ་ཤེས་ཀྱི་ཆར་འགྱུར་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༧ ཕྲེང་། ༣

2  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༧ ཕྲེང་། ༢

ལ། དེ་ཉིད་ཀྱི་ཕྱིར་ཉི་མའི་ལོངས་སྤྱོད་ལ་བུ་ལོན་དུ་འགྱུར་བས་ཉི་མས་ཀྱང་ནི་རྒྱུ་སྐར་ཐམས་ཅད་

དེ་ཉི་ཤ ་རྩ་བདུན་ལོ་གཅིག་ལ་རྫོགས་པར་རྒྱུ་བ་མིན་པ་དེའི་ཕྱིར་རོ། །ལོ་སོ་སོ་ནས་ལོ་སོ་སོར་

དབུ་མའི་བུ་ལོན་ཡེ་ཤེས་ཆ་དག་གི་རླུང་འཆི་རླུང་དུ་གྱུར་པ་དེས་ནི་སྲིད་པ་སྟེ་ལུས་ཟའོ། །དུས་

ཀྱི་འཁོར་ལོ་དཔའ་བོ་གཅིག་པུ་ནི་དབུ་མའི་ཡེ་ཤེས་ཆའི་དབུགས་ཀྱི་འཁོར་ལོ་ལ་དུས་ཀྱི་འཁོར་

ལོ་ཞེས་སྔར་ཡང་ཡང་མང་དུ་འབྱུང་བ་ལྟར་ཡིན་ལ། དེ་ཉིད་སེམས་ཅན་མངལ་སྐྱེས་རྣམས་ཀྱི་

སྐྱེ་བ་དང་འཇིག་པའི་རྒྱུར་གྱུར་པ་སྟེ། དེའི་ཕྱིར་འཁོར་བ་པ་རྣམས་ཀྱི་དུས་ཀྱི་འཁོར་ལོ་དཔའ་བོ་

གཅིག་པུ་ཞེས་བྱའོ། །དེའི་ཕྱིར་རྣལ་འབྱོར་པས་ཞེས་པ་ནས། དག་དབུ་མའི་ནང་དུ་རྫོགས་པའི་

བཅིང་བར་བྱས་ནས་འཆི་བ་མེད་པ་དེ་བསྒྲུབ་པར་བྱའོ། །དེ་ལྟར་ན་དེ་ཞེས་པ་ནི་སྐབས་ཀྱི་དོན་

གཙོ་བོ་ལ་གོ་བར་བྱའི་གོང་གི་དུས་ཀྱི་འཁོར་ལོ་ཞེས་པའི་ཚིག་ལ་བསྙེག་པ་མ་ཡིན་ནོ།།

ཡང་ན་འཁོར་བ་པ་རྣམས་ཀྱི་ཞེས་པ་དཔང་གིས་རྣམས་ལས་ཞེས་བསྒྱུར་ལ། རྨ་འགྱུར་

རྭ་འགྱུར་སོགས་ལ་སྟེ་ཞེས་པ་མེད་པར། སྐྱེ་བ་དང་འཇིག་པའི་རྒྱུར་གྱུར་པ་འཁོར་བ་པ་ཞེས་སྤྲེལ་

བ་ལྟར་བྱས་ནས། དུས་ཀྱི་འཁོར་ལོ་དཔའ་བོ་གཅིག་ཅེས་རྩ་བར་གསུངས་པ་ནི་བཤད་མ་ཐག་

པའི་རླུང་གི་བགྲོད་པས་སྐྱེ་བ་དང་འཇིག་པའི་རྒྱུར་གྱུར་པ་འཁོར་བ་པ་རྣམས་ལས་རྣམ་པར་རྒྱལ་

བ་བཅོམ་ལྡན་འདས་དུས་ཀྱི་འཁོར་ལོ་དཔའ་བོ་གཅིག་པུའོ་ཞེས་བྱ་བའི་དོན་ཏོ་ཞེས་བཤད་ན་

ལེགས་སོ། །འདི་ལྟར་བཤད་ན་དེ་ཞེས་པའི་ཚིག་ཀྱང་བཅོམ་ལྡན་འདས་དུས་ཀྱི་འཁོར་ལོ་དེ་ཞེས་

ཚིག་སྔ་མ་ལ་བསྙེག་པར་བྱའོ། །དུས་ཀྱི་འཁོར་ལོ་དཔའ་བོ་གཅིག་པུ་སྔ་མ་ཀུན་གཞི་རྣམ་ཤེས་

དང༌། ཕྱི་མ་བདེར་གཤེགས་སྙིང་པོ་དང༌། གདོད་མ་ནས་རྫོགས་པར་རང་ལ་ཡོད་པ་དེ་ཉིད་སྦྱོར་

དྲུག་གི་རྣལ་འབྱོར་གྱིས་སླར་ཡང་བསྒྲུབ་པར་བྱ་རྡོལ་འབྲང་བར་འདོད་པ་ནི་མུན་སྤྲུལ་ལོ། །འདིར་

བཤད་པ་འདི་ནི་དུས་མ་ཡིན་པའི་འཆི་བ་བླུ་བ་ཙམ་མ་ཡིན་གྱི་དུས་འཆི་ལས་རྣམ་པ་ཀུན་ཏུ་རྒྱལ་

བར་བྱེད་པའི་སངས་རྒྱས་བཅོམ་ལྡན་འདས་ཀྱི་ངེས་པའོ། །གཉིས་པ་ཁམས་རྣམ་པར་འགྱུར་

བའི་འཆི་ལྟས་གཞན་བཤད་པ་ལ་བཞི། ཟླ་བ་དྲུག་ལ་སོགས་པའི་ནང་དུ་འཆི་བའི་ལྟས་བཤད་

པ། ཞག་དྲུག་གི་ནང་དུ་འཆི་བའི་ལྟས་ཀྱི་རྣམ་གྲངས་བཤད་པ། དེས་འཆི་ལྟས་གཞན་ཡང་མཚོན་

པ། འཆི་ལྟས་ཤེས་ནས་དགེ་བའི་ཆོས་སྒྲུབ་ཚུལ་ལོ། །དང་པོ་ནི། ད་ནི་ཆད་པ་ཞེས་པ་ལ་སོགས་



ནང་ལེའི་མདོར་བསྡུས་བཞི་པའི་རྣམ་བཤད། 325

པས་ཞེས་སོགས་ཏེ། གཡོན་པའམ་གཡས་པའི་རྩ་གཅིག་ཅེས་པ་ནི་རོ་རྐྱང་གང་རུང་ངོ༌། །སྒྲ་ལ་

སོགས་པ་དེ་ཙམ་རྣམས་ནི་ཞེས་དང༌། རྩའི་གོང་བུ་འཆད་པའི་དུས་སོ། །དེ་ཉིད་རྒྱས་པར་འཆད་

པ་ཉིན་ཞག་དྲུག་གི་མཚམས་སུ་ཞེས་དང༌། སྒྲ་རྣ་བ་ལ་འདོར་བ་རྣ་བའི་རང་སྒྲ་ཆག་པའམ་སྒྲ་མི་

ཐོས་པ་དང༌། ལྕེས་རོ་དོར་བ་མི་ཚོར་བའམ་ཕྱིན་ཅི་ལོག་ཏུ་འཛིན་པ། མིག་གི་དབུས་ནས་འདོར་

བ་གཟུགས་ཕྱིན་ཅི་ལོག་ཏུ་སྣང་བའམ་མིག་འབྲས་ཀྱི་ནང་དུ་གཟུགས་གཞན་གྱི་གཟུགས་བརྙན་

མི་འཆར་བ། སྣ་ལས་འདོར་བ་དྲི་མི་ཚོར་བའམ་ལོག་པར་སྣང་བ། དྲོ་བའི་དངོས་པོ་འདོར་བ་སྟེ་

རེག་པའི་རང་བཞིན་འདོར་བ་ཡིན་ནོ་ཞེས་པ་སྟེ་གཞུང་ལྷག་མ་གོ་བར་ཟད་དོ།།

གཉིས་པ་ནི། ཉིན་ཞག་དྲུག་གི་ནང་དུ་ཞེས་སོགས་ཏེ། དབུགས་ནི་ཟླ་བ་ཉི་མའི་ལམ་དུ་

འཕོ་བ་སྟེ་སྣ་བུག་གཉིས་དང་ཁ་ནས་དུས་མཉམ་དུ་དྲག་ཏུ་འབབ་པ་དང༌། མཁུར་ཚོས་གཉིས་པོ་

ཅིག་ཆར་བསྐྱོད་པ་སྟེ་འཁྲིག་པའམ་ཞོམ་པ་དང༌། ནུ་མའི་རྩེ་མོའ་ིསྟེང་གི་ལག་པའི་འཕར་རྩ་དག་

མཆན་ཁུང་དུ་ཞུགས་པས་ལག་པའི་མཁྲིག་མའི་མཚམས་སུ་འཕར་བ་མེད་པར་གྱུར་པ་དང༌། 

གཟའ་ལ་སོགས་པའི་སྐར་མའི་ཚོགས་རྣམས་མཐའ་དག་རང་བཞིན་པར་མི་མཐོང་སྟེ་ཞེས་པ་

ལས་གཞན་པའི་ལྷག་མ་དག་ཤེས་པར་ཟད་དོ།།

གསུམ་པ་ནི། ལུས་སམ་ཕྱི་རོལ་ལ་གྲིབ་མའི་སྐྱེས་བུ་ལ་སོགས་པ་གཟུགས་གང་ཅུང་

ཟད་ཕྱིན་ཅི་ལོག་ཏུ་མཐོང་བ་དེ་ཐམས་ཅད་དུས་མ་ཡིན་པའི་འཆི་བའི་མཚན་ཉིད་དུ་རྣལ་འབྱོར་

པས་རིག་པར་བྱའོ། །དེ་ལ་གྲིབ་མའི་སྐྱེས་བུ་གསུམ་བརྟག་པའི་ཚུལ་དང༌། སོགས་ཁོངས་ནས་

བསྡུས་པ་གཞུང་གཞན་ནས་འབྱུང་བ་དག་ནི་གཞན་དུ་ཤེས་པར་བྱའོ། །མདོར་བསྡུས་ཀྱི་མཚན་

བསྟན་པ་ནི། བསྡུས་པའི་རྒྱུད་ཀྱི་རྒྱལ་པོ་ཞེས་སོགས་སོ། །སྨྲས་པ། བསོད་ནམས་བྱས་པ་དག་

ལ་བློ་གྲོས་གཉེན། །རྟོགས་དཀའ་མུན་པ་ཐིབས་པོར་སྣང་བའི་དཔལ། །ལོག་པའི་གཡང་ས་ཆེ་

ལས་བསྲུང་བའི་རྟེན། །ཐེ་ཚོམ་ནད་རྣམས་ཀུན་ལས་དབུགས་ཕྱིན་ཏོ། །བཅོམ་ལྡན་འདས་དཔལ་

དུས་ཀྱི་འཁོར་ལོ་མཆོག་གི་དང་པོའ་ིསངས་རྒྱས་ཀྱི་རྩ་བའི་རྒྱུད་ལས་ཕྱུང་བ་བསྡུས་པའི་རྒྱུད་ཀྱི་

རྒྱས་འགྲེལ་དྲི་མ་མེད་པའི་འོད་ཀྱི་རྒྱ་ཆེར་བཤད་པ་དེ་ཁོ་ན་ཉིད་སྣང་བར་བྱེད་པ་ཞེས་བྱ་བ་ལས་

ནང་གི་ལེའུའི་མདོར་བསྡུས་བཞི་པ་རྣམ་པར་བཤད་པའོ།། །།

༈ དཔལ་ལྡན་ཡོན་ཏན་ཚོགས་ཀྱིས་ནི། །གྲགས་པ་འཇིག་རྟེན་གསུམ་ན་མཐོ། །མཁས་

པ་མཐའ་དག་ཀུན་དགའི་གཏེར། །རྒྱལ་བ་བླ་མ་ལྟ་བུ་རྒྱལ། །ལེགས་བཤད་ཀུ་མུད་རྒོད་པའི་

གཉེན། །རྣམ་དཔྱོད་ནོར་བུ་ཆུ་ཤེལ་ལས། །བློ་ལྡན་མིག་གི་བདུད་རྩིའི་ཆར། །སྙིང་གི་གདུང་སེལ་

སྦྱིན་པར་བྱ། །ལྔ་པ་དེ་ལྟར་འཆི་ཞིང་སྐྱེ་བའི་རྒྱུ་འཁོར་བའི་སྡུག་བསྔལ་གྱི་རྩ་བ་སོགས་སྟོན་པ་

སྐད་ཅིག་གིས་མཚན་ཉིད་དུས་ཀྱི་འཁོར་ལོ་ངེས་པའི་མདོར་བསྡུས་བཤད་པ་ལ་གསུམ། འཁོར་

བར་ཇི་ལྟར་འཁོར་བའི་རྩ་བ་གཉེན་པོ་དང་བཅས་པ་བཤད་པ། སྐྱེས་པའི་མཐར་སླར་ཡང་ཇི་

ལྟར་འཆི་བ་བཤད་པ། མདོར་བསྡུས་ཀྱི་མཚན་བསྟན་པའོ། །དང་པོ་ལ་བདུན། ཀུན་རྫོབ་ཙམ་དུ་

འཇིག་རྟེན་སྐྱེད་པ་དང་སྡུད་པའི་བྱེད་པ་པོའ་ིམཚན་ཉིད་བསྟན་པ། དོན་དམ་པར་དེ་འདྲ་བའི་བྱེད་

པ་པོ་མེད་པར་བསྟན་པ། གང་གིས་ཇི་ལྟར་བཅིངས་པ་བཤད་པ། འཁོར་བར་སེམས་ཅན་རྣམས་

རང་གི་ལས་ཀྱི་འབྲས་བུ་ལ་ཉེ་བར་ལོངས་སྤྱོད་ཚུལ། འཁོར་འདས་ཀྱི་རྩ་བ་ཁྱད་པར་བ་བཞི་པའི་

སེམས་ཀྱི་ནུས་པ་བཤད་པ། བདེན་འཛིན་གྱིས་བཅིངས་པས་འགྲོ་བ་དྲུག་གི་གནས་སུ་སྐྱེ་ཚུལ། 

འཆིང་བ་དེ་དག་ལས་གྲོལ་བྱེད་ཀྱི་ཐབས་ཀྱི་གཙོ་བོ་བསྟན་པའོ། །དང་པོ་ནི། ད་ནི་གནས་པ་

བཅུ་གསུམ་པ་སྐྱེ་བ་དང་ནི་ཞེས་པ་ལ་སོགས་པས་ཞེས་པ་ནས། གསུངས་ཏེ་ཞེས་མཚམས་སྦྱར་

བའོ། །འཁོར་བ་འདིར་ཁུ་བ་འཕོ་བའི་གནས་སྐབས་ཕ་མ་གཉིས་ཀྱིས་བདེ་བ་ཉམས་སུ་མྱོང་བའི་

བཞི་པའི་དུས་ཀྱི་སྐད་ཅིག་གང་ཡིན་པ་དེས་མངལ་སྐྱེས་ཀྱི་སེམས་ཅན་རྣམས་ཀྱི་སྐྱེ་བ་བྱེད་དོ།།

ཚུལ་ཇི་ལྟར་བྱེད་ཅེ་ན། སྐད་ཅིག་དེའི་ཚེ་བར་དོ་འགགས་ནས་མའི་མངལ་དུ་ཞུགས་པའི་

བག་ཆགས་ཅན་གྱི་ཡིད་ཀྱི་རྣམ་པར་ཤེས་པ་ཀུན་གཞི་རྣམ་པར་ཤེས་པའི་མིང་ཅན་དེ་ཉིད་མའི་

རྡུལ་དང་ཕའི་ཁུ་བ་དང་ཡང་དག་པར་ལྡན་ཅིང་ཚོགས་པའི་ཆོས་ཅན་ནོ། །དེ་ནས་སོགས་གོ་བར་

ཟད་དོ། །འཕོ་བའི་སྐད་ཅིག་དེ་ཉིད་ཅེས་སོགས་ཀྱི་དོན་ནི་དུས་ཀྱི་འཁོར་ལོ་ཞེས་པ་རྣམས་དེས་

གཟུང་བའི་ཁུ་རྡུལ་གྱིས་སྐྱེད་པ་དེ་བྱེད་ཀྱི། ཁུ་རྡུལ་རྐྱང་པས་མིན་ཏེ། རྣམ་ཤེས་ཀྱིས་བཟུང་བ་ལ་

འགྲོ་བར་གྲགས་ཀྱི། ཁུ་རྡུལ་རྐྱང་པའི་བེམ་པོ་ལ་འགྲོ་བར་མ་གྲགས་པའི་ཕྱིར་རོ་ཞེས་བྱ་བ་སྟེ། 

མེ་ཞེས་པ་ཡང་རྣམ་ཤེས་དེ་ལ་དུས་མེར་གསུངས་པའོ།།

འདིར་གང་གི་ཕྱིར་ཞེས་སོགས་ཀྱི་དོན་ནི། མཚན་མོའ་ིཆ་ཞེས་པ་བསྐྱེད་པའམ་སྐྱེ་བ་



ནང་ལེའི་མདོར་བསྡུས་ལྔ་པའི་རྣམ་བཤད། 327

ལེན་པའི་དུས་དང༌། ཉིན་མོའ་ིཆ་ཞེས་པ་སྡུད་པའམ་གཏོང་བ་སྟེ་འཆི་བའི་དུས་ཡིན་ཞིང༌། ཁུ་

རྡུལ་རྣམ་ཤེས་གསུམ་ཚོགས་ནས་ཉིང་མཚམས་སྦྱར་བའི་དུས་སུ་རྣམ་ཤེས་དེས་མངལ་ན་གནས་

པའི་སེམས་ཅན་དེའི་ལུས་ངག་སེམས་རྣམས་རྫོགས་པའི་རྒྱུར་ཁུ་རྡུལ་བཤང་གཅི་སོགས་འབྱུང་

བ་ལྔའི་ཚོགས་པ་ཟོས་པ་སྟེ་བཟུང་ནས་རིམ་བཞིན་དབང་པོ་ལ་སོགས་པ་རྣམས་རྫོགས་པར་

བྱེད་ལ། སླར་ཡང་སྟེ་ཡང་འགྲོ་བའི་རིས་མཐའ་ཡས་པའི་ལུས་ལེན་པ་ལ་འཇུག་པའི་བག་ཆགས་

ཀྱི་དངོས་པོ་སྣ་ཚོགས་ཀྱིས་བཟུང་ཞིང་རྒྱུད་ལ་བསྒོས་པར་གྱུར་པ་ན། ཚེ་འདིའི་ཁུ་རྡུལ་སོགས་

ཀྱི་ཚོགས་པ་སྔ་མའི་ལས་ཀྱི་བག་ཆགས་ཀྱིས་སྤྲུལ་པའི་རྣམ་པར་འཕྲུལ་བ་དེ་རྣམས་རྣམ་ཤེས་

ཀྱིས་འཛིན་པ་གཏོང་བར་བྱེད་དེ་ཞེས་པ་ནས། སླར་ཡང་ཚེ་རབས་གཞན་གྱི་ཕུང་ཁམས་ཀྱི་

ཚོགས་པ་སྐྱེད་པའི་རྒྱུ་རུ་ཚེ་འདིའི་ཚོགས་པ་དེ་དག་གཏོང་བར་བྱེད་དོ། །ཇི་ལྟར་གཏོང་ན་རིམ་

པས་ཏེ་ཞེས་སོགས་སོ། །ཀུན་རྫོབ་ཀྱི་དབང་དུ་བྱས་ནས་ལུས་སྐྱེད་པ་དང་སྡུད་པའི་བྱེད་པ་པོའ་ི

ངེས་པའོ། །ཞེས་པ་མཇུག་བསྡུ་བའོ།།

གཉིས་པ་དོན་དམ་པར་དེ་འདྲ་བའི་བྱེད་པ་པོ་མེད་པར་བསྟན་པ་ལ། ཐོག་མར་སྐྱེད་པ་

དང་སྡུད་པའི་དུས་ཀྱི་ལས་དང་བྱེད་པ་དང་བྱེད་པ་པོ་གསུམ་གྱི་དབྱེ་བ་ཀུན་རྫོབ་ཙམ་དུ་ཇི་ལྟར་

བྱེད་པ་བཤད་པ་ནི། ད་ནི་ཞེས་པ་ནས་འཇིག་རྟེན་ཀུན་རྫོབ་ཀྱིས་སོ་ཞེས་བྱ་བའི་བར་རོ། །དེ་དག་

དོན་དམ་པར་མེད་པའི་རིགས་པ་ནི། འཕོ་བའི་སྐད་ཅིག་ལ་སོགས་པ་སྐྱེད་པའི་དུས་ཀྱི་བྱེད་པ་པོ་

དང་བྱེད་པ་དང་ལས་འདི་དག་དོན་དམ་པར་ཡོད་ན། སྡུད་པའི་དུས་ཀྱི་བྱེད་པ་པོ་ལས་རང་བཞིན་

གྱིས་གཞན་དུ་འདིར་འགྱུར་ཏེ། གང་གི་ཕྱིར་སྐྱེད་པའི་དུས་ཀྱི་བྱེད་པ་པོ་ནི་སྡུད་པའི་དུས་ཀྱི་བྱེད་

པ་པོ་དང་རང་བཞིན་གྱིས་གཅིག་མ་ཡིན་ཞིང༌། རང་བཞིན་གྱིས་གྲུབ་པ་ལ་གཉིས་པོ་དེར་ངེས་

པའི་ཕྱིར་རོ། །རང་བཞིན་གྱིས་གཅིག་ཡིན་ན་ཚེ་དེ་ཉིད་ཀྱི་སྐྱེས་པ་དང་ཤི་བ་དུས་མཉམ་པས་

ཁྱབ་པར་འགྱུར་རོ། །རང་བཞིན་གྱིས་གཞན་ཡིན་ན་འབྲེལ་མེད་དོན་གཞན་དུ་འགྱུར་རོ།།

དེའི་ཕྱིར་བྱེད་པ་པོ་རང་བཞིན་གྱིས་མེད་པ་ཡིན་ལ། དེ་ལྟར་རང་བཞིན་མེད་པ་དེ་ནི་ནམ་

མཁའ་ལྟར་ཆོས་ཐམས་ཅད་ལ་ཁྱབ་པའི་གནས་ལུགས་ཡིན་པས་མཁའ་ཁྱབ་མཁའི་རྡོ་རྗེ་ཅན་ཏེ། 

ཡུལ་དང་རྣམ་བྲལ་ཡོན་ཏན་མེད་པའི་དོན་ལེའུ་དང་པོར་བཤད་ཟིན་པ་ལྟར་མི་གནས་པའི་མྱང་



དྲི་མེད་འོད་ཀྱི་ནང་ལེའི་འགྲེལ་བཤད།328

འདས་ལྷན་ཅིག་སྐྱེས་པའི་སྐུ་ཡིན་ལ། དེའི་གནས་སྐབས་ན་ཡང་བྱེད་པ་པོའམ་གྲོལ་བ་པོའ་ིརང་

བཞིན་མེད་པའོ་ཞེས་པ་ནི། རང་བཞིན་མེད་པ་ཉིད་ལྷན་ཅིག་སྐྱེས་པའི་སྐུའི་རང་བཞིན་ཏེ། འཁོར་

འདས་ཀྱི་གནས་ལུགས་ལ་མི་འདྲ་བའི་ཆ་སོ་སོར་མེད་པར་རང་བཞིན་མེད་པ་དེ་ཉིད་ཆོས་ཅན་

ཀུན་ལ་གནས་ལུགས་སུ་འགྲོ་ཞིང་ཁྱབ་པ་པོ་ཞེས་པའོ། །དེའི་ཕྱིར་འཁོར་བའི་ཆོས་སྐྱེད་པ་དང་

སྡུད་པའི་བྱེད་པ་པོ་དང་མྱ་ངན་ལས་འདས་པའི་བྱེད་པ་པོའ་ིམཚན་ཉིད་ཀྱང་དོན་དམ་པར་མེད་དོ་

ཞེས་པའི་དོན་ཏོ། །དོན་དམ་པར་བྱེད་པ་པོ་ཟད་པའམ་མེད་པའི་ངེས་པའོ་ཞེས་མཇུག་བསྡུ་བའོ།།

གསུམ་པ་གང་ཞིག་གང་གིས་ཇི་ལྟར་བཅིངས་པ་བཤད་པ་ལ་གསུམ། གཞི་ཕུང་པོ་

དང་ཁམས་ཀྱི་ཚོགས་པའི་ངེས་པ། དེ་ལ་བརྟེན་ནས་བཏགས་པའི་གང་ཟག་རང་རྒྱུད་ཀྱི་བདེན་

འཛིན་གྱིས་འཆིང་བའི་ངེས་པ། ཇི་ལྟར་འཆིང་ཚུལ་ཤེས་པའི་ཡན་ལག་རང་བཞིན་བཞིའི་ངེས་

པའོ། །དང་པོ་ནི། ད་ནི་དྲི་དང་ཞེས་སོགས་ཏེ། ཚིག་དོན་ཤིན་ཏུ་སླ་ལ། འཕོ་བའི་སྐད་ཅིག་གི་མཐུ་

ལས་སོ་ཞེས་པ་ནི་བཞི་པའི་སེམས་ཀྱི་བག་ཆགས་ཀྱི་མཐུ་ལས་སོ་ཞེས་བྱ་བ་སྟེ། འདི་དག་ཀྱང་

འགྲོ་བ་གང་ཡིན་ཡང་ལུས་ཅན་དང་ལུས་ཅན་མ་ཡིན་པ་ཇི་ལྟར་རིགས་པའི་ཚོགས་པའི་ངེས་པའོ་

ཞེས་མཇུག་བསྡུ་བའོ། །གཉིས་པ་ནི། ད་ནི་ཞེས་སོགས་མཚམས་སྦྱར་བ་སྟེ། ཕུང་པོ་དང་ཁམས་

ཀྱི་ཚོགས་པ་དག་བཅས་པ་ཡིན་གྱི། ཕུང་ཁམས་ཀྱི་ནང་ནས་གཅིག་ཁོ་ན་དང་ལྡན་པའི་འགྲོ་བ་མི་

སྲིད་དོ་ཞེས་བྱ་བའི་དོན་ཡིན་ལ་ཚོགས་པའི་ངེས་པའོ། །ཞེས་མཇུག་བསྡུ་བའོ།།

གསུམ་པ་ནི་ད་ནི་ཞེས་སོགས་མཚམས་སྦྱར་བ་སྟེ། འདིར་ལུས་ལ་སྟེ་རང་རྒྱུད་ལ་ཡོད་

པའི་ཕུང་པོའ་ིཚོགས་པ་ལ་བརྟེན་ནས་བཏགས་པའི་ང་ལ་དམིགས་ནས་རང་བཞིན་གྱིས་གྲུབ་

པའི་ངར་འཛིན་པ་ཙམ་ནི་འཁོར་བའི་འཆིང་བ་སྟེ། དེ་ལྟར་ན་གང་ཟག་བདག་ཉིད་ཀྱི་འཛིན་པས་

བདག་ཉིད་འཆིང་ངོ༌ཞེས་མདོར་བསྟན་ནས། དེ་ཉིད་རྒྱས་པར་འཆད་པ་ནི། རང་བཞིན་ལ་ཞེས་

སོགས་རྩ་བ་དགོད་པའོ། །དེ་འགྲེལ་པས་འཆད་པ་ནི། ཇི་སྐད་བཤད་པའི་ངར་འཛིན་ལྷན་སྐྱེས་

དེ་ཡང་ཕུང་སོགས་ལ་བདེན་པར་འཛིན་པའི་དབང་གིས་འབྱུང་བར་བསྟན་པར་བཞེད་ནས་རྩ་

འགྲེལ་འདི་དག་གསུངས་ལ། དེ་ཡང་རང་བཞིན་ནི་ཞེས་པ་ནས་མཚན་ཉིད་དང་དྲི་ལ་སོགས་

པ་རྣམས་ཏེ། ཕུང་སོགས་དང་དེའི་ཡོན་ཏན་དྲི་ལ་སོགས་པ་དག་ལ་དངོས་པོར་བདེན་པ་དང་

དངོས་པོ་མེད་པར་བདེན་པར་འཛིན་པའི་འཁོར་བའི་སེམས་ཀྱི་མཐར་འཛིན་གྱི་རྣམ་པར་རྟོག་

པའི་མཚན་ཉིད་རྣམས་ཏེ། དེ་ལྟར་རང་བཞིན་ལ་གནས་ཡོན་ཏན་ལ་བདེན་འཛིན་གྱི་རྣམ་རྟོག་དེ་

དག་རྣམས་ཀྱི་དབང་གིས་ང་བདེན་པར་བཟུང་ནས་བདག་ཉིད་འཆིང་བར་བྱེད་དེ། དཔེར་ན་རང་

གི་ལུས་ལ་ནས་ཇི་བཞིན་ཉིད་དོ། །ཞེས་གསུངས་པ་འདི་དག་ནི་དབུ་མ་རིན་ཆེན་འཕྲེང་བར། 

ཇི་སྲིད་ཕུང་པོར་འཛིན་ཡོད་པ། །དེ་སྲིད་དེ་ལ་ངར་འཛིན་ཡོད།1།ཅེས་སོགས་གསུངས་པ་དང་

ཇི་ལྟ་བ་བཞིན་དུ་མཐུན་ནོ།།

དེ་ལྟར་ཕུང་སོགས་བདེན་འཛིན་གྱི་དབང་གིས་ངར་འཛིན་འབྱུང་བ་དང་དེས་འཁོར་

བར་འཆིང་བའི་རྗེས་འགྲོ་བསྟན་ནས། ཕུང་སོགས་བདེན་འཛིན་ལོག་པས་ངར་འཛིན་ལྷན་སྐྱེས་

ལྡོག་ཅིང་དེ་ལོག་པས་འཁོར་བའི་སྡུག་བསྔལ་ལས་གྲོལ་བའི་ལྡོག་པ་སྟོན་པ་ནི། བདག་ཉིད་ཅེས་

སོགས་ཏེ། སླར་ཡང་བདག་དེའམ་གང་ཟག་དེའི་རྒྱུད་ལ་རང་བཞིན་ཕུང་སོགས་དང་དེ་ལ་གནས་

པའི་ཡོན་ཏན་སྐྱེ་འཇིག་དྲི་སོགས་བདེན་འཛིན་གྱི་རྣམ་རྟོག་རྣམས་ཀྱིས་སྟོང་པ་ནི་ངར་འཛིན་

ལྷན་སྐྱེས་ཀྱི་རྣམ་པར་རྟོག་པ་མེད་པར་འགྱུར་རོ། །ངར་འཛིན་ལྷན་སྐྱེས་ཀྱི་རྣམ་པར་རྟོག་པ་

ལྷག་མ་མེད་པར་སྤངས་པའི་ཡིད་དེ་ལས་བདག་ཉིད་འཁོར་བའི་སྡུག་བསྔལ་ལས་སྟོང་པར་བྱེད་

དོ། །ཞེས་བྱ་བ་འདི་དག་གིས་འཁོར་བའི་སྡུག་བསྔལ་ལས་གྲོལ་བ་ཐོབ་པ་ལ་ཡང་ཕུང་སོགས་

དང་གང་ཟག་བདེན་མེད་དུ་རྟོགས་དགོས་པར་གསལ་བར་བཤད་པ་ཡིན་ནོ། །དེའི་ཕྱིར་རྒྱལ་

པོ་ཞེས་བོས་ནས། རང་རྒྱུད་ཀྱི་བདེན་འཛིན་གྱིས་ཉོན་མོངས་པ་རྣམས་བསྐྱེད་ཅིང༌། དེའི་དབང་

གིས་ལས་བསགས་པས་རང་བཞིན་ཡོན་ཏན་ལ་གནས་ངན་འགྲོའ་ིསྡུག་བསྔལ་དང་ནི་མཐོ་རིས་

ཀྱི་བདེ་བ་བྱེད་པ་སྟེ། རང་བཞིན་རྣམ་པར་བྲལ་བ་སྟེ་ཁམས་བཅོ་བརྒྱད་ལ་བརྟེན་ནས་བཏགས་

པ་དང་བྲལ་བ་རང་བཞིན་གྱིས་གྲུབ་པའི་གང་ཟག་སུ་ཞིག་བྱེད་པ་པོ་དང་དེས་ལས་ཅི་ཞིག་བྱེད་

དེ་མི་བྱེད་དོ་ཞེས་པའི་དོན་ནོ། །འོན་ཀྱང་བྱེད་པ་པོའ་ིགང་ཟག་རང་བཞིན་གྱིས་ཡོད་པར་ཉོན་

མོངས་ཅན་གྱི་མི་ཤེས་པ་སྟེ་མ་རིག་པ་བདེན་འཛིན་ལྷན་སྐྱེས་ཀྱིས་བསླད་པའི་ལོག་པའི་བདག་

ཉིད་ཀྱི་ཤེས་པས་འཇིག་རྟེན་པ་དག་རང་བཞིན་གྱིས་གྲུབ་པའི་བྱེད་པ་པོ་ཡོངས་སུ་བཏགས་པས་

1  བསྟན་འགྱུར། དཔེ་བསྡུར་མ། དེབ། ༩༦ ཤོག ༢༩༡ ཕྲེང་། ༡༤

རྨོངས་པར་བྱེད་དོ། །ཁ་རང་སོགས་ཅིག་དབང་ཕྱུག་སོགས་ཀྱི་བྱེད་པ་པོ་དོན་གཞན་བཏགས་པས་

ཞེས་འཆད་པ་ནི་ཤིན་ཏུ་མི་འཐད་དེ། སྐབས་འདིར་སེམས་ཅན་ཐམས་ཅད་ཀྱི་ཐུན་མོང་གི་འཁོར་

བར་འཆིང་བའི་རྩ་བ་ངོས་འཛིན་པ་ཡིན་པས་བདེན་འཛིན་ལྷན་སྐྱེས་འཁོར་བའི་རྩ་བར་འཆད་

པ་ཡིན་གྱི། དབང་ཕྱུག་འགྲོ་བའི་བྱེད་པ་པོར་བཟུང་བའི་དབང་གིས་སེམས་ཅན་ཐམས་ཅད་

འཁོར་བར་བཅིངས་པ་མ་ཡིན་པས་འབྲེལ་མེད་ཀྱི་སྨྲ་བར་སྣང་བའི་ཕྱིར་རོ། །དེས་ན་དབང་ཕྱུག་

འགྲོ་བའི་བྱེད་པ་པོར་འཛིན་པའི་མུ་སྟེགས་གཅིག་པུར་མ་ཟད་བདག་ཉིད་ཀྱང་འཁོར་བར་གང་

གིས་བཅིངས་པ་བསམ་པར་བྱོས་ཤིག །གཞན་ཡང་གཞན་དག་གིས་གཞུང་གོང་འོག་འདི་དག་

གསུངས་ནས་ཅི་ཞིག་བྱེད་པའི་རྣམ་རྟོག་ཙམ་ཡང་མ་ཞུགས་པ་ལྟ་བུའི་འཆད་ཚུལ་འབའ་ཞིག་ཏུ་

ཟད་མོད། ཡི་གེ་མངས་པར་འགྱུར་བས་མ་བྲིས་སོ། །ལས་ཀྱིས་འཆིང་བའི་ངེས་པའོ་ཞེས་མཇུག་

བསྡུ་བ་སྟེ། ལས་ཀྱིས་འཆིང་ཚུལ་འདི་བཤད་པ་ཟུར་ཙམ་ཡང་གཞུང་ལ་སྦྱོར་མི་ཤེས་པར་ལས་

ཀྱིས་འཆིང་བའི་ངེས་པའོ་ཞེས་བྱ་བ་འདི་ཉིད་ཀྱི་ཚིག་ཇི་ལྟར་འབྲེལ་སྙམ་པ་ཙམ་ཞིག་རྟོག་པ་ཡང་

མི་སྐྱེ་བའི་བློ་གྲོས་ཤིན་ཏུ་ངང་ཚུལ་བཟང་ངོ༌།།

གསུམ་པ་ཇི་ལྟར་བཤད་པའི་ཁྱད་པར་རང་བཞིན་བཞིའི་ངེས་པ་ལ་གཉིས། སྦྱང་གཞིའི་

རང་བཞིན་བརྒྱད་རང་བཞིན་བཞིར་བསྡུ་བའི་ངེས་པ། ནང་དང་གཞན་གྱི་དེ་ཉིད་ཉི་ཤ ་རྩ་ལྔའི་མིང་

ཡིག་ཐུན་མོང་དུ་བསྟན་པའོ། །དང་པོ་ནི། ད་ནི་ས་ཞེས་པ་ལ་སོགས་པས་ཞེས་སོགས་ཏེ། འདིར་

བསྡུ་བར་བྱ་བའི་རང་བཞིན་བརྒྱད་ནི་སྔར་ལེའུ་དང་པོའ་ིམདོར་བསྡུས་དྲུག་པར་བཤད་པའི་དེ་ཉིད་

ཉི་ཤ ་རྩ་ལྔའི་ནང་ཚན་གྱི་རང་བཞིན་བརྒྱད་པོ་དེ་ཡིན་ལ། དེ་དག་བཞིར་སྡུད་པ་ནི་སད་རྨི་གཉིད་

མཐུག་བཞི་པའི་གནས་སྐབས་ཀྱི་སེམས་ཀྱི་རང་བཞིན་བཞིར་སྡུད་པ་ཡིན་ཞིང༌། དེ་ལྟར་སྡུད་

པའི་ཚུལ་འདིར་བཤད་པའི་དགོས་པ་ནི། ལས་ཀྱིས་འཆིང་བའི་ངེས་པའི་སྐབས་སུ་བདེན་འཛིན་

ལྷན་སྐྱེས་ཀྱིས་འཆིང་ཚུལ་བཤད་པ་ནི་འཁོར་བའི་རྩ་བ་ངོས་གཟུང་ནས་འཁོར་བའི་སྡུག་བསྔལ་

ལས་གྲོལ་བ་ལ་ཡང་འཆིང་བྱེད་དེ་སྤང་དགོས་པར་ཤེས་པའི་ཆེད་ཡིན་ལ་འཆིང་བྱེད་དེ་ནི་ཐེག་

པ་ཆེ་ཆུང་གོང་འོག་གང་གི་ཡང་སྤང་བྱ་ཐུན་མོང་བ་ཉོན་མོངས་པའི་སྒྲིབ་པ་ཡིན་ཞིང༌། མི་གནས་

པའི་མྱང་འདས་འཐོབ་པའི་གེགས་ཀྱི་གཙོ་བོར་གྱུར་པའི་འཆིང་བྱེད་ཁྱད་པར་བ་ནི་བཞི་པའི་

གནས་སྐབས་ཀྱི་སེམས་ཀྱི་བག་ཆགས་ཤེས་བྱའི་སྒྲིབ་པ་ཉིད་ཡིན་པར་བསྟན་པའི་ཕྱིར་དུ་རང་

བཞིན་བཞིའི་ངེས་པ་འདི་ཉིད་གསུངས་པ་ཡིན་ནོ།།

དེ་ལ་རྣམ་པ་བརྒྱད་དོ་ཞེས་པ་ཡར་བཅད་ཀྱིས་རང་བཞིན་བརྒྱད་བསྟན་ཏེ། བློ་དབང་

ཤེས་ལ་འདོད་པ་སྔར་བཀག་ཟིན་ལ། ཡིད་དང་ངར་འཛིན་ནི་ཡིད་ཤེས་སྤྱི་དང་བྱེ་བྲག་ཡིན་གྱི། 

རྣམ་ཤེས་ཚོགས་བརྒྱད་ཀྱི་ཡ་གྱལ་གྱི་ཉོན་ཡིད་ལ་འཛིན་པ་ནོར་བར་ཤེས་པར་བྱ་ཞིང༌། རྣམ་པ་

བརྒྱད་པོ་འདི་དག་ཀྱང་བསྡུ་ན་རྣམ་པ་གསུམ་སྟེ། སེམས་རགས་པ་དང༌ཕྲ་མོ་དང༌ཕྲ་མོ་གཞན་

དང༌། ཡང་གི་སྒྲས་བསྟན་པ་ཡེ་ཤེས་ཀྱི་སྐུའི་མིང་ཅན་མཆོག་གི་སེམས་དག་ལས། སྔ་མ་རྣམ་

གསུམ་ཡོན་ཏན་ལ་གནས་ཏེ། སེམས་རགས་པ་སད་པའི་གནས་སྐབས་ནི་སྙིང་སྟོབས་དང༌། ཕྲ་

མོ་རྨི་ལམ་གྱི་གནས་སྐབས་ཀྱི་སེམས་ནི་རྡུལ་དང༌། ཕྲ་མོ་གཞན་གཉིད་མཐུག་གི་གནས་སྐབས་

ཀྱི་སེམས་ནི་མུན་པའི་ཡོན་ཏན་རྣམས་ལ་གནས་པ་ནི་ཡོན་ཏན་ལ་གནས་པའོ།།

དེ་ཉིད་རྒྱས་པར་འཆད་པ་ནི། མིང་གི་ཡི་གེ་ཐིག་ལེ་ལ་སོགས་པ་འོག་ནས་འཆད་

པས་མཚོན་པའི་གནས་སྐབས་བཞིའི་དབྱེ་བ་ཡིས་ཕྱེ་བ་རྣམས་ཀྱི་ནང་ནས། རགས་པའི་

སེམས་བདག་རྐྱེན་རགས་པའི་དབང་པོ་རྣམས་ལ་བརྟེན་ནས་གནས་ཏེ། གཟུང་ཡུལ་བླུན་པོ་

བེམ་པོར་གྱུར་པའི་གཟུགས་སྒྲ་སོགས་ཀྱི་སྐྱེ་མཆེད་དག་སྣང་བའི་བག་ཆགས་ཀྱི་དབང་གིས་

ཡུལ་དེ་དག་འཛིན་པར་བྱེད་པའི་སེམས་ཀྱི་སད་པའི་གནས་སྐབས་ཀྱི་ཆོས་ཅན་ནི་རགས་པ་

སྟེ། སད་པའི་གནས་སྐབས་ཀྱི་དངོས་པོ་དག་འཛིན་པར་བྱེད་པའི་ཕྱིར་རོ། །རགས་པའི་དབང་

པོ་རྣམས་ལ་གནས་ཞེས་པ་སོགས་ཀྱིས་དབང་ཤེས་དག་ཀྱང་རགས་པའི་སེམས་དང་སད་

པའི་གནས་སྐབས་ཀྱི་སེམས་སུ་བསྟན་པས་རགས་པའི་སེམས་ཞེས་པ་རྟོག་པ་འབའ་ཞིག་ལ་

འདོད་རང་སོགས་པ་ནི་མ་བརྟགས་པའོ།།

ཕྲ་མོའ་ིསེམས་གཉིས་ཀྱི་ཕྲ་མོ་དང་པོ་ནི་རྨི་ལམ་གྱི་གནས་སྐབས་ཀྱི་ཆོས་ཅན་ཏེ། ཡིད་

ཀྱི་ཤེས་པའི་རང་བཞིན་རྨི་ལམ་གྱི་གནས་སྐབས་དེ་ནི་མི་1སོགས་སུ་སྣང་བའི་དབང་པོ་རྣམས་

ཀྱིས་སྒྱུ་མ་ལྟ་བུའི་རྨི་ལམ་གྱི་ཡུལ་གྱི་དངོས་པོ་རྟ་གླང་སོགས་སུ་མ་གྲུབ་ཀྱང་རྟ་གླང་སོགས་སུ་

1  ཞོལ། ཤོག ༡༢༢ བ ༤ གཙང་། ཤོག ༨༠ བ ༢ དེ་ན་མིག་སོགས་

སྣང་བ་ཙམ་འཛིན་པར་བྱེད་པའི་ཕྱིར་རོ། །ཡིད་ཀྱི་རང་བཞིན་ཞེས་པའི་ཚིག་གིས་རྨི་ལམ་ན་

དབང་ཤེས་མེད་པར་བསྟན་ཏོ། །ཕྲ་མོ་གཞན་ཡང་དབང་པོ་དྲུག་པོ་ཐམས་ཅད་ཡུལ་ལ་འཇུག་པ་

འགོག་པའི་མཚན་ཉིད་རྨི་ལམ་མེད་པའི་ཤིན་ཏུ་གཉིད་ལོག་པའི་གནས་སྐབས་ཀྱི་ཆོས་ཅན་ནི་

ཡུལ་གཞན་ལྟར་མེད་པ་ཞེས་བརྗོད་པ་དང༌། མི་རྟོག་པ་གཅིག་ཏུ་གྱུར་པ་ཞེས་པ་ལ་སོགས་པའི་

མཚན་ཉིད་དེ། ཡུལ་དངོས་པོ་ལ་ལྟོས་པའི་གཉིས་སྣང་རགས་པ་ཐམས་ཅད་ཡོངས་སུ་བཏང་བའི་

ཕྱིར་རོ། །དེ་ལྟར་སོགས་དོན་བསྡུ་བའོ།།

ཡང་དུས་ལ་སྦྱར་ན་རགས་པ་ནི་ཞེས་པ་ནས། དེ་ནི་ཁུ་བ་འཕོ་བའི་དུས་སུ་ཡེ་ཤེས་ཀྱི་

བདེ་བའི་སེམས་ཏེ། དེ་ཉིད་ནི་བཞི་པའི་སེམས་ཀྱི་རྒྱུ་བཞི་པའི་གནས་སྐབས་ཀྱི་འཕོ་བའི་བག་

ཆགས་ཡོངས་སུ་སྨིན་པའི་ཆོས་ཅན་ཏེ། བཞི་པའི་སེམས་དེ་ཉིད་ཁམས་དྲུག་ལྡན་གྱི་སེམས་

རྣམས་སྐྱེ་བ་དང་འགོག་པའི་རྒྱུར་གྱུར་པ་གང་ཡིན་པ་དེའི་ཕྱིར་ཡེ་ཤེས་ཀྱི་སྐུའོ། །བཞི་པའི་

གནས་སྐབས་ཀྱི་སེམས་དེ་ཡང་དེ་ཉིད་ཉི་ཤ ་རྩ་ལྔའི་ནང་ནས་རྩ་བའི་རང་བཞིན་ཏེ་རྣམ་འགྱུར་

མེད་པའི་རང་བཞིན་ཁོ་ན་དང༌། འཚོ་བ་འབྱུང་བ་སྟེ་སྲོག་ཆེན་པོ་ཡེ་ཤེས་ཀྱི་རླུང་འབྱུང་བ་ཆོས་

ཀྱི་ཁམས་ཀྱི་རང་བཞིན་ནོ། །དྷཱ་དྷུ་ཞེས་པ་དབྱིངས་དང་ཁམས་གཉིས་ཀ་ལ་འཇུག་ཀྱང་སྐབས་

འདིར་དཔང་གིས་ཆོས་ཀྱི་ཁམས་ཀྱི་རང་བཞིན་ནོ་ཞེས་བསྒྱུར་བ་ལེགས་ཏེ། ཡེ་ཤེས་ཀྱི་ཁམས་

ཡིན་པའི་དོན་ཏོ། །འབྱུང་བ་མིན་ནས། ཁུ་བ་ནམ་མཁའི་ཁམས་རྣམས་ནི་མ་ཡིན་ནོ་ཞེས་པའི་དོན་

ཏོ། །དེ་ལྟར་སོགས་ལ། དེ་ལྟར་འཁོར་བའི་སེམས་ཀྱི་སད་པ་ལ་སོགས་པའི་དབྱེ་བའི་རང་བཞིན་

རྣམ་པ་བཞིའི་ངེས་པའོ་ཞེས་བསྒྱུར་ན་རྒྱ་དཔེ་དང་མཐུན་ནོ་ཞེས་ཆོས་རྗེ་བུ་གསུང་ངོ༌།།

གཉིས་པ་ནི། ད་ནི་ཞེས་སོགས་ཏེ། འཁོར་བ་འདིར་ཞེས་པ་ནས། མིང་ནི། མིང་དེ་

ལས་དོན་དེ་རབ་ཏུ་གོ་བར་བྱེད་པ་སྟེ། དེ་ཡང་བུམ་པ་དང་བུམ་པ་ཞེས་བརྗོད་པའི་སྒྲ་ལྟ་བུ་

བརྗོད་པར་བྱ་བ་དང་རྗོད་པར་བྱེད་པའི་མཚན་ཉིད་ཀྱིས་གནས་སོ། །འདིར་ནི་དེ་ལྟ་བུའི་བརྗོད་

བྱ་རྗོད་བྱེད་མ་ཡིན་གྱི། སངས་རྒྱས་ཀྱིས་ཡི་གེ་འདི་དག་འབྲས་བུ་དང་གཞི་དུས་ཀྱི་དེ་ཉིད་

ཉེར་ལྔ་ལ་མིང་དུ་བརྡ་མཛད་པ་ཡི་གེ་དེ་དང་དེས་དོན་དེ་དང་དེ་མཚོན་ནས་སྟོན་པར་བྱེད་

པའོ། །དེ་ལ་ཡེ་ཤེས་ཀྱི་ཁམས་ཀྱི་རང་བཞིན་ལས་བཞི་པའི་གནས་སྐབས་ཀྱི་ཐིག་ལེ་སྒྲིབ་བྲལ་

དུ་གྱུར་པའི་ལྷན་ཅིག་སྐྱེས་པའི་ཡེ་ཤེས་ཉིད་ལ་ལྡོག་པས་ཕྱེ་བའི་ཡེ་ཤེས་ལྔའི་མིང་གི་ཡི་གེ་ཨ་

སོགས་སྟོང་པ་ལྔ་ནི་ཞེས་པ་ནས། མིན་ནོ། །དཔལ་ལྡན་ཞེས་སོགས་ལ་ཆ་ཞེས་པ་རྣམ་བཅད་

ཡིན་ལ། སེམས་དང་བློ་ཞེས་པའི་སེམས་ནི་སྔར་རང་བཞིན་བརྒྱད་ཀྱི་ཡ་གྱལ་གྱི་ཡིད་ཅེས་པ་

དང་འདྲ་སྟེ། དེ་ཡང་རང་བཞིན་བརྒྱད་ཀྱི་ནང་ནས་རྩ་བའི་རང་བཞིན་གྱི་མིང་ཡིག་སྟོང་ཆེན་གྱི་

ཡི་གེ་སྔར་བཤད་ཟིན་པའི་ལྷག་མ་1རང་བཞིན་བདུན་ཡོད་པའི་གཉིས་སེམས་དང་བློ་ཡིན་ལ། 

ལྔ་རླུང་ལ་སོགས་པ་ཡིན་པས། དེ་ལྟར་མ་གོ་བར་སེམས་ནི་བློ་སྟེ་ཞེས་པ་འགྱུར་ལེགས་པར་ 

འདོད་ངམ་ཕྱོགས་པ་ནི་འཁྲུལ་བའོ།།

ལྷག་མ་རང་བཞིན་བདུན་པོ་དག་ཀྱང་རེ་རེ་ལ་ཡང་གནས་སྐབས་གསུམ་གསུམ་ཡོད་

པ་ལ་ཤིན་ཏུ་གཉིད་ལོག་པའི་གནས་སྐབས་ཀྱི་ཆོས་ཅན་གྱི་ས་བོན་ནོ། །རང་བཞིན་གཉིས་

པོ་ལས་གཞན་པའི་རླུང་ལ་སོགས་པའི་དབྱངས་ནི་སོགས་པའི་སྒྲས་ནམ་མཁའ་ལ་སོགས་པ་

འཕངས་ཏེ་ལྔ་པོ་དེ་དག་ལ་གཉིད་མཐུག་གི་གནས་སྐབས་དང་རྨི་ལམ་གྱི་གནས་སྐབས་གཉིས་

ལས། གཉིད་མཐུག་གི་གནས་སྐབས་ཀྱི་རང་བཞིན་ལྔ་པོ་དེའི་མིང་ཨ་ཨི་སོགས་ཐུང་ངུ་རྣམས་

སོ། །དེ་བཞིན་དུ་དབྱངས་དེ་དག་རིང་པོ་སྟེ། རྨི་ལམ་གྱི་གནས་སྐབས་ཀྱི་རང་བཞིན་དེ་དག་གི་

ས་བོན་ནོ། །དབྱངས་དེ་དག་ནི་གསལ་བྱེད་ཀྱི་སྲོག་ཏུ་མ་ཞུགས་པ་རྣམས་སོ། །ངམ་གཞན་དག་

ནི་དབྱངས་རིང་ཐུང་གཉིས་ཀའི་རྨི་ལམ་གྱི་རང་བཞིན་གྱི་མིང་གི་ཆོས་སུ་སྨྲའོ། །རགས་པའི་

གནས་སྐབས་སྡེ་པ་དྲུག་པོའ་ིཡི་གེ་སྡེ་པ་རེ་ལ་ཡི་གེ་ལྔ་ལྔ་ཡོད་པའི་ཡི་གེ་རེ་རེ་ཡང༌། དབྱངས་

བཅུ་གཉིས་སྲོག་ཏུ་ཞུགས་པའི་དབྱེ་བས་བཅུ་གཉིས་བཅུ་གཉིས་སུ་ཕྱེ་བ་དང་བཅས་པ་སུམ་བརྒྱ་

དྲུག་ཅུ་རྣམས་ནི་སད་པའི་རང་བཞིན་ནོ། །བཅུ་དྲུག་ཅེས་པ་ནས། གསལ་བྱེད་ཀྱི་ཡི་གེ་སོ་སོ་རེ་

རེའི་སྲོག་ཏུ་དབྱངས་བཅོ་ལྔ་ཞུགས་པས་གཟུང་བའི་དབྱངས་བཅོ་ལྔ་དང་དེ་དག་གང་གི་སྲོག་ཏུ་

ཞུགས་པའི་གསལ་བྱེད་ཀྱི་ཡི་གེ་དེ་དང་བཅས་པ་བཅུ་དྲུག་ནི་རྣམ་པར་འགྱུར་བ་བཅུ་དྲུག་གི་མིང་

གི་ཆོས་སོ། །རྣམ་འགྱུར་བཅུ་དྲུག་ནི་ཐམས་ཅད་དུ་ཞེས་སོགས་སོ། །འདི་དག་ནི་རང་བཞིན་དང་

རྣམ་འགྱུར་ཐམས་ཅད་གནས་སྐབས་བཞིར་བསྡུས་པ་ལྟར་མིང་གི་ཆོས་ཀྱི་ཡི་གེ་ཐམས་ཅད་ཀྱང་

1  ཞོལ། ཤོག ༡༢༣ བ ༣། གཙང་། ཤོག ༨༡ ན ༤ ལྷག་རང་བཞིན་

གནས་སྐབས་བཞིའི་མིང་གི་ཡི་གེར་འདུས་པར་བསྟན་པའི་ཆེད་དུ་གནས་སྐབས་བཞིའི་ཆོས་ཀྱི་

མིང་གི་ཡི་གེ་རིགས་སོ་སོར་ཕྱེ་བ་ཙམ་དུ་ཟད་ཀྱི། དེ་ཉིད་རྣམས་དོན་དང་ཡི་གེ་རྣམས་མིང་དུ་

བྱས་པའི་མིང་དོན་གྲངས་མཚུངས་པར་སྦྱར་བར་མི་སྣང་ངོ༌།།

གཞི་དུས་ལ་སྐྱེས་བུ་རང་བཞིན་དང་རྣམ་འགྱུར་གཉིས་ཀ་མ་ཡིན་པའི་ཚུལ་གོང་དུ་

བཤད་ཟིན་ལ། འབྲས་བུའི་དབང་དུ་བྱས་ན་ས་ལ་སོགས་པ་སྒྲིབ་བྲལ་གྱི་རང་བཞིན་བརྒྱད་དང་

རྣམ་འགྱུར་བཅུ་དྲུག་འདི་དག་གི་དབུས་སུ་བཅོམ་ལྡན་འདས་རྡོ་རྗེ་ཅན་ནི་དེ་ཉིད་ཉེར་ལྔའི་ནང་

ནས་རང་བཞིན་ཁོ་ན་མིན་ཞིང་རྣམ་འགྱུར་རྐྱང་པ་ཡང་མིན་ཏེ། སྒྲིབ་བྲལ་གྱི་རང་བཞིན་དང་

རྣམ་འགྱུར་ཐམས་ཅད་ལ་ཁྱབ་བྱེད་དུ་གྱུར་པ་བདེན་པའི་རང་བཞིན་མེད་པའོ། །ཡང་ན་རྡོ་རྗེ་

ཅན་ནི་སྒྲིབ་བྲལ་གྱི་རང་བཞིན་རྣམ་འགྱུར་དེ་དག་གི་ཆོས་ཉིད་རང་བཞིན་མེད་པ་སྟེ་རང་བཞིན་

གྱིས་གྲུབ་པས་སྟོང་པའི་སྟོང་པ་ཉིད་དག་པ་གཉིས་ལྡན་ལ་བཤད་ཀྱང་རུང་ངོ༌། །གང་གི་ཕྱིར་

རྡོ་རྗེ་ཅན་ནི་འཁོར་བའི་བག་ཆགས་ལས་གྲོལ་བའི་སེམས་ཀྱི་ཆོས་སམ་རང་བཞིན་ཡིན་པ་དེའི་

ཕྱིར། ཤེས་རབ་ཀྱི་ཕ་རོལ་ཏུ་ཕྱིན་པའི་མདོ་ལས། སངས་རྒྱས་པའི་གནས་སྐབས་ཀྱི་སེམས་

གང་ཞིག་འོད་གསལ་བར་ཡོད་པའི་སེམས་དེ་ནི་གློ་བུར་གྱི་དྲི་མ་དང་བཅས་པའི་སེམས་མ་ཡིན་

ནོ།1།ཞེས་གསུངས་པ་ལྟར་འཁོར་བའི་སེམས་ཀྱི་བག་ཆགས་དང་བྲལ་བ་མྱ་ངན་ལས་འདས་པའི་

སེམས་གཞན་གྱི་རང་བཞིན་དུ་ཡོད་པ་ནི་རྡོ་རྗེ་ཅན་གྱི་མིང་གིས་བཅོམ་ལྡན་འདས་ཀྱིས་གསུངས་

སོ། །མདོ་འདི་ནི་ལུང་ཕྱོགས་མཐུན་དུ་དྲངས་པ་ཡིན་གྱི། རྫོགས་རིམ་ལ་སྦྱར་ནས་འཆད་པ་ངམ་

དང༌། མུ་སྟེགས་དང་མཐུན་པར་འཆད་པ་གོང་དུ་བཀག་ཟིན་ལ་འགྱུར་ཡང་སྐབས་འདི་ལས་ལེའུ་

དང་པོའ་ིམདོར་བསྡུས་གསུམ་པར་འདི་དྲངས་པ་ན། སེམས་གང་ཞིག་ཡོད་པའི་སེམས་དེ་ནི་ཞེས་

འབྱུང་བ་ལྟར་བདེའོ། །རང་བཞིན་རྣམ་པ་བཞིའི་དབྱེ་བས་མིག་གི་ཡི་གེ་ཐམས་ཅད་ཀྱང་རིགས་

བཞིར་དབྱེ་བའི་ངེས་པའོ་ཞེས་པ་མཇུག་བསྡུ་བའོ།།

བཞི་པ་འཁོར་བར་སེམས་ཅན་རྣམས་རང་གི་ལས་ཀྱི་འབྲས་བུ་ལ་ཉེ་བར་ལོངས་སྤྱོད་

ཚུལ་ལ་གཉིས། བྱེད་པ་པོ་གང་གིས་ལས་ཇི་ལྟར་བསགས་པ་དང་མཐུན་པའི་རྣམ་སྨིན་མ་འདྲེས་

1  བཀའ་བསྟན་རྣམས་སུ་མ་རྙེད།

པར་མྱོང་བར་བསྟན་པ། རྣམ་སྨིན་དེ་ཡང་ལས་བྱེད་པ་པོ་རང་གིས་མྱོང་བར་ངེས་ཀྱི་གཞན་གྱིས་

བསགས་པའི་འབྲས་བུ་གཞན་གྱིས་མྱོང་མི་སྲིད་པར་བསྟན་པའོ། །དང་པོ་ནི། ད་ནི་ཞེས་སོགས་

ཏེ། འཁོར་བ་འདིར་སེམས་ཅན་སུ་ཞིག་བདེ་བའི་འགྲོ་བར་སྐྱེ་བའམ། སྡུག་བསྔལ་བ་ངན་སོང་

གི་འགྲོ་བར་སྐྱེ་བའམ། གནས་དེ་དག་ཏུ་བདེ་བ་དང་སྡུག་བསྔལ་བ་མྱོང་བ་ཡང་རང་བཞིན་ཕུང་

སོགས་དང་དེའི་ཡོན་ཏན་དྲི་སོགས་ལ་གནས་པ་ནི་སྔར་བརྗོད་པའི་ཡོན་ཏན་དྲི་སོགས་ལ་བདེན་

པར་འཛིན་པས་གནས་པ་སྟེ། གང་ཟག་རང་གི་རྒྱུད་ཀྱི་བདེན་འཛིན་ལྷན་སྐྱེས་ཀྱི་དབང་གིས་ལས་

བསགས་པས་བྱས་པའོ་ཞེས་པའི་དོན་ཏོ། །ལས་ལས་ཞེས་སོགས་གོ་སླའོ།།

བདེན་འཛིན་གྱི་དབང་གིས་བསགས་པའི་ལས་དེ་ཉིད་ནི་ཞེས་པ་ནས། རགས་པ་ལུས་

ཀྱི་ལས་དང༌། ཕྲ་མོ་ངག་གི་ལས་དང༌། ཞི་བ་ཡིད་ཀྱི་ལས་སོ། །ལས་ཀྱི་དབྱེ་བ་ལས་གཞན་

ལས་བྱེད་པ་པོའ་ིདབྱེ་བ་ཡང་ཕྱི་ནང་གི་འདོད་པ་མི་འདྲ་བ་རྣམ་པ་གསུམ་སྟེ་ཞེས་པ་ནས། རྟག་

པའི་བདག་ནི་བདེ་སྡུག་བྱེད་པ་པོའ་ོཞེས་པའི་སེམས་བསྐྱེད་པ་དེའི་ལུགས་ནི་རྟག་པའི་ཁྱད་པར་

གྱི་བྱེད་པ་པོས་བྱས་པའི་ལས་ཀྱི་མིང་ཅན་ནོ། །མུ་སྟེགས་གང་ཞིག་བདེ་སྡུག་བྱེད་པ་པོ་གཞན་

ལ་ཕྱུགས་བདག་དབང་ཕྱུག་གམ་ཚངས་པ་ལ་སོགས་པ་གཞན་ཡོད་པའི་སེམས་བསྐྱེད་པ་དེའི་

ལུགས་ནི། བྱེད་པ་པོ་དོན་གཞན་གྱིས་བྱས་པའི་ལས་ཀྱི་མིང་ཅན་ནོ། །བདེ་སྡུག་བྱེད་པ་པོ་རྟག་

པའི་བདག་གམ་དབང་ཕྱུག་སོགས་གཞན་མིན་ཏེ། རང་བཞིན་རྣམ་བྲལ་བ་ཞེས་གསུངས་པའི་

དོན། ཕུང་པོ་ལ་སོགས་པའི་ཚོགས་པ་དེ་དང་བྲལ་བར་ཏེ་ཕུང་སོགས་ཀྱི་ཚོགས་པ་ལ་བརྟེན་

ནས་བཏགས་པ་ཙམ་གྱི་གང་ཟག་རང་ཉིད་ཀྱིས་བྱས་པའི་ལས་མ་གཏོགས་པར་བདེན་པར་གྲུབ་

པ་གང་ཞིག་བདེ་སྡུག་བྱེད་པ་པོར་འགྱུར་སྙམ་དུ་སེམས་བསྐྱེད་པ་དེའི་ལུགས་ནི་བདེན་པར་

གྲུབ་པའི་བྱེད་པ་པོས་བྱས་པའི་ལས་མ་ཡིན་པ་བརྟེན་ནས་བཏགས་པ་ཙམ་གྱི་ལས་ཀྱི་མིང་ཅན་

ནོ། །དེ་ལྟར་རྟག་པའི་བདག་དང་དབང་ཕྱུག་སོགས་བྱེད་པ་པོར་འཛིན་པ་དང༌བྲལ་བར་ཤེས་པ་

གང་ཡིན་པ་དེའི་ལུགས་ལ། ལས་ནི་བདེན་པའི་བྱེད་པ་པོས་བྱས་པ་མ་ཡིན་ཞིང༌། བདེན་པའི་

བྱེད་པ་པོ་ནི་བདེ་སྡུག་གི་རྒྱུར་གྱུར་པ་མ་ཡིན་ནོ།།

འོ་ན་ཅི་ལྟ་བུ་ཞིག་ཅེ་ན། ལས་ལས་བདེ་སྡུག་སྐྱེ་བ་ནི་འབྲས་བུ་བདེ་སྡུག་རང་རང་གི་རྒྱུ་

དགེ་མི་དགེའི་ལས་རྐྱེན་དང་ཚོགས་པའི་དབང་གིས་ཏེ། ཚོགས་ཤིང་དུ་ལ་བབ་པ་ན། །འབྲས་བུ་

ཉིད་དུ་སྨིན་པར་འགྱུར་1ཞེས་གསུངས་པ་ལྟར་རོ། །དེའི་ཕྱིར་ལས་ལས་འབྲས་བུ་འབྱུང་བ་ནི་མ་

བརྟགས་མ་དཔྱད་པར་ཐ་སྙད་དུ་རྟེན་ཅིང་འབྲེལ་བར་འབྱུང་བ་ཙམ་དུ་ཟད་དོ། །བདེ་སྡུག་རང་རང་

གི་རྒྱུ་རྐྱེན་གྱི་ཚོགས་པ་ལས་མ་འཆོལ་བར་འབྱུང་བའི་ཚུལ་དེ་ཡང་ཇི་ལྟར་ཞེས་པ་ནས། འགྲུབ་

སྟེ་དེ་ཡང་རྟོག་པས་བཞག་པ་ཙམ་གྱི་ཐ་སྙད་ཀྱི་རྣམ་གཞག་ཡིན་གྱི། དོན་དམ་པར་འབྲས་བུ་

རྣམས་རང་ལས་སྐྱེ་བ་མ་ཡིན་ཞིང༌། གཞན་ལས་ཀྱང་སྐྱེ་བ་མ་ཡིན་ནོ་ཞེས་ལྟ་བ་གཏན་ལ་དབབ་

པར་འཆད་པར་འགྱུར་བ་ལས་བརྗོད་པར་བྱའོ། །ལས་ཀྱི་འབྲས་བུ་ཀུན་རྫོབ་ཙམ་དུ་མ་འཆོལ་

བར་འབྱུང་བའི་ངེས་པའོ་ཞེས་མཇུག་བསྡུ་བའོ།།

གཉིས་པ་ནི། ད་ནི་ཞེས་སོགས་ཏེ། བདེན་པའི་བྱེད་པ་པོ་མེད་པར་ཞེས་དང༌། དབང་

ཕྱུག་ལ་སོགས་པའི་བྱེད་པ་པོ་འགའ་ཡང་ཞེས་དང༌། དེའི་ཕྱིར་རང་གིས་བྱས་པའི་ལས་ལས་

གཞན་པ་འགའ་ཡང་བདག་ལ་བདེ་སྡུག་མི་སྦྱིན་ཞིང༌། རང་གིས་བྱས་པའི་ལས་ཀྱི་འབྲས་བུ་

བདེ་སྡུག་གང་ཟག་གཞན་གྱིས་མི་འཕྲོག་ཅིང་མི་མྱོང་ངོ་ཞེས་པའི་དོན་ཏོ། །འཇིག་རྟེན་སྐྱེད་

དང་སྡུད་པའི་བྱེད་པ་པོ་ཚངས་པ་དང་དབང་ཕྱུག་ལ་སོགས་པ་འགྲོ་བ་རྣམས་ལ་བདེ་སྡུག་འདི་

སྟེར་ཞིང་བདེ་སྡུག་དེ་ནི་འཕྲོག་པར་འདོད་པ་མུ་སྟེགས་རྨོངས་པ་རྣམས་ཀྱི་ལོག་པའི་བློ་གྲོས་

ཏེ། ཅིའི་ཕྱིར་ཞེ་ན། གང་ཞིག་ཅེས་སོགས་ཏེ། རང་གི་དབང་པོ་དྲུག་གི་བུག་པ་སྟེ་སྒོ་སོ་སོ་ནས་

ཤེས་པ་ཡུལ་དྲུག་ལ་འཇུག་པ་ན། ཡུལ་ཇི་ལྟར་སྣང་བ་ལྟར་བདེན་པར་ཞེན་ནས་ཡུལ་འདོད་

པ་ལ་སྲེད་པ་དང་མི་འདོད་པ་ལ་སྡང་བ་དང་བར་མ་ལ་བདེན་པར་རྨོངས་པས་ལས་བསགས་

པའི་དབང་གིས་འབྲས་བུ་འཁོར་བའི་བདེ་སྡུག་ཟག་པ་མེད་པའི་བདེ་བ་དང་བྲལ་བ་རྣམས་ཀྱིས་

ལོངས་སྤྱོད་དོ་ཞེས་བྱ་བའི་དོན་ཏེ། རང་གི་ལས་ཀྱི་འབྲས་བུ་རང་གིས་ཉེ་བར་ལོངས་སྤྱོད་པའི་ 

ངེས་པའོ་ཞེས་མཇུག་བསྡུ་བའོ།།

ལྔ་པ་འཁོར་འདས་ཀྱི་རྩ་བ་ཁྱད་པར་བ་བཞི་པའི་སེམས་ཀྱི་ནུས་པ་བཤད་པ་ལ་གསུམ། 

གང་གིས་འཆིང་བ་དང་གྲོལ་བར་བྱེད་པ་འདོད་པ་ལ་སོགས་པའི་ངེས་པ། གང་བཅིངས་པ་དང་

1  བཀའ་འགྱུར། དཔེ་བསྡུར་མ། དེབ། ༧༥ ཤོག ༡༠༧ ཕྲེང་། ༡༠

གྲོལ་བ་འཁོར་བ་དང་མྱ་ངན་ལས་འདས་པའི་སེམས་ཀྱི་ངེས་པ། གང་རྟོགས་ན་འཆིང་བ་ལས་

གྲོལ་བྱེད་སྟོང་པ་ཉིད་སྨྲ་བ་པོའ་ིངེས་པའོ། །དང་པོ་ནི། འདི་དག་ལ་འཆད་པ་པོ་གཞན་དག་ནུས་པ་

སྔ་མ་གསུམ་རིམ་པ་བཞིན་ཤེས་པ་གཟུགས་སོགས་ཀྱི་ཡུལ་ལ་གཏོང་བ་དང༌། དེ་དག་འཛིན་པའི་

བྱ་བ་ལ་འཇུག་པ་དང༌། ཡུལ་དང་ཡུལ་ཅན་རོ་མཉམ་པར་གྱུར་ནས་དོན་ངེས་པ་གསུམ་ལ་འདོད་

དོ། །ནུས་པ་སྔ་མ་གསུམ་དེ་ལྟར་བཤད་པ་ན། ནུས་པ་བཞི་པས་ནུས་པ་གསུམ་པོ་དེ་གཏོང་བར་

བྱེད་པ་ཡང་ཤེས་པས་ཡུལ་འཛིན་པའི་ནུས་པ་གཏོང་བ་ལ་བྱེད་དགོས་པས་སངས་རྒྱས་པ་ནས་

གཟུགས་སོགས་འཛིན་པའི་ཤེས་པ་རྒྱུན་ཆད་པར་འདོད་དགོས་པར་འགྱུར་ལ། ཤེས་པས་ཡུལ་

འཛིན་པ་འཆིང་བྱེད་དུ་འདོད་པ་ཡང་ཅི་ཡང་ཡིད་ལ་མི་བྱེད་པའི་ཧྭ་ཤང་གི་སྒོམ་གྲོལ་བྱེད་ཀྱི་ལམ་

དུ་འདོད་པའི་ལུགས་ཡིན་ཞིང༌། འདི་དག་བཤད་པའི་སྐབས་ཀྱི་དོན་ཡང་མ་རྟོགས་པར་སྣང་ངོ༌།།

དེས་ན་ནུས་པ་འདི་བཞི་ཀ་བཞི་པའི་གནས་སྐབས་ཀྱི་ནུས་པ་ཡིན་ལ། དེ་ཡང་དང་པོ་

གསུམ་ནི་བཞི་པའི་གནས་སྐབས་ཀྱི་ཐིག་ལེའི་སྟེང་ན་ཡོད་པའི་ནུས་པས་འཛག་བདེ་སྐྱེད་པའི་

ནུས་པ་དང༌། ནུས་པ་བཞི་པ་ནི་ཐབས་མཁས་ཀྱིས་དེ་ཉིད་ལམ་དུ་བྱས་པ་ན་འཛག་པའི་དྲི་མའི་

ཆའི་ནུས་པ་གསུམ་པོ་དེ་བཏང་ཞིང༌། བདེ་བའི་ཡེ་ཤེས་ཀྱི་ཆ་མ་བཏང་བར་ཡར་ལྡན་དུ་ཁྱེར་

བས་གྲོལ་བར་བྱེད་པར་བསྟན་པ་ཡིན་ནོ། །དེ་ལྟར་ན་ཚིག་གི་དོན་ནི། ད་ནི་འདོད་པ་ཞེས་པ་ལ་

སོགས་པས་འཛག་པའི་བདེ་བ་འདོད་པ་ལ་སོགས་པའི་བྱེད་པ་པོ་ཕོ་མོ་ཕན་ཚུན་ཐབས་ཤེས་

ཀྱི་དངོས་པོ་ཡང་དག་པར་སྦྱོར་བ་གསུངས་ཏེ། འདིར་འགྲོ་བ་མངལ་སྐྱེས་ཁམས་དྲུག་ལྡན་གྱི་

སེམས་ཅན་རྣམས་ཀྱི། རང་གི་ཡིད་ལ་འཛག་བདེ་འདོད་པའི་བློ་སྐྱེད་པའི་ནུས་པ་གང་ཡིན་པ་དེ་

ནི་ཆགས་ཡུལ་གྱི་འདོད་པའི་ཡོན་ཏན་གྱི་དངོས་པོ་རྣམས་ཀྱི་རྣམ་པ་བློ་ལ་གསལ་བར་བྱེད་དེ། 

ཡིད་འཛག་བདེ་དོན་དུ་གཉེར་བ་ལ་འཇུག་པར་བྱེད་དོ། །བྱ་བའི་ནུས་པ་ནི་ཆགས་ཡུལ་གྱི་འདོད་

པའི་ཡོན་ཏན་གྱི་དངོས་པོ་རྣམས་ལ་ལོངས་སྤྱོད་པ་ལ་འཇུག་པར་བྱེད་དོ།།

གཞི་དུས་ཀྱི་བདེ་བའི་ཡེ་ཤེས་ཀྱི་ནུས་པ་ནི། ཕོ་མོ་ཐབས་ཤེས་ཀྱི་དངོས་པོ་རོ་མཉམ་པ་

སྟེ་སྙོམས་པར་ཞུགས་པས་འཛག་པའི་བདེ་བའི་རྒྱུར་ནི་འདོད་པའི་དོན་ལ་ཉེ་བར་དམིགས་པར་

བྱེད་དེ། མངོན་པར་འདོད་པའི་དོན་བདེ་བ་ཉམས་སུ་མྱོང་བའི་ངེས་པ་ནི་ཡེ་ཤེས་ངེས་པ་ཞེས་པའི་

དོན་ནོ། །ནུས་པ་བཞི་པ་གཏོང་བའི་ནུས་པ་ནི། སླར་ཡང་གཏོང་བ་སྟེ་ཐབས་མཁས་ཀྱི་ལམ་གྱིས་

སྔར་གྱི་བདེ་བའི་ཡེ་ཤེས་ཀྱི་འཛག་པའི་དྲི་མའི་ཆ་གཏོང་བ་དག་ནི་ནུས་པ་བཞི་པ་སྲིད་གསུམ་

གྱིས་བཏུད་པ་1བདེ་ཆེན་དང་སྟོང་ཉིད་གཉིས་སུ་མེད་པའི་ཡེ་ཤེས་ཀྱིས་ངེས་པར་རིམ་པས་གཏོང་

བར་བྱེད་དོ་ཞེས་པ་ནི་ཡིད་ཀྱི་ནུས་པ་བཞིའོ། །བཞི་པོ་དེ་དག་གི་ནང་ནས་གང་ཞིག་འཛག་པའི་

བག་ཆགས་རྣམ་པར་དག་པའི་སེམས་ཀྱི་བདག་ཉིད་མི་འགྱུར་བའི་བདེ་བ་དང་སྟོང་ཉིད་དབྱེར་མི་

ཕྱེད་པའི་རྡོ་རྗེ་ཅན་ནི་ཞེས་པ་ནས་མི་ཟ་ཞིང༌། འཛག་བདེའི་2ཡེ་ཤེས་གཏོང་བའི་གཉིས་མེད་ཡེ་

ཤེས་ཀྱི་ནུས་པ་གཏོང་བ་མིན་པ་ཉིད་དོ་ཞེས་པ་སྟེ། འདོད་པ་ལ་སོགས་པའི་ངེས་པའོ།།

གཉིས་པ་ནི། ད་ནི་ཞེས་སོགས་ཏེ། བདེན་པར་གྲུབ་པ་གཞན་འགའ་ཡང་ཡོད་པ་མ་ཡིན་

ཏེ། གནས་སྐབས་བཞིའི་སེམས་ཀྱི་ནུས་པ་རྣམ་པར་སྤངས་ནས་སོ། །འདིར་ཞེས་པ་ནས་བཞི་

པའི་གནས་སྐབས་ཀྱི་སེམས་ཀྱི་ནུས་པ་སྟེ་ཞེས་དང་། ཁུ་བ་འཕོ་བ་བཞི་པའི་གནས་སྐབས་ཀྱི་

སེམས་སྤངས་ནས་ཏེ་དེ་མ་གཏོགས་པར། དྲི་མས་བཅིངས་པ་དང་དྲི་མ་མ་ལུས་པ་ལས་གྲོལ་

བའི་གཞི་གཞན་འགའ་ཡང་ཡོད་པ་མ་ཡིན་ཏེ། བཞི་པའི་གནས་སྐབས་ཀྱི་འཁོར་བའི་སེམས་

སྤངས་ནས་སོ་ཞེས་པའི་དོན་ཏོ། །འདིས་བཞི་པའི་གནས་སྐབས་ཀྱི་སེམས་དེ་ཉིད་འཕོ་བའི་བག་

ཆགས་དང་བཅས་པའི་ཚེ་བཅིངས་པ་དང༌། བག་ཆགས་དེ་དང་བྲལ་བ་ན་གྲོལ་བར་བསྟན་ཏེ། 

བཅིངས་གྲོལ་ནི་འཁོར་བར་བཅིངས་གྲོལ་ཙམ་མ་ཡིན་གྱི། མི་གནས་པའི་མྱང་འདས་འཐོབ་པའི་

བགེགས་ཀྱི་གཙོ་བོར་གྱུར་པའི་དྲི་མས་བཅིངས་པ་དང་དེ་ལས་གྲོལ་བའི་དོན་ཡིན་ལ། འཕོ་བའི་

བག་ཆགས་ནི་ཤེས་སྒྲིབ་ཡིན་ནོ།།

སེམས་དེའི་ཆོས་ཉིད་རང་བཞིན་རྣམ་དག་གདོད་མ་ནས་ཡོད་པ་དང༌། དེ་གློ་བུར་གྱི་

དྲི་མས་དག་པ་ན་སེམས་དེ་མི་གནས་པའི་མྱང་འདས་ཀྱི་སེམས་སུ་འགྱུར་བར་སྟོན་པ་ནི། མི་

གནས་པའི་མྱ་ངན་ལས་འདས་པའི་སེམས་འཁོར་བའི་བག་ཆགས་ལས་འདས་པ་དེ་ཉིད་ཀྱི་ཆོས་

ཉིད་རང་བཞིན་རྣམ་དག་གི་ཆ་གདོད་མ་ནས་ལུས་ཅན་ཐམས་ཅད་ལ་ཁྱབ་ནས་གནས་པ་ནི་

1  ཞོལ། ཤོག ༡༢༧ ན ༦། གཙང་། ཤོག ༨༣ བ ༣ བཏུད་བདེ་ཆེན་

2  ཞོལ། ཤོག ༡༢༧ བ ༢ འཛག་པ་དེའི་ཡེ་ཤེས་

གདོད་མ་ནས་དྲི་མ་སེམས་ཀྱི་རང་བཞིན་ལ་མ་ཞུགས་པས་དྲི་མ་གང་གིས་ཀྱང་གདོད་མ་ནས་

རང་བཞིན་ལ་མ་བཅིངས་ཤིང༌། རང་བཞིན་གདོད་མ་ནས་རྣམ་པར་དག་པས་ལམ་གྱིས་གསར་

དུ་མ་བཀྲོལ་བ་སྟེ་རང་བཞིན་རྣམ་དག་གི་ཆ་ལམ་གྱིས་གསར་དུ་བསྐྱེད་པ་མ་ཡིན་པའོ། །དེ་ཡང་

དཔེར་ན་བུམ་པའི་ནང་དུ་ཆུ་ནི་ལེན་པར་བྱེད་པ་ན་ཡང་ནམ་མཁའ་བུམ་པའི་དབུས་ནས་ཕྱི་རོལ་

ཏུ་འཐོན་ནས་འགྲོ་བ་མིན་ལ། ཆུ་བུམ་པའི་ནང་ནས་འཕོ་བ་ན་ནམ་མཁའ་བུམ་པའི་ནང་དུ་གསར་

དུ་འཇུག་པར་འགྱུར་བ་མིན་པ་ཇི་ལྟ་བའོ་ཞེས་པ་ནི། མཁའ་ཁྱབ་མཁའ་ཡི་རྡོ་རྗེ་ཅན་ཞེས་པའི་

མཁའ་ཁྱབ་ཀྱི་དོན་ཏེ། མཁའ་ཁྱབ་ཅེས་པ་རང་བཞིན་རྣམ་དག་ལ་སྦྱར་ནས་བཤད་པའོ།།

མཁའ་ཡི་རྡོ་རྗེ་ཅན་ཞེས་པ་གློ་བུར་དྲི་བྲལ་ལ་སྦྱར་ནས་འཆད་པ་ནི། སྟོང་པ་ལ་སོགས་

པ་རྣམ་པར་ཐར་པ་བཞིས་དྲི་མ་རྣམ་པར་དག་པའི་སེམས་ནི་མཁའ་ཡི་རྡོ་རྗེ་ཅན་ནོ། །དེ་ཡང་རྣམ་

ཐར་བཞིས་གནས་སྐབས་རིགས་བཞིའི་དྲི་མ་དག་པར་བྱས་པའི་དོན་དུ་སྟོན་པ་ནི། ཡུལ་དང་

ཞེས་པ་ནས་དོན་ཏེའི་བར་རོ། །དེ་ལྟར་ན་རང་བཞིན་མེད་པ་རང་བཞིན་རྣམ་དག་གི་སྟོང་ཉིད་ནི་

ལུས་ཀྱི་དབུས་དག་ཏུ་ཡང་བུམ་པའི་ནང་གི་ནམ་མཁའ་དེ་བཞིན་ནོ། །རྟག་པ་དངོས་པོའ་ིམཐའ་

དང༌ཆད་པ་དངོས་པོ་མེད་པའི་མཐའ་སྟེ། མཐའ་དེ་དག་ཏུ་འཛིན་པ་བག་ཆགས་དང་བཅས་པ་གང་

ལ་མེད་པར་སྤངས་པའི་སེམས་དེ་ནི་རྡོ་རྗེ་ཅན་ཏེ་གློ་བུར་གྱི་དྲི་མས་རྣམ་པར་དག་པའི་མྱ་ངན་

ལས་འདས་པའི་སེམས་སོ། །ཞེས་པ་འཁོར་བ་དང་མྱ་ངན་ལས་འདས་པའི་སེམས་ངེས་པའོ།།

གསུམ་པ་ནི། ད་ནི་ཞེས་སོགས་ཏེ། དེ་ལྟར་གོང་དུ་བརྗོད་པའི་རིམ་པས་ཀུན་རྫོབ་ཙམ་

དུ་འབྲས་བུ་མ་འཆོལ་བར་འབྱིན་པའི་ལས་ཡོད་པར་སྨྲ་བ་པོ་དང༌། དོན་དམ་པར་བྱེད་པ་པོ་མེད་

པར་སྨྲ་བ་པོ་དང༌། འཁོར་བའི་རྩ་བ་བག་ཆགས་དང་བཅས་པའི་འཆིང་བ་གཅོད་བྱེད་ཀྱི་གཉེན་པོ་

བདག་མེད་རྟོགས་པའི་ཤེས་རབ་བསྐྱེད་པའི་ཆེད་དུ་བདག་མེད་པར་སྨྲ་བ་པོར་འགྱུར་ཏེ། དེ་འདྲ་

བའི་སྨྲ་བ་པོར་གྱུར་པ་དེ་སུ་ཞིག་ཅེ་ན། བཅོམ་ལྡན་འདས་རང་བཞིན་གྱིས་རྣམ་པར་དག་པའི་

སེམས་ཀྱི་བདག་ཉིད། ཡོད་མིན་ཞེས་སོགས་ཀྱི་དོན་འོག་ཏུ་འཆད་པ་ལྟར། མཐའ་བཞི་ལས་རྣམ་

པར་གྲོལ་བའི་སྟོང་པ་ཉིད་སྟོན་པའི་ཁམས་གསུམ་གྱི་སྟོན་པ་གཅིག་པུ་དེ་ནི་མུ་སྟེགས་ཀྱིས་ཀུན་

མཁྱེན་དུ་འདོད་པའི་བྱེད་པ་པོ་དབང་ཕྱུག་སོགས་མིན་ཏེ། འོ་ན་སུ་ཞིག་ཡིན་ན་ཀུན་མཁྱེན་དང་

པོའ་ིསངས་རྒྱས་ཞེས་པ་ནས། སྔར་བརྗོད་པའི་མཚན་ཉིད་དོ་ཞེས་པའི་བར་རོ། །འདིས་ནི་རང་གི་

སྟོན་པ་རྟེན་འབྲེལ་དང་སྟོང་ཉིད་མི་འགལ་བར་སྟོན་པའི་སྒོ་ནས་སྨྲ་བ་པོ་གཞན་ཐམས་ཅད་ལས་

ཁྱད་པར་འཕགས་པར་སྟོན་པ་སྟེ། སྟོང་པ་ཉིད་སྨྲ་བ་པོའ་ིངེས་པའོ་ཞེས་མཇུག་བསྡུ་བའོ།།

དྲུག་པ་བདེན་འཛིན་གྱིས་བཅིངས་པའི་འགྲོ་བ་དྲུག་གི་གནས་སུ་སྐྱེ་ཚུལ་ལ་གཉིས། འཆི་

བའི་མཐར་མངོན་དུ་གྱུར་པའི་བསམ་པའི་དབང་གིས་འགྲོ་བ་གང་དུ་སྐྱེ་བ། སྐྱེ་བ་སྲིད་པའི་གནས་

ཀྱི་དབྱེ་བ་བཤད་པའོ།།

དང་པོ་ནི། ད་ནི་ཞི་བ་ཞེས་པ་ལ་སོགས་པས་ཞེས་སོགས་ཏེ། ཚེ་འདིར་དགེ་བའི་ལས་

ལ་གོམས་པར་བྱས་པ་ཉིད་ཀྱི་དབང་གིས་འཆི་བའི་དུས་སུ་ཡང་ཕལ་ཆེར་ཞི་བའི་བསམ་པར་

འགྱུར་ཏེ། ཞེས་དང༌། འོག་མ་དག་ལ་ཡང་དེ་བཞིན་དུ་སྦྱར་ཞིང༌། འཕེན་བྱེད་དགེ་བ་དང་རྫོགས་

བྱེད་མི་དགེ་བ་འདྲེས་པ་ལས་མི་ཉིད་དུ་འགྱུར་ཏེ། ཞེས་དང༌། འབྱུང་པོ་ཉིད་ནི་ཡི་དྭགས་ཏེ། ཡི་

དྭགས་འདིར་འཕེན་བྱེད་མི་དགེ་བས་འཕངས་ཀྱང་རྫོགས་བྱེད་སྙིང་སྟོབས་ཏེ་དགེ་བའི་ལས་ལྷག་

པ་ལ་ཞེས་སོགས་དང༌། དེ་བཞིན་དུ་མི་རྣམས་ནི་འཕེན་བྱེད་དགེ་བས་འཕངས་ཀྱང་རྫོགས་བྱེད་

སྙིང་སྟོབས་ལྷག་པ་ལ་ཞེས་སོགས་ཏེ། བསམ་པ་སྐྱེ་བའི་ངེས་པའོ་ཞེས་མཇུག་བསྡུ་བའོ། །གཉིས་

པ་ནི། ད་ནི་ལྷ་ཉིད་སོགས་ཏེ། རྣམ་པ་བཞིའོ་ཞེས་པ་དུད་འགྲོའ་ིསྐྱེ་གནས་བཞིའོ། །ཀུན་གཞི་རྣམ་

པར་ཤེས་པའི་ཆོས་ཅན་ཞེས་པ་ནི་ཀུན་གཞིའི་མིང་ཅན་བག་ཆགས་ཅན་གྱི་ཡིད་ཤེས་ཀྱི་སྟེང་གི་

བག་ཆགས་ཀྱི་དབང་གིས་འཁོར་བའི་དོན་ཏོ། །གཞུང་ལྷག་མ་བཀླགས་པས་ཤེས་སོ།།

བདུན་པ་འཆིང་བ་དེ་དག་ལས་གྲོལ་བྱེད་ཀྱི་ཐབས་ཀྱི་གཙོ་བོ་བསྟན་པ་ལ་བཞི། ཐེག་

པ་འདིའི་སྤང་བྱའི་གཙོ་བོ་ཉོན་མོངས་པ་ཅན་མ་ཡིན་པའི་མ་རིག་པ་ངོས་བཟུང༌། དེའི་གཉེན་པོ་

གཙོ་བོ་རིག་པ་ཡེ་ཤེས་ངོས་བཟུང་བ། རིག་པ་དེ་གོམས་པས་ཚེ་འདིར་མ་གྲོལ་ཡང་རྣལ་འབྱོར་

གོམས་སྟོབས་ཀྱིས་འཇུག་པས་སྐྱེ་བ་གཞན་དུ་གྲོལ་བར་བསྟན་པ། དེ་དག་གི་ཞར་ལས་བྱུང་བའི་

དོན་གཞན་བཤད་པའོ། །དང་པོ་ནི། ད་ནི་ཕུང་པོ་ཞེས་སོགས་ཏེ། གནས་སྐབས་རིགས་བཞིའི་

སྒྲིབ་པའི་བག་ཆགས་བཞི་ལས་དང་པོ་གསུམ་འཆིང་བྱེད་རགས་པ་དང༌། བཞི་པའི་གནས་སྐབས་

ཀྱི་བག་ཆགས་འཆིང་བྱེད་ཕྲ་བར་བསྟན་ཅིང༌། དེ་ཉིད་ཉོན་མོངས་པ་ཅན་མ་ཡིན་པའི་མ་རིག་པའི་

བག་ཆགས་སུ་བསྟན་པ་སྟེ། འདི་དག་གི་དོན་སྔར་རྒྱས་པར་བཤད་ཟིན་པས་འདིར་བཤད་དགོས་

པ་མེད་ལ། འོན་ཀྱང་འདིར་ཡང་གསུངས་པ་ནི་བཞི་པའི་གནས་སྐབས་ཀྱི་བག་ཆགས་དེ་ཉིད་སྒྲིབ་

པ་གཞན་ལས་མཆོག་ཏུ་ཕྲ་བ་དང༌། དེའི་དོན་ཡང་དེ་ཉིད་ལྷག་མ་མེད་པར་སྤོང་བ་སྔགས་བླ་མེད་

ཀྱི་རྫོགས་རིམ་གྱི་ཡེ་ཤེས་མཆོག་ལ་ངེས་པར་ལྟོས་དགོས་པའི་དོན་ཡིན་ལ། དོན་དེ་ཉིད་ཤེས་

པའི་ཕྱིར་དུ་སླར་ཡང་འདིར་སྨོས་སོ།།

གཉིས་པ་ལ་གཉིས་ལས། རིག་པ་གཞན་གྱིས་མ་རིག་པ་དེ་སྤོང་བའི་ནུས་པ་མེད་པར་

བསྟན་པ་ནི། ད་ནི་ཞེས་སོགས་སྤྱིའི་མཚམས་སྦྱར་བའོ། །འཁོར་བ་འདིར་རིག་པར་གྲགས་པ་

འཇིག་རྟེན་གྱི་ཞེས་པ་ནས། མ་ཡིན་ནོ། །འཇིག་རྟེན་ན་གྲགས་པའི་རིག་པ་ཇི་ལྟ་བུ་ཞེ་ན། དང་

པོར་ཞེས་སོགས་ཏེ། རིག་བྱེད་ཀྱི་ཡན་ལག་དྲུག་པོ་རྣམས་ནི། མདོ་དང་ནས་དོན་ཏོའ་ིབར་ཏེ། 

ལུང་སྟོན་པ་ནི་བརྡ་སྤྲོད་པ་སྒྲ་རིག་པ་དང༌། ངེས་ཚིག་ནི་མངོན་བརྗོད་ཡིན་ལ། འཆི་མེད་མཛོད་

ཀྱི་འགྲེལ་པར། བསླབ་དང་རྟག་པ་བརྡ་སྤྲད་དང༌། །ངེས་པའི་ཚིག་དང་སྐར་རྩིས་དང༌། །སྡེབ་སྦྱོར་

ཞེས་པ་དྲུག་དེ་རྣམས། །རིག་བྱེད་ཡན་ལག་བརྗོད་པར་བྱ།1།ཞེས་འབྱུང་བའི་བསླབ་དང༌ཞེས་པ་

ལུགས་ཀྱི་བསྟན་བཅོས་ལ་བསླབ་པ་ཡིན་ཀྱང༌། དེ་དང་འདིའི་མདོ་དང་ཞེས་པ་དོན་འདྲ་བར་

འཆད་དུ་མི་རུང་བར་མངོན་པས། མདོ་དང་དབྱངས་ཀྱིས་བསྙད་པ་ཞེས་པ་ནི་མདོ་འཛིན་པ་ཞེས་

ཟློས་གར་གྱི་བརྡ་ཆད་ལ་གྲགས་པ་དང༌། གླུའི་བྱེ་བྲག་དུ་མའི་རྣམ་གཞག་ཀྱང་ཟློས་གར་གྱི་ཡན་

ལག་ལ་ཡོད་པ་དེ་འདྲ་བ་ལ་བྱ་དགོས་སམ་སྙམ་སྟེ་བརྟག་པར་བྱའོ།།

དྲན་པ་ནི་ཤིང་བུ་སྟེ་མི་སྦྱིན་ལ་སོགས་པ་དྲང་སྲོང་བཅུ་གཉིས་ཀྱིས་བྱས་པའི་གཞུང་

རྣམས་སོ། །ཞེས་དང། རྟོག་གེས་འཇལ་བའི་ཕྱི་རོལ་པའི་བསྟན་ཆོས་རྣམས་སོ། །ཞེས་དང༌། 

དཀྱིལ་འཁོར་གྱི་འཁོར་ལོ་བསྒོམ་པ་ཞེས་པ་ཡང་འདིར་རིག་བྱེད་ཀྱི་ཡན་ལག་ཏུ་གྱུར་པའི་དབང་

དུ་མཛད་ལ། དབང་ཕྱུག་པ་སོགས་ཕྱི་རོལ་པ་འགའ་ཞིག་ལ་ཡང་དེ་དག་རང་གི་ལུགས་ཀྱི་དཀྱིལ་

འཁོར་གྱི་འཁོར་ལོ་བསྒོམ་པ་སོགས་ཡོད་པར་བཤད་དོ། །དྲང་སྲོང་རྒྱས་པའི་སྙན་དངགས་བྷཱ་

ར་ཏ་དང༌། མེ་བཞིན་དུ་འཇུག་གི་བུ་དྲང་སྲོང་མེ་ཡིས་བྱས་པའི་སྙན་དངགས་བསྒོམ་པའི་ཆོས་

1  བསྟན་འགྱུར། དཔེ་བསྡུར་མ། དེབ། ༡༡༠ ཤོག ༩༥༠ ཕྲེང་། ༡༧

དང༌། སོགས་པའི་སྒྲས་གྲོག་མཁར་གྱིས་བྱས་པའི་བཙུན་མོ་རོལ་རྙེད་མའི་ལོ་རྒྱུས་སྙན་དངགས་

སུ་སྦྱར་བ་རཱ་མ་ཡཱ་ཎ་དང༌། དྲང་སྲོང་མཱརྐཎྜེ་ཡིས་བྱས་པའི་སྙན་དངགས་ཁྱབ་འཇུག་གི་འཇུག་པ་

བཅུ་སྟོན་པའི་སྔོན་རབས་ཀྱི་ཆོས་ལ་སོགས་པ་རྣམས་བཟུང་སྟེ། སྙན་དངགས་མཁན་འདི་དག་

གིས་བྱས་པའི་རིག་པ་ནི་ཡང་དག་པའི་རིག་པ་མ་ཡིན་ནོ།།

གཉིས་པ་ཡང་དག་པའི་རིག་པ་བཤད་པ་ནི། འོ་ན་ཡང་དག་པའི་རིག་པ་གང་ཡིན་ཞེ་ན། 

སྨྲས་པ། རིག་པ་ཞེས་པ་སྔར་བཤད་པའི་མ་རིག་པའི་བག་ཆགས་ཀྱི་འཆིང་བ་དེ་གཅོད་བྱེད་ཀྱི་

གཉེན་པོ་ནི། གང་གི་ངོ་ན་སྤྲོས་པ་མ་ལུས་པ་ཉེ་བར་ཞི་བའི་རྣམ་པར་མི་རྟོག་པ་ནང་རིག་པ་སྟེ་

དེ་ཙམ་ཞིག་ནི་ཉན་རང་ལ་ཡང་ཡོད་པས། ཤེས་སྒྲིབ་རྒྱུན་གཅོད་བྱེད་ཀྱི་གཉེན་པོ་གཙོ་བོར་གྱུར་

པའི་རྣམ་པར་མི་རྟོག་པའི་ཁྱད་པར་ནི། ཐབས་ཤེས་ཁྱད་པར་བ་གཉིས་དབྱེར་མི་ཕྱེད་པར་གྱུར་

པ་ཡིན་པ་ལ། ཐབས་ནི་རྣམ་པ་ཐམས་ཅད་དང་ལྡན་པའི་སྟོང་པ་ཉིད་དོ། །གཞན་ཡང་དེར་མ་ཟད་

འགྱུར་བ་མེད་པའི་བདེ་ཆེན་ཉིད་ཀྱང་རིག་པ་སྟེ། བདེན་པར་གྲུབ་པས་སྟོང་པ་ཉིད་དང་རོ་གཅིག་

ཏུ་གྱུར་པས་དམིགས་པ་མེད་པའི་ཤེས་རབ་ཟག་པ་མེད་པའི་བདག་ཉིད་ཅན་ནོ། །རིག་པ་ནི་ཞེས་

སོགས་ཀྱི་དོན་ལེའུ་དང་པོར་རྒྱས་པར་བཤད་པ་ལྟར་ཏེ། རིག་པ་དེ་སྟོན་པ་པོ་ཡང་འཇིག་རྟེན་

འདིར་ནི་ཞེས་པ་ནས་ཉིད་དེའི་བར་རོ། །དེ་འདྲ་བའི་རིག་པ་གོང་དུ་ཟག་པ་མེད་པའི་བདེ་བ་ཞེས་

བརྗོད་པ་དེའི་རང་བཞིན་ཅི་ཞེ་ན། ཞེས་སོགས་ཏེ། བཞི་པའི་གནས་སྐབས་ཀྱི་བདེ་བའི་སྐད་ཅིག་

གང་ལས་ཞེས་པ་ནས་ཐིམ་པའོ་ཞེས་པའི་བར་གྱིས་གཞི་དུས་ཀྱི་བཞི་པའི་སྐད་ཅིག་འཇིག་རྟེན་

སྐྱེད་སྡུད་བྱེད་པ་པོར་བསྟན་ལ། གཞི་དུས་ཀྱི་བཞི་པའི་གནས་སྐབས་ཀྱི་འགྱུར་བའི་སྐད་ཅིག་མ་

དེ་ཉིད་ཀྱི་དྲི་མ་ལམ་གྱིས་སྦྱངས་པ་ན་ཟག་པ་མེད་པའི་བདེ་བ་འགྱུར་བ་མེད་པར་བརྗོད་དེ། བཞི་

པའི་གནས་སྐབས་སྒྲིབ་བྲལ་དུ་གྱུར་པའི་བདེ་ཆེན་གྱི་ཡེ་ཤེས་དེ་ཉིད་སངས་རྒྱས་ཀྱི་སྐུའི་མཛད་

པ་མཐའ་དག་སྤྲོ་བ་དང་སྡུད་པའི་བྱེད་པ་པོར་སྟོན་པ་ནི་གང་ལས་ཞེས་སོགས་སོ།།

རྣམ་པར་མི་རྟོག་པ་ནང་གི་རིག་པ་སྟེ་ཞེས་པའི་དོན་འཆད་པ་ན་ཁ་རང་ཅིག་རྟོག་པའི་

འཁོར་ལོ་མ་རིག་པ་ཡིན་པའི་ཕྱིར་ཞེས་ཟེར་བ་དང༌། གཞན་ངམ་དག་སམྦྷུ་ཊིར། རྣམ་རྟོག་མ་རིག་



ནང་ལེའི་མདོར་བསྡུས་ལྔ་པའི་རྣམ་བཤད། 343

ཆེན་པོ་སྟེ། །འཁོར་བའི་རྒྱ་མཚོར་ལྟུང་བྱེད་ཡིན།1།ཞེས་གསུངས་པ་ལྟར་རྟོག་པ་ཡིན་ན་མ་རིག་

པ་ཡིན་པའི་ཕྱིར། ཞེས་སྨྲ་བ་དག་ནི་ཧ་ཅང་ཐལ་བའི་ལོག་པར་རྟོག་པ་སྟེ། མ་རིག་པ་ཡིན་ན་སྤང་

བྱ་ཡིན་པས་ཁྱབ་ན།2 སོ་སྐྱེའི་རྒྱུད་ཀྱི་དད་པ་སྙིང་རྗེ་ངེས་འབྱུང༌གནས་ལུགས་རྟོགས་པའི་ལྟ་བ། 

མདོ་རྒྱུད་ཀྱི་དོན་ལ་ཐོས་བསམ་གྱིས་སྒྲོ་འདོགས་གཅོད་པའི་བློ་ལ་སོགས་པ་ཐམས་ཅད་རྟོག་པ་

ཡིན་པས་སྤང་བྱར་ཐལ་བའི་ཕྱིར་དང༌། བཟང་རྟོག་ངན་རྟོག་གང་ཡིན་ཡང་སྤང་བྱར་འདོད་པ་ནི་

ཅི་ཡང་ཡིད་ལ་མི་བྱེད་པ་འབའ་ཞིག་ལམ་གྱི་མཆོག་ཏུ་འདོད་པའི་རྒྱ་ནག་ཧྭ་ཤང་གི་ལུགས་མ་

ཉམས་པ་ཡིན་པའི་ཕྱིར་རོ།།

གསུམ་པ་རིག་པ་དེ་གོམས་པས་ཚེ་འདིར་མ་གྲོལ་ཡང་རྣལ་འབྱོར་གོམས་སྟོབས་ཀྱིས་

འཇུག་པས་སྐྱེ་བ་གཞན་དུ་གྲོལ་བར་བསྟན་པ་ནི། ད་ནི་རྣལ་འབྱོར་ཞེས་པ་ལ་སོགས་པས་ཞེས་

སོགས་ཏེ། རང་བཞིན་གྱིས་རྣམ་པར་དག་པའི་དེ་ཁོ་ན་སྟོང་པ་ཉིད་དང༌། རྣམ་པར་དག་པའི་བདེ་

བ་ཆེན་པོའ་ིསེམས་སོ། །ཞེས་དང༌། སྐྱེ་བ་གཞན་དུ་སླར་ཡང་སྔོན་གྱི་གོམས་པ་དེའི་ཤ གས་ཀྱིས་

ལམ་བཟང་པོ་མི་གཏོང་བར་ཀུན་ཏུ་འཛིན་པར་འགྱུར་ཏེ། དེ་ལ་བརྟེན་ནས་སྔར་གྱི་ལམ་གྱི་འཕྲོ་

མཐར་ཕྱིན་པར་བྱས་ནས་རྣལ་འབྱོར་རྫོགས་པར་ཐོབ་པར་འགྱུར་རོ། །མཆོག་གི་གནས་སོ་ཞེས་

བྱ་བའི་བར་གཞུང་ལྷག་མ་མ་བཤད་པ་དག་ནི་གོ་བར་ཟད་དོ།།

བཞི་པ་དེ་དག་གི་ཞར་ལས་བྱུང་བའི་དོན་གཞན་བཤད་པ་ལ་བཞི། རྣལ་འབྱོར་གོམས་

པའི་ཡེ་ཤེས་མཆོག་དམན་གྱི་དབྱེ་བ། རྣལ་འབྱོར་སྒོམ་པ་པོ་སོ་སོའ་ིབརྟུལ་ཞུགས་ལ་སོགས་

པའི་དབྱེ་བ། འཆི་འཕོ་བའི་ཚེ་གང་དུ་འགྲོ་བའི་ལམ་གྱི་དབྱེ་བ། རང་རང་གི་འཛིན་པའི་བག་

ཆགས་ཀྱིས་འཆིང་གྲོལ་དུ་འགྱུར་ཚུལ་ལོ། །དང་པོ་ནི། ད་ནི་ཡེ་ཤེས་ཞེས་པ་ལ་སོགས་པས་

ཞེས་སོགས་ཏེ། བཏགས་པའི་ཆོས་སོ་ཞེས་པ་བློ་ཕྱིན་ཅི་ལོག་གིས་བཏགས་པའི་ལོག་པའི་ཆོས་

སོ། །ཡེ་ཤེས་ལྷག་པར་གནས་པར་འགྱུར་ཞེས་སོགས་ནི་རྣལ་འབྱོར་པ་དེ་དག་གི་རང་རང་གི་

ཡེ་ཤེས་མཐར་ཕྱིན་པ་ཐོག་མར་རྒྱུད་ལ་སྐྱེ་བའི་དུས་ཏེ་སངས་རྒྱས་ཀྱི་ཡེ་ཤེས་ཐོ་རངས་སྐྱ་རེངས་

1  བཀའ་འགྱུར། དཔེ་བསྡུར་མ། དེབ། ༧༩ ཤོག ༤༠༩ ཕྲེང་། ༢

2  ཞོལ། ཤོག ༡༣༡ ན ༤། གཙང་། ཤོག ༨༦ ན ༢ ཁྱབ་ལ།



དྲི་མེད་འོད་ཀྱི་ནང་ལེའི་འགྲེལ་བཤད།344

ཤར་བ་ན་མངོན་དུ་མཛད་པ་ལྟ་བུའོ། །དུས་དེ་ལ་སྐྱེ་བའི་ཡེ་ཤེས་ཀྱི་ཁྱད་པར་ནི་སངས་རྒྱས་པ་

དང་ལྷ་མིན་འདི་དག་གི་སོགས་སོ།།

ཡེ་ཤེས་ཀྱི་ཁྱད་པར་དེ་ཡོད་པར་ཇི་ལྟར་ཤེས་ཤེ་ན། ཡེ་ཤེས་གྲུབ་པའི་རྣལ་འབྱོར་པ་

རྣམས་ཀྱི་ཆོས་སྟོན་ཚུལ་གྱི་ཁྱད་པར་ལས་ཤེས་པར་འཆད་པ་ནི་དེའི་ཕྱིར་གསུངས་པ་སོགས་ཏེ། 

སྐྱེས་བུ་རང་ཉིད་ཀྱིས་བྱས་པའི་ལས་ཀྱི་འབྲས་བུ་མྱོང་བ་སྟོན་པར་བྱེད་དོ་ཞེས་དང༌། ཐ་མལ་གྱི་

ལས་བྱེད་པ་པོ་དོན་གཞན་གྱིས་བྱས་པའི་འབྲས་བུ་མྱོང་བ་སྟོན་པར་བྱེད་དོ་ཞེས་པ་སྟེ། འདྲེས་

པའི་ལས་ནི་འོག་ཏུ་འཆད་པར་འགྱུར་རོ། །མ་བཤད་པ་དག་ནི་གོ་སླ་སྟེ། ཡེ་ཤེས་སྟོན་པར་བྱེད་

པའི་ངེས་པའོ་ཞེས་པ་མཇུག་བསྡུ་བའོ། །འདི་དག་ལ་མཚམས་སྦྱོར་དུ་ལྷ་མིན་དང་ཀླ་ཀློ་ཐ་དད་དུ་

བྱས་ནས། རྒྱས་བཤད་དུ་ལྷ་མིན་དང་ཀླ་ཀློ་དོན་གཅིག་ཏུ་བྱས་ཏེ། འབྱུང་པོ་དེ་ལས་གུད་དུ་བྱས་

པ་འགལ་ལོ་ཞེ་ན། ལྷ་མིན་དང་ཀླ་ཀློ་ཞེས་བརྗོད་ན་ཀླ་ཀློ་དངོས་སུ་སྨོས་པའི་ཟླ་སྟོབས་ཀྱིས་ལྷ་

མིན་འབྱུང་པོ་ལ་གོ་ལ། ལྷ་མིན་དང་འབྱུང་པོ་ཞེས་བརྗོད་ན་འབྱུང་པོའ་ིཟླ་སྟོབས་ཀྱིས་ལྷ་མིན་ཀླ་

ཀློ་ལ་གོ་དགོས་ཤིང༌། སྤྱིར་ལྷ་མིན་ཞེས་པ་སངས་རྒྱས་པ་ལས་ཕྱི་རོལ་ཏུ་གྱུར་པའི་ལྟ་ངན་སྨྲ་བ་

པོ་ཐམས་ཅད་ཀྱི་སྤྱི་མིང་ཡིན་པ་ལ། འདིར་སྤྱི་སྒྲ་བྱེ་བྲག་ལ་སྦྱོར་ཚུལ་ཟླ་སྟོབས་ཀྱིས་ཤེས་པར་བྱ་

དགོས་པས་རྒྱས་བཤད་དུ་ལྷ་མིན་ཀླ་ཀློ་ལ་བཤད་པ་མི་འགལ་ལོ་ཞེས་མཁས་རང་པ་དག་གསུང་

བ་ཤིན་ཏུ་ལེགས་པར་སྣང་ངོ༌།།

གཉིས་པ་ནི། ད་ནི་ཞེས་སོགས་ཏེ། འདིར་ཉིན་ཞག་སོ་སོ་ལ་དེ་རིང་གི་ཉི་མ་གུང་ནས་

མ་མཐའ་བརྩམས་ནས་ཡ་མཐའ་སྔོན་དུ་སོང་ཟིན་པའི་མཚན་མོ་ཕྱེད་ཀྱི་བར་དུ་ཉིན་མོའ་ིདུས་སོ། 

།འབྱུང་བར་འགྱུར་བའི་མཚན་མོ་ཕྱེད་ནས་མ་མཐའ་བརྩམས་ནས་ཡ་མཐའ་དེ་རིང་གི་ཉི་མ་གུང་

གི་མཐར་ཐུག་པ་ནི་མཚན་མོའ་ིདུས་སོ་ཞེས་པ་བཤད་པར་བྱ་ལ། སངས་རྒྱས་པ་དང་ཕྱི་རོལ་པ་

མཐོ་རིས་དང་ས་འོག་ཏུ་འགྲོ་བ་ལ། ཉི་ཟླའི་སྟེང་འོག་ཏུ་འགྲོ་བའི་བགྲོད་པ་དཔེར་བཀོད་པ་ནི་ཕྱི་

རོལ་གྱི་ཉི་ཟླའི་བགྲོད་པ་ལ་དེ་འདྲ་བའི་སྟེང་འོག་ཏུ་འགྲོ་བའི་ཁྱད་པར་ཡོད་པ་བཀོད་པ་མ་ཡིན་

གྱི། ལུས་ཅན་འཆི་བའི་དུས་ཀྱི་ནང་གི་ཉི་ཟླ་ཁམས་དཀར་དམར་སྟེང་འོག་ཏུ་འགྲོ་བ་དཔེར་བཀོད་

པ་ཡིན་ལ། འཆི་བ་ན་ཁམས་དཀར་དམར་དེ་ལྟར་བགྲོད་པའི་ཤེས་བྱེད་དུ་དབང་མདོར་བསྟན་གྱི་



ནང་ལེའི་མདོར་བསྡུས་ལྔ་པའི་རྣམ་བཤད། 345

ཁུངས་དྲངས་པའོ། །བླ་མའི་ངེས་པའི་དབང་གིས་ཞེས་སོགས་ཀྱིས། སངས་རྒྱས་པའི་རྣལ་འབྱོར་

སྒོམ་པ་ལ་རྡོ་རྗེའི་སྐྱིལ་ཀྲུང་བསྔགས་པར་བསྟན་ནོ། །འབྱུང་པོ་རྣམས་ཀྱི་བྱ་བའི་ངེས་པའོ་ཞེས་པ་

ཡར་བཅད་ཀྱིས་འདིར་མ་བཤད་པ་དག་བཀླགས་པས་ཤེས་སོ།།

གསུམ་པ་ནི། ད་ནི་འོད་ཟེར་ཞེས་པ་ལ་སོགས་པ་སྟེ། མཐོ་རིས་སུ་འགྲོ་བ་ལ་དཀར་པོའ་ི

ལམ་དང༌། ས་འོག་ཏུ་འགྲོ་བ་ལ་ནག་པོའ་ིལམ་དང༌། མིར་སྐྱེ་བ་ལ་དཀར་ནག་འདྲེས་པའི་ལམ་

དུ་སྟོན་པ་སྟེ། ལམ་ཞེས་པ་ལས་ལ་ཐ་སྙད་མཛད་པའོ། །བཞི་པ་ནི། ད་ནི་གང་ཞིག་ཅེས་སོགས་

ཏེ། རྗེས་སུ་ཆགས་པ་གང་ཞིག་གང་གི་དབུས་སུ་སྟེ་བག་ཆགས་བསྒོ་བའི་གཞིར་གྱུར་པའི་

སེམས་རྒྱུད་གང་གི་དབུས་སུ་བག་ཆགས་སོ་སོ་རབ་ཏུ་ཞུགས་པར་འགྱུར་ཏེ། རང་རང་གི་བརྟུལ་

ཞུགས་ངེས་པ་ལ་དགའ་བའི་ལས་ཀྱི་བག་ཆགས་ཀྱི་ཞགས་པས་ངེས་བཅིངས་པ་ཞེས་པ་དེའི་བྱ་

བ་རྣམས་ཀྱིས་ངེས་བཅིངས་པའོ། །དེའི་དབུས་སུ་ཞེས་སོགས་ནི་བྱ་བ་གང་ལ་དགའ་བའི་བག་

ཆགས་ཤས་ཆེ་བ་དང་མཐུན་པར་ངར་འཛིན་ལྷན་སྐྱེས་ཀྱི་འཛིན་པའི་དབང་གིས་ལས་བསགས་

པས་ལྷ་དང་ལྷ་མིན་འབྱུང་པོའ་ིརིགས་སོ་སོར་སྐྱེ་བ་དང༌། ཁམས་གསུམ་དུ་སྐྱེ་བའི་ལས་ཀྱི་བག་

ཆགས་སོ་སོའ་ིདབང་གིས་ཁམས་གསུམ་དུ་སྐྱེ་བར་འགྱུར་བ་དང༌། བག་ཆགས་གསུམ་པོ་མཐའ་

དག་ལྷག་མ་མེད་པར་སྤངས་པས་རྫོགས་པའི་སངས་རྒྱས་ཀྱི་གོ་འཕང་འཐོབ་པར་སྟོན་པ་སྟེ། 

བག་ཆགས་སྤངས་པའི་ངེས་པའོ་ཞེས་བྱ་བའི་བར་གྱི་ཚིག་དོན་ཡང་དེ་ཉིད་ཀྱིས་ཤེས་སོ།།

གཉིས་པ་སྐྱེས་པའི་མཐར་སླར་ཡང་ཇི་ལྟར་འཆི་བ་བཤད་པ་ནི། ད་ནི་ཀ་སོགས་ཞེས་པ་

ལ་སོགས་པས་མངལ་དུ་གསལ་བྱེད་རྡུལ་དང་དབྱངས་ཁུ་བ་སྐྱེ་བར་གྱུར་པ་ཇི་ལྟ་བ་དེ་བཞིན་དུ་

དུས་སུ་འཆི་བའི་མཚན་ཉིད་གསུངས་ཏེ། འདིར་མངལ་འཛིན་པའི་དུས་སུ་ཞེས་པ་ནས། ཁུ་རྡུལ་

གྱི་ཚོགས་པ་རྣམ་ཤེས་ཀྱིས་བྱིན་གྱིས་བརླབས་པ་སྟེ་བཟུང་བ་ལས་མངལ་དུ་ལུས་ལ་སོགས་པ་

འགྲུབ་པ་ལ་ཕན་ཚུན་ནུས་པ་ཡང་དག་པར་སྦྱོར་རོ། །འདིར་མངལ་དུ་ཞེས་པ་ནས་གསལ་བར་

འགྱུར་རོ་ཞེས་པའི་བར་གྱི་དོན་ནི། མངལ་བཟུང་བའི་ཟླ་བ་དང་པོའ་ིཟླ་ཕྱེད་སྔ་ཕྱི་གཉིས་ཀྱི་རིང་

ལ་ཁུ་རྡུལ་གཉིས་གཅིག་ལ་གཅིག་འཇུག་པ་མེད་ལ། དེའི་ཟླ་བ་གཅིག་པོ་དེ་བྱུང་བའི་ཤ གས་རྒྱབ་

པས་དུས་སུ་འཆི་བ་ལ་ལོ་བརྒྱའི་མཚམས་ཀྱི་མཐའི་ཟླ་བ་གཅིག་འབྱུང་བ་རབ་ཏུ་གསལ་བར་

འགྱུར་རོ་ཞེས་པ་སྟེ་སྔར་བཤད་པ་དང་འདྲའོ། །དེ་ཡང་ཁུ་བ་དང་རྡུལ་གྱི་ནུས་པའི་ཆ་སོ་སོ་ནམ་

མཁའ་རླུང་མེ་ཆུ་ས་དང་། ས་ཆུ་མེ་རླུང་ནམ་མཁའི་ཁམས་སོ་སོའ་ིདབྱེ་བས་ཟླ་བ་སོ་སོའ་ིཕྱོགས་

སྔ་ཕྱི་ལ་ཕན་ཚུན་གཅིག་ལ་གཅིག་གི་ནུས་པ་འཇུག་པའི་དབྱེ་བ་ཁུ་རྡུལ་གྱི་ནུས་པའི་ཆ་སོ་སོ་

དང་ཁམས་མཐུན་པའི་མིང་གི་ཡི་གེ་སོ་སོས་མཚོན་ནས་འཆད་པ་ཡིན་ནོ།།

དེ་བཞིན་དུ་དཀར་པོའ་ིཕྱོགས་ལ་ཁུ་བ་ནམ་མཁའི་ཁམས་རྡུལ་ལ་རབ་ཏུ་འཇུག་སྟེ། 

ནག་པོའ་ིཕྱོགས་ལ་སའི་ཁམས་རབ་ཏུ་འཇུག་གོ་ཞེས་པ་སྤྱིར་ཁུ་བ་དབྱངས་ཡིག །རྡུལ་གསལ་

བྱེད་ཡིན་པས་རྩ་ཆགས་ནས་ཟླ་བ་ལྔའི་བར་དུ་ཁུ་བ་དབྱངས་ཡིག་ཐུང་རིང་ལྔ་རྡུལ་གསལ་བྱེད་

སུམ་ཅུ་ལ་འཇུག་སྟེ། དེ་ཡང་རྩ་ཆགས་མ་ཐག་གི་ཟླ་བ་དེའི་དཀར་ཕྱོགས་ལ་ཁུ་བ་ནི་ནམ་མཁའི་

ཁམས་པ་1ཨ་ཡིག །རྡུལ་གསལ་བྱེད་སུམ་ཅུ་ལ་འཇུག་སྟེ། ང་གྷ་ང་ཁ་ཀ་ཞེས་པ་ནས། �་ཤ་ཥ་

�་ས་ཞེས་པའི་བར་དུ་སྟེ། དེ་རྣམས་ནི་ཁུ་བ་ནམ་མཁའི་ཁམས་རྣམས་རྡུལ་ལ་ཞུགས་པ་ཡིན་

ནོ། །དེའི་ནག་ཕྱོགས་ལ་ཁུ་བའི་སའི་ཁམས་ལཱྀ་ཡིག་རིང་པོ་རྡུལ་གསལ་བྱེད་ལ་འཇུག་སྟེ། ་

�ྀ་ཥླྀ ་ ་ ། ་ ་ ་ ་ ། དེ་བཞིན་དུ། ་ ་ ་ ་ ་བར་དུ་སུམ་ཅུའོ། །དེ་བཞིན་དུ་འབྱུང་བ་

དང་མི་འབྱུང་བ་དག་ལ་རྡུལ་གྱིས་དང་ནམ་མཁའི་ཁམས་དག་ཁུ་བའི་ཁམས་ལ་རབ་ཏུ་འཇུག་

གོ །ཞེས་པ་ནི་རྩ་ཆགས་པའི་ཟླ་བ་དེ་ཡར་ངོ་ལ་ཁུ་བ་སྐྱེ་རིམ་མར་ངོ་ལ་ཁུ་བ་འཆི་རིམ་དུ་འབྱུང་

བ་དེ་བཞིན་དུ་ཕྱིར་ཟླ་བ་འཕེལ་ན་ཉི་མ་འགྲིབ་ཉི་མ་འཕེལ་ན་ཟླ་བ་འགྲིབ་པའི་ཕྱིར་འབྱུང་བ་སྟེ་

ཡར་ངོ་ལ་ཟླ་བ་སྐྱེ་རིམ་ཡིན་པས་ཉི་མ་འཆི་རིམ་དུ་འབྱུང་སྟེ། རྡུལ་གྱི་སའི་ཁམས་ཁུ་བ་ལ་འཇུག་

པ་ན་རྡུལ་གྱི་སའི་ཁམས་ནི། ས་ཏ་ཕཊ་ཙ་ཀ་ཡིན་ལ། དེ་ཁུ་བའི་ཁམས་དབྱངས་ལྔ་ལ་འཇུག་

སྟེ། ་ ་ ་ ་ ་ ་ ་ ་ ་ ་ ་ ་ ་ ་ ་ ་ ་ ་ ་ ་ ་ ་ ་ ་ ཞེས་པར་

འགྱུར་ལ། མི་འབྱུང་བ་སྟེ་མར་ངོ་ལ་ཁུ་བ་འཆི་རིམ་ཡིན་པས་རྡུལ་གྱི་སྐྱེ་རིམ་ཡིན་ཏེ། རྡུལ་གྱི་

ནམ་མཁའི་ཁམས་ཁུ་བའི་ཁམས་ལ་རབ་ཏུ་འཇུག་སྟེ། རྡུལ་གྱི་ནམ་མཁའི་ཁམས་ནི་ང་ཉ་ཎ་མ་ན་

དེ་ཁུ་བའི་ཁམས་ཀྱི་དབྱངས་ཡིག་ལྔ་ལ་ཞུགས་པས། ང་ངི་�ྀ་ངུ་ངླྀ། ཉ་ཉི་�ྀ་ཉུ་ཉླྀ། ཎ་ཎི་�ྀ་ཎུ་ཎླྀ། 

མ་མི་�ྀ་མུ་མླྀ། ན་ནི་ ་ནུ་ནླྀ། ་ ་ ་ ་ ། ཞེས་པར་འགྱུར་རོ། །དེ་བཞིན་དུ་ཟླ་བ་གཉིས་པའི་

1  ཞོལ། ཤོག ༡༣༣ བ ༤། གཙང་། ཤོག ༨༧ བ ༤ ཁམས་ལ་ཨ་ཡིག་

ཡར་ངོ་ལ་ཁུ་བ་རླུང་གི་ཁམས་རྡུལ་ལ་ཞུགས་པས། ངི་གྷི་གི་ཁི་ཀི་ལ་སོགས་པ་སུམ་ཅུའོ། །རྡུལ་

ཆུའི་ཁམས་�་ཐ་ཋ་ཚ་ཁ་རྣམས་ཡིན་ཏེ་དབྱངས་ལྔ་ལ་ཞུགས་པས། ་ ་ ་ ་ ལ་སོགས་པ་

བཅུའོ། །མར་ངོ་ལ་ཁུ་བ་ཆུ་ཁམས་ལ་ཞུགས་པས། ་ ་ ་ ་ ་ལ་སོགས་པ་སུམ་ཅུའོ། །རྡུལ་

གྱི་རླུང་གི་ཁམས་གྷ་ཛྷ་ཌྷ་བྷ་དྷ་ཤ་རྣམས་ཁུ་བ་ལ་ཞུགས་པས། གྷ་གྷི་ གྷུ་གྷླྀ་ལ་སོགས་པ་སུམ་

ཅུའོ། །དེ་བཞིན་དུ་ཟླ་བ་གསུམ་པའི་ཡར་ངོ་ལ། ་ནས་ འི་བར་སུམ་ཅུ་རྡུལ་གྱི་མེའི་ཁམས་ཤ་

ང་བ་ཛ་ག་རྣམས་ཁུ་བའི་ཡི་གེ་ལ་ཞུགས་པས་ ་ ་ལ་སོགས་པ་སུམ་ཅུ་དང། མར་ངོ་ལ་ ་ ་

སོགས་དང། ག་གི་སོགས་ཟླ་བ་བཞི་པའི་ཡར་ངོ་ལ་དུ་གྷུ་སོགས་དང། ་སོགས། མར་ངོ་ལ་སཱི་

�ི་སོགས་དང། ཁ་ཁི་སོགས་ཟླ་བ་ལྔ་བའི་ཡར་ངོ་ལ། ་ ་སོགས་དང། ་སོགས། མར་ངོ་ལ་

སཱ་�་སོགས་དང། ཀ་ཀི་སོགས་སུམ་ཅུ་སུམ་ཅུ་སྟེ། དེ་ལྟར་ན་ཟླ་བ་ལྔ་པ་དེའི་ཞག་རེ་ལ་ཡི་གེ་

བཞི་བཞི་འཆར་རོ།།

དེ་ལྟར་ཟླ་བ་ལྔ་ཕུང་པོ་དང་ཁམས་འཕེལ་བར་བྱས་ནས་དེ་ནས་དབང་པོ་དང་ལས་

དབང་ཡུལ་དང་བཅས་པ་འཕེལ་བའི་དོན་དུ་ཟླ་བ་དྲུག་པའི་ཕྱོགས་དང་པོའ་ིཕྱེད་ལ་ང་ལ་སོགས་

པ་ཨས་བསྒྱུར་བ་སུམ་ཅུ། ཕྱོགས་དང་པོའ་ིཕྱེད་ཕྱི་མ་ལ་དྷ་གྷ་ལ་སོགས་པ་སུམ་ཅུ། ཕྱོགས་ཕྱི་

མའི་ཕྱེད་སྔ་མ་ལ་སཱ་ལ་�ལ་ལ་སོགས་པ་ཨལ་གྱིས་བསྒྱུར་བ་སུམ་ཅུ། ཕྱེད་ཕྱི་མ་ལ་ས ླ་ ་ལ་

སོགས་པ་ལ་ཡིག་གིས་བསྒྱུར་བ་སུམ་ཅུ། དེ་བཞིན་དུ་ཟླ་བ་བདུན་པའི་ཕྱོགས་དང་པོའ་ིཕྱེད་སྔ་

མ་ལ་དེ་གྷེ་སོགས། ཕྱེད་ཕྱི་མ་ལ་དྨ་སོགས་ཕྱི་མའི་ཕྱེད་སྔ་མ་ལ་སྶཱཽ་སོགས་ཕྱི་མ་ལ་ ་སོགས། 

དེ་བཞིན་དུ་བརྒྱད་པ་ལ་ཕྱོགས་དང་པོའ་ིཕྱེད་སྔ་མ་ ་སོགས། ཕྱེད་ཕྱི་མ་ ་སོགས། ཕྱོགས་ཕྱི་

མའི་ཕྱེད་སྔ་མ་ལ་སྶཱ་ར་སོགས། ཕྱེད་ཕྱི་མ་ལ་ས ླ་སོགས། ཟླ་བ་དགུ་པའི་ཕྱོགས་དང་པོའ་ིཕྱེད་

སྔ་མ་ལ་ངོ་གྷོ་སོགས། ཕྱེད་ཕྱི་མ་ལ་ ་གྷ་སོགས་ཕྱོགས་ཕྱི་མའི་ཕྱེད་སྔ་མ་ལ་སེ་སོགས། །ཕྱེད་

ཕྱི་མ་ལ་སྶྱ་སོགས། ཟླ་བ་བཅུ་པའི་ཕྱོགས་དང་པོའ་ིཕྱེད་སྔ་མ་ལ་ང་ལ་ནས་ས་ལའི་བར་ཕྱེད་ཕྱི་

མ་ལ་ངླ་ནས་སླའི་བར་རོ།།

ཕྱོགས་ཕྱི་མའི་ཕྱེད་སྔ་མ་ལ་ ་ནས་དྷའི་བར་རོ། །དེ་ལྟར་ཟླ་བ་ཕྱི་མ་ལྔ་པོ་འདི་ལའང་

ཞག་རེ་ལ་ཡི་གེ་བཞི་བཞི་འཆར་རོ། །འདིའི་སྐབས་སུ་རྡུལ་གསལ་བྱེད་ཁུ་བ་དབྱངས་ལ་འཇུག་



དྲི་མེད་འོད་ཀྱི་ནང་ལེའི་འགྲེལ་བཤད།348

པ་དངོས་སུ་མ་གསུངས་ཀྱང༌། སྔར་གྱི་རིགས་པས་སྦྱར་དགོས་སམ་སྙམ་སྟེ། དེ་ལྟར་བྱས་ན་

ཟླ་བ་ཕྱི་མ་ལྔའི་ཞག་རེ་རེ་ལ་ཡི་གེ་བརྒྱད་བརྒྱད་འཆར་རོ། །དེས་ན་ཟླ་བ་བཅུ་གཅིག་པ་ལ་ཐིག་

ལེ་ཅན་སུམ་ཅུ། བཅུ་གཉིས་པ་ལ་ཚེག་དྲག་ཅན་སུམ་ཅུ་སྟེ། འདི་གཉིས་ནི་དབྱངས་རང་བྱུང་གི་

སྐབས་ཀྱི་ཐིག་ལེ་དང༌། ཡོན་ཏན་གྱི་སྐབས་ཀྱི་ཐིག་ལེ་དང། ཡ་ཎ་ཐུང་བའི་སྐབས་ཀྱི་ཧཾ་ཐིག་ལེ་

ཅན་དང༌། གསུམ་ཀ་གཅིག་ཏུ་བསྡུས་པའི་དོད་ལ་ཐིག་ལེ་ཅན་སུམ་ཅུ་དང༌། དབྱངས་རིང་པའི་

རྗེས་ཀྱི་ཚེག་དྲག་དང༌། འཕེལ་བའི་སྐབས་ཀྱི་ཚེག་དྲག་དང༌། ཡ་ཎ་རིང་པོའ་ིརྗེས་ཀྱི་ཧཿཚེག་

དྲག་ཅན་གསུམ་ཀ་གཅིག་ཏུ་བསྡུས་པའི་དོད་ལ་ཚེག་དྲག་ཅན་སུམ་ཅུ་སྟེ། དེ་ལྟར་ན་དུས་སུ་འཆི་

བ་ལ་ལོ་གསུམ་ཡི་གེ་སྟོང་བརྒྱད་ཅུ་གཅོད་པའི་བཅད་བྱ་ཡི་གེ་རྣམས་རྩ་ཆགས་ཚུན་ཆོད་ཀྱི་ལོ་

གཅིག་ལ་འགྲུབ་པ་ཡིན་ནོ།།

རྡུལ་ལ་ཁུ་བ་ཞུགས་པའི་དོན་ནི་མངལ་དུ་ལུས་བསྐྱེད་པའི་ཚེ་མ་ལས་ཐོབ་པའི་དམར་ཆ་

ཤ་དང་པགས་པ་སོགས་བསྐྱེད་པའི་རྒྱུའི་གཙོ་བོ་ཡིན་ལ། དེ་ལ་ཁུ་བའི་ནུས་པ་ཞུགས་པས་རྐྱེན་

བྱས་ནས་ཤ་དང་པགས་པ་ལ་སོགས་པ་སྐྱེད་ཅིང་འཕེལ་བར་བྱེད་པའོ། །ཁུ་བ་ལ་རྡུལ་ཞུགས་

པའི་དོན་ནི། ཕ་ལས་ཐོབ་པའི་དཀར་ཆ་རུས་པ་དང་རྐང་ལ་སོགས་པའི་རྒྱུའི་གཙོ་བོ་ཡིན་ལ། དེ་

ལ་རྡུལ་གྱི་ནུས་པ་ཞུགས་པས་རྐྱེན་བྱས་ནས་རུས་པ་དང་རྐང་ལ་སོགས་པ་སྐྱེད་ཅིང་འཕེལ་བར་

བྱེད་པའོ། །དེ་ནས་ཡེ་ཤེས་ཀྱི་ཁམས་སྨིན་ཏེ་ཞེས་པ་ནས། མཚམས་འདི་ནས་སྙིང་སྟོབས་ཀྱི་

ཆ་དབུ་མར་འགྱུར་རོ། །ཞེས་པ་ནི་དབུ་མའི་སྙིང་སྟོབས་ཀྱི་ཆར་འགྱུར་རོ་ཞེས་བསྒྱུར་ན་བདེའོ་

ཞེས་དཔང་གི་འགྱུར་མཆན་ལས་འབྱུང་བ་ལྟར་ཏེ། སྙིང་སྟོབས་ཀྱི་ཆ་རྫོགས་པར་འགྱུར་བའི་

དོན་ཏོ། །དེ་ནས་ཁམས་ཐམས་ཅད་སྨིན་ནོ་ཞེས་བྱ་བའི་བར་ནི་གོ་སླ་སྟེ། འདི་དག་དང་འོག་ནས་

འབྱུང་བ་འདི་དག་ནི་གོང་དུ་དུས་འཆིའི་ལྟས་དང་རྩ་འཆད་པ་བཤད་པ་དག་གིས་ཤེས་པས་འདིར་

བཤད་དགོས་པ་ཆེར་མེད་དོ། །དེ་ནས་དབུ་མའི་རྩ་ལ་ལོ་བརྒྱའི་རིང་ལ་བརྒྱུས་པའི་ཡེ་ཤེས་ཆར་

བྱས་པའི་མཐའི་ལོ་གསུམ་དང་ཕྱོགས་གསུམ་དང་དེའི་ཡང་རྗེས་སུ་མངལ་དུ་ཟླ་གཅིག་རྩ་མ་

ཆགས་པའི་ཤ གས་ཀྱིས་བྱུང་བའི་ཉིན་ཞག་གི་ཚད་གསལ་བྱེད་སུམ་ཅུའི་ཚད་དེ་ཞེས་པ་ནས། 

དུས་ཏེ་འཆི་རླུང་རབ་ཏུ་རྒྱུ་སྟེ་ཁམས་ཐམས་ཅད་ཟད་པར་བྱེད་དོ།།



ནང་ལེའི་མདོར་བསྡུས་ལྔ་པའི་རྣམ་བཤད། 349

སྔར་བརྗོད་པ་དག་ཀྱང་ནི་སུམ་བརྒྱ་དྲུག་ཅུའོ། །དེ་བཞིན་དུ་བཀྲ་ཤིས་ལ་སོགས་པ་

སོགས་ནི་གཟའ་རྣམས་ཀྱི་རྐང་པའི་ཆུ་ཚོད་ཀྱི་གྲངས་དང་ལོ་གསུམ་ཕྱོགས་གསུམ་མཐའི་གསལ་

བྱེད་སུམ་ཅུའི་ཞག་རྣམས་གྲངས་མཚུངས་པར་སྦྱར་བ་སྟེ། ནང་གི་གཟའི་རྐང་པ་འཆད་པ་རྟོགས་

པར་བྱ་བའི་ཕྱིར་རོ། །དེ་བཞིན་དུ་སུམ་ཅུ་རྩ་གཉིས་སོགས་ནི་ལོ་སུམ་ཅུ་རྩ་གཉིས་གསུམ་གྱིས་

བསྒྱུར། ཕྱོགས་བདུན་ཀྱང་གསུམ་གྱིས་བསྒྱུར་བས་ལོ་གོ་དྲུག་ཟླ་བ་ཕྱེད་དང་བཅུ་གཅིག་ཏུ་འགྱུར་

བའི་དོན་ཏོ། །གཡོན་དང་ཞེས་སོགས་ནི་ལོ་བརྒྱའི་ཟླ་ཕྱེད་ཀྱི་གྲངས་ཀྱི་སྟེང་ནས་ལོ་གསུམ་

ཕྱོགས་གསུམ་མཐའི་ཟླ་གཅིག་རྣམས་ཀྱི་ཟླ་ཕྱེད་རྣམས་དབུ་མའི་ཡེ་ཤེས་ཆ་དང༌། ཟླ་ཕྱེད་ལྷག་

རྣམས་གཡས་གཡོན་གྱི་ཉི་ཟླའི་ཆར་སྟོན་པའོ།།

གཙོ་བོ་ཞེས་པ་དུས་ཀྱི་འཁོར་ལོའ་ིམིང་ཅན་དབུ་མའི་ཡེ་ཤེས་ཆའོ། །དེ་རྣམས་ཀྱང་

གཡོན་དང་གཡས་ལ་རྒྱུ་བའི་ཐོབ་སྐལ་གྱི་སྟེང་ནས་འཆི་བའི་རླུང་དབུ་མར་བརྒྱུས་པས་ཟོས་

པའོ་ཞེས་དང༌། དེ་བཞིན་དུ་ཞེས་སོགས་ནི་ཁྱིམ་བཅོ་བརྒྱད་ཀྱི་ཆུ་ཚོད་ཀྱི་གྲངས་དེ་དང་མཉམ་

པའི་སྟེང་ནས་ཟླ་རྐང་རིམ་པ་ལ་ལྔ་བཅུ་དང་། རིམ་པ་མ་ཡིན་པ་ལ་ལྔ་བཅུའི་དབྱེ་བས་འབྱུང་དང་

འབྱུང་བ་མདའ་དང་རིག་བྱེད་ལ་སོགས་པ་ཉེར་ལྔ་པ་བཞི་བསྡོམས་པའི་བརྒྱའི་གྲངས་ཏེ་ཞེས་

དང༌། དེའི་རྗེས་ལ་གཟའི་ཞེས་དང༌། ཕྱོགས་ཉི་ཤ ་རྩ་གསུམ་ལྷག་པའི་ཞེས་པ་ནས། གཡས་སྡུད་

པ་དང་གཡོན་བསྐྱེད་པའི་དབྱེ་བས་ཞེས་སོགས་སོ། །དེ་ལྟར་སྡེ་པ་དབྱངས་བཅས་སྟོང་བརྒྱད་

ཅུ་དབྱངས་ཀྱི་ཚོགས་ཞེ་ལྔ་དང་བཅས་པ་གསལ་བྱེད་སུམ་ཅུ་རྣམས་ཀྱི་ཡི་གེའི་གྲངས་ཉིད་དག་

དང་གཟའ་རྣམས་ཀྱི་རྐང་པའི་གྲངས་ཀྱིས་མཚོན་ནས་བསྟན་པའི་ཁམས་རྣམས་ནི་དམན་པ་ཞེས་

པ་ནས། འཆི་བ་ལ་སྟེ་ཞེས་པ་དུས་མ་ཡིན་པ་ཉི་ཟླའི་འཆི་ལྟས་ཀྱིས་འཆི་བ་དང་དུས་སུ་འཆི་བ་

གང་ཡིན་ཀྱང་འཆི་ལྟས་ཀྱི་རླུང་གི་རྒྱུ་བས་ཟོས་ནས་འཆི་བར་འདྲ་བའི་དོན་ཏེ། དེ་དག་གི་ཚུལ་

ནི་སྔར་བརྗོད་པའི་ངེས་པའོ། །དེ་ནས་སུམ་ཅུ་ཞེས་པ་ནས། དཀྱིལ་འཁོར་ལྔ་དང་སྙིང་སྟོབས་

རྡུལ་མུན་གྱི་རྩ་ནི་གཅོད་པའི་དུས་སུ་འཆི་བ་དང་དུས་མ་ཡིན་པར་འཆི་བ་གཉིས་ཀའི་ཐུན་མོང་

བའོ། །དེ་ལྟར་མངལ་ནས་སྐྱེས་པ་རྣམས་འཆི་བའི་དུས་ངེས་པའོ་ཞེས་པའི་བར་གཞུང་ལྷག་མ་ 

བཀླགས་པ་ཙམ་གྱིས་ཤེས་སོ།།

གསུམ་པ་མདོར་བསྡུས་ཀྱི་མཚན་བསྟན་པ་ནི། བསྡུས་པའི་རྒྱུད་ཀྱི་རྒྱལ་པོ་སོགས་

སོ། །སྨྲས་པ། གང་དག་བློ་ཡི་མེ་ལོང་རྙོག་པ་ཅན། །ལམ་བཟང་གཟུགས་ནི་གསལ་བར་མི་

སྣང་བ། །དེ་དག་གཞུང་འདིར་ཐོས་དང་བརྩོན་པ་ཡི། །འབད་པ་བརྒྱ་ཕྲག་དུབ་པ་ལྷུར་ལེན་

ཡིན། །བཅོམ་ལྡན་འདས་དཔལ་དུས་ཀྱི་འཁོར་ལོ་མཆོག་གི་དང་པོའ་ིསངས་རྒྱས་ཀྱི་རྩ་བའི་རྒྱུད་

ལས་ཕྱུང་བ་བསྡུས་པའི་རྒྱུད་ཀྱི་རྒྱས་འགྲེལ་དྲི་མ་མེད་པའི་འོད་ཀྱི་རྒྱ་ཆེར་བཤད་པ་དེ་ཁོ་ན་ཉིད་

སྣང་བར་བྱེད་པ་ཞེས་བྱ་བ་ལས། ནང་གི་ལེའུའི་མདོར་བསྡུས་ལྔ་པ་རྣམ་པར་བཤད་པའོ།། །།

༈ ཐུབ་པ་ཡེ་ཤེས་བདུད་རྩིའི་ཆུས། །སྡུག་བསྔལ་བག་ཆགས་དང་བཅས་བཀྲུས། །འཇིག་

རྟེན་ནད་ཀུན་སེལ་བའི་སྨན། །སྟོན་པ་དེ་ལ་ཕྱག་འཚལ་ནས། །ལུས་ནི་བདུད་རྩིས་བཀང་པ་

བཞིན། །འཆི་བ་མེད་པར་སྒྲུབ་པ་དང༌། །ནད་དང་ཉེར་འཚེ་མཐའ་དག་ལས། །རྣམ་པར་རྒྱལ་

བ་བཤད་པར་བྱ།།

དྲུག་པ་དངོས་གྲུབ་གཉིས་ཀྱི་དོན་དུ་འཆི་བ་བླུ་ཞིང་ལུས་བསྲུང་བའི་བཅུད་ལེན་ལ་

སོགས་པ་དང་བྱིས་པའི་རྒྱུད་ཀྱི་མདོར་བསྡུས་ལ་གསུམ། སྲོག་རྩོལ་ལ་སོགས་པས་འཆི་ལྟས་ཀྱི་

འཆི་བ་བླུ་བའི་ངོ་བོ་ཉིད་ཀྱིས་གནས་པ་དང༌། ཕྱི་རོལ་འཇིག་རྟེན་པའི་བྱ་བ་བསྒྲུབ་པའི་ངོ་བོ་ཉིད་

ཀྱིས་གནས་པ་དང༌། མདོར་བསྡུས་ཀྱི་མཚན་བསྟན་པའོ། །དང་པོ་ལ་གཉིས། དུས་སུ་འཆི་བ་བླུ་

བའི་ཐབས་དང༌། དུས་མ་ཡིན་པས་འཆི་བ་བླུ་བའི་ཐབས་བཤད་པའོ། །དང་པོ་ལ་གསུམ། ལུས་

བསྲུང་བའི་དགོས་པ་བཤད་པ། སྲོག་རྩོལ་གྱིས་འཇིག་རྟེན་པའི་དངོས་གྲུབ་ཚེའི་རིག་འཛིན་སྒྲུབ་

པ་དང༌། ཡན་ལག་དྲུག་གིས་འཇིག་རྟེན་ལས་འདས་པའི་མཆོག་གི་དངོས་གྲུབ་ཚེ་འདིར་བསྒྲུབས་

ནས་འཆི་བ་མེད་པར་བྱ་བའོ། །དང་པོ་ནི། ད་ནི་ཞེས་སོགས་ཀྱིས་མཚམས་སྦྱར་ཏེ། འཁོར་བ་

འདིར་ཞེས་པ་ནས། དབུགས་འབྱུང་རྔུབ་ཕྲུགས་རེ་རེ་ལ་ཡང་ཕྱིར་འབྱུང་བ་ན་རྩའི་འཁོར་ལོ་

རྣམས་ལ་སྡུད་པའི་རིམ་པས་འབྱུང་བར་འགྱུར་ཞིང༌། ནང་དུ་འཇུག་པ་ན་འཁོར་ལོ་དེ་དག་ལ་

བསྐྱེད་པའི་རིམ་པས་རབ་ཏུ་འཇུག་པ་ཇི་ལྟ་བ་དེ་བཞིན་དུ་ནས་གསུངས་པ། འདིར་སྡུད་རིམ་སྐྱེ་

རིམ་ནི་གང་ཕྱི་ནང་དུ་འབྱུང་འཇུག་བྱེད་པའི་རླུང་གི་ཁམས་ལ་བརྩི་བ་མ་ཡིན་གྱི། ལམ་གང་ནས་

འབྱུང་འཇུག་བྱེད་པའི་རྩ་འཁོར་གྱི་ཁམས་ཀྱི་སྒོ་ནས་འཇོག་པ་སྟེ། འབྱུང་བ་ན་སྲོག་འཛིན་ལྟེ་བ་

སའི་ཁམས་ནས་མགོ་བརྩམས་ནས་འབྱུང་བ་དང༌། ནང་དུ་འཇུག་པ་ན་གཙུག་ཏོར་ནམ་མཁའི་

ཁམས་ནས་མགོ་བརྩམས་ནས་ནམ་མཁའ་རླུང་མེ་ཆུ་སའི་རིམ་པས་ལྟེ་བ་སའི་གནས་བར་དུ་

འཇུག་པ་ནི། ལྟེ་བའི་པདྨ་སྙིང་མགྲིན་དང༌ཞེས་སོགས་ཀྱི་དོན་ཏོ།།

དེ་བཞིན་དུ་ཐུར་སེལ་གྱི་ནུས་པ་ནི། ལྟེ་གསང་ནོར་བུའི་ཆུ་སྐྱེས་གསུམ་ལ་བརྒྱུད་ནས་

ལུས་ངག་སེམས་ཀྱི་རིམ་པས་ནི་འབབ་པ་དག་གིས་ཕྱིར་འབྱུང་བ་ནི་སྡུད་པའི་རིམ་པ་དང༌། ནང་

དུ་རིམ་པ་དེ་ལས་ལྡོག་ནས་འཇུག་པ་སྟེ་དེ་ནི་བསྐྱེད་པའི་རིམ་པ་ཅན་ཞེས་སོ། །དེ་ཡང་ལྟེ་གསང་

ནོར་བུའི་ཆུ་སྐྱེས་གསུམ་རིམ་བཞིན་ལུས་ངག་སེམས་ཀྱི་ཐིག་ལེ་གསུམ་གྱི་གནས་ཡིན་པས་དེ་

ལྟར་གསུངས་པའོ། །སྲོག་ཐུར་ཕྱི་རོལ་ཏུ་སྡུད་རིམ་གྱིས་འབྱུང་ཞིང་ནང་དུ་སྐྱེ་རིམ་གྱིས་འཇུག་

པས་རྒྱུ་མཚན་དེའི་ཕྱིར་དང་པོར་ཞེས་པ་ནས། སྔགས་པ་དག་གིས་སྲོག་ཐུར་ཕྱི་རོལ་ཏུ་འབྱུང་བ་

བཀག་ཅིང་དབུ་མའི་ནང་དུ་བཅིངས་ནས་ཡང་དག་བསྲུང་བར་བྱ་སྟེ། ལུས་ཀྱི་ཁམས་གཙོ་བོ་བྱང་

ཆུབ་ཀྱི་སེམས་རླུང་སྟོབས་ཀྱིས་འཆིངས་པ་མེད་ན་ནི། རྫོགས་རིམ་པའི་རྣལ་འབྱོར་པས་འཇིག་

རྟེན་པའི་དངོས་གྲུབ་ཆེན་པོ་དག་རྣལ་འབྱོར་དེའི་སྟོབས་ཀྱིས་འགྲུབ་པ་མེད་ཅིང༌། དེར་མ་ཟད་སྐྱེ་

བ་འདི་ལ་ནས་འགྱུར་བའང་མེད་པའི་ཕྱིར་རོ།།

གཉིས་པ་ནི། དེ་ཕྱིར་ཞེས་སོགས་ཏེ། སྟེང་རོ་རྐྱང་ལ་རྒྱུ་བའི་སྲོག་དབུ་མར་འགོག་ཅིང༌། 

འོག་བཤང་གཅིའི་ལམ་ནས་རྒྱུ་བའི་ཐུར་སེལ་དུང་ཅན་མར་འགོག་པའི་རྩའི་སྦྱོར་བ་འདི་བསྒོམ་

པར་བྱའོ། །འདི་བསྒོམས་པས་བྱང་སེམས་དབུ་མར་འཆིངས་པའི་བདེ་བ་ཆེན་པོའ་ིསྟོབས་ཀྱིས་

ལུས་ཀྱི་ཁམས་1མཉམ་པའི་ནུས་པ་རྣམས་བཅོམ་ནས་ལུས་ཀྱི་ཁམས་མཆོག་ཏུ་སྙོམས་པ་འགྲུབ་

སྟེ། ལུས་དེ་ལྟར་གྲུབ་པར་གྱུར་ན་མཆོག་གི་དངོས་གྲུབ་ལས་གཞན་པའི་དངོས་གྲུབ་འཇིག་རྟེན་

པ་ཚེ་རིང་བ་དང་ནད་མེད་པ་ལ་སོགས་པ་མངག་གཞུག་ཉིད་དུ་རབ་ཏུ་འགྱུར་རོ་ཞེས་པ་སྟེ་རང་

ཇི་ལྟར་འདོད་པ་བཞིན་དབང་དུ་འགྱུར་རོ་ཞེས་བྱ་བའི་དོན་ཏོ། །འདི་ནི་རྫོགས་རིམ་པས་སྲོག་

རྩོལ་གྱི་སྒོ་ནས་འཆི་བ་མེད་པ་སོགས་འཇིག་རྟེན་པའི་དངོས་གྲུབ་བསྒྲུབ་པའི་ངེས་པའོ།།

1  ཞོལ། ཤོག ༡༣༧ བ ༦། གཙང་། ཤོག ༩༠ བ ༡ ཁམས་མི་མཉམ་པའི་

གསུམ་པ་ནི། ད་ནི་ཞེས་སོགས་ཏེ། རྣམ་པ་ཐམས་ཅད་པའི་གཟུགས་བརྙན་ནི་སྐབས་

འདིར་སོར་སྡུད་ཀྱི་རྟགས་བཅུ་ཡིན་ལ། དེའི་མཐར་ཐུག་པ་ནི་དེ་མཐོང་བ་ཤིན་ཏུ་བརྟན་པ་བསམ་

གཏན་གྱི་ཡན་ལག་རྫོགས་པའི་མཚམས་སུ་གྱུར་གྱི་བར་དུ་བསམ་པ་སྟེ་བསྒོམ་མོ། །མཚམས་དེ་

ནས་ཞེས་པས་སོར་བསམ་རྫོགས་པའི་མཚམས་ནས་སྲོག་འཛིན་བསྒོམ་པར་བྱའི་དེ་མ་རྫོགས་

པར་མི་སྒོམ་པར་སྟོན་ལ། རྩའི་འཁོར་ལོ་དྲུག་པོ་རྣམས་སུ་སྲོག་དང་ཐུར་སེལ་རླུང་ནི་དབུ་མར་རོ་

གཅིག་ཏུ་འདྲེས་པ་བརྟན་པ་དག་ཀྱང་བྱེད་པ་སྟེ། དེ་ཡང་འཁོར་ལོ་རྣམས་ཀྱི་ནང་ནས་ཐོག་མར་

ལྟེ་བའི་འཁོར་ལོ་ལ་དབུ་མར་སྲོག་ཐུར་འདྲེས་པ་བརྟན་པར་བྱས་པའི་རྣལ་འབྱོར་པས་སོ་ཞེས་

པས་སྲོག་འཛིན་གྱི་ཡན་ལག་གཉིས་བསྟན་ནོ། །ཕྱི་ནས་ཞེས་པ་རྗེས་ནས་ཀྱི་དོན་ཏེ། ཡན་ལག་

སྔ་མ་བཞི་པོ་དེ་ལ་བརྟེན་ནས་སྟོང་གཟུགས་ཕྱག་རྒྱ་ཆེན་མོ་གྲུབ་པའི་རྗེས་ནས་ཞེས་པའི་དོན་

ཡིན་པས་རྗེས་དྲན་བསྟན་ལ། དེ་ལ་བརྟེན་ནས་ཟླ་བ་སྟེ་བྱང་སེམས་དཀར་པོའ་ིའགྱུར་བ་ངེས་

པར་འགོག་པ་ནི་གཟའ་བཞིན་ཞེས་པ་ཕྱི་རོལ་ཏུ་ཟླ་བ་འཛིན་པ་ལ་སྒྲ་གཅན་བཞིན་དུ་བྱེད་དེ། དེ་

ལ་ཟླ་བ་ངེས་པར་འགོག་པ་ཞེས་པའི་རྒྱུད་ཚིག་སྔ་མ་དེ་ཉིད་བྱང་ཆུབ་སེམས་ནི་རྣལ་འབྱོར་པ་

ཡིས་སོ་ཞེས་པའི་རྒྱུད་ཚིག་ཕྱི་མ་འདིས་འཆད་ཅིང༌། དེ་གཉིས་སྦྱར་ནས་འགྲེལ་པས་འཆད་པ་ནི་

སྲོག་དང་ཐུར་སེལ་དག་ཅེས་སོགས་ཏེ། རྒྱུ་མཐུན་ལ་སོགས་པ་ནི་ཏིང་ངེ་འཛིན་གྱི་ཡན་ལག་གི་

སྐབས་སུ་བྱང་སེམས་རྡོ་རྗེ་ནོར་བུའི་རྩེ་ནས་གཙུག་ཏོར་གྱི་བར་དུ་རྒྱུ་མཐུན་ལ་སོགས་པའི་དབྱེ་

བས་རིམ་གྱིས་གཤེགས་པའི་དོན་ཏེ། སྒྲུབ་ལེ་སོགས་སུ་འཆད་པར་འགྱུར་ཞིང༌། དེ་རྫོགས་པའི་

དུས་ཀྱི་ཚད་ནི་ལོ་གསུམ་ཕྱོགས་གསུམ་དང༌། སྟོང་པ་ལ་སོགས་པའི་ཞེས་སོགས་འདིས་སྔར་

ལམ་རྣམ་ཐར་བཞིས་ཕུང་སོགས་བཞི་སྒྲིབ་བྲལ་དུ་བྱེད་པར་བཤད་པའི་རྣམ་ཐར་བཞི་ཡང་གཙོ་

བོའ་ིཏིང་ངེ་འཛིན་གྱི་ཡན་ལག་གི་ལྷན་ཅིག་སྐྱེས་པའི་ཡེ་ཤེས་ཉིད་ལ་འབྱེད་པར་བསྟན་ནོ། །ཕྱག་

རྒྱ་ཆེན་པོའ་ིདངོས་གྲུབ་བསྒྲུབ་པའི་ལམ་གྱི་ངེས་པའོ་ཞེས་པ་མཇུག་བསྡུ་བའོ།།

གཉིས་པ་དུས་མ་ཡིན་པར་འཆི་བ་བླུ་བའི་ཐབས་བཤད་པ་ལ་གཉིས། རླུང་གི་སྦྱོར་

བས་ལུས་སྲུང་བའི་ཐབས་དང༌། སྨན་གྱི་སྦྱོར་བས་ལུས་སྲུང་བའི་ཐབས་བཤད་པའོ། །དང་པོ་

ལ་བདུན། རླུང་དབུ་མར་འཇུག་པའི་སྦྱོར་བས་དུས་མ་ཡིན་པའི་འཆི་བ་བླུ་བ་དང༌། རླུང་གི་སྦྱོར་

བ་སོ་སོས་ནད་ཉེ་བར་ཞི་བར་བྱེད་ཚུལ་དང༌། རླུང་གི་རྒྱུ་བ་འཕོ་བའི་སྦྱོར་བས་དུས་མ་ཡིན་པའི་

འཆི་ལྟས་བཟློག་པ་དང༌། ནད་སྤྱི་ཞི་བའི་ངེས་པ་དང༌། མཛེ་ནད་ཞི་བའི་ངེས་པ་དང༌། སྲོག་རྩོལ་

གྱི་ཚད་འཛིན་གྱི་ངེས་པ་དང༌། རྣལ་འབྱོར་པས་འདོད་ཡོན་ལ་སྤྱོད་པའི་ངེས་པའོ། །དང་པོ་ནི། ད་

ནི་ཉི་མ་ཞེས་སོགས་ཏེ། རོ་རྐྱང་གི་རླུང་དང་སྲོག་ཐུར་གྱི་རླུང་དབུ་མར་ཞག་གཅིག་འབབ་པར་

བྱེད་ནུས་ན་དུས་མ་ཡིན་པའི་འཆི་བ་བླུ་བར་འགྱུར་རོ། །དེ་རླུང་སྦྱོར་ཇི་ལྟ་བུས་བྱ་ཞེ་ན། སྲོག་

གིས་ཞེས་སོགས་ཏེ། སེན་མོའ་ིམཐར་ཐུག་པའི་ལུས་ཐམས་ཅད་རླུང་གིས་གང་བར་བྱེད་པའི་

བུམ་པ་ཅན་བྱེད་པར་བསྟན་ཅིང༌། སྡོམ་འབྱུང་ལས་འཆི་བླུའི་བུམ་པ་ཅན་བཤད་པ་དང་འདྲ་བར་

སྣང་ངོ༌། །གཙུག་ཏོར་ལ་སོགས་པ་འཁོར་ལོ་དྲུག་ལ་སངས་རྒྱས་ཏེ་རྣམ་སྣང་གི་རྩ་ཞེས་བརྗོད་

པ་བཤད་པའི་རྩ་དང༌། ལྷ་མོ་སྒྲོལ་མའི་རྩ་ཞེས་བརྗོད་པ་གཅི་བའི་རྩ་དང༌། འཇིགས་མེད་དེ་མི་

འཇིགས་པ་རིན་འབྱུང་གི་རྩ་རོ་མ་དང༌། ལག་པའི་པདྨའམ་ཕྱག་ན་པདྨ་འོད་དཔག་མེད་ཀྱི་རྩ་

རྐྱང་མ་ལ་འབབ་པའི་རླུང་ཐམས་ཅད་ནང་དུ་བཟུང་ནས་ལུས་ཐམས་ཅད་གང་བར་བྱས་ཏེ་དེ་ནས་

དབུ་མར་འབབ་པར་བྱེད་པའི་བུམ་པ་ཅན་གྱི་སྦྱོར་བ་རྣལ་འབྱོར་པས་ནི་བསྒོམ་པར་བྱ་སྟེ་སྒྲུབ་ལེ་

སོགས་སུ་འཆད་པར་འགྱུར་བའི་རིམ་པས་སོ། །ངེས་པའོ་ཞེས་པའི་བར་མཇུག་བསྡུ་བའོ།།

གཉིས་པ་ནི། ད་ནི་ཞེས་སོགས་ཏེ། ཐུར་སེལ་གསང་གནས་ཀྱི་འཁོར་ལོའ་ིདྷཱུ་ཏཱིའི་ནང་དུ་

བསྐུམས་པའི་གསང་གནས་ཀྱི་བུམ་པ་ཅན་བྱས་ན་ཞེས་དང༌། སྲོག་རྩོལ་གྱི་འདོད་པ་སེམས་བདེ་

བ་བྱེད་པར་འགྱུར་རོ། །ཞེས་དང༌། རྣལ་འབྱོར་པས་སྟེང་གི་སྲོག་རླུང་དབུ་མར་དགག་པའི་དོན་

དུ་དཔྲལ་བའི་བུམ་པ་ཅན་བྱའོ། །ཞེས་དང༌། ཐོག་མར་ཕྱི་རོལ་ཏུ་ཤ གས་དྲག་པོས་བཏང་བར་བྱ་

སྟེ། དེ་ནས་འཆད་པར་འགྱུར་བའི་ནས། ནང་དུ་བཟུང་ནས་ལྕེ་ཆུང་གི་སྣེ་མོ་ལ་ལྕེ་རྩེ་བཀོད་ཅིང་

རེག་ནས་སྡུ་ཀ་སྟེ་ཁུ་བ་ལ་སོགས་པའི་བདུད་རྩི་འཛག་པ་བཏུང་བར་བྱ་སྟེ། ཞེས་པ་འདིས་ལྕེ་

ཆུང་བའི་བདུད་རྩི་འཐུང་བ་བསྟན་ཏེ། དེའི་མན་ངག་ཤེས་པར་བྱའོ། །ཁ་ངམ་ཅིག་སྲོག་མི་འགོག་

པར་ཐུར་སེལ་འགོག་པ་དང་ཐུར་སེལ་མི་འགོག་པར་སྲོག་འགོག་པའི་དབྱེ་བ་བྱེད་པ་ནི་རླུང་དབུ་

མར་འགོག་པའི་རྣམ་གཞག་ལས་ཕྱི་རོལ་ཏུ་གྱུར་པ་ཆེན་པོའ།ོ །སྟེང་དང་འོག་ནས་ཞེས་སོགས་

ཀྱིས་ལྟེ་བར་སྲོག་ཐུར་ཁ་སྦྱོར་གྱི་བུམ་པ་ཅན་གྱིས་འདུས་པ་དང་རིམས་ཀྱི་ནད་འཕྲོག་པར་སྟོན་

ཏེ། རླུང་ལ་སོགས་པའི་ནད་ཉེ་བར་ཞི་བའི་ངེས་པའོ་ཞེས་པ་མཇུག་སྡུད་པའོ།།

ད་ནི་བསྐུམ་སྟེ་ཞེས་སོགས་ཀྱིས་མཚམས་སྦྱར་ནས། རྩ་རྣམ་པ་གསུམ་གྱི་ལམ་ལ་རྒྱུ་

བའི་ཐུར་སེལ་དང་པོར་བསྐུམ་ཞིང་དེ་རྗེས་སྲོག་འཛིན་སྟེང་ནས་བསྐུམ་པའི་གསང་གནས་ཀྱི་

བུམ་པ་ཅན་གོམས་པར་བྱས་པས་ལྟོ་བ་སྟེ་གསང་གནས་ཀྱི་རྩ་འཁོར་གྱི་དབུས་ཀྱི་གཏུམ་མོའ་ི

མེ་སྟོབས་དང་ལྡན་པར་གྱུར་ནས་མེ་དེའི་ནུས་པ་ལུས་ཀུན་ལ་ཁྱབ་པར་གྱུར་ན་དམུ་ཆུ་དང་

དབུགས་ཏེ་ཨིཀ་གུ་འབྱམས་པ་དང༌། ལུད་པ་དང་ནི་གློ་ཡི་ནད་དང་བརྟན་གཡོ་བཅོས་མའི་དུག་

ནད་སོགས་འཇོམས་སོ། །ལྟོ་བའི་ནད་ཉེ་བར་ཞི་བའི་ངེས་པའོ་ཞེས་མཇུག་བསྡུ་བའོ།།

གསུམ་པ་ནི། ད་ནི་མཆན་ཁུང་སོགས་ཏེ། རླུང་དབུ་མར་འཇུག་པའི་ནུས་པ་མེད་1པས་

གང་གི་ཚེ་རླུང་སྣ་བུག་གཡས་ལ་རྒྱུ་བའི་ཉི་མའི་འཆི་ལྟས་ལ་མན་ངག་འདིས་གཡོན་ལ་རྒྱུ་བ་ཟླ་

བ་ཕྱེད་ཀྱི་བར་དུ་བྱེད་ཅིང༌། ཟླ་བའི་འཆི་ལྟས་གཡོན་ལ་རྒྱུ་བའི་ཚེ་ཚུལ་འདིས་གཡས་ལ་རྒྱུ་བར་

བྱེད་པ་ནུ་མ་བཅུད་ལ་འབོར་བའི་མན་ངག་འདི་ལ་རྡོ་རྗེ་སྐྱིལ་ཀྲུང་བཅིངས་ཏེ་སྲོག་རྩོལ་སྔོན་དུ་

འགྲོ་བས་ཞེས་ཟེར་བ་དེ་ལྟ་བུས་ཅུང་ཟད་གནད་མ་ཟིན་པས། ལུས་གནད་དང་ལག་པ་གཡས་

གཡོན་གྱིས་གནོད་པ་དང་རླུང་འཛིན་ཚུལ་སོགས་ལག་ལེན་མཐོང་བའི་མན་ངག་ལ་མཁས་པ་

ཞིག་གིས་བྱས་ན་རླུང་གཡས་འབའ་ཞིག་ལ་རྒྱུ་བའི་ཚེ་གཡོན་དུ་འཕོ་བ་དང༌། གཡོན་ཁོ་ན་ལ་

རྒྱུ་བའི་ཚེ་གཡས་སུ་འཕོ་བར་བྱེད་པའི་མན་ངག་མཆོག་ཏུ་ཟབ་པ་འཕྲལ་དུ་ཡིད་ཆེས་པར་བྱེད་

པའོ། །དགང་བ་དང་དབྱུང་བ་དག་གཅིག་པ་ཞེས་པ་སྐབས་འདིའི་བུམ་པ་ཅན་གྱི་སྒོས་ཀྱི་ཁྱད་

པར་རླུང་དགང་དབྱུང་གི་ལམ་སྣ་བུག་གཅིག་ཁོ་ན་ནས་བྱེད་པའི་དོན་ཏོ།།

བཞི་པ་ནི། ད་ནི་རྒྱབ་ཀྱི་ཞེས་སོགས་ཏེ། རབ་ཏུ་བརྡར་བ་ནི་མིག་དག་ལ་ནང་རེ་བཞིན་

བྱུགས་ན་ཞེས་དང༌། ཀཎྜ་ཀཱ་རི་ནི་ཕྲི་ཧ་ཏི་ཞེས་པ་དང་སྟག་ཚེར་བ་ཞེས་པ་རྣམས་དང་དོན་

གཅིག་པའོ། །ཞེས་ཟེར་ཏེ། ནད་སྤྱི་ཉེ་བར་ཞི་བའི་ངེས་པའོ་ཞེས་པའི་བར་གོ་སླའོ། །ལྔ་པ་ནི་ད་ནི་

ཞེས་པ་ནས། ཐེ་ཚོམ་མེད་དོ་ཞེས་བྱ་བའི་བར་ནི་སྲོག་རྩོལ་ལ་ནུས་པ་ཐོབ་པའི་རྣལ་འབྱོར་པས་

ལས་རྒྱ་དང་སྙོམས་པར་འཇུག་པས་བྱང་སེམས་ནོར་བུའི་རྩེ་བར་དུ་ཕབ་པ་བུམ་པ་ཅན་གྱི་རླུང་

1  གཙང་། ཤོག ༩༡ བ ༦ མང་པས་

གི་སྦྱོར་བའི་ནུས་པ་ཐོབ་པའི་རླུང་སྟོབས་ཀྱིས་བཟུང་ནས་མ་འཕོས་པའི་བདེ་ཆེན་སྐྱོང་བ་ཟླ་བ་

དྲུག་གི་རིང་ལ་གཅིག་སྒྲིལ་དུ་བསྒོམས་ན། རྣག་གིས་སྨིན་པའི་འབྲུམ་བུ་དཀར་པོ་ཤར་བའི་མཛེ་

ནད་ཀྱང་འཕྲོག་པའི་དོན་ཏེ། ཁ་ངམ་ཅིག་འདི་ཏིང་ངེ་འཛིན་གྱི་ཡན་ལག་མཛེ་ནད་འཇོམས་པའི་

དོན་དུ་བསྒྲུབས་པས་མ་གྲུབ་པའི་པོགས་ཆོག་ལ་གལ་ཏེ་མཛེ་མ་སེལ་ན་ཞེས་སོགས་གསུངས་

པར་འཆད་པ་ནི་དོན་མ་ཡིན་གྱི། སྔོན་དུ་དུ་བ་ལ་སོགས་པའི་ཞེས་སོགས་ཀྱིས་སོར་བསམ་

དང་སྲོག་རྩོལ་མཐར་ཕྱིན་པའི་རྣལ་འབྱོར་པས་ཐབས་འདི་ཉིད་ཀྱིས་མཛེ་ནད་བསལ་བར་བསྟན་

ལ། ཐབས་ཇི་ལྟ་བུས་ཤེ་ན། ཕྱག་རྒྱ་དང་ཞེས་སོགས་ཀྱིས་ཚིག་དོན་བཤད་པའི་དོན་རྒྱས་པར་

འཆད་པ་གལ་ཏེ་ཞེས་སོགས་ཏེ། གལ་ཏེ་ནང་གི་སྲོག་རྩོལ་ཙམ་གྱིས་མཛེ་མ་སེལ་ན་ཕྱིའི་ཕྱག་

རྒྱའི་སྲོག་རྩོལ་གྱིས་བསལ་བར་བྱ་བའི་དོན་ཡིན་ཞིང༌། འདི་ནི་གང་ཟག་ཐ་མལ་པ་གང་ཡང་

རུང་བ་ཐམས་ཅད་ཀྱི་མཛེ་ནད་སེལ་ཐབས་སྤྱིར་སྟོན་པར་མི་སྣང་གི །ལམ་འདིའི་རྣལ་འབྱོར་

པ་ཚེ་འདིར་མཆོག་སྒྲུབ་པའི་ལམ་གྱི་བགེགས་ཀྱི་མཛེ་ནད་སེལ་ཚུལ་ཁྱད་པར་བ་འཆད་པ་སྟེ། 

དེ་ཡང་འཛིན་པའི་ཡན་ལག་གི་སྐབས་སུ་མངོན་ལ། ཐབས་དེས་དེར་མ་ཟད་རྒས་པ་འཇོམས་

པ་དང༌། ཐབས་དེ་ལ་བརྟེན་ནས་ཡན་ལག་ཕྱི་མ་གཉིས་བསྒྲུབས་ན་ལོ་གསུམ་ཕྱོགས་གསུམ་

གྱིས་ཕྱག་རྒྱ་ཆེན་མོ་མཆོག་གི་དངོས་གྲུབ་འགྲུབ་པར་སྟོན་པ་ནི། མཛེ་ཉེ་བར་ཞི་བའི་ངེས་པའོ་ 

ཞེས་བྱ་བའི་བར་གཞུང་ལྷག་མའོ།།

དྲུག་པ་ནི། ད་ནི་ཞེས་སོགས་ཏེ། མེ་ཡིས་སོགས་ལ། ལྟེ་བའི་དྷཱུ་ཏཱིའི་ནང་གི་གཏུམ་མོ་

ཁྱད་པར་ཅན་འབར་བས་གདུང་བ་སྐྱེད་མི་སྐྱེད་དང༌། རླུང་དྲག་པོའ་ིནུས་པས་སྙིང་ཁ་ཚ་ཞིང་

གདུང་བར་བྱེད་པ་དང་གཏུམ་མོའ་ིམེའི་ནུས་པ་གང་ཡིན་སོགས་ཀྱི་ཁྱད་པར་ཕྱེད་པ་ལུགས་

འདིའི་མན་ངག་འཆད་པ་རྣམས་ལ་མི་སྣང་ཞིང༌། དེའི་དབང་གིས་སྲོག་རྩོལ་གྱི་ཚད་འཛིན་འདི་

ཡང་སྲོག་ཐུར་དབུ་མར་འདྲེས་ནས་ཐིམ་པ་མ་བྱུང་གོང་གི་ཡིན་ནམ་བྱུང་ནས་ཀྱང་ཡིན་ཞེས་

སོགས་ཀྱིས་རྟོག་པ་ཅུང་ཟད་ཀྱང་མི་འཇུག་པར་འདུག་པས་རྒྱུད་སྡེའི་ལམ་གྱི་གནད་མཐའ་

ཆོད་པར་ཁོང་དུ་ཆུད་པའི་བླ་མའི་མན་ངག་བཙལ་བར་བྱའོ། །མ་བསྡམས་པའམ་སྟོབས་དག་

གིས་ཞེས་པ་ནི་སྲོག་ཐུར་ལྟེ་བའི་དྷཱུ་ཏཱིའི་ནང་དུ་བསྲེས་ནས་མ་བསྡམས་པ་སྟེ་མ་བཅིངས་

པའམ། ཐུར་སེལ་ལྟེ་བ་ལས་ཀྱང་སྟེང་དུ་འཕྱུགས་པའི་སྟོབས་ཀྱིས་ཞེས་བྱ་བའི་དོན་ཏེ་འདི་ 

ཙམ་ཡང་མ་གོ་སྣང་ངོ་།།

བདུན་པ་ནི། འདིའི་རྒྱ་དཔེ་དག་པ་ཐམས་ཅད་ལ། ད་ནི་ཕྱག་རྒྱ་ཞེས་པ་ལ་སོགས་པས་

རྣལ་འབྱོར་པ་རྣམས་ཀྱི་ཕྱག་རྒྱ་དང་མྱང་བ་དང་ཁ་ཟས་དང་རྒྱུ་བའི་ངེས་པ་གསུངས་པ་ནི་གོ་སླའོ་

ཞེས་འབྱུང་གི །འགྲེལ་པའི་ཚིག་གཞན་མེད་ཀྱང་འདིར་འབྱུང་བ་ནི་བོད་མི་མཁས་པ་ཞིག་གིས་

བཅུག་པར་མངོན་ནོ་ཞེས་དཔང་ལོ་དང་ཆོས་རྗེ་བུ་ལ་སོགས་པ་མཁས་པ་ཕལ་ཆེ་བ་གསུང་ལ། 

ཁ་ཅིག་མཆན་བུ་དཀྱུས་སུ་ཤོར་བའོ་ཞེས་ཟེར་རོ། །རྭ་འགྱུར་སོགས་སུ་ཡང་ཉིན་མཚན་དུས་སུ་

ཞེས་པ་སོགས་གོ་སླའོ་ཞེས་འབྱུང་ལ། དེ་ཡང་ལམ་འདིའི་རྣལ་འབྱོར་པས་འདོད་ཡོན་ལ་ལོངས་

སྤྱོད་པ་སྤྱིའི་དགོས་པ་སྟོན་པ་ཡིན་གྱི། རྒྱུད་གཞན་ནས་བཤད་པའི་ལམ་གྱི་ཉེ་རྒྱུའི་སྤྱོད་པའི་དོན་

འཆད་པ་མ་ཡིན་ནོ།།

གཉིས་པ་རྣམ་སྨིན་1གྱི་སྦྱོར་བས་ལུས་བསྲུང་བའི་ཐབས་བཤད་པ་ལ་བཞི། ཀུན་སྤངས་

ཀྱི་རྣལ་འབྱོར་པས་ལུས་བསྲུང་བའི་ཐབས་དང༌། འབྱོར་བ་དང་ལྡན་པས་ནད་ཞི་བར་བྱེད་པའི་

སྨན་གྱི་སྦྱོར་བ་དང༌། རྡོ་རྗེའི་ཚེར་མ་སོགས་ཞི་བའི་ངེས་པ་དང༌། ཉི་མའི་གདུང་བ་ཞི་བའི་སྨན་

སྦྱོར་གྱི་ངེས་པའོ། །དང་པོ་ལ་གཉིས། ནད་ཉེ་བར་ཞི་བའི་ངེས་པ་དང༌། བཅུད་ལེན་གྱི་སྦྱོར་བས་

ལུས་གནས་པའི་ཐབས་བཤད་པའོ། །དང་པོ་ནི། ད་ནི་ཀུན་སྤངས་ཀྱི་ཞེས་སོགས་ཏེ། མི་བསྐྱོད་

པ་ནི་དྲི་ཆུ་ཡིན་ལ། རྔུབ་པ་ཞེས་པ་དག་ནི་སྣས་སོ། །ཚ་བ་གསུམ་ནི་སྒ་པི་པི་ལིང་ན་ལེ་ཤམ་

མོ། །གཉིས་པ་ལ་གསུམ་ལས། དང་པོ་བདུད་རྩི་ལྔའི་སྦྱོར་བ་ནི། ད་ནི་བཤང་བ་ཞེས་སོགས་ཏེ། 

མུ་ཟི་ནི་གསེར་མུ་ཟི་དང༌། བྷྲིང་ག་རཱ་ཛཱ་ནི་བ་ཤ་ཀ་འདྲ་བའི་སྔོ་གཅིག་ཡོད་པ་བལ་པོ་ན་སྐྱེ་ཞིང༌། 

བོད་ན་དེའི་དོད་ར་མོ་ཤགས་ཡིན་ཟེར་ལ། ལྷང་ཚེར་རིགས་ལྔ་ལས་བཅུད་ལེན་ལ་ལྷང་ཚེར་ནག་

པོ་དང༌། བུད་མེད་ཀྱི་མེ་ཏོག་ནི་གཞོན་ནུ་མ་མ་ཉམས་པའི་ཟླ་མཚན་དང་པོའ།ོ །ཞོ་གཉིས་ནི་

གསེར་ཞོ་གཉིས་ཀྱི་བོངས་ཚོད་དོ། །གཉིས་པ་མེ་ཏོག་བརྔུབ་པའི་སྦྱོར་བ་ནི། ད་ནི་བསམ་གཏན་

ཞེས་སོགས་དང༌། གསུམ་པ་སྒྲོན་མ་ལྔའི་སྦྱོར་བ་ནི། ད་ནི་སྒྲོན་མ་ཞེས་སོགས་སོ།།

1  གོང་གི་ཤོག་གྲངས་ ༣༥༢ ལྟར་ན། སྨན་གྱི་སྦྱོར་

གཉིས་པ་འབྱོར་བ་དང་ལྡན་པས་ནད་ཞི་བར་བྱེད་པའི་སྨན་གྱི་སྦྱོར་བ་ལ་གཉིས་

ལས། དང་པོ་འོ་མའི་སྨན་སྦྱོར་གྱིས་ནད་ཞི་བའི་སྦྱོར་བ་ནི། ད་ནི་རླུང་ལ་སོགས་པ་ཞེས་སོགས་

ཏེ། བའི་མར་ནི་འོ་མ་དེ་བཞིན་དུ་རྒྱམ་ཚྭ་དང་ཤ་ཀ་ར་དང་ཚ་བ་གསུམ་དང་ལྡན་པས་རིམ་པ་

བཞིན་དུ་རིམས་དང་བྲལ་བ་རྣམས་ཀྱི་ཞེས་སྦྱར་ཏེ། ཤ་ཀ་ར་ནི་ཡོངས་སུ་གྲགས་པའི་ཀ་ར་ཉིད་

དོ། །གཉིས་པ་སྐོལ་བའི་ཏིལ་མར་ལ་སོགས་པའི་སྨན་གྱི་སྦྱོར་བ་ནི། ད་ནི་ཁ་ལ་སོགས་པའི་ཞེས་

སོགས་ཏེ། ཆུ་ནི་བྲེས་གཞལ་བའི་རྫས་ཀྱི་བརྒྱད་འགྱུར་དང༌། ཛཱ་ཏིའི་འདབ་མ་ནི་སྣ་མའི་མེ་ཏོག་

སྐྱེ་བའི་སྔོ་འདབ་དང༌། རྐང་པ་ཞེས་པ་རྣམས་བཞི་ཆ་དང༌། བན་དྷ་ཀ་ར་ཀོ་ཊི་ནི་མཁན་པ་འབྲས་

བུ་མེད་པ་དང༌། ལམ་ག་ལི་མ་ཤོག་ཤིང་ངོ༌།།

གསུམ་པ་རྡོ་རྗེའི་ཚེར་མ་སོགས་ཞི་བའི་ངེས་པ་ནི། ད་ནི་ལག་པ་ཞེས་པ་ལ་སོགས་པས་

ཞེས་སོགས་ཏེ། རྡོ་རྗེའི་ཚེར་མ་ནི་འབྲུམ་ཆེན་ཡིན་ལ་སྡིག་པའི་ནད་ཅེས་པ་ཡང་དེའི་ནད་དོ། །དེ་

ལ་དང་པོར་སྐྱ་ནད་ཀྱིས་ཐེབས་པའི་མཚན་ཉིད་དང༌། དེའི་ཟུག་རྔུ་སྲོག་རྩོལ་གྱིས་འཇོམས་པར་

བྱ་བའི་ཚུལ་ལ། མི་བྱའོ་ཞེས་པ་ནས་ངེས་པའོ་ཞེས་པའི་བར་གྱིས་རླུང་སྦྱོར་བསྟན་ནས། རླུང་

འཛིན་པའི་ཚེ་སྙིང་ཁར་སྣ་ཚོགས་ཡུམ་བསྒོམས་ནས་དེ་བསྒོམས་པ་ལ་རྩེ་གཅིག་ཏུ་དམིགས་

པའི་ངང་ལ་རླུང་སྡོམ་པ་ཡིན་པ་ལ། ཇི་ལྟར་སྒོམ་ཚུལ་ནི་ཡང་དང་ཡང་དུ་སོགས་ཏེ། རྡོ་རྗེ་པདྨའི་

གདན་ལ་བཞུགས་པ་ཞེས་པ་ལ། ཁ་ཅིག་རྡོ་རྗེའི་སྐྱིལ་ཀྲུང་གིས་པདྨའི་གདན་ལ་བཞུགས་པ་

ཞེས་འཆད་ཅིང༌། ཁ་ཅིག་རྡོ་རྗེ་པདྨའི་འདུག་སྟངས་ལ་འཆད་དེ། ཟླ་བའི་སྟེང་དུ་པདྨ་ཕྱེད་པ་ལས་ 

དེ་ལེགས་སམ་སྙམ་མོ།།

དེ་ལྟར་རླུང་སྦྱོར་དང་ལྷ་བསྒོམ་པ་བསྟན་ནས། སྨན་དང་སྔགས་སྟོན་པ་ནི། ད་ནི་སྡིག་

པའི་ནད་ཅེས་སོགས་ཏེ། སྲན་ཆུང་བཏགས་པ་ཆུ་ལ་སྦྱར་བ་ལ་སྔགས་ཀྱིས་བཏབ་པ་སྐྱ་ནད་ཀྱི་

ཚ་བ་ཞི་བའི་དོན་དུ་སྦྱིན་པ་དང༌། འབྲུམ་བུ་ཐོག་མ་རྣམས་འཐོན་པ་ན་འབྲུམ་བུས་ཤི་བའི་ཐོད་པ་

སྐྱེས་པ་ལ་སྐྱེས་པ་དང་བུད་མེད་ལ་བུད་མེད་ཀྱི་ཐོད་པའམ། མ་རྙེད་ན་ཕོ་མོ་གང་ཡང་རུང་བའི་

ཐོད་པ་བརྡར་བ་དྲི་ཆུ་ལ་སྦྱར་བ་ལ་སྔགས་མང་དུ་མངོན་པར་བསྔགས་པ་འཕུལ་སྨན་གྱི་དོན་

དུ་སྦྱིན་པར་བྱ་བའི་དོན་ཡིན་ལ། སྲན་ཆུང་དང་ལ་སོགས་པ་ཐོད་པ་བརྡར་བའི་མི་བསྐྱོད་པ་ལ་

སྔགས་པའི་སླད་དུ་འགྱུར་བའི་སྔགས་ནི་དེ་ཡང་དང་པོར་སོགས་ཏེ། པི་ཤྭ་མཱ་ཏཿསྣ་ཚོགས་ཡུམ་

བཛྲ་རྡོ་རྗེ། ཀཱཎྜ་ཀཱ་ན་ཚེར་མ་རྣམས། ནཱ་ཤ་ཡ་གཉིས་གཞོམ་དུ་གསོལ་གཉིས། མཱ་མ་ནི་བདག་གི་

ཀུ་རུ་གཉིས་མཛོད་གཉིས་ཏེ། གཞན་བསྲུང་བ་ལ་མཱ་མའི་གནས་སུ་ལྷ་སྦྱིན་སོགས་བསྲུང་བྱའི་

མིང་བཅུག་སྟེ། ནད་བྱུང་བའི་སྔ་རོལ་ཏུ་བསྲུང་བ་ལ་ནི་སྙིང་ཁར་ལྷ་མོ་སྔར་ལྟར་བསྒོམས་ནས་

སྔགས་མང་དུ་བཟླས་ཏེ་གནས་དྲུག་ཏུ་སྔགས་ཆུས་ཐིག་ལེ་བྱས་ནས་ཐུན་གསུམ་དུ་བསྲུང་བར་

བྱའོ། །འདི་ནི་ཞེས་སོགས་ནི་ཐབས་འདིས་འབྲུམ་བུ་ལས་གཞན་པའི་ནད་ཡམས་ཀྱང་བསྲུང་བ་

དང་འཛོམས་པ་སོགས་སུ་སྟོན་པའོ། །བཞི་པ་ཉི་མའི་གདུང་བ་ཞི་བའི་སྨན་སྦྱོར་གྱི་ངེས་པ་ནི། ད་

ནི་མཉམ་པ་སོགས་ཏེ་ཀུ་སྡུ་མ་བུ་རུ་ནི་འུ་སུའོ། །བན་རྡུ་ལུ་ནི་བ་ལུའོ། །ཀྱང་ཡིག་གིས་ཚ་བའི་

ནད་གཞན་ཡང་ངོ་ཞེས་པ་སྟེ་ངེས་པའོ།།

གཉིས་པ་ཕྱི་རོལ་འཇིག་རྟེན་པའི་བྱ་བ་སྒྲུབ་པའི་ངོ་བོ་ཉིད་ཀྱིས་གནས་པ་ལ་གསུམ། 

ལུས་ལོངས་སྤྱོད་ཀྱི་དོན་དུ་རིན་པོ་ཆེའི་སྦྱོར་བ། དཀོན་མཆོག་མཆོད་པའི་དོན་དུ་དྲིའི་སྦྱོར་

བ། རིགས་བརྒྱུད་བསྲུང་བ་དང་གཞན་ལ་ཕན་གདགས་པའི་དོན་ཏུ་སྦྲུམ་མ་དང་བྱིས་པ་གསོ་

བའོ། །དང་པོ་ལ་གསུམ། ལུས་གྲུབ་པའི་དོན་དུ་རིན་པོ་ཆེའི་བཅུད་ལེན། ལོངས་སྤྱོད་ཀྱི་དོན་དུ་

གསེར་བྱེད་ལྡན་གྱི་སྦྱོར་བ། ལོངས་སྤྱོད་ཀྱི་དོན་དུ་དངུལ་གྱི་སྦྱོར་བའོ། །དང་པོ་ནི། ད་ནི་གསེར་

ལ་ཞེས་སོགས་ཏེ། རེག་པ་ཙམ་གྱིས་ལྕགས་གསེར་དུ་བསྒྱུར་ནུས་པའི་གྲུབ་པའི་དངུལ་ཆུ་ཞེས་

བརྗོད་པའི་བཅུད་མེད་ན་ཞེས་དང༌། དང་པོར་གསེར་སྦྲང་གཤོག་ཏུ་བྱས་ནས་བསྲེག་པ་དང་བཙོ་

བ་དང་མུ་ཟི་དང་སྐྱུར་པོ་སྦྱར་བ་དང་ལྷན་ཅིག་བཏགས་པས་ཁ་དོག་སྔོ་ལ་དམར་བའི་མདངས་

ཅན་དུ་གྱུར་པའི་རྣམ་པར་དག་པའི་གསེར་ལ། ཉི་མ་ཞེས་པ་ཟངས་ཀྱང་སྔ་མའི་ཚུལ་གྱིས་སྦྱངས་

པས་དམར་ལ་དཀར་བའི་མདངས་ཅན་དུ་གྱུར་པ་དང༌། ལྷང་ཚེར་ལས་བྱུང་བའི་ལྕགས་མེད་ན་

ལྷང་ཆེར་ནག་པོ་དར་བ་ལ་སོགས་པ་སྐྱུར་པོས་སྤངས་ཤིང་བརྡུངས་པས་ཤིན་ཏུ་ཞིབ་པར་བཏུལ་

བས་རུང་ངོ་ཞེས་ཟེར་ལ། ལྕགས་ཞེས་པ་རྣོན་པོ་སྟེ་གཡོ་བྱེད་རྡོ་ཁབ་ལེན་ནོ།།

དེ་དག་སོ་སོར་ཚད་མཉམ་པའི་ཆ་བཟུང་བ་འདི་དག་རྣམས་ཀྱི་ཆ་དང་གསེར་མཉམ་

པའོ། །མཱ་ཀྴི་ཀ་གསེར་ཟིལ་གྱི་རྡོའ།ོ །ཁ་ཕྱེ་བའི་ཀོང་བུ་ཞེས་པ་ལུགས་ཀོང་དུ་སོལ་མེ་ལ་རླུང་

དྲག་པོས་བུད་པས་བསྲེག་པར་བྱ་སྟེ། ཇི་སྲིད་དུ་རྫས་གཞན་རྣམས་ཚིག་ནས་གསེར་གནས་པར་

གྱུར་གྱི་བར་དུའོ། །དེ་ཉིད་ནི་བཅུད་ཀྱི་ས་བོན་ཏེ། ཞེས་པ་ནས་སྲང་བཞི་དང་བསྲེའོ། །དངུལ་ཆུ་

དེ་ཡང་དྲི་མ་དག་དང་བྲལ་བ་ཞེས་པ་ནི། སོ་ཕག་གི་ཕྱེ་མ་དང་མཚུར་དང༌བ་ཚྭ་དང༌ལན་ཚ་དང་

དུག་དང༌མུ་ཟི་དང༌སྐྱུར་པོ་དང༌མི་རྟ་བ་ལང་གི་གཅིན་དང༌། སྣ་ཚོགས་པའི་སྨན་གྱིས་ཉི་མ་བཅུར་

བཀྲུས་ཤིང༌། ཉི་མ་བཅུའི་བར་དུ་རྡོའ་ིསྣོད་དུ་ཉི་མའི་དུག་གིས་སྦྱངས་པ་རས་སམ་ཧེལ་ཀེ་ལ་ལན་

བདུན་གྱི་བར་དུ་བཙིར་བས་སྦྱང་བ་བྱས་པ་སྟེ། དེ་དང་གསེར་ལྷན་ཅིག་ཏུ་བསྒོངས་པའི་གོང་བུ་

སྲང་ནི་དྲུག་གི་ཚད་དུ་བྱའོ། །ཏཱ་མ་བཱུ་ལ་གོ་ལ་སྟེ། བཅུད་ལེན་གྱི་ངེས་པའོ།།

གཉིས་པ་ནི། ད་ནི་སོགས་ཏེ། དར་དྭ་མཚལ་དཀར་དང༌། ཤི་ལཱ་ལྡོང་རོས་དམར་པོ་

དང་། ཏཱ་ལ་ཀྲ་བ་བླ་དང༌། ཤང་ཤ་ཀ་རི་བོང་ཅན་ཏེ་དངུལ་རྡོ་དང༌། ཀཱ་ཀྵི་ཁ་ཅིག་མཐིང་ཤ ན་ཟེར། 

ཁ་ཅིག་མཚུར་ནག་ཟེར། ཀཱ་ཤིས་ལྷང་ཚེར། ཏུད་ཐག་ཟངས་རྡོ། ཧེ་མ་གཻ་རི་ཀ་ནི་གསེར་རིའམ་

གསེར་ཅན་ཏེ་རྡོ་མདུང་རྩེ་སྨུག་པོའ།ོ །ཉེ་བའི་དངུལ་ཆུ་དང་དངུལ་ཆུ་ཆེན་པོའ་ིདོན་ལ་ཁ་ངམ་ཅིག་

ཉེ་བའི་བཅུད་དང་བཅུད་ཆེན་པོ་ཞེས་བྱས་ནས། ཉེ་བའི་དངུལ་ཆུ་སྟེ་བཅུད་མུ་ཟི་དང་ལྡོང་རོས་

གཉིས་དང༌། དངུལ་ཆུ་ཆེན་པོ་སྟེ་བཅུད་ཆེན་པོ་གཅིག་མཚལ་དཀར་དང་གསུམ་ནི་དངུལ་ཆུར་

ཚད་མཚུངས་པའོ་ཞེས་ཟེར་ཡང་ཡིད་བརྟན་དཀའ་བར་སྣང་ལ་གཞན་ཡང་གསེར་ཕྱེད་ལྡན་ཞེས་

པ་གསེར་དང་དངུལ་ཕྱེད་ཕྱེད་མཉམ་པར་ལྡན་པའམ་དངུལ་གྱི་ཕྱེད་ཀྱི་གསེར་དང་ལྡན་པ་གང་

ཡིན་སོགས་དཔྱད་པར་བྱ་བ་མང་དུ་སྣང་ཡང་དེ་དག་ཐམས་ཅད་ཀྱིས་མི་དཔྱོད་པ་འདུག་པས་

ལག་ལ་བླང་བའི་དགོས་པ་སྒྲུབ་ནུས་པར་མ་མཐོང་ངོ༌།།

གསུམ་པ་ནི། ད་ནི་རྣོན་པོ་སོགས་ཏེ། དྲམྨ་དངུལ་གྱི་འདྲ་མེན་ནམ་པ་ནའི་གཟུགས་ཀྱི་

རྫས་བརྗོད་དེ། ལྕགས་རྣོན་པོའ་ིསྣོད་དངུལ་ནག་གམ་ལྕགས་དཀར་གྱིས་བཀང་ཞིང་བརྡུངས་པ་

ཁྲོའམ་འཁར་བའི་རྒྱུ་ལས་བྱུང་བའོ་ཞེས་ཟེར་རོ། །འདི་ནི་འདྲ་མེན་གྱི་རྒྱུའི་འདབ་མ་དེའི་ལྷད་དག་

པར་བྱེད་པའི་ཆོ་ག་སྟེ་འདི་ལྟར། རྣོན་པོ་དང་ཞེས་པ་ནས། ཡ་བཀྵེ་ར་ནི་ཁ་ཅིག་ནས་ཚིག་འཁུས་

ཐལ་ཟེར་རོ། །ཁ་ཅིག་བུལ་ཐོག་བྱ་བལ་མ་ཟེར། ཁ་ཅིག་ཆུ་ཚན་གྱི་ཐོད་སྐོར་དུ་ཆགས་པའི་བ་

ཚྭའི་རིགས་ཆུ་ལ་བཅུག་ཀྱང་ཞུ་བར་མི་འགྱུར་བ་ཟེར་ལ། ས་རྫར་ས་པྲ་རྩིའམ་སྤོས་དཀར་རོ། །ཌཾ་



དྲི་མེད་འོད་ཀྱི་ནང་ལེའི་འགྲེལ་བཤད།360

ག་ན་ཚ་ཨརྐ་ཉི་མའི་ཤིང་ངམ་ལྕམ་པའི་རྩ་བའོ། །བཛྲ་ཀན་ཀ་རྡོ་རྗེ་གསེར་ཞེས་པ་དོང་ཁྲའི་ཤོང་

ངོ༌། །ཨེ་ར་ན་ཌ་དན་ཁྲའི་ཤིང་ངོ༌། །ཀྴཱིར་ཀ་ཉ་ཙུ་ཀཱི་ཐར་ནུ་བའོ།།

གཉིས་པ་དཀོན་མཆོག་མཆོད་པའི་དོན་དུ་དྲིའི་སྦྱོར་བ་ལ་གསུམ། དྲིའི་ལེ་ཚེ་སྦྱར་བའི་

ཆོ་ག །རྫས་གཅིག་གིས་དྲིའི་རྒྱལ་པོ་བྱ་བའི་ཆོ་ག །དྲི་དང་མེ་ཏོག་གི་ཏིལ་མར་སྦྱོར་བའི་ཆོ་

གའོ། །དང་པོ་ལ་བཞི། དྲིའི་ལེ་ཚེའི་རྫས་བསྡུ་བའི་ངེས་པ། དྲི་བདུག་པས་སྨིན་ཅིང་འབུགས་པའི་

ངེས་པ། དྲི་བསླང་བའི་ཆོ་ག །དྲིའི་ཉེས་པ་ཞི་བྱེད་དྲི་བསང་བའི་ཆོ་གའོ། །དང་པོ་ལ་གཉིས། གཞི་

སྤྱིའི་རྫས་བསྡུ་བའི་ངེས་པ་དང༌། རྫས་སོ་སོའ་ིབསྣོན་འབྲིད་ཀྱིས་སྤོས་སྦྱོར་སོ་སོའ་ིརྫས་བསྡུ་

བའོ། །དང་པོ་ལ་གཉིས། ལེ་ཚེ་ལ་རྫས་དགོད་པ་དང༌། རྫས་ཀྱི་ཆ་ཤས་ངེས་པའོ། །དང་པོ་ནི། ད་

ནི་སངས་རྒྱས་དང་ཞེས་སོགས་ཏེ། ཨེ་ལ་ནི་སུག་སྨེལ་ལོ། །སྤྲི་ཀའི་མེ་ཏོག་ནི་མལ་ཏ་པུས་པ་

ཞེས་ཟེར་བ་སྲ་བའི་མེ་ཏོག་གོ །པྲི་ཡང་ཀུ་དཀར་པོ་མེ་ཏོག་དཀར་པོ་ཡོད་པའོ། །ཤཻ་ལི་ཡ་བྲག་

སྤོས་སོ་ཟེར་ལ། ཁ་ཅིག་བྲག་ཤ ན་དུ་འདོད་དོ། །སིང་ཧ་མཱུ་ཏྲ་ནི་ཛ་ཡནྟི་སྟེ་ཤིང་སྡོང་ཆེན་པོ་ཏི་ར་

ཧུ་ཏི་ན་སྐྱེ་བ་བོད་ན་ཕྱོགས་མཐུན་ཕུར་མོ་ཡིན་ཟེར་ལ། ཁ་ཅིག་ལི་ག་དུར་དམར་པོ་ལ་འདོད། དེ་

ཏྱེ་སྟེ་མཱུ་རའོ་ཞེས་པ་བླ་མ་ཐར་ལོ་སོགས་ཤ ་དག་དཀར་པོའ་ོཞེས་ཟེར་ལ། ཁ་ཆེ་ཟླ་བས་ཤ ་ཟུར་

དཀར་པོ་ཞེས་དང༌། ག་རོད་ལོཙྪས་ལྷ་མིན་ཞེས་བསྒྱུར་བ་ལྟར་ན་དྷེ་བ་དི་ར་ཡིན་ཟེར་རོ།།

སཱུ་ཏི་སྟེ་སཱུ་དྲ་ཀེ་ཤ་ནི་སྲོག་ཆགས་ནགས་རྒྱུག་ལྡན་གྱི་སྐྲ་ཞེས་ཟེར་ཏེ། རྩ་ཨ་ཝ་འདྲ་

བའི་སྔོ་ཞིག་ཡོད་ཅེས་ཀྱང་ཟེར་རོ། །བསིལ་བ་ཙནྡན་དཀར་པོའ།ོ །ཨུ་ཤི་ར་ཀ་བུ་ཤིལ་ཙེའོ། །ཏ་

མ་ལའི་འདབ་མ་ནི་སྐྱས་ཀྱི་འདབ་མ་འདྲ་བའི་སྔོ་དྲི་ཞིམ་པ་ཞིག་ཡོད་ཟེར་རོ། །པ་ལ་སྟེ་མཱཾ་སཱི་

སྤང་སྤོས་སོ། །པཱ་ལ་ཀཱ་དྲི་ཞིམ་པོ་རྩ་བ་རིང་པོ་ཞིག་ཡོད་ཅེས་ཟེར་ལ། ཙ་མིས་བ་ལུར་བསྒྱུར་

རོ། །འཁྲིས་ཤིང་གླ་རྩི་ནི་ལོགས་ལ་འཁྲིས་ནས་སྐྱེ་བ་སྐྱུ་ལུ་ཞེས་པ་མེ་ཏོག་སྔོན་པོ་ཅན་ནོ་ཞེས་

ཟེར་རོ། །བྷེ་རུན་ཌ་བཥྚི་ནི་བྱ་བྷེ་རུ་ན་1ཌའི་བཤང་བ་སྟེ། ཁ་ཏའི་མདོག་འདྲ་བའི་བྱ་ཆེན་པོ་ཞིག་

བྲུན་ཤིན་ཏུ་དྲི་ཞིམ་པའོ། །བིཎ་ཌཱི་ཏ་ཀ་རའི་མེ་ཏོག་ནི་རྒྱ་སྤོས་ཀྱི་མེ་ཏོག་གོ །གཉིས་པ་ནི། ད་ནི་

ལེ་ཚེ་སྦྱར་བ་ལ་བཀོད་པའི་ཞེས་སོགས་སོ།།

1  ཞོལ། ཤོག ༡༤༥ ན ༡ རུན་ཌའི་བཤད་པ་སྟེ། གཙང་། ཤོག ༩༥ ན ༢ རུན་ཌའི་བཤང་པ་སྟེ།



ནང་ལེའི་མདོར་བསྡུས་དྲུག་པའི་རྣམ་བཤད། 361

གཉིས་པ་རྫས་སོ་སོའ་ིབསྣོན་འབྲིད་ཀྱིས་སྤོས་སྦྱོར་སོ་སོའ་ིརྫས་བསྡུ་བ་ལ་དྲུག་ལས། 

དང་པོ་བདུག་སྤོས་ཀྱི་ལེ་ཚེ་སྦྱོར་བའི་ངེས་པ་ནི། ད་ནི་སྤོས་ཀྱི་ལེ་ཚེ་སྦྱར་བ་གསུངས་པ་ཞེས་

སོགས་ཏེ། ས་རྫ་ར་ས་སྤོས་དཀར་དང༌། ཤྲཱི་གཱ་ས་སྒྲོན་ཤིང་གི་ཐང་ཆུ་དང༌། ཀུན་ཏུ་རུ་ཀ་སོག་པོ་

སྤོས་དཀར་རོ། །སེན་མོའམ་ན་གི་དག་ནི་མེའི་ཆ་ཤས་ཏེ་ཆ་ཤས་གསུམ་དང་ལྷན་ཅིག་སྦྱར་བ་སྟེ། 

དེ་ལྟར་ན་སྔར་གྱི་རྫས་ལྔའི་ཆ་བཅོ་ལྔའི་སྟེང་དུ་ན་ཀི་ཆ་གསུམ་བསྣན་པས་ཆ་བཅོ་བརྒྱད་ཀྱིས་

ཡན་ལག་དྲུག་གི་བདུག་སྤོས་སུ་འགྱུར་རོ། །ཀུར ་ུར་ག་བུར་ཆ་གཅིག་དང༌། ཀ་ར་སོགས་སུམ་

ཆ་རེ་རེ་དང་བཅས་པ་ནི་ཡན་ལག་བཅུ་པའི་བདུག་སྤོས་ལ་སྟེ་ཞེས་པ་ནས་ངེས་པའོ། །གཉིས་

པ་སྤོས་རེང་གི་ལེ་ཚེ་སྦྱོར་བའི་ངེས་པ་ནི། ད་ནི་སྤོས་ཀྱི་རེང་བུ་གསུངས་པ་ཞེས་སོགས་ཏེ་ 

ནཱ་ར་ཙ་ནི་ཟུང་མོ་བྱི་ཐུར་རོ།།

གསུམ་པ་ཁྲུས་ཀྱི་ལེ་ཚེ་སྦྱར་བའི་ངེས་པ་ནི། ད་ནི་ཁྲུས་ཀྱི་ཞེས་སོགས་ཏེ། ལྟེ་བ་གླ་རྩི་

ལ་སོགས་པའི་རྫས་ལྔ་ཕྱུང་སྟེ། ལྔ་པོ་དེའི་ཚན་དུ་དེ་དག་གི་རེ་མིག་རྣམས་ལ་གྲངས་བཞིན་དུ་

ཁྲུས་ཀྱི་ལེ་ཚེ་སྦྱར་བ་ལ་ཁྲུས་ཀྱི་རྫས་གཞན་དག་སྦྱིན་པར་བྱའོ། །གྲནྠི་པརྞ་ནི་མདུད་པའི་ལོ་མ་

ཞེས་པ་འཁུར་བ་འདྲ་བའི་རྩ་དྲི་ཞིམ་པོ་ཞིག་ཡོད་ཟེར་ལ། ཏཾ་ཀུན་པ་ཡིན་ཞེས་ཀྱང་ཁ་ཅིག་ཟེར་

རོ། །སྟག་གི་སེན་མོ་སྟག་ཚེར་བའོ། །ཧ་རེ་ཎུ་ཕོ་བ་རི་དཀར་པོའ།ོ །ཀ་ཙོ་རི་ཀ་སུག་པའོ། །སྤོས་

ལ་སེན་མོ་ཆ་གསུམ་སྦྱིན་པ་དེ་ལྟར་ཁྲུས་ལ་ཤ ན་པ་ཤིང་ཚ་དག་གི་ཆ་གསུམ་སྔ་མ་དག་གི་སྟེང་

དུ་སྦྱིན་པར་བྱའོ་ཞེས་སོགས་སོ།།

བཞི་པ་དྲིལ་ཕྱིས་ཀྱི་ལེ་ཚེ་སྦྱར་བའི་ངེས་པ་ནི། ད་ནི་དྲིལ་ཕྱིས་ཀྱིས་ཞེས་སོགས་ཏེ། 

འདིར་ནས་ཤ ན་པ་ཆ་གསུམ་སྔ་མ་བཞིན་དུ་འདིར་ཡང་བཟུང་ནས། ཁྲུས་ཀྱི་རྫས་གཞན་ལྔའི་དོད་

ལ་འདིར་འོག་ནས་འབྱུང་བའི་རྫས་ལྔ་པོ་རྣམས་ཆ་གསུམ་གསུམ་སྦྱིན་པར་བྱ་སྟེ། མ་རུ་བ་ཀ་

ནི་མ་རུ་མགོ་ནག་སྐྱེ་བའི་ཤིང་གི་འདབ་མ་དང༌། མེ་ཏོག་བརྒྱ་པ་ནི་ཟི་རའམ་གོ་སྙོད་ཀྱི་མེ་ཏོག་

གོ །ད་མ་ཀ་ཕུར་མོ་དཀར་པོ། མརྷཱུ་རི་ཤིང་མངར་རོ། །ལྔ་པ་ཏིལ་མར་གྱི་ལེ་ཚེ་སྦྱར་བའི་ངེས་

པ་ནི། ད་ནི་སྐུ་མཉེ་བྱ་བའི་སླད་དུ་སྨིན་པའི་དོན་དུ་ཞེས་སོགས་ཏེ། མ་བཟློག་པ་ནི་མ་སྤངས་

པའོ། །དྲུག་པ་དེ་རྣམས་ལ་བསྣན་པའི་རྫས་བྱིན་ཏེ་སྦྱར་བ་ནི། ཏིལ་མར་གྱི་སྦྱོར་བ་དེ་བཞིན་དུ་

ཕྱེ་མ་ལ་སོགས་པའི་རྫས་སྦྱོར་རྣམས་ལ་ཡང་རིག་པར་བྱ་སྟེ། འདིར་ཕྱི་མའི་སྤོས་ཀྱི་རྫས་དག་

གི་ཡུལ་ལ་ཞེས་དང༌། ཨེ་ལ་ལ་སོགས་པའི་རྫས་ལྔ་པོ་རྣམས་ལ་ཞེས་དང། ལུས་ཏེ་ཤིང་ཚ་

དང༌། ཧ་ད་ནི་བི་བྷུ་ཏིས་ཙོ་ར་མ་སེ་ཟེར་ཏེ། དེ་དག་བཏུང་བ་དྲི་ཞིམ་པོས་བསྒོ་བ་ལ་ཞེས་དང༌། 

བོ་ལ་ནི་བྲག་ཤ ན་ཞེས་ག་རོད་ལོཙྪས་བསྒྱུར་ལ། དུང་ནི་ན་གི་སྟེ་རྫས་བཞིའི་རེ་རེའང་ཆ་གསུམ་

གསུམ་ནི་འོག་ནས་འཆད་པའི་འབྲས་བུའི་སྨིན་པ་དང༌། ཞེས་པ་ནས་སྦྱིན་པར་བྱའོ། །དེ་ལྟར་

བརྗོད་པའི་རིམ་པས་རབ་དབྱེ་སུམ་ཅུ་དག་གིས་ཞེས་པ་ལ། གཞན་དག་རང་སོགས་ན་རེ། ཉི་ཤ ་རྩ་

ལྔའི་རེའུ་མིག་ལ་འཕྲེད་ལ་བགྲངས་པ་ལྔ། གྱེན་ཐུར་ལ་བགྲངས་པ་ལྔ། ཟུར་ལ་བགྲངས་པ་གཉིས། 

དབུས་ཀྱི་རེ་མིག་དགུ་པོ་རེ་རེའང་དབུས་སུ་བྱས་པའི་ཕྱོགས་བཞི་དང་སྦྱར་ཏེ་བགྲངས་པ་དགུ། 

མཚམས་བཞི་དང་སྦྱར་ཏེ་བགྲངས་པ་དགུ་སྟེ་སུམ་ཅུའོ། །ཡང་ན་རེ་མིག་གི་རྫས་མ་སྤོས་པ་ལ་

འཕྲེད་དང་གྱེན་ཐུར་དུ་བགྲངས་པ་བཅུ། སྤོས་ཀྱི་ལེ་ཚེའི་རྫས་ལྔ་སྦོས་པ་ལ་འཕྲེད་དང་གྱེན་ཐུར་

དུ་1བགྲངས་པ་བཅུ། ཁྲུས་ཀྱི་ལེ་ཚེའི་རྫས་ལྔ་སྤོས་པ་ལས་འཕྲེད་དང་གྱེན་ཐུར་དུ་བགྲངས་པ་

བཅུ་དང་སུམ་ཅུའོ་ཞེས་ཟེར་རོ།།

ཁོ་བོ་ནི་འདི་ལྟར་སྨྲ་སྟེ། རེ་མིག་ཉི་ཤ ་རྩ་ལྔ་ལ་བཀོད་པའི་རྫས་གཞན་རྣམས་མ་འཕོས་

པར་གཞིར་བཞག་པ་ལ། རྫས་ལྔ་འཕོས་པའི་རབ་ཏུ་དབྱེ་བ། འཕོས་པའི་རྫས་ལྔ་ཚན་དྲུག་ལས་

སུམ་ཅུར་གྱུར་པ་དག་གིས་ཏེ། དྲིའི་ལེ་ཚེའི་དགོས་ཀྱི་རྫས་ལྔ་ཚན་གཅིག །དེའི་དོད་ལ་གཞན་

ལྔར་འཕོས་པའི་སྤོས་ཀྱི་ལེ་ཚེའི་ལྔ་ཚན་གཅིག །དེ་བཞིན་དུ་འཕོས་པའི་ཁྲུས་ཀྱི་ལེ་ཚེའི་ལྔ་ཚན་

གཅིག །དྲིལ་ཕྱིས་ཀྱི་ལེ་ཚེའི་ལྔ་ཚན་གཅིག །ཏིལ་མར་གྱི་ལེ་ཚེའི་ལྔ་ཚན་གཅིག །ཕྱི་མ་ལ་

སོགས་པའི་ལྔ་ཚན་གཅིག་སྟེ་ལྔ་དྲུག་སུམ་ཅུའོ། །དེ་ལྟར་གཞིའི་རྫས་རྣམས་མ་འཕོས་པ་ལ་ལྔ་

ཚན་དྲུག་སོ་སོར་འཕོ་བའི་དྲི་ལ་སོགས་པའི་སྦྱོར་བ་སུམ་ཅུ་ལེགས་སྤྲས་ཞེས་བཤད་པར་བྱ་སྟེ། 

རྫས་བསྡུ་བའི་ངེས་པའོ།།

གཉིས་པ་དྲི་བདུག་པས་སྨིན་ཅིང་འབུགས་པའི་ངེས་པ་ལ་གསུམ། དྲི་བདུག་པས་སྨིན་

པར་བྱ་བ་དང༌། སྨིན་ནས་བདུག་པའི་སྐྱོན་སྤང་བ་དང༌། སྐྱོན་མེད་ལ་དྲི་ཡིས་འབུགས་པའོ། །དང་

1  ཞོལ། ཤོག ༡༤༦ ན ༢ གྱེན་ཐུར་ཞུས་པ་གྲངས་པ་བཅུ་



ནང་ལེའི་མདོར་བསྡུས་དྲུག་པའི་རྣམ་བཤད། 363

པོ་ནི། ད་ནི་བདུག་པས་བདུགས་ནས་སྨིན་པར་བྱེད་པ་གསུངས་པ། དང་པོར་བརྒྱད་ཆ་ཞེས་པ་

ལ་སོགས་པའོ། །འདིར་དྲིའི་སྦྱོར་བ་ལ་འདབ་མ་སྟེ་འགྱུར་མངས་སུ་འཕྲོད་ཅེས་འདོན་པ་ལེགས་

པས་དྲིའི་འཕྲོད་དམ་གཞིའི་སྨན་རྣམ་པ་གསུམ་སྟེ། ཐ་མ་དང༌། འབྲིང་དང༌། མཆོག་གོ །དེ་ལ་

འཕྲོད་ཐ་མ་ནི་བླ་སྒང་དང༌། ཤཻ་ལེ་ཡ་བྲག་ཞུན་ཞེས་རྩ་མིས་བསྒྱུར་ཞིང༌། ཁ་ཆེ་ཟླ་དགས་རྡོ་དྲེག་

ཅེས་ཟེར་བ་དང༌། ཨུ་ཤཱི་པུ་ཤེལ་ཙེ་དང༌། ཝཱ་ལ་ཀའམ་བ་ལུ་དང༌། ཀ་བི་ཐ་དཀར་པོ་དང༌། བིལ་

བ་ཀ་བེད་དང༌། མུ་ར་ཁ་ཆེ་ཟླ་དགས་ཤ ་ཟུར་དཀར་པོར་བཤད་པ་དང༌། མཾ་སི་སྤང་སྤོས་ཞེས་རྭ་

དང་ཙ་མིས་བསྒྱུར་ཏེ་རྫས་འདི་དག་ནི་འཕྲོད་ཐ་མའོ། །འདི་དག་གི་དབང་གིས་ཞེས་པ་ནི་འཕྲོད་

འདི་དག་གི་ཕྱི་མ་བསྲེ་བའི་དབང་གིས་སྨིན་པ་དང་བསྒོ་བ་འདི་དག་བྱའོ།།

ཇི་ལྟར་ཉིན་ཞག་དང་པོར་སྐ་བ་སྟེ། ཨ་རུ་རའི་ཕྱི་མ་བུ་རམ་གྱིས་སྦྱར་བའི་བདུག་པ་

སྦྱིན་པར་འགྱུར་ཏེ། ཚད་ཅི་ཙམ་ཞིག་ཅེ་ན། ཨ་རུ་ར་བུ་རམ་དང་བསྲེས་པ་དེ་འདབ་མ་སྟེ་འཕྲོད་

ཐ་མའི་སྨན་རྣམས་ཀྱི་བརྒྱད་ཆ་གཅིག་གི་ཚད་དང་མཉམ་པའོ། །དེའི་དུ་བས་དང་པོར་ཁམ་ཕོར་

ནང་གི་དྲིའི་རྫས་ལ་ཉིན་ཞག་གཅིག་བདུག་པར་བྱའོ། །དེ་ནས་ཉིན་ཞག་གཉིས་པ་ལ་དྲི་ཞིམ་པོའ་ི

མེ་ཏོག་གི་དྲིས་བདུགས་ཤིང་བསྒོ་བར་བྱས་ནས། ཉིན་ཞག་གསུམ་པ་ལ་འབྲིང་པོའ་ིའདབ་མ་

སྟེ་འཕྲོད་འབྲིང་པོའ་ིཕྱེ་མ་བསྲེ་བར་བྱའོ། །དེ་ནས་དེའི་ཉིས་འགྱུར་དག་ནི་དྲག་པོའ་ིསྤོས་ཞེས་

པ་ནི་འཕྲོད་སྔ་མ་དང་ཕྱི་མ་འབྲིང་པོའ་ིསྨན་དེའི་ཉིས་འགྱུར་གྱི་ཚད་དག་ནི་དྲག་པོའ་ིསྤོས་ཞེས་

པ་སྟེ། རྫས་སམ་འཕྲོད་ཐ་མ་དང་འབྲིང་པོ་ཉིས་འགྱུར་གྱི་ཚད་ཀྱི་རྒྱ་སྐྱེགས་དང༌། ས་རྫ་ར་ས་

སྤོས་དཀར་དང༌། ཤྲཱི་བཱ་ས་སྒྲོན་ཤིང་གི་ཐང་ཆུ་དང༌། གུ་གུལ་དང༌། ཀུན་ཏུ་རུ་ཀ་སོག་པོ་སྤོས་

དཀར་རམ། བི་བྷུ་ཏ་དེ་བ་ཀ་ར་ལ་ཟེར་ཏེ། ལྔ་པོ་འདི་དག་བུ་རམ་གྱིས་སྦྱར་བས་དྲག་པོའ་ིསྤོས་

སུ་འགྱུར་རོ། །བུ་རམ་ཇི་ཙམ་ཞིག་སྦྱིན་ཞེ་ན། སྐ་བ་ཨ་རུ་ར་བུ་རམ་དང་བསྲེས་པའི་ཉིས་འགྱུར་

དང་མཉམ་པ་སྦྱིན་པར་བྱ་སྟེ། འདབ་མ་སྟེ་འཕྲོད་ཀྱི་སྨན་རྒྱ་སྐྱེགས་ལ་སོགས་པ་ལྔའི་རྐང་པ་སྟེ་ 

བཞི་ཆའི་ཆ་ཤས་སྦྱིན་ནོ།།

འདིར་འབྲིང་པོའ་ིའདབ་མའམ། རྫས་ནི་གོང་གི་ལྔ་ལྔ་ཉི་ཤ ་རྩ་ལྔའི་ནང་ནས་སྦྲི་ཀའི་མེ་

ཏོག་ལ་སོགས་པ་མེ་ཏོག་གི་སྡེ་ཚན་དང༌། ཙན་དན་དང་ཨ་ཀ་རུ་ལ་སོགས་པ་ཤིང་གི་སྡེ་ཚན་



དྲི་མེད་འོད་ཀྱི་ནང་ལེའི་འགྲེལ་བཤད།364

དང༌། ཛཱ་ཏི་ཕ་ལ་ལ་སོགས་པ་འབྲས་བུའི་སྡེ་ཚན་དང༌། སེན་མོ་དང་ཤིང་ཚ་ལ་སོགས་པ་ཤ ན་

པའི་སྡེ་ཚན་དང༌། སིཧླ་ལ་སོགས་པ་ཁུ་བ་སྟེ་ཐང་ཆུའི་སྡེ་ཚན་ཏེ་དེ་དག་གང་རུང་ངོ༌། །དེ་དག་

བསྲེས་ནས་གོང་དུ་བཤད་པ་དེ་ལྟར་ཉིན་ཞག་གཉིས་དྲག་པོའ་ིབདུག་པས་ཁམ་ཕོར་ནང་གི་དྲིའི་

རྫས་ལ་བདུག་པར་བྱ་སྟེ། དེ་ནས་ཉིན་ཞག་གཅིག་གིས་བར་དུ་ཆོད་པའི་ཉིན་ཞག་གཉིས་སུ་མེ་

ཏོག་གི་དྲིས་བསྒོ་བར་བྱའོ། །དེའི་ཕྱི་ནས་དྲག་པོའ་ིསྤོས་ཀྱི་རྫས་ཀྱི་ཚད་དང་མཉམ་པའི་བུ་རམ་

དག་ཀྱང་དྲག་པོའ་ིབདུག་པ་སྤོས་དང་ལྷན་ཅིག་འོག་ནས་འབྱུང་བའི་ངེས་པ་ལྟར་བསྲེགས་པས་

དྲིའི་རྫས་ལ་བདུག་པར་བྱ་སྟེ་སོ་ཀའི་དུས་སུའོ།།

དེ་ནས་སོ་ཀའི་དུས་ཀྱི་སྤོས་ཀྱི་སྦྱོར་བ་དག་ལས་རྫས་འཕེལ་ཏེ་ཞེས་པ་དབྱར་གྱི་དུས་

སུ་རྫས་ཀྱི་ཉིས་འགྱུར་གྱི་བུ་རམ་དང༌། དགུན་གྱི་དུས་སུ་རྫས་ཀྱི་སུམ་འགྱུར་གྱི་བུ་རམ་སྦྱིན་པར་

བྱའོ། །འདི་ཡང་གོང་གི་རིགས་པས་ཞག་གཉིས་སུ་བྱ་ཞིང༌། དེ་ནས་བུ་རམ་ཚིག་པར་གྱུར་པ་ན་

ཞེས་པ་བསྲེགས་ནས་ཞེས་རྭ་དང་འགྱུར་མངས་གཉིས་ཀས་འདོན་པས། བུ་རམ་བསྲེགས་པས་

བདུགས་པའི་རྗེས་ནས་དུང་ཞེས་པ་སེན་མོ་རྐང་པའི་ཆ་ཤས་ཏེ་བུ་རམ་གྱི་བཞི་ཆ་དང་ལྷན་ཅིག་

སྦྱར་བ་སྔར་བརྗོད་པའི་ཆོ་གས་ཉིན་ཞག་གཉིས་ངེས་པར་བསྲེགས་པས་བདུགས་པར་བྱའོ། །སྦྲང་

རྩི་དང་དཀར་པོ་སྟེ་ཤ་ཀ་ར་དག་ཀྱང་གོང་བུའི་རྫས་ཀྱི་ཚད་དང་མཉམ་པ་འོག་ནས་འཆད་པའི་

གོང་བུའི་གདུག་པ་སྟེ་སྤོས་དང་དུས་ལྷན་ཅིག་ངེས་པར་བསྲེགས་པས་བདུག་སྟེ། དེ་ཡང་སྦྲང་

རྩི་ཀ་ར་དང་བཅས་པའི་བདུག་པ་ནི་ཁམ་བུ་ཞེས་པ་སྤོས་ཀྱི་ཁམ་ཚད་ཅེས་འགྱུར་མངས་སུ་གོང་

བུའི་སྤོས་ཁམ་ཚད་ཙམ་བསྲེག་པའི་དང་པོ་སྟེ་ཐོག་མར་བསྲེག་པ་དང༌། མཇུག་ཏུ་ཡང་སྦྲང་རྩི་

དང་ཀ་ར་འབའ་ཞིག་པའི་སྤོས་ངེས་པར་བསྲེག་ཅིང་བར་དུ་གོང་བུའི་སྤོས་བསྲེགས་པས་སྨིན་

པར་བྱའོ། །དེ་བཞིན་དུ་བུ་རམ་ཡང་ཉིན་ཞག་སོ་སོར་ཁམ་བུ་ཞེས་པ་ཁམ་ཚད་ཅེས་འགྱུར་མངས་

ལས་འདོན་པས། ཁམ་ཚད་གསུམ་གསུམ་བསྲེགས་ནས་ངལ་བསོས་པར་བྱའོ། །ཉིན་ཞག་སོ་

སོའ་ིབདུག་པ་ལ་བུ་རམ་གྱི་ཚད་མ་སྨོས་པ་རྣམས་ལ་རྫས་ཀྱི་བརྒྱད་ཆའི་བུ་རམ་དང་སྦྱར་བའི་

སྤོས་ངེས་པར་བསྲེག་པར་བྱའོ།།

རྣམ་པ་གཞན་དུ་བུ་རམ་ཚད་ལས་དམན་པ་ཡིས་མ་སྨིན་པར་འགྱུར་ཞིང༌། ལྷག་པ་ཡིས་



ནང་ལེའི་མདོར་བསྡུས་དྲུག་པའི་རྣམ་བཤད། 365

དྲི་ཚིག་པར་འགྱུར་ཏེ་མ་སྨིན་ན་སྐྱུར་བར་འགྱུར་རོ་ཞེས་པ་ནི་ངེས་པའོ། །གོང་བུ་ཞེས་པ་ནི་གོང་

བུའི་བདུག་པ་བདུག་སྤོས་ཏེ། སྔར་དྲིའི་ལེ་ཚེ་སྦྱར་བ་ལས་བརྗོད་པའི་ག་བུར་དང་བཅས་ཤིང་

དྲག་པོའ་ིརྫས་རྒྱ་སྐྱེགས་ལ་སོགས་པ་ལྔ་སྤངས་པ། ཨེ་ལ་ལ་སོགས་པའི་རྫས་ལྔ་སྦྲང་རྩི་དང་བུ་

རམ་གྱི་ཕྱེ་མ་དང་སྦྱར་བས་གོང་བུའི་བདུག་པ་སྟེ་སྤོས་སུ་འགྱུར་ཏེ། བུ་རམ་དེ་ཉིད་ཀྱི་ཚད་དུ་སྟེ་

སེན་མོའ་ིཚད་དེ་ཞེས་པ་ནི་རྫས་ལྔ་པོའ་ིརྐང་པའི་ཆ་ཤས་བཞི་ཆ་དང་མཉམ་པའི་བུ་རམ་གྱིས་

སྦྱར་བ་ངེས་པར་བསྲེག་གོ །དེ་ལ་པུ་ཏྲ་ཀེ་ཤ་བུའི་སྐྲ་དང༌ཛཱ་ཏི་ཕ་ལ་དང༌ག་བུར་དང༌། ལྟེ་བ་སྟེ་

གླ་རྩི་དང༌། གཞན་ཡང་དྲིའི་ལེ་ཚེ་སྦྱར་བ་ལས་བརྗོད་པའི་མཆོག་གི་འདབ་མ་སྟེ། འཕྲོད་བྱིན་ནས་

བསྲེག་པར་བྱའོ། །མཆོག་གི་འཕྲོད་ཇི་ལྟ་བུ་ཞེ་ན། མ་ལ་ཡ་ནི་ཙན་དན་ནོ་ཡང་པ་ཞེས་པ་ནི་ཨ་

ཀ་རུའོ། །གཡོ་བ་ཞེས་པ་སི་ཧླ་ཀའོ། །ཟླ་བ་ཞེས་པ་ག་པུར་ཏེ། དེ་དང་ལྡན་པ་ནི་ཙན་དན་ཨ་ཀ་

རུ་སི་ཧླ་སྟེ་རྫས་གསུམ་མོ། །དེ་བཞིན་ནོ་ཞེས་པ་ནི་གོང་བུའི་བདུག་པ་དང༌། མཚུངས་པར་སྦྲང་

རྩི་དང་ཤ་ཀ་ར་དང་བཅས་པ་ངེས་པར་བསྲེག་པར་བྱའོ། །འདིར་གོང་བུའི་སྤོས་ལ་བསྲེ་བའི་བུ་

རམ་ནི་གོང་བུའི་བུ་རམ་སྟེ་ཁུ་བ་སྔོན་དུ་འགྲོ་བ་ཅན་ནི་མ་ཡིན་ནོ་ཞེས་པ་ནི་ངེས་པའོ། །གཉིས་

པ་ནི། དེ་ནས་སྨིན་པའི་དྲིའི་ཚད་ཤེས་པར་བྱས་ནས་ཏེ། དེ་ཡང་སྨིན་པའི་རྫས་ལག་མཐིལ་དུ་

མཉེས་པ་འདི་ཡི་དྲི་ཡིས་ཞེས་དང་དཀར་པོའ་ིཞེས་པ་ནི་རྭས་གྲང་མོར་བསྒྱུར་བ་ལྟར་ཙན་དན་

སོགས་བསིལ་བའི་བདུག་པ་བསྲེག་པར་མི་བྱའོ་ཞེས་དང༌། ཕྱོགས་གཅིག་གི་བར་དུ་བསྒོས་

པས་བདུག་པའི་སྐྱོན་དྲི་སྐྱུར་བ་སོགས་སྤོང་སྟེ། དེ་ནས་འདོད་ཅིང་ཡིད་དུ་འོང་བའི་དྲིར་འགྱུར་

རོ། །གསུམ་པ་ནི། དེ་ནས་འབུགས་པ་ཞེས་པ་ནས། ཁམ་ཕོར་ནང་གི་དྲིའི་རྫས་ཀྱི་བརྒྱའི་ཆ་ཤས་

ཀྱི་ཚད་ཀྱིས་དྲི་ཡི་སྤོས་ལ་འབུགས་པའམ་བསང་བ་བྱའོ། །དེ་ཡང་ཆང་དང་ཞེས་སོགས་ཏེ། དྲི་ 

འབུགས་པའམ་བསང་བའི་ངེས་པའོ།།

གསུམ་པ་དྲི་བསླང་བའི་ཆོ་ག་ལ་དྲུག་ལས། དང་པོ་དྲི་བསླང་བའི་ཆང་གི་ངེས་པ་ནི། ད་

ནི་དྲི་རྣམས་བསླང་བའི་དོན་དུ་ཞེས་སོགས་ཏེ། ཤི་གྲུ་ནི་ཕོ་བ་རི་དཀར་པོ་ངམ་ལ་བྱེད་པ་ཡན་

ལག་བརྒྱད་པའི་འགྲེལ་པ་དང་མཐུན་ལ། ཁ་རང་ཅིག་དེ་མ་ཡིན་ཏེ། སྡོམ་འབྱུང་འགྲེལ་པར། ཤི་

གྲུ་སོ་སོ་བྷཉྫ་ན་ལ་བཤད་ནས་ཕོ་བ་རི་དེ་ལས་ལོགས་སུ་སྨོས་པའི་ཕྱིར་ཞེས་ཟེར་རོ། །ཚཱ་ག་མཱུ་

ཏྲ་ནི་འབྲས་བུ་གོ་སྙོད་འདྲ་བ་རའི་གཅིན་གྱི་དྲི་བྲོ་བ་ཞིག་ཡོད་དེ། བོད་དུ་ཕྱོགས་མཐུན་བསྲུབ་

ཁ་བ་ཡིན་ནོ་ཞེས་ཟེར་རོ། །ཟླ་བ་གཅིག་མནན་པས་འགྱུར་རོ་ཞེས་དང༌། སྦྲང་རྩིའི་ཁུ་བ་དེའི་

བརྒྱའི་ཆ་ཤས་ཀྱི་ཚད་དང་མཉམ་པའི་འབུགས་པའི་སྨན་བྱིན་ནས་དེའི་རྗེས་སུ་སོ་བ་དེ་ལ་བཞག་

པར་བྱའོ། །དེ་ནས་ལངས་པར་གྱུར་པའི་ཆ་དེ་ཡིས་དྲི་དབུག་པ་སྔར་བརྗོད་པའི་ཚུལ་བཞིན་ 

དུ་བྱའོ་ཞེས་པ་ནི་ངེས་པའོ།།

གཉིས་པ་བདུག་པའི་སྨིན་པའི་ངེས་པ་ནི། གོང་དུ་དྲི་སྨིན་པར་བྱ་བར་གསུངས་ན་སྨིན་

པའི་ཆོ་ག་ཇི་ལྟ་བུ་ཞེ་ན། དྲིའི་བསྟན་ཆོས་ཐམས་ཅད་ཅེས་སོགས་ཏེ། ནང་གི་སྦུབས་མཉམ་དོད་

པ་ཞབས་མེད་པ་ལྟ་བུ་དང༌། ཌཱ་མ་རུའི་རྣམ་པ་ལྟ་བུ་སྐེད་ཉག་སྟེང་འོག་ཧར་བ་དང༌། སྟེང་ཁམ་

ཕོར་གྱི་དབྱིབས་ཅན་ཏེ། གསུམ་ཀའི་སྐེད་པར་འཇིམ་པ་སྲབ་མོས་བར་བཅད་པའི་དབུས་སུ་

དུད་པ་འགྲོ་བའི་སོར་མོ་གཉིས་ཀྱི་བུགས་པ་ཅན་དཔངས་སོར་དྲུག་པ་ནི་ཞེས་པ་ནས། བདུག་པ་

འཛིན་པ་ཞེས་པ་འགྱུར་མངས་སུ་སྤོས་ཁམ་ཚད་ཅེས་འབྱུང་བ་ལྟར་བསྐ་བའི་སྤོས་ལ་སོགས་པ་

དེ་དག་ཁམ་ཚད་ཙམ་བྱིན་པའམ་བཞག་སྟེ། དེའི་སྟེང་དུ་སྔར་གྱི་འཕྲུལ་འཁོར་བཞག་གོ །འཕྲུལ་

འཁོར་གྱི་སྟེང་དུ་དྲིའི་རྫས་ནང་ལ་སོར་ཕྱེད་ཀྱི་དཔངས་སུ་རབ་ཏུ་བྱུགས་པའི་འཇིམ་པའི་སྣོད་

ཐོད་པའི་དབྱིབས་ལྟ་བུ་ཁ་ཕུབ་པ་སྟེ། དྲིའི་རྫས་ཤིན་ཏུ་ཆུང་བའམ་ཉུང་ངུ་ལས་མེད་པ་ལ་འཇིམ་

སྣོད་ཀྱི་དོད་དུ་ནཱ་རི་ཀཱེ་ལ་བྱིན་ནས། སྟེང་གི་སྣོད་དང་འཕྲུལ་འཁོར་གྱི་བར་དུ་བ་མི་འཆོར་བར་

སྤྲ་ཚིལ་གྱིས་བསྡམས་ནས། འོག་གི་བྱེ་མ་ཚན་མོ་ལ་བདུག་པའི་སྤོས་ངེས་པར་བསྲེགས་པས་

བདུག་པར་བྱ་སྟེ། ཡུན་ཚད་ནི་དབྱུག་གུ་སོགས་སོ། །དེ་ནས་ཐོད་པ་བླངས་ཏེ་སྤང་ལེབ་ཀྱི་

སྟེང་དུ་གོས་བྱིན་པའམ་གཏིང་ནས་ཞེས་དང༌། སྨིན་པར་བྱེད་པའི་དུས་སུ་ཡང་ཞེས་སོགས་ 

ཏེ། སྨིན་པའི་ངེས་པའོ།།

གསུམ་པ་འབྲས་བུའི་སྨིན་པའི་ངེས་པ་ནི། འབྲས་བུ་སྨིན་པ་ནི་ཞེས་སོགས་སོ། །བཞི་

པ་འདབ་མ་སྦྱར་བའི་སྨིན་པའི་ངེས་པ་ནི་འདབ་མ་སྦྱར་བའི་ཞེས་སོགས་ཏེ། ཀེ་ཏ་ཀ་ནི་ཆུ་རྙོག་

མ་ཅན་ལ་བཅུག་ན་དྭངས་པར་འགྱུར་བའི་ཤིང་ངོ༌། །ལྔ་པ་དྭངས་པའི་སྨིན་པའི་ངེས་པ་ནི། དྭངས་

པའི་སྨིན་པ་ལ་ཞེས་སོགས་ཏེ། ཆུ་དེ་མེར་སྐོལ་བས་བཙོ་བ་ཉམས་སུ་མྱོང་བ་སྟེ་རླངས་པས་



ནང་ལེའི་མདོར་བསྡུས་དྲུག་པའི་རྣམ་བཤད། 367

འཚོད་པའོ། །དྲུག་པ་ཁྱོགས་ཀྱིས་སྨིན་པ་ལ་སོགས་པའི་ངེས་པ་ནི། ངད་པའི་སྨིན་པ་དང་ཞེས་

བྱ་བ་གསུངས་པའི་ཕྱིར་ཞེས་པ་ནི་སྔོན་དུ་རྒྱུད་ཀྱི་ཚིགས་བཅད་བརྒྱ་སོ་གསུམ་པར། ངད་པ་

སོགས་ལ་ཡང་ཞེས་པའི་ཡང་སྒྲས་ཁྱོགས་ཀྱིས་སྨིན་པ་འདི་བསྟན་པའི་དོན་ནོ། །འདིར་དྲིའི་

བསྟན་ཆོས་ལས་བརྗོད་པའི་མེ་ཏོག་གི་སྡེ་ཚན་ལ་སོགས་པ་རྫས་སྡེ་ཚན་རྣམ་པ་དགུའི་ 

ནང་ནས་ཞེས་སོགས་སོ།།

བཞི་པ་དྲིའི་ཉེས་པ་ཞི་བྱེད་དྲི་བསང་བའི་ཆོ་ག་ནི། ད་ནི་དྲི་ལ་སོགས་པ་རྣམས་ཀྱི་ཞེས་

སོགས་ཏེ་སཱུ་ཏི་ནི་སཱུ་ཏྲ་ཀེ་ཤའོ། །ར་ས་ཞེས་པ་གསང་བའི་སྐད་དེ། དེ་ཡང་གན་དྷ་ར་ས་ཡིན་

ལ། དེ་ཉིད་ཁ་ཅིག་མུ་ཟིར་འདོད་ཀྱང༌། གཞན་དག་ག་བུར་ལ་འདོད་པ་འདྲའོ། །དུ་རུ་ཀ་སི་ཧླའི་

ཤིང་དང༌། གུ་རུ་ཨ་ཀ་རུ་དང༌། རི་བོང་ཅན་ག་བུར་ནི་གསང་བ་སྟེ་ཞེས་དང༌། དུས་གང་གི་ཚེ་

ན་སྨིན་པའི་མཐར་དྲི་སྐྱུར་བར་གྱུར་ནའོ་ཞེས་པ་ངེས་པའོ། །དྲིའི་བསྒོ་བའི་བྱ་བར་ཞེས་སོགས་

སོ། །གཉིས་པ་རྫས་གཅིག་གིས་དྲིའི་རྒྱལ་པོར་བྱ་བའི་ཆོ་ག་ནི། ད་ནི་ལྟེ་བའི་ཞེས་སོགས་ཏེ། བ་

དར་ནི་རྒྱ ་ཤ ག་སྟེ་རག་ཆུང་གི་ཤིང་ཡིན་ལ། དཀར་པོ་ནི་ཀ་ར་སྟེ། དྲིའི་རྒྱལ་པོའ་ིངེས་པའོ་ཞེས་

པའི་བར་ལྷག་མ་གོ་སླའོ། །གསུམ་པ་དྲི་དང་མེ་ཏོག་གི་ཏིལ་མར་སྦྱར་བའི་ཆོ་ག་ནི། ད་ནི་དྲིའི་

ཏིལ་མར་གྱི་དོན་དང་ཞེས་སོགས་ཏེ། སྣོད་གཞན་གྱིས་བྱིབས་ནས་སྤོས་དྲི་བཟང་པོའ་ིཆུའི་རླངས་

པས་བདུག་པར་བྱས་ཏེ་དག་པ་གཉིས་པའོ་ཞེས་དང༌། འཆིང་བུའི་སྣོད་ནི་ཤེལ་ཁ་དོག་བསྒྱུར་བའི་

སྣོད་དོ། །དྲིའི་རིགས་པ་ངེས་པའོ་ཞེས་པ་ལ་རྭ་འགྱུར་དུ་རིགས་ངེས་པའོ་ཞེས་འབྱུང་ངོ༌།།

གསུམ་པ་རིགས་རྒྱུད་བསྲུང་བ་དང་གཞན་ལ་ཕན་གདགས་པའི་དོན་དུ་སྦྲུམ་མ་དང་

བྱིས་པ་གསོ་བ་ལ་གཉིས། སྦྲུམ་མ་བདེ་བར་བཙའ་བའི་དོན་དུ་མངལ་སྒྲོལ་བ་དང༌། བྱིས་པ་གསོ་

བའི་དོན་ཏུ་བྱིས་པའི་རྒྱུད་ཀྱི་ངེས་པའོ། །དང་པོ་ནི། ད་ནི་སྦྲུམ་མ་རྣམས་བཙའ་བའི་དོན་དུ་ཞེས་

སོགས་ཏེ། རྩ་མིས་ལོགས་སུ་བསྒྱུར་བ་ཕན་བྱ་སོ་གཉིས་དང་གནོད་བྱ་སོ་གཉིས་བྱས་པ་གཅིག་

དང༌། གློ་བོ་ལོ་ཙྪ་བས་བསྒྱུར་བ་ཕན་བྱ་དང་གནོད་བྱ་གྲངས་མི་མཉམ་པ་བྱས་པ་གཅིག་ཡོད་

པ་གཉིས་མན་ངག་དང་བཅས་པ་འབྱུང་སྟེ། དེ་དག་རྩ་རྒྱུད་ལས་བཤད་པ་ཡིན་ཞེས་ཟེར་ཞིང༌། 

འདིར་བཤད་པའི་འཕྲུལ་འཁོར་འདི་ཡང་དེ་དག་གི་ནང་དུ་འབྱུང་ངོ༌། །འདིའི་མན་ངག་ལ། བྲེ་གང་

ཡང་རུང་བའི་རྒྱབ་ཏུ་སྦྲུལ་ཤ་ཚོས་ཀྱི་ཁུ་བ་ལ་བསྲེས་པས་བྲི་སྟེ། རེ་མིག་ཕྲེང་དེ་1ལ་བཞི་བཞི་

ཡོད་པའི་རེ་མིག་བཅུ་དྲུག་གི་རེ་མིག་རེར་གྲངས་ཡིག་རེ་དང་དབྱངས་ཡིག་རེ་བྲི་བའི་དབྱངས་

ཡིག་ཨ་ཨིར་ྀཨུ་ལ་ྀལ་སོགས་པ་བཅོ་ལྔ་ཨཾ་དང་བཅས་པའོ། །དེ་ཡང་གྲངས་ཡིག་གི་རིམ་པ་ཇི་ལྟ་

བར་དབྱངས་ཀྱི་རིམ་པ་ཡང་བྲི་སྟེ། དེ་ནས་ཁ་ཅིག་ན་རེ་བྲེ་དང་སྲང་སྦྲེལ་ནས་སྦྲུམ་མའི་སྟེང་དུ་

བཞག་པ་དང་ཕྱུགས་ཀྱི་རྒྱབ་ཏུ་བཀལ་བར་བྱ་ཞེས་ཟེར་བ་ནི། རྒྱུད་ལས་སྦྲུམ་མ་རྣམས་ལ་བསྟན་

པར་བྱ་ཞེས་གསུངས་པ་དང་འགལ་བར་སྣང་ལ། གཞན་དག་ན་རེ། རྡོ་རྒྱུས་དང་ཚོས་ཀྱིས་སྣག་

ཚ་བྱས་ནས་འཇག་རྒོད་དཀར་པོའ་ིསྨྱུ་གུས་འཕྲུལ་འཁོར་སྔར་ལྟར་བྲིས་ཏེ་སྦྲུམ་མ་ལ་ཡི་གེའི་

མདུན་བསྟན། མཆོད་པ་ཙམ་བྱའི་རབ་གནས་མི་དགོས་སོ་ཞེས་ཟེར་ཀྱང༌། ཐོད་ལོ་ཀོར་གྱིས་

བྲིས་པས་ཆོག་ལ། དེ་ཡང་སྦྲུམ་མའི་མིག་དང་བྷ་གས་མཐོང་བའི་སར་ཡིག་མགོ་ཐུར་དུ་བསྟན་

ནས་འཇོག་པ་མན་ངག་ཡིན་ནོ། །ཨང་ཀི་ནི་གྲངས་ཡིག་གོ།

གཉིས་པ་བྱིས་པ་གསོ་བའི་དོན་ཏུ་བྱིས་པའི་རྒྱུད་ཀྱི་ངེས་པ་ལ་ལྔ། བྱིས་པ་གསོ་བའི་

ཚུལ་མདོར་བསྟན། རྣལ་འབྱོར་མ་མཆོད་པའི་ཆོ་ག་རྒྱས་པར་བཤད། གསོར་རུང་མི་རུང་གི་

མཚན་མ་བརྟག་པ་རྒྱས་པར་བཤད། །དཀྱིལ་འཁོར་དུ་མཆོད་པས་བདེ་བར་འགྱུར་ཚུལ་བཤད། 

མ་རུངས་པས་གཟུང་བའི་མཆོད་པ་བྱེ་བྲག་ཏུ་བཤད་པའོ། །དང་པོ་ལ་གསུམ། རྣལ་འབྱོར་མ་

དྲུག་ཅུ་རྩ་བཞིས་བྱིས་པའི་གནས་སྐབས་གང་དུ་གནོད་པ་ངོས་བཟུང༌། དེ་གསོ་བའི་ཚུལ་མདོར་

བསྟན། མ་རུངས་པས་གཟུང་བ་བཅོས་ཐབས་བྱེ་བྲག་ཏུ་བཤད་པའོ། །དང་པོ་ནི། ད་ནི་མངལ་

ལ་སོགས་པ་ཞེས་སོགས་ཏེ། མངལ་གྱི་གནས་སྐབས་སུ་འཚེ་བ་ཉི་ཤ ་རྩ་བདུན་ནོ། །སྐྱེས་ནས་

ཉིན་ཞག་ཅེས་བྱ་བ་བཅུའི་བར་དུ་འཚེ་བ་བཅུའོ། །དེ་ནས་ཟླ་བ་བཅུ་གཅིག་གི་བར་དུ་འཚེ་བ་

བཅུ་གཅིག་ཟླ་བ་ཞེས་བྱ་བའོ། །གཞན་ནི་ལྔ་པ་གསུམ་ཞེས་པ་དེ་ནས་ལོ་བཅོ་ལྔའི་བར་དུ་འཚེ་

བ་བཅོ་ལྔ་ནི་ལོ་ཞེས་བྱ་སྟེ། ཞེས་དང༌། འདིར་མངལ་ཞེས་བྱ་བ་ཉེར་བདུན་པོ་རྣམས་ཀྱི་ནང་ནས་

ཞེས་སོགས་སོ། །གཉིས་པ་ནི། མངལ་ནས་སྐྱེས་པ་རྣམས་ལ་ཞེས་སོགས་སོ། །གསུམ་པ་ནི། ད་

ནི་མ་རུངས་པ་ལྔ་གསུངས་སོ་ཞེས་སོགས་ཏེ། ཚེས་འཕོ་བའི་ཚིགས་མཚམས་དག་ལ་ཞེས་དང༌། 

1  ཞོལ། ཤོག ༡༥༠ ན ༣ རེ་ལ་

དེ་དག་ཐམས་ཅད་ལ་ཐུན་མོང་གི་གཏོར་མ་བྱིན་པས་ཞེས་སོགས་སོ།།

གཉིས་པ་རྣལ་འབྱོར་མ་མཆོད་པའི་ཆོ་ག་རྒྱས་པར་བཤད་པ་ལ་བཞི། མངལ་གྱི་སྐབས་

སུ་འཚེ་བ་ཞི་བའི་སྨན་དང་གཏོར་མ། བཙས་ནས་ཉིན་ཞག་མ་མཆོད་པའི་ཆོ་ག །ཟླ་བ་མ་མཆོད་

པའི་ཆོ་ག །ལོ་ཅན་མ་མཆོད་པའི་ཆོ་གའོ། །དང་པོ་ནི། ད་ནི་མངལ་གྱི་གནས་སྐབས་སུ་འཚེ་བ་

ཞེས་བྱ་ཉི་ཤ ་རྩ་བདུན་པོ་རྣམས་ཀྱིས་ཞེས་སོགས་ཏེ། ཨུ་ཤཱི་ར་ནི་པུ་ཤེལ་ཙེའོ། །ཀ་སེ་རུ་བལ་

པོའ་ིགྲོ་མ་དང༌། ཏ་ཀར་རྒྱ་སྤོས་སོ། །ཨ་མུ་ཀཱ་ཡཱ་ནི་ཆེ་གེ་མོ། གརྦྷ་མངལ་གྱི། ཤ་ལམ་ཟུག་རྔུ། 

ཧ་ར་གཉིས་ནི་ཕྲོགས་གཉིས་སོ། །བཙའ་བའི་ཚེ་མངལ་ནི་རིངས་ན་རུ་ཏ་ལ་སོགས་པའི་སྟེང་དུ་

ན་ཀུ་ལ་ནི་ནེའུ་ལེ་སྟེ་སྲེ་1མོང་ངོ༌།།

གཉིས་པ་ནི། ད་ནི་འོ་མ་ཞེས་སོགས་ཏེ། འདིར་བཙས་ནས་ཉིན་ཞག་བཅུའི་ནང་དུ་མ་

མོས་བཟུང་བའི་བྱིས་པའི་ཟུག་རྔུ་ཞི་བའི་དོན་དུ་ཞེས་པ་ནས་སྦྱིན་པར་བྱ་སྟེ། དེའི་ཆོ་ག་ནི་བསྲུང་

འཁོར་རྒྱས་བསྡུས་གང་ཡང་རུང་བ་སྔོན་དུ་འགྲོ་བའི་མངོན་རྟོགས་བསྒོམས་ནས་གཏོར་མ་སྒྲུབ་

ཐབས་ལྟར་བྱིན་གྱིས་བརླབས་ཏེ། རང་གི་སྙིང་ཁའི་ས་བོན་གྱི་འོད་ཟེར་གྱིས་རྣལ་འབྱོར་མ་2རྣམས་

བཀུག་པ་ལ་མཆོད་པ་སྔོན་དུ་འགྲོ་བས། ཨོཾ་ཨཱཿཧཱུཾ་ཧོ་དེ་ཤ་མ་དྲ་ས་པ་རི་ཝཱ་ར་བྷྱོཿཨི་དམ་བ་ལིཾ་གན་

དྷཾ་ཞེས་པ་ལ་སོགས་པས་སོ།།

གསུམ་པ་ནི། ད་ནི་སྨིན་པ་ཞེས་སོགས་ཏེ། སཱུ་རི་ཀ་གང་བ་ཅན་ཞེས་པ་འཁུར་བའི་བར་

སྲན་ཕྱེ་རྩིང་པོས་གང་བ་ཅན་དང༌། གྷྲི་ཏ་སཱུ་རི་ནང་མར་གྱིས་གང་བའི་འཁུར་བ་དང༌། སོ་མ་ལི་

འཁུར་བ་རས་དོས་ཀྱི་གཟུགས་འདྲ་བ་དང༌། སེ་བ་ལི་བག་ཟན་གྱི་རི་ལུ་མར་ལ་བཙོས་པ་དང༌། 

བ་ཊ་ཀ་འཁུར་བ་བཟླུམ་པོ་སྟེ་འཁུར་བ་ཐ་དད་པ་ལྔའོ། །པོ་ལིཀ་འཁུར་བ་དང༌། མོ་ཏ་ཀ་སྲན་

བསྲེས་རིལ་བུ་དག་ཀྱང་ངོ༌། །ཨ་ཤོད་ཐ་དང། ནྱ་གྲོ་དྷ་དང༌། ཨུ་དུམ་བ་ར་དང༌། པླ་ཀྵ་དང༌། མ་

དྷུ་ཀའི་ཤིང་སྟེ་འོ་མ་ཅན་ལྔའི་ཞེས་དང༌། དྲག་པོའ་ིསོལ་བའི་མེ་ལ་བསྲེགས་པས་སྤོས་སོ་ཞེས་

སོགས་སོ། །བཞི་པ་ནི། ད་ནི་བཟའ་བ་ལྔ་ཞེས་སོགས་ཏེ། སྨིན་པའི་ཟས་སཱུ་རི་ཀ་ལ་སོགས་པ་

1  ཞོལ། ཤོག ༡༥༡ ན ༣ སྤྲེ་ གཙང་། ཤོག ༩༩ ན ༤ སྦྲེ་

2  ཞོལ། ཤོག ༡༥༡ ན ༤ རྣལ་འབྱོར་ཆ་རྣམས་

སྔར་བརྗོད་པའི་འཁུར་བ་ལྔའོ། །ཁྲུས་ཀྱི་ཡོ་བྱད་དྲི་ལ་སོགས་པ་ཞེས་དང༌། ཡི་གེ་དྲུག་པའི་སྲོག་

སྔགས་བཟླས་པས་ལན་གསུམ་བྱབ་པར་བྱའོ།།

གསུམ་པ་གསོར་རུང་མི་རུང་གི་མཚན་མ་བརྟག་པ་རྒྱས་པར་བཤད་པ་ལ་གཉིས་ལས། 

དང་པོ་གསོར་རུང་བའི་མཚན་ཉིད་ནི། ད་ནི་མ་མོས་ཞེས་སོགས་ཏེ། འོག་ནས་འཆད་པའི་དཀྱིལ་

འཁོར་གྱི་ཆོ་ག་དང༌སྦྱིན་སྲེག་དང༌ཁྲུས་དང་གཏོར་མ་ལ་སོགས་པ་བྱའོ་ཞེས་སོགས་སོ། །གཉིས་

པ་གསོར་མི་རུང་བའི་མཚན་ཉིད་ནི། ད་ནི་དྲུག་ཅུ་བཞི་མ་བྲེས་1སོགས་ཏེ། རྙེད་བཀུར་ལ་ཆགས་

པ་ལས་བསོད་ནམས་དང་གྲགས་པ་ཆུང་བ་ཉིད་དུ་འགྱུར་རོ་ཞེས་སོགས་སོ། །བཞི་པ་དཀྱིལ་

འཁོར་པ་2མཆོད་པས་བདེ་བར་འགྱུར་ཚུལ་ནི། འདིར་རྒྱུད་ཀྱི་ཚིགས་བཅད་གཅིག་ལ་འགྲེལ་པས་

ཀླུ་ལ་སོགས་པ་ཞེས་སོགས་ཁོངས་ནས་བསྡུས་ནས་བཤད་པ་མ་མཛད་པའི་ཕལ་ཆེར་གོ་སླ་ལ། 

ཤ་ཟ་ནི་མཁའ་ལ་རྒྱུ་བའི་ཡི་དྭགས་ཀྱི་བྱེ་བྲག་མིའི་ཤ་ཁྲག་ཟ་བའོ། །སཱ་ཀིཾ་ནྱ་རྭས་ཤེས་བྱེད་མ་

ཞེས་བསྒྱུར་བ་ལ་གོ་རྒྱུ་མེད་ལ། ག་རོད་ལོ་ཙྪས་བྱད་མ་ཞེས་བསྒྱུར་བ་ལྟར་ན་བྱད་སྡེམས་3ཀྱི་

གདོན་ནོ། །གདུག་པའི་ཤ་ཟ་བའི་ལཱ་མ་སྟེ་མཛེས་པའི་གཟུགས་ཅན་མ་དང༌། མིའི་ཁྲག་ལ་དགའ་

ཞིང་མཁའ་ལ་འགྲོ་བའི་མཁའ་འགྲོ་མ་དང༌། གཟུགས་སྣ་ཚོགས་སྟོན་པའི་གཟུགས་ཅན་མ་དག་

དང༌། ཡི་དྭགས་ཀྱི་རྣམ་པ་ལ་འབྲས་བུ་བུམ་པ་འདྲ་བའི་བུམ་སྣ་ལ་སོགས་པ་གྲུལ་བུམ་དག་དང༌། 

དྲིལ་བུའི་རྣ་བ་ཅན་ལ་སོགས་པའི་ཞིང་སྐྱོང་རྫུ་འཕྲུལ་དང་ལྡན་པ་རྣམས་དང༌། རིག་སྔགས་གྲུབ་

པ་དང༌། མཁའ་འགྲོའ་ིདབང་པོ་ནམ་མཁའ་ལྡིང་གི་གདོན་རྣམས་ཀྱིས་བྱིས་པ་གཟིར་བ་ལ་ཀླུ་ལ་

སོགས་པ་དེ་རྣམས་ཀྱི་དཀྱིལ་འཁོར་དག་ལ་མཆོད་པ་བྱས་ན་མཆོག་ཏུ་བདེ་བ་བྱེད་པར་འགྱུར་

རོ། །འོ་ན་གདོན་གྱི་ཁྱད་པར་དེ་དང་དེ་དག་གིས་གཟིར་བར་མཚན་ཉིད་གང་ལས་ཤེས་པར་བྱ་

ཞེ་ན། འདི་དག་གི་མཚན་ཉིད་དུ་མ་ཞེས་པ་ནས་རྒྱུད་འདི་ཉིད་དུ་དབང་ལེར་འཆད་པར་འགྱུར་བའི་

ཕྱག་རྒྱ་བཅིང་བ་ལས་འབྱུང་པོའ་ིཕྱག་རྒྱ་ཇི་སྙེད་ཅིག་བཤད་པའི་ཕྱག་རྒྱ་དེ་དང་དེ་འཆིང་བ་ལས་

1  ཞོལ། ཤོག ༡༥༡ བ ༤། གཙང་། ཤོག ༩༩ བ ༣ བཞི་མ་ཞེས་སོགས་ཏེ།

2  ཞོལ། ཤོག ༡༥༡ བ ༤། གཙང་། ཤོག ༩༩ བ ༣ དཀྱིལ་འཁོར་དུ་

3  ཞོལ། ཤོག ༡༥༡ བ ༦ སྟེམས་ཀྱི་དོན་ནོ།། གཙང་། ཤོག ༩༩ བ ༥ སྡེམས་ཀྱི་དོན་ནོ།།

གང་གི་ཕྱག་རྒྱ་འཆིང་བའི་འབྱུང་པོ་དེ་དང་དེས་གཟིར་བར་ཤེས་པར་བྱའོ།།

ལྔ་པ་མ་རུངས་པས་གཟུང་བའི་མཆོད་པ་བྱེ་བྲག་ཏུ་བཤད་པ་ལ་གསུམ། དཀྱིལ་འཁོར་

གྱི་མཚན་ཉིད་ངེས་པ། སྦྱིན་སྲེག་གི་ཐབ་ཀྱི་ངེས་པ། ཁྲུས་དང་སྦྱིན་སྲེག་གི་ཆོ་ག་གོ་སླ་ཁ་

འཕངས་དང་བཅས་པའོ། །དང་པོ་ནི། ད་ནི་མ་རུངས་པ་རྣམས་ཞེས་སོགས་ཏེ། བྲི་བའི་གནས་

ནི་གྲོང་གི་ཕྱི་རོལ་ཏུ་འགྱུར་རོ། །ཞེས་དང༌། ཁྲུ་གཅིག་དང་གཉིས་ལ་སོགས་པ་ནི་རྩ་ཐིག་གི་ཚད་

དོ། །འདིར་ལྷ་དགུ་མ་སོགས་ཀྱི་དཀྱིལ་འཁོར་ལ་རྩིག་པ་ལྔ་གསུངས་པས་ལྷ་ལྔ་མ་ལ་ཡང་ལྔ་

དགོས་ལ་ཐུགས་དཀྱིལ་རྐྱང་པ་ཟུར་དུ་འབྲི་བ་ལ་ཡང་རྩིག་པ་ལྔ་དགོས་པར་ཤེས་སོ། །གཉིས་པ་

ནི། ད་ནི་བྱིས་པ་ལ་འབྱུང་པོ་སོགས་ཀྱི་གནོད་པ་ཞི་བ་སོགས་ཀྱི་ཆེད་དུ་ཞི་བའི་སྦྱིན་སྲེག་བྱེད་

པའི་དོན་དུ་ཞི་བའི་ཐབ་གསུངས་པ། འདིར་དབང་ལེར་ལས་རབ་འབྱམས་ཀྱི་སྐབས་སུ་འཆད་

པར་འགྱུར་བའི་ཐབ་ཁུང་བརྒྱད་པ་རྣམས་ཀྱི་ནང་ནས་ཞེས་སོགས་ཏེ། དེ་ནས་མཚན་མའི་ངེས་

པ་ནི། སྦྱིན་སྲེག་གི་ཐབ་ཀྱི་དབུས་ཀྱི་པདྨ་དཀར་པོའ་ིཞེས་པ་ནས་མཚན་མ་བྱ་སྟེ། དེ་བཞིན་དུ་

བཤད་མ་ཐག་པའི་དཀྱིལ་འཁོར་གྱི་ནང་དུ་ཡང་ཇི་ལྟར་བྱ་བ་ནི་རང་ཕྱོགས་ཞེས་སོགས་ཏེ། ནམ་

མཁའི་ཁམས་སོ་ཞེས་པ་ཡར་བཅད་ལྷ་དགུ་མའི་ཕྱོགས་ལའོ།།

ལྷ་བཅུ་གསུམ་མ་ལ་དེའི་སྟེང་དུ་ཤར་གྱི་སྒོར་ཞེས་སོགས་ཏེ། འདིར་ཐབ་ཏུ་ཡུམ་བཞིའི་

མཚན་མ་མེར་1གྲི་གུག །བདེན་བྲལ་དུ་ལྕགས་ཀྱུ། རླུང་དུ་ཞགས་པ། དྲག་པོར་རྩེ་གསུམ་བཀོད་

པ་ནི་སྦྱིན་སྲེག་གི་ལས་གཙོ་བོར་སྒྲུབ་པའི་དབང་དུ་མཛད་ནས་ལས་སོ་སོ་དང་མཐུན་པའི་ཕྱག་

མཚན་བཀོད་ལ། ཁྱད་པར་སྦྲུལ་གྱི་ཞགས་པས་རྨོངས་པར་བྱེད་པ་དང་མཚན་ཉིད་མཚུངས་པས་

ཞགས་པ་སའི་ཁམས་ཀྱི་དབང་དུ་བྱས་ནས་རླུང་དུ་ཞགས་པ་བཀོད་ཅིང༌།2 དབང་ལེ་ནས་འབྱུང་

བ་ནི་ལས་སྒྲུབ་པ་གཙོ་བོར་བྱས་པ་ལས་གཞན་པའི་ལྷ་བསྐྱེད་པའི་དབང་དུ་བྱས་པ་ཡིན་པས་

མི་འགལ་ཞིང༌། ལྷོ་སྒོར་དབྱུག་པ་དམར་པོ་བཀོད་པའང་དེ་བཞིན་ནོ་ཞེས་མཁས་པ་དག་འཆད་

དོ། །སེམས་ཀྱི་ཞེས་སོགས་ཤོ་ལོ་ཀ་ཕྱེད་གོ་སླར་མཛད་པ་དེའི་དོན་ནི། སྦྱིན་བདག་ཇི་ལྟར་མོས་

1  ཞོལ། ཤོག ༡༥༢ བ ༤ མེད་པའི་གྲི་གུག་ གཙང་། ཤོག ༡༠༠ ན ༥ མེད་པར་གྲི་གུག་

2  ཞོལ། ཤོག ༡༥༢ བ ༦ བཀོད་ཀྱང་

པའི་སེམས་ཀྱི་རྗེས་སུ་འབྲང་བར་བྱ་ཚུལ་སློབ་དཔོན་གྱིས་ཤེས་ནས་ལྷ་དགུ་མ་ནས་ཤིན་ཏུ་རྣམ་

པ་མང་པོའ་ིདུས་ཀྱི་འཁོར་ལོ་ལྷ་སྟོང་དྲུག་བརྒྱ་ཉི་ཤ འི་བར་དག་གི་ཇི་སྲིད་བར་དཀྱིལ་འཁོར་

བཞེངས་ནས། མོ་གཤམ་རྣམས་ཀྱི་བུ་འབྱུང་བའི་དོན་དང་གདོན་གྱིས་བཅོམ་པའི་མི་རྣམས་ཞི་

རྒྱས་དོན་ཏུ་སྒྲུབ་ཅིང་མཆོད་པ་དང་དབང་བསྐུར་བ་སོགས་འདི་དག་མཛོད་ཅེས་བྱ་བའོ།།

གསུམ་པ་ནི། ད་ནི་གདོན་གྱིས་ཞེས་སོགས་ཏེ། པདྨའི་ཁ་སྟེ་བུམ་པའི་ཁ་ཤིང་གི་ཡལ་

འདབ་དེ་དག་གིས་བརྒྱན་པའོ། །འོ་མ་སོགས་ལྔ་ནི་ཕྱིའི་བདུད་རྩི་ལྔའོ། །བའི་འོ་མ་དང་ཞོ་དང་

མར་དང་གཅི་བ་དང་གཅིན་ཏེ་བའི་རྣམ་ལྔའི་གོང་བུ་རྣམས་ཀྱིས་སོ། །ཞེས་དང༌། དཀྱིལ་འཁོར་

དུ་རབ་ཏུ་གནས་པ་ཞེས་པ་ནི་དཀྱིལ་འཁོར་སྒྲུབ་པ་ཡིན་ལ། དེ་བྱས་ནས་ཆོ་ག་ཇི་ལྟ་བ་བཞིན་

དུ་བསྒྲུབ་བྱ་དེ་དཀྱིལ་འཁོར་དུ་གཞུག་པར་བྱའོ། །དེར་དབང་བསྐུར་བདུན་པོ་བྱིན་ནས་ཞེས་

སོགས་ཏེ། འོ་མ་ཞེས་པ་ལ་སོགས་པ་ནི་གོ་སླའོ་ཞེས་གསུངས་པའི་ཤོ་ལོ་ཀའི་དོན་ནི། མ་མོས་

བཟུང་བ་ཞི་བའི་དོན་ཏུ་སྦྱིན་སྲེག་བྱ་བའི་སྲེག་རྫས་ནི་འོ་མ་དང་སོ་བ་དང་ཏིལ་ལ་སོགས་པ་དང་

འོ་མ་ཅན་གྱི་རྐང་འཐུང་ཨ་ཤོད་ཐ་ལ་སོགས་པ་སྔར་བཤད་པ་ལྔ་རྣམས་དག་གི་ཡམ་ཤིང་མདའ་

བརྒྱ་སྟེ་ལྔ་བརྒྱ་བཞི་བཅུ་དང༌། མཆོད་ཡོན་དག་དང་མེ་ལྷ་སྤྱན་དྲང་བ་དང༌། དེ་རྣམས་ལ་ཞལ་

བསིལ་དབུལ་བ་དང་ནི་དེ་བཞིན་ཉིད་དུ་ཞེས་སོགས་ལྷག་མ་བཀླགས་པས་ཤེས་སོ། །འདུག་

སྟངས་དང་དབང་གི་ཆོ་ག་དང་བཟླས་པ་དང་སྦྱིན་སྲེག་སྔགས་དང་ཆོ་ག་ལ་སོགས་པ་གང་ཞིག་

འདིར་མ་བརྗོད་པ་དེ་ཐམས་ཅད་ནི་དབང་གི་ལེའུ་ལས་བརྗོད་པའི་ཆོ་གས་སློབ་དཔོན་གྱིས་ 

བྱའོ་ཞེས་པ་ནི་ངེས་པའོ།།

གསུམ་པ་མདོར་བསྡུས་ཀྱི་མཚན་བསྟན་པ་ནི། བསྡུས་པའི་རྒྱུད་ཀྱི་རྒྱལ་པོ་ཞེས་སོགས་

སོ། །སྨྲས་པ། ཨུཏྤལ་སྔོན་པོས་མཛེས་པ་ཡི། །ཟླ་ཞལ་བདུད་རྩི་འཛག་པ་ལས། །རྣམ་མང་གདུང་

བ་ཅི་ཡང་འཕྲོག །ཐབས་ཚུལ་གང་འདི་ཨེ་མ་མཚར། །བཅོམ་ལྡན་འདས་དཔལ་དུས་ཀྱི་འཁོར་ལོ་

མཆོག་གི་དང་པོའ་ིསངས་རྒྱས་ཀྱི་རྩ་བའི་རྒྱུད་ལས་ཕྱུང་བ་བསྡུས་པའི་རྒྱུད་ཀྱི་རྒྱས་འགྲེལ་དྲི་མ་

མེད་པའི་རྒྱ་ཆེར་བཤད་པ་དེ་ཁོ་ན་ཉིད་སྣང་བར་བྱེད་པ་ཞེས་བྱ་བ་ལས། ནང་གི་ལེའུའི་མདོར་

བསྡུས་དྲུག་པ་རྣམ་པར་བཤད་པའོ།། །།

༈ གང་གིས་ཆོས་ཀུན་རྟེན་འབྱུང་དང༌། །སྟོང་པ་ཉིད་དུ་དོན་གཅིག་པར། །གསུང་བས་

སྨྲ་བའི་མཆོག་གྱུར་པ། །སྟོན་པ་དེ་ལ་ཕྱག་འཚལ་ནས། །གང་ལ་མཁས་པ་བརྒྱ་དག་ཀྱང༌། །རྣམ་

པར་འཐོམས་པའི་གནས་གྱུར་པ། །དྲི་མེད་རིགས་པས་སྟོང་པ་ཉིད། །གསལ་མཛད་གང་འདི་

རྣམ་རྒྱས་བྱ། །བདུན་པ་འཁོར་བའི་རྩ་བ་བག་ཆགས་དང་བཅས་པ་གཅོད་བྱེད་ཡང་དག་པའི་

ལྟ་བ་རྟོགས་པའི་ཆེད་དུ་རང་གཞན་གྱི་ལྟ་བ་རིགས་པས་དཔྱད་པའི་མདོར་བསྡུས་བཤད་པ་ལ་

གསུམ། མཆོད་པར་བརྗོད་ཅིང་བརྩམ་པར་དམ་བཅའ་བ། རྒྱུད་ཀྱི་གཞུང་བཤད་པ། མདོར་བསྡུས་

ཀྱི་མཚན་བསྟན་པའོ། །དང་པོ་ལ་གཉིས་ལས། དང་པོ་མཆོད་པར་བརྗོད་པ་ནི། དུས་ཀྱི་འཁོར་

ལོ་བདེ་བ་ཆེ། །འགྲོ་བའི་མགོན་ལ་ཕྱག་འཚལ་ཏེ། །ཞེས་གསུངས་པ་འདིས། དུས་ཀྱི་འཁོར་ལོ་

བདེ་བ་ཆེན་པོ་ལྷན་ཅིག་སྐྱེས་པའི་ཡེ་ཤེས་ཀྱི་ངོ་བོར་བཞུགས་པའི་སྟོན་པ་གདུལ་བྱའི་འགྲོ་བ་མ་

ལུས་པའི་མགོན་དང་སྐྱབས་གཅིག་བུར་གྱུར་པ་ལ་འགྲེལ་པ་མཛད་པས་ཕྱག་འཚལ་བ་མཛད་ཏེ། 

ཏེ་ཞེས་པ་དམ་བཅའ་བ་འདྲེན་པའི་ཚིག་གོ།

གཉིས་པ་བརྩམ་པར་དམ་བཅའ་བ་ནི། དེ་ལྟར་ཕྱག་འཚལ་ནས་བདེ་བ་ཆེན་པོ་དེ་ཉིད་

གང་དང་དབྱེར་མེད་པར་སྦྱར་བས་འཁོར་བའི་བག་ཆགས་མ་ལུས་པ་གཅོད་པར་བྱེད་པའི་སྟོང་

པ་ཉིད་དེ་ཕྱིན་ཅི་མ་ལོག་པར་རྟོགས་པའི་དོན་ཏུ་རང་སྡེ་དངོས་སྨྲ་བ་དང༌། གཞན་སྡེ་དག་གིས་

བཏགས་པའི་ལྟ་བ་དག་ལ་རིགས་པས་རྣམ་པར་དཔྱད་ནས་འགོག་ཅིང་བདག་མེད་པའི་དེ་ཁོ་

ན་ཉིད་རིགས་པས་གཏན་ལ་འབེབས་པའི་གཞུང་ཅུང་ཟད་རྒྱུད་ལས་གསུངས་པ་པདྨ་དཀར་པོ་

བདག་གིས་འགྲེལ་པས་རྣམ་པར་རྒྱས་པར་བྱའོ། །ཞེས་བྱ་བ་སྟེ། འདིའི་གོང་གི་མདོར་བསྡུས་

གཞན་རྣམས་ལ་སྒོས་ཀྱིས་མཆོད་བརྗོད་མ་མཛད་པ་ནི་དེ་དག་གི་བརྗོད་བྱའི་གཙོ་བོ་མ་དག་པའི་

ཕྱི་དང་ནང་གི་ཆོས་སུ་གྱུར་པ་ཡིན་ལ། འདི་མར་བཅད་ཀྱི་ལེའུ་སོ་སོའ་ིམདོར་བསྡུས་དག་ནི་རང་

རང་གི་བརྗོད་བྱའི་གཙོ་བོ་ལམ་དང་འབྲས་བུའི་ཆོས་གཏན་ལ་འབེབས་པ་ཡིན་པས། དེའི་ཕྱིར་

མདོར་བསྡུས་སོ་སོའ་ིཐོག་མར་མཆོད་པར་བརྗོད་པ་མཛད་དོ། །འདིར་ཡང་དག་པའི་ལྟ་བ་གཏན་

ལ་འབེབས་པ་ལ་སྒོས་སུ་མདོར་བསྡུས་གཅིག་གསུངས་པའི་དགོས་པ་རྒྱས་པར་ལེའུ་འདིའི་སྤྱིའི་

རྣམ་གཞག་འཆད་པའི་སྐབས་སུ་བཤད་ཟིན་ཏོ།།



དྲི་མེད་འོད་ཀྱི་ནང་ལེའི་འགྲེལ་བཤད།374

གཉིས་པ་རྒྱུད་ཀྱི་གཞུང་བཤད་པ་ལ་གཉིས། ལྟ་བ་ཐམས་ཅད་རྗེས་སུ་དཔག་པས་

ཡོངས་སུ་བརྟག་པའི་ངོ་བོ་ཉིད་ཀྱིས་གནས་པ། སེམས་ཅན་སྣ་ཚོགས་ཀྱི་འདོད་པ་དང་རྗེས་སུ་

མཐུན་པར་ཆོས་རབ་ཏུ་བཞག་པའི་ངོ་བོ་ཉིད་ཀྱིས་གནས་པའོ། །དང་པོ་ལ་བཅུ་གཅིག །གྲུབ་

མཐའི་རྣམ་གཞག་གང་འདོད་པས་སངས་རྒྱས་ཀྱི་བསྟན་པའི་ཁྱད་ཆོས་སུ་འཇོག་པ་དེ་བཞིན་

གཤེགས་པའི་དགོངས་པའི་ངེས་པ། བསྟན་པ་ལས་ཕྱི་རོལ་ཏུ་གྱུར་པ་མུ་སྟེགས་ཀླ་ཀློ་དང་བཅས་

པ་སོ་སོའ་ིའདོད་པ་བཤད་པ། དེ་དག་ལས་རིག་བྱེད་ཚད་མར་སྨྲ་བ་རྣམས་ཀྱི་འདོད་པ་ཐུན་མོང་

དུ་སུན་དབྱུང་བ། བྱེད་པ་པོ་དང་བྱེད་པ་རྟག་དངོས་ཁས་ལེན་པ་རྣམས་ཐུན་མོང་དུ་སུན་དབྱུང་

བ། བདག་རྟག་དངོས་ཁས་ལེན་པ་རྣམས་ཐུན་མོང་དུ་སུན་དབྱུང་བ། བདག་མེད་པ་རིགས་པས་

གྲུབ་པའི་ངེས་པ་བཤད་པ། རང་སྡེ་དངོས་སྨྲ་བ་རྣམས་ཀྱི་འདོད་པ་སུན་དབྱུང་བ། མཐའ་བཞི་

ལས་གྲོལ་བའི་དབུ་མའི་ལྟ་བ་མཆོག་ཏུ་བསྟན་པ། ཀླ་ཀློ་སྟག་གཟིག་གི་འདོད་པ་སུན་དབྱུང་བ། 

རྒྱང་ཕན་པའི་འདོད་པ་སུན་དབྱུང་བ། ཟད་བྱེད་པའི་འདོད་པ་སུན་དབྱུང་བའོ། །དང་པོ་ལ་གཉིས། 

མཚམས་སྦྱར་བ་དང༌། དོན་དངོས་སོ། །དང་པོ་ནི། ད་ནི་མཆོག་གི་དང་པོའ་ིསངས་རྒྱས་རྩ་བའི་

རྒྱུད་ལས་ཞེས་པ་ནས་བདག་མེད་ཅེས་པ་ལ་སོགས་པ་སྟེ། ཞེས་པའི་བར་རོ།།

གཉིས་པ་ནི། འདིར་འཇིག་རྟེན་ཀུན་རྫོབ་ཀྱིས་ཞེས་བྱ་བ་ལ་སོགས་པ་འདི་དག་གི་དོན་

ལ། ཁ་ངམ་ཅིག་ན་རེ། འཇིག་རྟེན་ཀུན་རྫོབ་ཀྱི་ཐ་སྙད་ཀྱི་བདེན་པས་རྣམ་པར་དཔྱད་པར་བྱེད་པ་

ན་རང་རང་གི་ལུང་རིགས་ཀྱིས་གཏན་ལ་ཕབ་ནས་ལེགས་པར་གྲུབ་པའི་མཐའ་མུར་ཐུག་ཅིང་དེ་

ལས་ཕ་རོལ་ཏུ་འགྲོར་མེད་པ་ཐམས་ཅད་ཀྱི་ལྟ་བ་ནི་ཐུན་མོང་དུ་འཇིག་རྟེན་གྱི་དངོས་གྲུབ་སྒྲུབ་

པའི་སླད་དུ་དཀྱིལ་འཁོར་གྱི་འཁོར་ལོ་སྒོམ་པ་ལ་སོགས་པ་དང༌། རྣམ་པར་རྟོག་པས་བརྟགས་

པའི་ཆོས་ཅན་དུ་མཚུངས་སོ། །ཞེས་འཆད་ཅིང༌། རྩ་མིས། གྲུབ་པའི་མཐའ་ཐམས་ཅད་ཀྱི་ལྟ་བ་

ཐུན་མོང་དུ་འཇིག་རྟེན་པའི་དངོས་གྲུབ་སྒྲུབ་སྟེ་ཞེས་བསྒྱུར་བ་ལེགས་པར་སྨྲ་ལ། ལུང་དྲངས་པ་

འདི་དེའི་ཤེས་བྱེད་དུ་སྦྱོར་ཤིང༌། ལུང་དེའི་དོན་ནི༌ཀུན་རྫོབ་ཏུ་ཕྱི་ནང་གི་དངོས་པོ་རྣམས་རྟག་

མི་རྟག་ལ་སོགས་པའི་རྣམ་པ་གང་དང་གང་གིས་ནི་མི་རྣམས་ཀྱི་ཡིད་ལ་ཡང་དག་པར་སྦྱར་ཏེ་

བསྒོམས་པས་སྒོམ་པ་ཡོངས་སུ་རྫོགས་པ་ན་སེམས་དམིགས་རྣམ་དེ་དང་དེའི་རང་བཞིན་ཉིད་

དུ་སྣང་བར་འགྱུར་ཏེ། དཔེར་ན་སྣ་ཚོགས་གཟུགས་ཀྱི་ནོར་བུ་བཞིན་ཞེས་ཟེར་རོ། །གཞན་དག་

ཕྱོགས་ཀྱང༌ཀུན་རྫོབ་ཀྱི་རིགས་པས་རྣམ་པར་དཔྱད་ན་སངས་རྒྱས་པ་དང་མུ་སྟེགས་པ་རང་རང་

གི་གྲུབ་པ་ཆེན་པོ་བརྒྱད་ལ་སོགས་པ་འཇིག་རྟེན་གྱི་དངོས་གྲུབ་ཀྱི་སླད་དུ་རང་བཞིན་གྱི་ལྟ་བ་

ཐམས་ཅད་ཀྱིས་དཀྱིལ་འཁོར་གྱི་འཁོར་ལོ་ལ་སོགས་པ་རྟོག་པ་སྒོམ་པའི་གྲུབ་པའི་མཐའ་དཀྱིལ་

འཁོར་དང་ཡི་གེ་དང་ལྷའི་རྣམ་པ་སོགས་སྒོམ་པའི་ཚུལ་མཚུངས་སོ། །མཚུངས་པའི་ཚུལ་འདི་ལྟ་

སྟེ་ཞེས་སྨྲས་ནས་ལུང་དེའི་དོན་སྔ་མ་ལྟར་འཆད་དོ། །འདི་དག་ནི་ལེགས་པ་མ་ཡིན་ཏེ། བྱེ་བྲག་

སྨྲ་བ་དང་མདོ་སྡེ་པ་དང་ཕ་རོལ་ཏུ་ཕྱིན་པའི་ཐེག་པ་པའི་རྣམ་རིག་པ་དང་དབུ་མ་པ་དག་འཇིག་

རྟེན་པའི་དངོས་གྲུབ་ཀྱི་སླད་དུ་དཀྱིལ་འཁོར་གྱི་འཁོར་ལོ་སྒོམ་པ་སོགས་ཀྱི་རྣམ་གཞག་རང་རང་

གི་གྲུབ་པའི་མཐའ་ལས་ཇི་ལྟར་བྱེད་ཅིང༌། དེ་དག་གི་གཞུང་ལས་དཀྱིལ་འཁོར་སྒོམ་པ་ཇི་ལྟར་

བཤད། རྟོག་དཔྱོད་རགས་པ་ཙམ་ཡང་སྤངས་ནས་སྨྲ་བ་ལྷུར་བྱེད་པར་ཟད་དོ། །ཕ་རོལ་ཏུ་ཕྱིན་

པ་ཐེག་པ་པའི་ལུགས་ལ་གྲུབ་པ་ཆེན་པོ་བརྒྱད་ལ་སོགས་པའི་འཇིག་རྟེན་པའི་དངོས་གྲུབ་སྒྲུབ་

པའི་རྣམ་གཞག་མདོ་བསྟན་ཆོས་གང་ལས་ཇི་ལྟར་བཤད་པ་ཡང་སྨྲ་དགོས་སོ།།

མུ་སྟེགས་པ་དང་སངས་རྒྱས་པའི་དཀྱིལ་འཁོར་སྒོམ་ཚུལ་མཚུངས་པར་སྨྲ་བ་ལས་

སངས་རྒྱས་ཀྱི་བསྟན་པ་སུན་འབྱིན་པ་མཆོག་ཏུ་གྱུར་པ་གཞན་མེད་ལ། རྣམ་པར་རྟོག་པའི་སྒོམ་

ཞེས་པ་ཡང་གང་ཞིག་ལ་འདོད། སྒོམ་པའི་སེམས་དེ་རྟོག་པ་ཡིན་པ་ལ་བྱེད་དམ། སྒོམ་པའི་དུས་

ན་རྟོག་པས་རྣམ་པར་དཔྱོད་པ་ལ་བྱེད། དང་པོ་ལྟར་ན། འཇིག་རྟེན་ལས་འདས་པའི་དངོས་གྲུབ་

ཀྱི་སླད་དུ་རྫོགས་རིམ་སྦྱོར་བ་ཡན་ལག་དྲུག་ཐོག་མར་སྒོམ་པ་ནས་འཕགས་པའི་ས་མ་ཐོབ་ཀྱི་

བར་གྱི་སྒོམ་པའི་སེམས་ཕལ་ཆེ་བ་རྟོག་པ་ཡིན་པས་འཇིག་རྟེན་པའི་དངོས་གྲུབ་ཀྱི་སླད་དུ་ཞེས་

དམིགས་ཀྱིས་བཀར་ཅི་ཞིག་དགོས་ཤིང། རྟོག་སྒོམ་མཆོག་གི་དངོས་གྲུབ་ཀྱི་རྒྱུ་མ་ཡིན་པའི་རྩ་

བའི་གྲུབ་པའི་མཐའ་ཡང་རྣམ་པར་ཉམས་སོ།།

གཉིས་པ་ལྟར་ན། ཕྱི་རོལ་པ་དང་སངས་རྒྱས་པའི་ཐེག་པ་གོང་འོག་གང་ཡིན་ཡང་མངོན་

ཤེས་ལ་སོགས་པ་རྣམས་མཚན་ཉིད་པ་འགྲུབ་པ་ལ་ནི་ཞི་གནས་མཚན་ཉིད་པ་གྲུབ་པ་རྒྱུའི་གཙོ་

བོར་དགོས་ལ། དེ་ལ་ནི་རྣམ་པར་མི་དཔྱོད་པར་རྩེ་གཅིག་ཏུ་འཇོག་པའི་སྒོམ་པ་གཙོ་བོར་དགོས་



དྲི་མེད་འོད་ཀྱི་ནང་ལེའི་འགྲེལ་བཤད།376

པའི་ཕྱིར་རྟོག་པས་དཔྱོད་པའི་སྒོམ་དུ་མཚུངས་པའི་གོ་སྐབས་ག་ལ་ཡོད། འོན་ཏེ་དེ་གཉིས་ཀ་མ་

ཡིན་གྱི་དངོས་པོ་ལ་མེད་བཞིན་དུ་རྟོག་པས་བཏགས་པ་ལ་བྱེད་དོ་ཞེ་ན། དེ་ལྟ་ན་ཕྱི་ནང་གི་གྲུབ་

མཐའ་སྨྲ་བ་སོ་སོས་ཀུན་རྫོབ་བདེན་པ་རྣམ་པར་འཇོག་པ་ན་རང་རང་གི་གྲུབ་པའི་མཐའ་རྣམ་པར་

གང་བཞག་ཐམས་ཅད་དངོས་པོ་ལ་མ་གྲུབ་བཞིན་དུ་རྟོག་པས་བཏགས་ནས་བཞག་པར་མཚུངས་

པར་ཁས་བླངས་པར་སོང་བའི་ཕྱིར་ཀུན་རྫོབ་རི་བོང་གི་རྭ་དང་མཚུངས་པར་སྨྲས་པ་མ་ཡིན་

ནམ་ལེགས་པར་སོམས་ཤིག །ཕྱི་ནང་གི་གྲུབ་མཐའ་ཐམས་ཅད་ཀུན་རྫོབ་རྣམ་པར་འཇོག་ཚུལ་

མཚུངས་པ་དང༌། འཇིག་རྟེན་པའི་དངོས་གྲུབ་སྒྲུབ་པའི་སླད་དུ་དཀྱིལ་འཁོར་སོགས་སྒོམ་ཚུལ་

མཚུངས་པའི་ཤེས་བྱེད་དུ་ཡིད་ལ་རྣམ་པ་དེ་དང་དེ་བསྒོམ་པའི་གོམས་པ་རྫོགས་པ་ན་གོམས་བྱའི་

དོན་གསལ་བར་སྣང་ཞེས་པ་ཙམ་ཞིག་དྲངས་པ་ལ་ཡང་འབྲེལ་ཅི་ཡང་ཡོད་པ་མ་ཡིན་ནོ།།

ཡང་ཁ་རང་སོགས་ཅིག་ན་རེ། ཞི་བ་ལ་སོགས་པ་འཇིག་རྟེན་གྱི་དངོས་གྲུབ་ཀྱི་སླད་དུ་

མུ་སྟེགས་པ་ལ་སོགས་པ་ཐམས་ཅད་ཀྱི་ལྟ་བ་རང་རང་གི་ལུང་རིགས་ཀྱིས་གཏན་ལ་ཕབ་ནས་

ལེགས་པར་གྲུབ་པའི་མཐའ་མཚུངས་སོ་ཞེས་འཆད་པ་དེ་དག་ལ་དྲི་བར་བྱ་སྟེ། ཅི་ཀུན་རྫོབ་ཀྱི་

རྣམ་གཞག་ལ་བརྟེན་ནས་འཇིག་རྟེན་པའི་དངོས་གྲུབ་ཀྱི་སླད་དུ་ལྟ་བ་རྣམ་པར་འཇོག་པའི་མུ་

སྟེགས་སོགས་ཕྱི་ནང་ཐམས་ཅད་གྲུབ་མཐའ་འཇོག་ཚུལ་མཚུངས་པར་སྨྲ་བ་ཡིན་ནམ། འོན་ཏེ་

དེ་དག་ཐམས་ཅད་གྲུབ་མཐའ་འཇོག་པ་རྣམས་རང་རང་གི་ལུགས་ཀྱི་ལུང་རིགས་ཀྱིས་གྲུབ་ཅིང་

དེ་ལས་ཕན་ཆད་དུ་འགྲོར་མེད་པའི་ཚུལ་དུ་འཇོག་པ་ཙམ་དུ་མཚུངས་སོ་ཞེས་སྨྲས་པ་གང་ཡིན། 

དང་པོ་ལྟར་ན་སངས་རྒྱས་པ་དང་མུ་སྟེགས་པ་ཐམས་ཅད་གྲུབ་མཐའ་མཚུངས་པ་ནི་ཧ་ཅང་ཐལ་

བར་བླུན་པོས་ཀྱང་ཤེས་པར་ནུས་སོ།།

གཉིས་པ་ལྟར་རོ་ཞེ་ན། དེ་ལྟར་གཞན་དོལ་དག་ཀྱང་སྨྲ་མོད་ཀྱི་ཚུལ་དེ་ནི་གྲུབ་མཐའ་སྨྲ་

བ་ཕྱི་ནང་ཐམས་ཅད་རང་རང་གི་ལུགས་ཀྱི་གྲུབ་མཐའ་སྨྲ་བར་མཚུངས་སོ་ཞེས་པ་ཙམ་དུ་སོང་

འདུག་པས་དེ་ལྟར་གསུངས་པ་ལ་དགོས་པ་ཅི་ཡང་ཡོད་པར་མ་མཐོང་ངོ༌། །གཞན་ཡང་གྲུབ་

མཐའ་སྨྲ་བ་ཐམས་ཅད་ཀུན་རྫོབ་ཁས་ལེན་ཚུལ་མཚུངས་པ་ལ་བཤད་ན་འོག་ཏུ་རང་གཞན་གྱི་

གྲུབ་མཐའ་སྨྲ་བ་སོ་སོའ་ིཀུན་རྫོ་བ་རྣམ་པར་འཇོག་ཚུལ་ལ་འདོད་པ་མི་འདྲ་བ་དུ་མ་འཆད་པ་དག་



ནང་ལེའི་མདོར་བསྡུས་བདུན་པའི་རྣམ་བཤད། 377

དང་འགལ་བར་འགྱུར་ལ། སངས་རྒྱས་པ་དང་མུ་སྟེགས་པ་དག་ལ་ཀུན་རྫོབ་ཇི་ལྟར་སྣང་བཞིན་

ལ་བྱེ་བྲག་མེད་དོ་ཞེས་རང་འཆད་པ་ཡང༌། སངས་རྒྱས་པའི་བློ་དང་མུ་སྟེགས་པའི་བློ་ལྷན་སྐྱེས་

གཉིས་ལ་ཀུན་རྫོབ་སྣང་ཚུལ་ཁྱད་པར་མེད་པའི་དོན་ཡིན་ན་འདིར་དེ་ལྟར་གསུངས་པའི་དགོས་

པ་ཅི་ཞིག་ཡོད་པ་སྨྲ་དགོས་པར་སྣང་ལ། ཀུན་རྫོབ་ཇི་ལྟར་སྣང་བ་ལྟར་གྲུབ་པར་ཁས་ལེན་པ་

ལ་ཁྱད་པར་མེད་པར་འདོད་ན་ནི་ཤིན་ཏུ་ཡང་མི་རིགས་ཏེ། སངས་རྒྱས་པའི་གྲུབ་མཐའི་མཐར་

ཐུག་པ་དབུ་མ་ཐལ་འགྱུར་བའི་གྲུབ་མཐའི་ལུགས་ལ་ཀུན་རྫོབ་ཇི་ལྟར་སྣང་བ་ལྟར་ཐ་སྙད་དུ་ཡང་

གཞི་མ་གྲུབ་པའི་ཕྱིར་ཏེ། ཀུན་རྫོབ་ཇི་ལྟར་སྣང་བ་ལྟར་གྲུབ་ན་བདེན་པར་སྣང་བ་ལྟར་བདེན་ 

པར་གྲུབ་པར་འགྱུར་བའི་ཕྱིར་རོ།།

དེའི་ཕྱིར་རང་སྡེ་གྲུབ་མཐའ་སྨྲ་བ་འོག་མ་དག་གིས་དོན་དམ་དུ་ཁས་བླངས་པའི་དངོས་

པོ་རྣམས་དབུ་མ་པས་ཀུན་རྫོབ་ཏུ་ཡང་ཁས་ལེན་མི་རིགས་པར་གསུངས་ཏེ། ཇི་སྐད་དུ་དབུ་

མ་ལས་འཇུག་པའི་རང་འགྲེལ་ལས། དེའི་ཕྱིར་དབུ་མ་པ་ཁ་ཅིག་གིས་མདོ་སྡེ་པ་རྣམས་དང་

བྱེ་བྲག་ཏུ་སྨྲ་བ་རྣམས་ཀྱིས་གང་དོན་དམ་པར་སྨྲས་པ་དེ་ཉིད་དབུ་མ་པ་རྣམས་ཀྱིས་ཀུན་རྫོབ་

ཏུ་འདོད་དོ་ཞེས་སྨྲས་པ་དེ་ནི་དབུ་མའི་བསྟན་བཅོས་ཀྱི་དེ་ཁོ་ན་ཉིད་མ་ཤེས་པས་སྨྲས་པ་ཡིན་

ཏེ། འཇིག་རྟེན་ལས་འདས་པའི་ཆོས་ནི་འཇིག་རྟེན་པའི་ཆོས་དང་མཚུངས་པར་མི་རིགས་པའི་ 

ཕྱིར་རོ།1།ཞེས་གསུངས་སོ།།

དེ་བས་ན་འདི་ལྟར་བཤད་པར་བྱ་སྟེ། འདིར་འཇིག་རྟེན་གྱི་ཀུན་རྫོབ་ཀྱིས་རྣམ་པར་

དཔྱད་ན་ཞེས་པ་འདི་དང༌། སངས་རྒྱས་པ་དང་མུ་སྟེགས་པ་དག་ལ་བྱེ་བྲག་མེད་དོ་ཞེས་པའི་

ཚིག་འོག་མ་གཉིས་འབྲེལ་བར་བཤད་ནས། དེ་ཉིད་ཀུན་རྫོབ་ཇི་ལྟར་སྣང་བའི་རྣམ་གཞག་ལ་

སངས་རྒྱས་པ་དང་མུ་སྟེགས་པ་ཁྱད་པར་མེད་པའི་དོན་ཏུ་གཟུང་བ་དང༌། དེ་ལྟར་ཀུན་རྫོབ་ཀྱི་

རྣམ་གཞག་ལ་ཁྱད་པར་མེད་ཀྱང༌། སྟོང་པ་ཉིད་ཀྱི་དེ་ཁོ་ན་ལ་བྱེ་བྲག་ཡོད་དེ་ཞེས་གཞུང་འོག་

མ་དང་སྦྲེལ་ཚུལ་དེ་ལྟར་བྱས་ནས། བྱེ་བྲག་ཡོད་ཚུལ་དེ་མར་བཅད་ཀྱིས་འཆད་པར་བཟུང་བས་

ནོར་བ་ཆེན་པོ་རྣམས་བྱུང་མོད་ཀྱི། གཞུང་སྔ་མ་རྣམས་དེ་ལྟར་འཆད་དུ་མི་རུང་བར་བརྗོད་ཟིན་

1  བསྟན་འགྱུར། དཔེ་བསྡུར་མ། དེབ། ༦༠ ཤོག ༩༠༦ ཕྲེང་། ༣



དྲི་མེད་འོད་ཀྱི་ནང་ལེའི་འགྲེལ་བཤད།378

ལ། གཞུང་འོག་མ་རྣམས་ཀྱང་ཕྱི་ནང་གི་ལྟ་བའི་དེ་ཁོ་ན་ཉིད་ལ་བྱེ་བྲག་ཡོད་ཚུལ་འཆད་པ་ཁོ་ན་

མ་ཡིན་ཏེ། ལས་ཀྱི་རྣམ་སྨིན་ནི་ཞེས་པ་མར་བཅད་ཕལ་ཆེ་བ་སངས་རྒྱས་པའི་ཐུན་མོང་མ་ཡིན་

པའི་ཀུན་རྫོབ་ཀྱི་རྣམ་གཞག་གཙོ་བོར་སྟོན་པ་འབའ་ཞིག་ཏུ་སྣང་བའི་ཕྱིར་རོ།།

འདིར་འཇིག་རྟེན་གྱི་ཀུན་རྫོབ་ཀྱིས་རྣམ་པར་དཔྱད་ན་ཞེས་པ་ཡང༌། ལྟ་བ་ཐམས་ཅད་ཀྱི་

གྲུབ་མཐའ་ལ་ཀུན་རྫོབ་དཔྱོད་བྱེད་ཀྱི་ཚད་མས་རྣམ་པར་དཔྱད་ན་ཞེས་པ་ཡང་མ་ཡིན་ལ། གྲུབ་

མཐའ་སོ་སོ་རྣམ་པར་འཇོག་པའི་བློ་རྣམས་འཇིག་རྟེན་གྱི་ཀུན་རྫོབ་ཀྱི་བློ་ཡིན་ཞིང༌། བློ་དེ་འདྲ་

བས་རྣམ་པར་དཔྱད་ནས་གྲུབ་མཐའ་རྣམས་བཞག་པར་སྟོན་པ་ཡང་མ་ཡིན་གྱི། འདིར་འཇིག་

རྟེན་གྱི་བློ་ལ་བསྙོན་མི་ནུས་པར་མངོན་སུམ་དུ་སྣང་བའི་ཀུན་རྫོབ་འདི་རྣམས་ཁས་བླངས་པ་ཉིད་

ཀྱི་སྒོ་ནས་རང་རང་གི་ལུགས་རྣམ་པར་དཔྱད་ཅིང་འཇོག་པར་བྱེད་པ་ན་ཞེས་བྱ་བའི་དོན་ཏེ། 

མངོན་སུམ་དུ་མཐོང་བའི་ཆོས་འདི་དག་མེད་དོ་ཞེས་རྒྱང་ཕན་ཡང་བསྙོན་པར་མི་བྱེད་དོ། །དེ་

ལྟར་འཇོག་པར་བྱེད་པ་ན་འཇིག་རྟེན་གྱི་སྟེ་འཁོར་བའི་ཆོས་སུ་གྱུར་པའི་དངོས་གྲུབ་སྟེ། མངོན་

པར་འདོད་པའི་དོན་གྱི་སླད་དུ་རང་རང་གི་བརྟུལ་ཞུགས་དང་བསམ་གཏན་གྱི་ངེས་པ་སྐྱོང་བ་མུ་

སྟེགས་ཀྱི་ལྟ་བ་ལ་ཞུགས་པ་ཐམས་ཅད་ཀྱི་གྲུབ་པའི་མཐའ་རྣམ་པར་འཇོག་ཚུལ་མཚུངས་སོ།།

ཅི་གྲུབ་མཐའ་དེ་དག་ཐམས་ཅད་ཀྱི་འདོད་ཚུལ་མཚུངས་པ་ཡིན་ནམ་ཞེ་ན། དེ་ནི་མ་ཡིན་

གྱི་གྲུབ་མཐའ་རྣམ་པར་འཇོག་ཚུལ་མཚུངས་སོ་ཞེས་སྨྲས་པའི་དོན་ནི་འདི་ལྟ་སྟེ། བག་ཆགས་ཀྱི་

དངོས་པོ་གང་དང་གང་གིས་ན་མི་རྣམས་ཡིད་ནི་ཡང་དག་པར་སྦྱར་བའི་བག་ཆགས་སད་པ་དེས་

ཡིད་བག་ཆགས་དེའི་རང་བཞིན་དང་རྗེས་སུ་མཐུན་པར་འཛིན་པ་ཉིད་དུ་འགྱུར་ཏེ། དཔེར་ན་ནོར་

བུ་སྣ་ཚོགས་གཟུགས་ཞེས་བྱ་བ་རས་ཁ་དོག་གང་དང་ཕྲད་པ་དེའི་ཁ་དོག་ཏུ་འགྱུར་བ་བཞིན་

ནོ། །ཞེས་རྡོ་རྗེ་གུར་སོགས་ལས་གསུངས་པ་ལྟ་བུ་སྟེ། དེས་ན་སྔོན་ལྟ་བ་ངན་པའི་བག་ཆགས་

ཡིད་ལ་བསྒོས་པ་སད་བྱེད་ཀྱི་རྐྱེན་དང་ཕྲད་པའི་དབང་གིས་དངོས་པོ་སོ་སོའ་ིགནས་ཚུལ་ལ་

ཕྱིན་ཅི་ལོག་ཏུ་རྣམ་པར་བརྟགས་པའི་སྒོ་ནས་རང་རང་གི་གྲུབ་པའི་མཐའ་རྣམ་པར་འཇོག་པར་

མཚུངས་སོ་ཞེས་བྱ་བའི་དོན་ཏོ།།

མུ་སྟེགས་དེ་དག་ཐམས་ཅད་ཀྱང་མངོན་སུམ་དུ་མཐོང་བའི་ཀུན་རྫོབ་ཀྱི་དངོས་པོ་རྣམས་

ཁས་བླངས་ནས་རང་རང་གི་གྲུབ་པའི་མཐའ་རྣམ་པར་འཇོག་པ་དེ་བཞིན་དུ་ས་ལ་སོགས་པའི་

ཁམས་དང་དབང་པོ་ལ་སོགས་པ་དག་ཀྱང་ཁས་བླངས་ནས་དེ་དག་གི་མཚན་ཉིད་རྣམ་པར་

དཔྱོད་པར་བྱེད་པ་ཡང་གྲུབ་མཐའ་དེ་དག་མཚུངས་སོ། །གང་གིས་ཐ་སྙད་འདོགས་པ་ཅན་བྱེད་པ་

པོ་གང་ཟག་དང༌། བྱེད་པ་མིག་སོགས་དང༌། ལ་སོགས་པ་ལས་སུ་བྱ་བ་ཡུལ་གཟུགས་ལ་སོགས་

པ་ཞེས་པའི་ཐ་སྙད་ཡང་ཁས་ལེན་པར་མཚུངས་ཏེ། བྱེད་པ་པོ་དང་བྱེད་པ་དང་ལས་ཀྱི་ཐ་སྙད་དེ་

ཙམ་ཞིག་སངས་རྒྱས་པ་དང་མུ་སྟེགས་དག་ལ་བྱེ་བྲག་མེད་དོ། །དེ་ལྟ་ན་ཡང་སྟོང་པ་ཉིད་ཀྱི་དེ་

ཁོ་ན་ལ་ནི་དོན་ཏུ་མ་ཟད་ཐ་སྙད་ཙམ་ལ་ཡང་བྱེ་བྲག་ཡོད་དེ་དེ་ཡང་བདག་མེད་ཅེས་པ་ལ་སོགས་

པའོ། །འདི་ལྟར་བདག་མེད་ནི་རྣམ་པ་གཉིས་ཏེ། གང་ཟག་གི་བདག་མེད་པ་དང་ཆོས་ཀྱི་བདག་

མེད་པའོ། །འདི་ལ་རང་ངམ་སོགས་གཞན་དག་གང་ཟག་གི་བདག་རྟག་ཅིག་རང་དབང་ཅན་མེད་པ་

དང༌། ཆོས་ཀྱི་བདག་གཟུང་འཛིན་གྱི་དངོས་པོ་མེད་པ་ཞེས་ཟེར་ཡང༌། སངས་རྒྱས་པའི་གྲུབ་

མཐའ་མཆོག་དམན་གྱི་དབང་གིས་གང་ཟག་གི་བདག་མེད་ལ་འཇོག་ཚུལ་ཁྱད་ཆེན་པོ་ཡོད་ཅིང༌། 

གཟུང་འཛིན་གྱི་དངོས་པོ་མེད་པར་སྨྲ་བ་སོར་བཞག་བྱེད་ན་ཆད་ལྟ་ཡིན་ལ། གཟུང་འཛིན་གྱི་

དངོས་པོ་རྫས་ཐ་དད་མེད་པ་ལ་འདོད་ན་དབུ་མ་པའི་ཆོས་ཀྱི་བདག་མེད་ཀྱི་དོན་མེད་ཅིང་གཟུང་

འཛིན་བདེན་པར་མེད་པ་ལ་བསམས་ན་རུང་བ་ཙམ་མོ།།

སྟོང་པ་ཉིད་འབའ་ཞིག་ཏུ་མ་ཟད་ཀྱི་ཀུན་རྫོབ་ཀུན་ནས་ཉོན་མོངས་ཀྱི་ཕྱོགས་འཁོར་བའི་

ཆོས་དང༌། རྣམ་བྱང་གི་ཕྱོགས་མྱ་ངན་ལས་འདས་པའི་ཆོས་རྣམས་ཀྱི་རྣམ་པར་བཞག་པ་ལ་ཡང་

བྱེ་བྲག་ཡོད་དེ་འདི་ལྟར་གང་གིས་འཁོར་བ་ལས་དང་དེའི་རྣམ་སྨིན་ནི་རྣམ་པ་གསུམ་སྟེ། ལུས་

ཀྱི་ལས་དང༌ངག་གི་ལས་དང༌ཡིད་ཀྱི་ལས་ཀྱིའོ། །རྣམ་སྨིན་དེ་དག་གང་དུ་མྱོང་ཞིང་འཁོར་བའི་

གནས་སྲིད་པ་གསུམ་ཞེས་པ་ནི་ཞེས་སོགས་དང༌། འགྲོ་བའི་རིགས་དུ་ཞིག་ཏུ་འཁོར་བ་དུས་ཀྱི་

འགྲོ་བ་ཞེས་པ་ནི་ནས་འགྲོ་བ་དྲུག་གོ་ཞེས་སོ། །ཚུལ་ཇི་ལྟར་འཁོར་བ་ནི་ཡན་ལག་བཅུ་གཉིས་

བར་མ་ཆད་པར་འབྱུང་བའི་རྟེན་ཅིང་འབྲེལ་བར་འབྱུང་བ་སྟེ། དེ་ལས་ནས་འགྲོ་བ་དྲུག་པོ་རྣམས་

སོ། །དེ་དག་གིས་འཁོར་བར་འཇུག་པའི་རིམ་པ་བསྟན་ཏོ།།

འཁོར་བ་ལྡོག་པའི་རིམ་པ་ལ། རིག་བྱེད་བདེན་པ་ཞེས་པ་ནི་ཞེས་སོགས་ལ། འགྱུར་

འདི་ལྟར་ན་མངོན་རྟོགས་རྒྱན་ལས། རྒྱུ་དང་ལམ་དང་སྡུག་བསྔལ་དང༌། །འགོག་པ་ལ་ནི་གོ་རིམ་

བཞིན།1།ཞེས་གསུངས་པ་ལྟ་བུའི་རྒྱུ་འབྲས་ཀྱི་གོ་རིམ་དང༌། ཡང་རྒྱུད་བླ་མ་ལས། སྡུག་བསྔལ་

རྒྱུ་དང་དེ་འགོག་པ་དང་དེ་བཞིན་ལམ། །ཤེས་བྱ་སྤང་བྱ་རིག་པར་བྱ་ཞིང་བསྟེན་པར་བྱ།2།ཞེས་

གསུངས་པ་ལྟ་བུ་རྣལ་འབྱོར་ཉམས་སུ་ལེན་པའི་རིམ་པའི་དབང་དུ་བྱས་པ་སྟེ། གཞུང་ཆེན་མོ་

དག་ལ་ཡོངས་སུ་གྲགས་པའི་གོ་རིམ་གཉིས་ཡོད་པ་ལས། འདིར་གཞུང་ཆེ་བ་གཞན་གང་དང་

ཡང་བདེན་བཞིའི་གོ་རིམ་མི་མཐུན་པར་བྱུང་བ་འདི་ཇི་ལྟ་བུ་སྙམ་དུ་བསམ་པར་རིགས་ཀྱང་

གཞུང་ཆེ་བ་གཞན་ཐམས་ཅད་དང་མི་མཐུན་པ་སྐྱོན་དུ་མི་ལྟ་བ་དག་ཅིར་ཡང་མི་སེམས་པར་

སྣང་ངོ༌། །དེ་ལྟ་ན་ཡང་འགྱུར་འདི་སོར་བཞག་ནས་དགོངས་པ་ལེན་པ་དང་གཞུང་གཞན་དང་

འགལ་སྤོང་3གང་ཡང་མི་བདེ་བར་སྣང་བས། རྩ་མིས། བདེན་པ་བཞི་ནི་འཕགས་པའི་བདེན་པ་

བཞི་སྟེ། སྡུག་བསྔལ་དང་ཀུན་འབྱུང་བ་དང་འགོག་པ་དང་ལམ་གྱི་མཚན་ཉིད་ཅེས་བྱའོ། །ཞེས་

འབྱུང་བ་ལྟར་བཤད་པར་བྱའོ།།

དེ་ཡང་དང་པོར་འཁོར་བའི་སྡུག་བསྔལ་ལ་ཡིད་འབྱུང་བའི་བློ་སྦྱངས་པས་འབྲལ་འདོད་

སྐྱེས་པ་ན། སྡུག་བསྔལ་དེ་ཡང་རྒྱུ་མ་ལོག་པར་ལྡོག་མི་ནུས་པར་མཐོང་སྟེ་རྒྱུ་གང་ཡིན་སྙམ་

དུ་དཔྱད་པ་ན་ཀུན་འབྱུང་རྒྱུར་ཤེས་པར་འགྱུར་ཏེ། དེ་ཡང་མ་རིག་པ་ལས་ཉོན་མོངས་པ་གཞན་

རྣམས་འབྱུང་ཞིང། དེ་དག་གི་དབང་གིས་ལས་བསགས་པས་ཉེར་ལེན་གྱི་ཕུང་པོ་གྲུབ་པའི་ཚུལ་

གྱིས་འཁོར་བའི་སྡུག་བསྔལ་གྱི་རྩ་བ་བདག་འཛིན་དུ་ཁོང་དུ་ཆུད་པར་འགྱུར་རོ། །བདག་འཛིན་

ཡང་བཟློག་ནུས་སུ་མཐོང་བ་ན་སྡུག་བསྔལ་འགགས་པའི་འགོག་པ་མངོན་དུ་བྱ་བར་ཡིད་དམ་

འཆའ་བས་དེའི་འོག་ཏུ་འགོག་བདེན་གསུངས་སོ།།

དེ་ལྟར་ཐར་པ་འགོག་པ་མངོན་དུ་བྱའོ་སྙམ་དུ་འཛིན་པ་ན་དེར་འགྲོ་བའི་ལམ་གང་ཡིན་

སྙམ་དུ་ལམ་བདེན་ལ་འཇུག་པས་ལམ་བདེན་ཐ་མར་གསུངས་སོ། །དེ་ཡང་འཁོར་བ་ལས་གྲོལ་

1  བསྟན་འགྱུར། དཔེ་བསྡུར་མ། དེབ། ༤༩ ཤོག ༡༥ ཕྲེང་། ༧

2  བསྟན་འགྱུར། དཔེ་བསྡུར་མ། དེབ། ༧༠ ཤོག ༩༧༠ ཕྲེང་། ༡༧

3  ཞོལ། ཤོག ༡༥༩ བ ༣ འགལ་བ་སྤོང་བ་ གཙང་། ཤོག ༡༠༤ བ ༣ འགལ་སྤོང་བ་གང་

བ་ཙམ་གྱི་དབང་དུ་བྱས་པའོ། །ཐེག་པ་ཆེན་པོ་པ་དག་གིས་ཐོབ་པར་བྱ་བའི་འབྲས་བུ་ནི། གཉིས་

ཀྱིས་བསྒྱུར་བའི་ཞེས་སོགས་ཏེ། ཆོས་མ་འདྲེས་པ་བཅོ་བརྒྱད་དང་སྐུ་གསུམ་ནི་སྔགས་དང་ཕར་

ཕྱིན་གྱི་ཐེག་ཆེན་གཉིས་1ཀ་ལ་ཐུན་མོང་དུ་གྲགས་པའི་འབྲས་བུ་ཡིན་ལ། ལྷན་ཅིག་སྐྱེས་པའི་སྐུ་

ནི་སྔགས་བླ་མེད་ལ་ཐུན་མོང་མ་ཡིན་པར་གྲགས་པའི་སྐུ་དང༌། ཕུང་པོ་ལྔ་ནི་གཞི་གང་གི་སྟེང་དུ་

སྔར་བཤད་པའི་བདག་མེད་གཉིས་གཏན་ལ་དབབ་པར་བྱ་བའི་གཞི་ཆོས་ཅན་ནོ། །བདག་མེད་

གཉིས་ནི་ཐེག་པ་གོང་འོག་ལ་ཐུན་མོང་དུ་གྲགས་པ་རྣམ་མེད་ཀྱི་སྟོང་ཉིད་ཡིན་ལ། རྒྱུད་འདིའི་ཐུན་

མོང་མ་ཡིན་པ་རྣམ་བཅས་ཀྱི་སྟོང་ཉིད་ནི་དེ་བཞིན་ཉིད་དུ་ཞེས་སོགས་ཏེ། བླུན་པ་མ་ཡིན་པ་བེམ་

པོ་མ་ཡིན་པའི་དོན་ནོ། །འདི་དག་གིས་ནི་ཐེག་པ་གོང་འོག་གི་ལམ་དང་འབྲས་བུ་གཙོ་བོ་སོ་སོ་

དག་མཚོན་པ་ཙམ་སྨོས་ནས་བསྟན་ཏེ། དེ་ལྟར་བདག་མེད་ལ་སོགས་པ་འདི་དག་གང་དུ་ཞེས་པ་

ཐེག་པ་གསུམ་སོ་སོ་དག་ཏུ་སྟོན་པ་པོ་སངས་རྒྱས་ཀྱིས་བརྗོད་པ་དེ་ནི་རབ་ཏུ་གསལ་ཞིང་ངེས་

པར་རྡོ་རྗེ་ཅན་སངས་རྒྱས་ཀྱི་བསྟན་པ་སྟེ། མུ་སྟེགས་ལས་ཁྱད་ཞུགས་པའི་སངས་རྒྱས་པའི་ལྟ་

བའི་དབང་གིས་ཐེག་པ་གོང་འོག་སོ་སོའ་ིགདུལ་བྱའི་སེམས་ཅན་གྱི་བསམ་པ་དང་འཚམ་པས་སོ་

ཞེས་པ་ནི་དེ་བཞིན་གཤེགས་པའི་དགོངས་པ་ངེས་པའོ།།

གཉིས་པ་བསྟན་པ་ལས་ཕྱི་རོལ་ཏུ་གྱུར་པ་མུ་སྟེགས་ཀླ་ཀློ་དང་བཅས་པ་སོ་སོའ་ིའདོད་

པ་བཤད་པ་ལ་ལྔ། ཚངས་པ་དང་ཁྱབ་འཇུག་པའི་འདོད་པ་ངེས་པ། དབང་ཕྱུག་པའི་འདོད་པ་ངེས་

པ། འཇིག་རྟེན་རྒྱང་ཕན་པའི་འདོད་པ་ངེས་པ། ཀླ་ཀློ་སྟག་གཟིག་གི་འདོད་པ་ངེས་པ། ཟད་བྱེད་

པའི་འདོད་པ་ངེས་པའོ། །དང་པོ་ནི། ད་ནི་མཆོད་སྦྱིན་དང་སྙན་དངགས་དང་ངེས་བརྗོད་དང་སྲིད་

བསྲུང་གི་རིག་བྱེད་བཞི་ལས་གཙོ་བོར་མཆོད་སྦྱིན་གྱི་རིག་བྱེད་སྟོན་པ་ཚངས་པ་དང་ཁྱབ་འཇུག་

གི་རྗེས་སུ་འཇུག་པ་དག་གི་འདོད་པ་གསུངས་པ་ཞེས་པ་ནས་བྲམ་ཟེའི་སྐྱེ་གནས་ཏེ། བྲམ་ཟེ་དེ་

ལས་སྐྱེ་བས་ཁ་དོག་དཀར་ཞིང་ཡེ་ཤེས་རིག་པ་དང༌། ལག་པ་རྒྱལ་རིགས་ཀྱི་སྐྱེ་གནས་ཏེ། རྒྱལ་

རིགས་དེ་ལས་སྐྱེས་པས་ཁ་དོག་དམར་ཞིང་དཔའ་བ་དང༌། སོགས་པའི་སྒྲས་བརླ་གཉིས་ནི་རྗེ་

རིགས་ཀྱི་སྐྱེས་གནས་ཏེ། དེ་ཉིད་དེ་ལས་སྐྱེས་པས་ཁ་དོག་དམར་སེར་ཚོང་ལ་མགྲོན་ལམ་དུ་རྒྱུ་

1  ཞོལ། ཤོག ༡༦༠ ན ༣། གཙང་། ཤོག ༡༠༤ བ ༧ གཉི་ག་ལ་ ཞོལ་གཙང་གཉི་ག་འབྱུང་།

ཞིང་ནོར་ཕུན་སུམ་ཚོགས་པ་དང༌། རྐང་པ་དག་ནི་དམངས་རིགས་ཀྱི་སྐྱེ་གནས་ཏེ། དེ་དེ་ལས་

སྐྱེས་པས་ཁ་དོག་ནག་ཅིང་ཞིང་རྨོ་བ་ལ་སོགས་པའི་ལས་བྱེད་པ་རྒྱལ་རིགས་ལ་སོགས་པའི་

ཞབས་དྲུང་བསྟེན་པའོ་ཞེས་སྨྲ་བ་དང༌། ཨ་ཤྭ་མེ་དྷ་དག་ལས་ཞེས་པ་ནས། ཨ་ཤྭ་མེ་དྷ་རྟ་དཀར་

པོ་སྤུ་གཙང་གི་སྲོག་གི་མཆོད་སྦྱིན་ལས་གཞན་པ་སྦྱིན་པ་ལ་སོགས་པ་མཆོག་གི་ཆོས་ཡོད་པ་མ་

ཡིན་ནོ་ཞེས་པ་དེ་ནི་ཞེས་པ་ནས་ངེས་པའོ། །འདིར་དེའི་ནང་དུ་འདུས་པ་གླུའི་ཆོས་སྨྲ་བ་ལྷ་ཁྱབ་

འཇུག་གི་རྗེས་སུ་འཇུག་པའི་བྱེ་བྲག་པ་དང་རིགས་པ་ཅན་པ་དག་གི་འདོད་པ་འདི་ལྟ་སྟེ། བྱེད་པ་

པོ་ཡོད་པ་དང་ཞེས་པ་ནི་འཇིག་རྟེན་ཐམས་ཅད་རྩོམ་པ་པོའ་ིབྱེད་པ་པོ་རྡུལ་ཕྲན་རྟག་པ་ཆ་མེད་

ཡོད་པ་ལ་བཤད་དགོས་ཀྱི། ཐམས་ཅད་བྱེད་པ་པོ་ཚངས་པའམ་ཁྱབ་འཇུག་ཡོད་པ་དང་ངམ་ཟེར་

བ་དོན་མ་ཡིན་ཏེ། འོག་ཏུ་འདི་དག་འགོག་པའི་སྐབས་སུ་རྡུལ་ཕྲན་ཆ་མེད་བྱེད་པ་པོ་ཡིན་པ་ལ་

དགག་པ་གསུངས་ཀྱི་ཁྱབ་འཇུག་བྱེད་པ་པོ་ཡིན་པ་ལ་དགག་པ་མ་གསུངས་པའི་ཕྱིར་རོ།།

བདག་རྟག་པ་ཡོད་པ་དང༌། དེས་བྱས་པའི་དགེ་བ་དང་མི་དགེ་བའི་ལས་ཡོད་པ་དང༌། 

དུས་རྟག་དངོས་ཡོད་པ་དང༌། ས་ལ་སོགས་པའི་རང་བཞིན་ནམ་རྫས་ཡོད་པ་དང། སྙིང་སྟོབས་

ལ་སོགས་པའི་རྫས་ཀྱི་ཡོན་ཏན་རྣམས་ཡོད་པ་དང༌། སྟོང་པ་ཉིད་ནི་དངོས་པོ་རང་གྲུབ་དུས་ལས་

ཡུན་རིང་དུ་གནས་པ་ཡང་ཉམས་པའམ་ཞིག་པའི་ཆོས་ཀྱི་ཆད་པ་ཉིད་ཡོད་དེ། དངོས་པོ་ཐམས་

ཅད་རྩ་བར་ཐིམ་པའི་སྒོ་ནས་གཅིག་ཏུ་གྱུར་པ་ལ་སོགས་པས་མཐར་ཞིག་སྟེ། མི་མཐོང་བའི་ཕྱིར་

རོ་ཞེས་བརྗོད་པ་དང༌། བྱེད་པ་པོ་དགེ་བ་དང་མི་དགེ་བས་བྱས་པའི་འབྲས་བུ་བདེ་སྡུག་སྟེར་བར་

བྱེད་པའི་རྒྱུ་ཡོད་དོ་ཞེས་པ་ནི་རབ་ཏུ་གསལ་ཞིང་ངེས་པར་བསྟན་པ་སྟེ། དེ་ཡང་དེ་དག་གི་འདོད་

པ་དུ་མ་ཞིག་ཡོད་པའི་ནང་ནས་དུས་ཀྱི་འཁོར་ལོ་འདིར་མདོ་ཙམ་སྨོས་པའི་ཁྱབ་འཇུག་གི་འདོད་

པའོ་ཞེས་པ་ནི་ཁྱབ་འཇུག་པའི་འདོད་པ་ངེས་པའོ།།

གཉིས་པ་ནི། ད་ནི་འཁྲིག་པ་ཆོས་སུ་སྨྲ་བ་དབང་ཕྱུག་གི་འདོད་པ་གསུངས་པ་ཞེས་པ་

ནས། ཁྱབ་འཇུག་གི་འདོད་པ་དང་ལྷན་ཅིག་ཅེས་སྨོས་པ་ཅིའི་ཕྱིར་ཞེ་ན། འདིར་གཟུགས་ཞེས་པ་

རང་བཞིན་དུ་བསྒྱུར་དགོས་ཤིང༌། ལྷ་གསུམ་པོ་རང་བཞིན་གཅིག་སྟེ། སྐུ་ཚངས་པ་ཐུགས་ཁྱབ་

འཇུག་གསུང་དབང་ཕྱུག་ཆེ་ཞེས་སྨྲས་པའི་ཚིག་ལས་སོ། །ངམ་ཁ་ཅིག་གསུང་ཁྱབ་འཇུག་ཐུགས་



ནང་ལེའི་མདོར་བསྡུས་བདུན་པའི་རྣམ་བཤད། 383

དབང་ཕྱུག་ཅེས་ཟེར་བ་ནི། འདུས་པ་རྩ་རྒྱུད་ལས། སྐུ་ཡི་རྡོ་རྗེ་ཚངས་པར་འགྱུར། །གསུང་གི་རྡོ་རྗེ་

དབང་ཕྱུག་ཆེ། །ཐུགས་ཀྱི་རྒྱལ་པོ་རྡོ་རྗེ་འཛིན། །དེ་ཉིད་ཁྱབ་འཇུག་རྫུ་འཕྲུལ་ཆེ།1།ཞེས་གསུངས་

པ་མ་ངེས་པར་ཟད་དོ། །དབང་ཕྱུག་རྫ་མཁན་ལྟ་བུར་སྣ་ཚོགས་འདི་སྤྲུལ་བྱེད་པོར་མ་གྲུབ་ན། 

།ས་གཞི་འདི་མི་འགྲུབ་ཅིང་རི་རབ་འདི་མིན་རྒྱ་མཚོ་མ་ཡིན་ཏེ། །ཉི་ཟླ་སྐར་ལྡན་བཀོད་པ་འདི་

དག་མིག་ཡུལ་དུ་མི་འགྱུར། །ཡོད་པའི་ཕྱིར་ན་དབང་ཕྱུག་འགྲོ་བའི་བྱེད་པོར་གྱུར་པ་ཡིན།2།ཞེས་

དབང་ཕྱུག་སྣོད་བཅུད་ཐམས་ཅད་ཀྱི་བྱེད་པ་པོ་ཡིན་པ་དང༌ཞེས་པ་ནས། རྣམ་པར་ཤེས་པ་ཡུལ་

དྲུག་པོ་རྣམས་ལ་འཇུག་པར་བྱེད་པའི་ལམ་མིག་ལ་སོགས་པའོ་ཞེས་དང༌། རིག་ཅེས་པ་ནི་དགའ་

བ་སྤྱོད་པའི་སྒྱུ་རྩལ་དྲུག་ཅུ་རྩ་བཞི་ལ་སོགས་པ་འདོད་པའི་དེ་ཁོ་ན་ཉིད་དོ་ཞེས་དང༌། ཞི་བ་དབང་

ཕྱུག་དེ་ཉིད་བརྟན་གཡོ་ཐམས་ཅད་དུ་ཁྱབ་པའོ། །དབང་ཕྱུག་གཟུགས་སྤངས་པ་དེའི་ཞེས་སོགས་

ཏེ། གཟུགས་ཞེས་པ་རང་བཞིན་དུ་བསྒྱུར་བར་བྱ་སྟེ་སེམས་ཀྱི་རང་བཞིན་ནོ། །འཛག་པའི་བདེ་

བའི་གནས་སྐབས་ཀྱི་ཁུ་བའི་མཚན་ཉིད་དེ་ཉིད་ཞི་བ་དབང་ཕྱུག་ཉིད་ཀྱི་ངོ་བོར་འདོད་ཏེ། དབང་

ཕྱུག་གི་སྒྲ་བསྒྲགས་པའི་རྒྱུད་ལས། ལྷ་མོ་རིན་ཆེན་གནས་འདི་ནི། །དབང་ཕྱུག་དྲག་དང་ནུས་

ལྡན་མཆོག །ལྟེ་བར་ཆུར་ནི་སོང་བ་སྟེ། །མཚོན་བྱ་མཚོན་བྱེད་ལས་དེ་གྲོལ།3།ཞེས་བཤད་

དོ། །རྩིས་ཀྱི་རྣམ་གཞག་འདི་དག་ཐམས་ཅད་མུ་སྟེགས་ཀྱི་གྲུབ་པའི་མཐའ་གང་དུ་རབ་ཏུ་བཤད་

པར་གྱུར་པ་དེ་ནི་ཞེས་པ་ནས། ཞི་བ་དབང་ཕྱུག་གི་རྗེས་སུ་འཇུག་པའི་འདོད་པ་ངེས་པའོ།།

གསུམ་པ་ནི། ད་ནི་ཕུར་བུ་པའམ་ཚུལ་རོལ་མཛེས་པ་པ་ཞེས་གྲགས་པ་འཇིག་རྟེན་རྒྱང་

ཕན་པའི་འདོད་པ་གསུངས་པ་ཞེས་པ་ནས། དེ་དག་ཚེ་འདི་ལ་ལོངས་སྤྱོད་པའོ་ཞེས་དང༌། ཆང་

གི་ནུས་པ་བཞིན་འབྱུང་བ་རྣམས་ཡང་དག་པར་སྦྱོར་བའི་ནུས་པ་ལས་སེམས་པ་ཅན་དུ་འགྱུར་

ཏེ། འབྱུང་བའི་ནུས་པ་དེ་མེད་པ་ན་འཇིག་རྟེན་ཕ་རོལ་ཚེ་སྔ་མའི་གནས་སྐབས་ཀྱི་ལུས་སེམས་

འགའ་ཡང་ཚེ་འདིའི་ལུས་སེམས་ཀྱི་རྒྱུར་ཡོད་པ་མ་ཡིན་ནོ་ཞེས་པ་ནི་ཞེས་སོགས་སོ། །བཞི་

1  བཀའ་འགྱུར། དཔེ་བསྡུར་མ། དེབ། ༨༡ ཤོག ༤༠༤ ཕྲེང་། ༢༠

2  ཞོལ། ཤོག ༡༦༡ བ ༦ གྱུར་པ་མིན།

3  བསྟན་འགྱུར། དཔེ་བསྡུར་མ། དེབ། ༥༧ ཤོག ༨༨༧ ཕྲེང་། ༡ ནང་དུ་དྲངས།



དྲི་མེད་འོད་ཀྱི་ནང་ལེའི་འགྲེལ་བཤད།384

པ་ནི། ད་ནི་ཀླ་ཀློའམ་སོག་པོ་སྟག་གཟིག་པ་རྣམས་ཀྱི་ཞེས་སོགས་ཏེ་གོ་སླའོ། །ལྔ་པ་ནི། ད་ནི་

ཟད་བྱེད་པ་རྣམས་ཀྱིས་ཞེས་སོགས་ཏེ། ཟད་བྱེད་པ་དང་གཅེར་བུ་པ་དང་རྒྱལ་བ་པ་དང་ནམ་

མཁའི་གོས་ཅན་རྣམས་རྣམ་གྲངས་སོ། །དངོས་པོ་གཅིག་ཉིད་ཀྱང་རྫས་རྟག་པ་དང་རྣམ་གྲངས་

དག་གིས་མི་རྟག་པའི་ཐ་སྙད་དུ་འགྱུར་རོ། །ཞེས་དང༌། འདི་དག་གི་ནང་ནས་སྲོག་དང་དུས་དང་

ནམ་མཁའ་ནི་རྟག་པའོ། །ཞེས་པའི་མཇུག་འདིར་འགྱུར་མངས་སུ། གང་ཟག་དང་བསོད་ནམས་

དང་སྡིག་པ་ནི་མི་རྟག་པའོ་ཞེས་པ་གཅིག་ཀྱང་འབྱུང་ལ། གཅེར་བུ་པའི་ལུགས་ཀྱིས་སྲོག་ནི་ 

བདག་དང་དོན་གཅིག་གོ།

ཚིག་དགུས་བསྒྲུབས་དང་ཞེས་པ་ནི། འདིའི་ལུགས་ལ་ཤེས་བྱ་ཐམས་ཅད་ཚིག་གི་དོན་

དགུར་གྲངས་ངེས་པར་འདོད་པས། ཚིག་གི་དོན་དགུས་ཤེས་བྱ་ཐམས་ཅད་ཀྱི་གྲངས་ངེས་བསྒྲུབ་

པ་དང་ཞེས་པ་སྟེ། སྲོག་ཅན་དང་སྲོག་ཅན་མ་ཡིན་པ་དང༌། ཟག་པ་ལས་དང༌། འོག་ནས་འཆད་

པའི་སྡོམ་པ་ལྔ་དང༌། མི་དགེ་བ་སྤངས་པ་དང༌། ཉེས་པར་སྨྲ་བ་སུམ་བརྒྱ་དྲུག་ཅུ་རྩ་གསུམ་པོ་

དག་གིས་བརྟགས་པའི་ལྟ་ངན་རྣམས་ཀྱིས་བཅིངས་པ་དང་། འོག་ནས་འཆད་པ་ལྟ་བུའི་ཐར་པ་

དང། འདི་ནས་འཇིག་རྟེན་ཕ་རོལ་ཏུ་འགྲོ་བ་དང༌། འཇིག་རྟེན་སྔ་མ་ནས་འདིར་འོང་བའོ། །ཚད་

མའི་དེ་ཁོ་ན་ཉིད་བསྡུས་པ་རྩ་འགྲེལ་སོགས་སུ་འདི་དག་གི་འདོད་པ་བཤད་པ་དང་ཚིག་གི་དོན་

དགུའི་གྲངས་ལ་གང་འདྲེན་པ་ཡང་ཅུང་ཟད་མི་འདྲ་བར་སྣང་ལ། ཁྱད་པར་དེར་སྲོག་ཅན་གྱི་སྡེ་

ཚན་དགུར་བཤད་ཅིང༌། འདིར་དྲུག་ཏུ་བཤད་པ་སོགས་མི་འདྲ་བ་འགའ་རེ་སྣང་ངོ༌།།

སྲོག་ནི་དྲུག་གི་ལུས་ལ་ཆ་ཤས་སོ་ཞེས་སོགས་ལ། ནགས་ཀྱི་བདག་པོ་ནི་ཤིང་ཡིན་ལ། 

འབྲུའི་ལུས་ཞེས་པ་ལ། ཁ་ཅིག་འབྲས་བུའི་ལུས་ཞེས་པའི་བཤད་པ་བྱེད་དེ། ཡི་གེ་མ་དག་པའི་

རྗེས་སུ་འབྲངས་པ་འདྲའོ། །ལུས་ལྔ་ཞེས་པ་ནི་མི་ལ་སོགས་པ་ཁམས་ཀྱི་ཁ་ཟས་ཅན་གྱི་ལུས་

དང༌། ལྷ་རྣམས་ཀྱི་འོད་ཀྱི་ལུས་དང༌། སྲོག་གི་རང་བཞིན་ཅན་ནགས་ཀྱི་བདག་པོ་ལ་སོགས་པ་

དྲུག་པོ་རྣམས་ཀྱི་ལུས་དང༌། རྫུས་སྐྱེས་ནི་ཡོངས་སུ་གྲགས་པའི་རྫུས་སྐྱེས་ཉིད་དེ་དེ་དག་གི་ལུས་

དང༌། མཐའི་གནས་སྐབས་ཐར་པ་ཐོབ་པའི་ལུས་སོ་ཞེས་པ་ནི་སྲོག་ཅན་རྣམས་ཀྱི་ལུས་ཀྱི་དབྱེ་

བའོ་ཞེས་པ་སྟེ། སྲོག་རྣམས་ཀྱིའོ་ཞེས་པ་ནི་ཡོད་པའི་ཞེས་པའི་འགྲེལ་པར་བྱ་དགོས་སོ།།

རང་ཁ་ཅིག་གཟུགས་ཁམས་པ་འོད་ཀྱི་ལུས་དང༌། གཟུགས་མེད་ཁམས་པ་སེམས་ཀྱི་

རང་བཞིན་ཅན་གྱི་ལུས་ཞེས་ཟེར་ལ། ཁ་རང་ཕྱོགས་ཅིག་དམྱལ་བ་ལྟ་བུ་རྨི་ལམ་གྱི་རང་བཞིན་

ཅན་གྱི་ལུས་དང༌། གཟུགས་མེད་ཁམས་པ་ལྟ་བུ་རྫུས་སྐྱེས་ཀྱི་ལུས་ཞེས་པའི་དོན་ཡིན་ཏེ། 

གོང་གི་ཚིགས་བཅད་གོ་བཞི་པའི་འགྲེལ་པར། དམྱལ་བའི་འགྲོ་བར་དམྱལ་བ་ཉིད་ནི་དེ་བཞིན་

གཅིག་སྟེ། ཁམས་དྲུག་གི་བག་ཆགས་ལས་བྱུང་བ་རྨི་ལམ་དང་མཚུངས་པའོ་1ཞེས་དང༌། གོང་

དུ་ཚིགས་བཅད་སོ་གསུམ་པའི་འགྲེལ་པར། མ་བརྗོད་པ་ཉིད་ལས་ཕྱི་རོལ་ཏུ་ནམ་མཁའི་ཁམས་

རོའ་ིགཟུགས་རྫུས་ཏེ་སྐྱེས་པ་རྣམས་2ཞེས་གསུངས་ལ། གཟུགས་མེད་ཁམས་པ་སྟོང་པ་ནམ་

མཁའི་ཁམས་ཡིན་པས་སོ་ཞེས་སྨྲའོ། །འཆད་ཚུལ་སྔ་མའང་ལེགས་པར་མ་མཐོང་ལ། འཆད་

ཚུལ་ཕྱི་མ་ནི་དུས་འཁོར་བ་རང་ལུགས་ཀྱི་རྣམ་གཞག་ལ་དེ་ལྟར་བཤད་པས་གཅེར་བུ་པའི་

ལུགས་ཀྱང་རྣམ་གཞག་དེ་དང་མཐུན་པར་འཆད་དགོས་པ་ཉིད་དུ་སྒྲུབ་པ་བཞད་གད་ཀྱི་གནས་

སོ། །བརྟུལ་ཞུགས་དང་པོ་གཞན་ལ་འཚེ་བ་མེད་པ་དང༌། གཉིས་པ་རྫུན་སྤངས་པས་བདེན་པར་

སྨྲ་བ་དང༌། གསུམ་པ་རྐུ་བ་སོགས་སྤངས་པས་བྱིན་པ་ལེན་པ་དང༌། བཞི་པ་མི་ཚངས་སྤྱོད་སྤངས་

པས་ཚངས་པར་སྤྱོད་པ་དང༌། ལྔ་པ་གོས་ཙམ་ཡང་མི་འཛིན་པས་ཡོངས་སུ་གཟུང་བ་ཐམས་ཅད་

ཡོངས་སུ་གཏོང་བའོ། །སྡོམ་པ་ནི་ལྔ་སྟེ། གཅེར་བུ་ལ་སོགས་པ་བྱེད་པ་སྤྱོད་ལམ་གྱི་སྡོམ་པ་

དང༌། མི་སྨྲ་བའི་ཡིད་དམ་འཆའ་བ་སོགས་སྐད་ཀྱི་སྡོམ་པ་དང༌། གཞན་ལ་སློང་མོ་སྤྱོད་པ་འབའ་

ཞིག་གིས་འཚོ་བ་ཡོངས་སུ་ཚོལ་བའི་སྡོམ་པ་དང༌། བསོད་སྙོམས་བསླངས་པ་ཆུད་ཟོས་སུ་མི་

དོར་བའི་སྡོམ་པ་དང༌། སྦྲང་གཡབ་དང་རིལ་བ་ལ་སོགས་པ་འཛིན་པ་ཉེ་བར་རབ་ཏུ་གནས་པའི་

སྡོམ་པའོ། །ངམ་ཁ་ཅིག་ཁས་བླངས་པ་མི་འདོར་བ་ཟེར་ལ། ཙ་མི་འགྱུར་དང་འགྱུར་མངས་སུ་

བསླངས་པ་མི་འདོར་བའི་དོད་ལ་ལེན་པ་སྡོམ་པ་ཞེས་འབྱུང་སྟེ། དེ་ལྟར་ན་འཚོ་ཙམ་ལས་ལྷག་པ་

ལེན་པ་སྡོམ་པའོ། །ཉེ་བར་རབ་ཏུ་གནས་པའི་དོད་ལ་འགྱུར་མངས་སུ་འདོམས་སྟོང་པར་འཇོག་

པའི་སྡོམ་པའོ་ཞེས་འབྱུང་བ་ལྟར་ན་འདོམས་དཀྲིས་ཀྱང་སྤངས་པའི་གཅེར་བུའི་དོན་ཏོ། །འགྲོ་བ་

1  བསྟན་འགྱུར། དཔེ་བསྡུར་མ། དེབ། ༦ ཤོག ༦༤༠ ཕྲེང་། ༡༨

2  བསྟན་འགྱུར། དཔེ་བསྡུར་མ། དེབ། ༦ ཤོག ༥༥༣ ཕྲེང་། ༢༡



དྲི་མེད་འོད་ཀྱི་ནང་ལེའི་འགྲེལ་བཤད།386

ལྔ་གོ་སླ་ལ། ཡེ་ཤེས་ལྔ་ནི་སྐྱེས་ཐོབ་ཀྱི་བློ་གྲོས་ཀྱི་ཡེ་ཤེས་དང། ཐོས་པ་ལས་བྱུང་བའི་ཡེ་ཤེས་

དང༌། མཚམས་དང་བཅས་པ་ལ། ཁ་རང་ཅིག་འཆི་བའི་དུས་ཀྱི་མཚམས་ཞེས་འཆད་ལ། གཞན་

ངམ་དག་ཐུན་བཞིའི་མཚམས་ཀྱི་ཡེ་ཤེས་སམ། ཡང་ན་འགྱུར་མངས་སུ་མཐའ་ཞེས་འབྱུང་བ་ལྟར་

ཐར་པའི་གནས་སྐབས་ཀྱི་ཡེ་ཤེས་སོ་ཞེས་འཆད་དོ། །ཡིད་ཀྱི་རྟོག་དཔྱོད་ཀྱིས་ཤེས་བྱ་ཡོངས་སུ་

ཚོལ་བའི་ཡེ་ཤེས་དང༌། མོ་དང་རྩིས་ལ་སོགས་པའི་ཡེ་ཤེས་སོ།།

སྤྱོད་པའི་དབྱེ་བ་ནི་བཅུ་གསུམ་སྟེ། བརྟུལ་ཞུགས་ཀྱི་དབྱེ་བ་སྔར་བཤད་པ་ལྔ་དང༌། 

སྡོམ་པའི་དབྱེ་བ་སྔར་བཤད་པ་ལྔ་དང༌། ལུས་ཀྱི་གསང་བ་མེ་ལྔ་བསྟེན་པ་དང་གཾ་གར་འཇུག་

པ་སོགས་དང༌། ངག་གིས་གསང་སྔགས་བཟླ་བ་སོགས་དང༌། སེམས་ཀྱིས་གསང་བ་རང་གི་

ལུགས་ཀྱི་ཐར་པའི་ལམ་སྒོམ་པའོ་ཞེས་པ་འདི་དག་ནི་མཆོད་འོས་པ་གཅེར་བུ་པ་རྣམས་ཀྱིས་

ཐར་པའི་ལམ་དུ་རབ་ཏུ་བརྗོད་དོ། །ཁྱད་པར་འཕགས་བསྟོད་ལས། གཅེར་བུ་ལུས་ཀྱི་ཚད་བཞིན་

དུ། །སྲོག་ནི་ཞུམ་དང་རྒྱས་པར་སྨྲ།1།ཞེས་འབྱུང་བ་ལྟར་སྲོག་ནི་ཞེས་སོགས་ཏེ། དཔག་ཏུ་མེད་

པའི་སོགས་ཀྱི་དོན་ནི། སྲོག་རྟག་པ་ཉིད་འཁོར་བ་པོའ་ིབདག་དང་ཐར་པ་ཐོབ་པ་པོའ་ིབདག་ཏུ་སྨྲ་

བའོ། །གྲུབ་པའི་མཐའ་གང་དུ་ཞེས་སོགས་ནི། རྒྱལ་བ་དམ་པས། ཁ་བ་རྒྱ་སྤོས་མེ་ཏོག་དང༌། །བ་

ཞོ་བ་མོ་མུ་ཏིག་མདོག །གདུགས་དཀར་བཟུང་བའི་དབྱིབས་འདྲ་བ། །ཐར་པ་ཡིན་པར་རྒྱལ་བས་

བཤད།2།ཅེས་སྨྲས་པ་ལྟར། འཇིག་རྟེན་གསུམ་ལས་བརྒལ་བ་ན་འཇིག་རྟེན་འདུས་པ་ཞེས་བྱ་

བའི་གནས། ཞོའམ་ཀུ་མུད་ལྟར་དཀར་བ། སྲོག་ཡོད་པས་དངོས་པོ་ཡིན་ཞིང་འཁོར་བ་ལས་གྲོལ་

བས་དངོས་པོ་མེད་པ་ཡིན་པ། གདུགས་དཀར་པོ་གྱེན་ལ་བསླང་བ་ལྟ་བུ་ཚད་འདིར་བཤད་པ་དེ་

ཙམ་དང་ལྡན་པ་ཡོད་ལ། དཀའ་ཐུབ་སོགས་ཀྱིས་ལས་རྙེད་པ་ཟད་པར་བྱས་ཤིང་གསར་པ་མ་

བསགས་པས་དེར་འགྲོ་བ་ཡིན་ནོ་ཞེས་ཁས་ལེན་པ་སྟེ། ཟད་བྱེད་པའི་འདོད་པ་ངེས་པའོ།།

གསུམ་པ་དེ་དག་ལས་རིག་བྱེད་ཚད་མར་སྨྲ་བ་རྣམས་ཀྱི་འདོད་པ་ཐུན་མོང་དུ་སུན་

དབྱུང་བ་ལ་གསུམ། རིག་བྱེད་རྟག་པ་རང་བྱུང་གི་ཚད་མ་ཡིན་པ་དགག །ཚངས་པ་རིགས་བཞིའི་

1  བསྟན་འགྱུར། དཔེ་བསྡུར་མ། དེབ། ༡ ཤོག ༧ ཕྲེང་། ༡༣

2  བསྟན་འགྱུར། དཔེ་བསྡུར་མ། དེབ། ༥༨ ཤོག ༢༢༤ ཕྲེང་། ༡༤

སྐྱེ་གནས་སོགས་སུ་སྨྲས་པ་དགག །རིག་བྱེད་ལས་བཤད་པའི་རྟའི་མཆོད་སྦྱིན་སོགས་ཆོས་སུ་

སྨྲས་པ་དགག་པའོ། །དང་པོ་ནི། ད་ནི་ཞེས་སོགས་ཀྱིས་མཚམས་སྦྱར་ནས། འདིར་རིག་བྱེད་

པའི་འདོད་པ་ལ་རིགས་པས་རྣམ་པར་དཔྱད་ན། རིག་བྱེད་ནི་རྒྱུས་མ་བྱས་པའི་རང་བྱུང་མ་ཡིན་

ནོ། །རྒྱུ་མཚན་ཅིའི་ཕྱིར་ཞེ་ན། སྨྲས་པ། རིག་བྱེད་ཀྱི་སྒྲས་རང་གི་དོན་རྗོད་པར་བྱེད་པ་ཉིད་ཀྱི་

ཕྱིར་རོ། །ཞེས་པས་གཏན་ཚིགས་བསྟན་ནས། དེའི་ཁྱབ་པ་སྒྲུབ་པ་ནི། རྗོད་བྱེད་ཀྱང་ཡིན་ལ་མ་

བྱས་པ་ཡང་ཡིན་པའི་གཞི་མཐུན་སྲིད་པ་ལ་རྗོད་བྱེད་ཡིན་ན་ལྕེ་རྐན་སོགས་ཀྱི་རྩོལ་བ་ལས་སྐྱེ་

བས་ཁྱབ་པའི་གནོད་པ་བསྟན་ནས་བསྒྲུབ་པ་འདིར་སྒྲ་གང་ཞིག་ཅེས་སོགས་སོ།།

དེའི་སྐྱོན་སྤོང་དགག་པ་ནི། ཅི་སྟེ་ལྕེ་རྐན་སོགས་ཀྱི་རྩོལ་བས་བསྐྱེད་པ་འདི་ནི་རིག་བྱེད་

ཀྱི་སྒྲ་མ་ཡིན་ཏེ། རིག་བྱེད་ཀྱི་སྒྲ་ལས་གཞན་ཉིད་དོ། །འདི་ལྟར་ལྕེ་རྐན་ལ་སོགས་པའི་རྩོལ་བ་

འདི་ནི་རིག་བྱེད་ཀྱི་སྒྲ་སྔར་མེད་གསར་དུ་སྐྱེད་པའི་རྒྱུ་མ་ཡིན་གྱི། རྣ་བའི་བུག་པའི་ནང་དུ་སྒྲའི་

དོན་ཐམས་ཅད་དང་གཅིག་ཏུ་འདྲེས་པར་གྱུར་ཅིང་གནས་པའི་རིག་བྱེད་ཀྱི་སྒྲ་རྟག་པ་སྔར་ཡོད་

དེའི་རྣ་བའི་དབང་པོའ་ིཡུལ་དུ་མངོན་པར་གསལ་བར་བྱེད་པའོ། །ཞེས་པ་གྲུབ་བོ་ཞེ་ན། དེའི་ཕྱིར་

ལན་སྨྲས་པ་འདིར་ཞེས་པ་ནས་ཡིན་ན། དེའི་ཚེ་ལྕེ་རྐན་སོགས་ཀྱི་རྩོལ་བས་བུམ་པ་ཞེས་བརྗོད་

པར་གྱུར་པ་ན་རྣ་བའི་བུག་པའི་ནང་དུ་རང་གི་དོན་ཐམས་ཅད་དང་འདྲེས་ནས་གནས་པའི་རིག་སྒྲ་

རྟག་པ་དེ་མངོན་པར་གསལ་བར་བྱས་པས་རིག་བྱེད་ཀྱི་སྒྲའི་དོན་ཇི་སྙེད་ཡོད་པ་དེ་སྙེད་བརྗོད་

པའི་སྒྲའི་ཚོགས་དུས་གཅིག་ཏུ་ཅ་ཅོར་རྟོགས་པར་བྱ་བར་ཐལ་བར་འགྱུར་ཏེ། རིག་བྱེད་ཀྱི་སྒྲ་

རྟག་པ་རང་གི་དོན་ཐམས་ཅད་དང་འདྲེས་པ་རྐྱེན་གྱིས་གསལ་བར་བྱས་པ་ན། གང་དང་འདྲེས་

པའི་དོན་ཞིག་བརྗོད་པ་ཐོས་ནས་དོན་གཞན་རྣམས་བརྗོད་པ་མི་ཐོས་པའི་ཁྱད་པར་མི་འཐད་པའི་

ཕྱིར་རོ། །ཐོས་ཚུལ་དེ་ཉིད་དུ་འགྱུར་དགོས་པ་ལ་དེ་ལྟར་ཐོས་པ་ཡང་མ་ཡིན་ནོ། །དེའི་ཕྱིར་རྟག་

པའི་སྒྲ་ལྕེ་རྐན་སོགས་ཀྱི་རྩོལ་བས་བསྐྱེད་པ་ལས་གཞན་རང་གི་དོན་དང་འདྲེས་ནས་དུས་ཐམས་

ཅད་དུ་ཁྱབ་པར་བྱེད་པ་ཡོད་པའི་དམ་བཅའ་བ་འདི་ནི་དོན་མེད་པའོ།།

རིག་བྱེད་ཀྱི་སྒྲ་རང་གི་དོན་ཐམས་ཅད་དང་གཅིག་ཏུ་འདྲེས་པ་ལ་གནོད་པ་གཞན་ཡང་

བསྟན་པ་ནི། དོན་ནི་ཐ་དད་མིན་ན་ཞེས་པ་ནས་གཞན་པ་ཅི་ཞེས་བྱ་བའི་བར་ཏེ། མེ་ཞེས་པའི་

རིག་བྱེད་ཀྱི་ཚིག་ཁར་བརྗོད་པ་ན་ཁ་འཚིག་པར་ཐལ། ཚིག་དེ་མེ་དང་གཅིག་ཡིན་པའི་ཕྱིར་

ཞེས་པའོ། །རིག་བྱེད་ཀྱི་གཞུང་ལས་སྔོན་རབས་ཀྱི་ལོ་རྒྱུས་འཆད་པ་དང་ཡང་ནང་འགལ་བའི་

སྐྱོན་བསྟན་པ་ནི། འདིར་གང་གི་ཚེ་ཐོག་མ་མེད་པའི་དུས་ནས་རིག་བྱེད་ཡོད་ཀྱང་ཀླ་ཀློ་རྣམས་

ཀྱིས་རིག་བྱེད་ཀྱི་ཆོས་བསྒྲིབས་པར་གྱུར་པ་ན་འཇིག་རྟེན་དུ་རིག་བྱེད་མེད་པར་གྱུར་པ་དེའི་ཚེ། 

ཚངས་པས་ཚེ་འི་རིག་བྱེད་དྲན། །སྐྱེ་དགུ་རྣམས་ལ་བཤད་པ་ཡིན། །ཞེས་པའི་ཚུལ་གྱིས་སྔོན་

གྱི་དུས་ཡོད་པའི་རིག་བྱེད་དྲན་ནས་ཚངས་པའི་གདོང་བཞི་དག་གིས་སྔོན་གྱི་དུས་ན་ནི་ཡོད་པའི་

རིག་བྱེད་སྒྲ་དག་གིས་ཀྱང་དོན་ནི་སྐྱེ་དགུ་རྣམས་ལ་རབ་ཏུ་གསལ་བར་བྱས་ཞེས་ཟེར་ཏེ། དེ་

བཞིན་དུ་དབང་པོ་ཕྱུགས་སུ་གྱུར་ཞེས་པ་ནི་སྔོན་དྲང་སྲོང་དཀའ་ཐུབ་པ་འགའ་ཞིག་གི་གན་དུ་

ལྷའི་དབང་པོ་ངོ་མཚར་ནས་མཆོད་པའི་དོན་དུ་འོངས་པ་ན། དྲང་སྲོང་དེ་དག་གིས་ལྷའི་དབང་པོ་

མཐོང་བས་ལྷའི་དབང་པོ་ལ་བཀུར་སྟི་བྱ་བའི་སེམས་སྐྱེས་ཏེ། དབང་པོ་ཤིང་རྟ་ལ་བཞག་ནས་དྲང་

སྲོང་དག་གི་ལུས་རི་དྭགས་སུ་བསྒྱུར་ནས་ཤིང་རྟ་དྲངས་པ་ན། ཤིང་རྟ་འགྲོ་བ་ཅུང་ཟད་ཐོགས་

པར་གྱུར་པའི་ཚེ། དབང་པོ་སྔར་དྲང་སྲོང་མཆོད་པའི་ཕྱིར་འོངས་པ་ཡིན་ཀྱང༌། བཀུར་སྟིས་

དབྱེན་སྦྱོས་པས་དྲང་སྲོང་རི་དྭགས་ཀྱི་ལུས་སུ་བསྒྱུར་བ་དེ་དག་ལྕག་གིས་བཤས་པས། དྲང་སྲོང་

རྣམས་ཀྱིས་དབང་པོ་ཕྱུགས་སུ་གྱུར་ཅིག་ཅེས་དམོད་པ་བཏབ་པའི་མོད་ལ་དབང་པོ་བྱི་ལྷར་གྱུར་

ཏོ་ཞེས་ཟེར་བ་ཞིག་བླ་མ་སྔ་མ་འགའ་ཞིག་འཆད་པ་དེ་འཕྲལ་དུ་འདིའི་ཚིག་རིས་དང་འགྲིག་པར་

སྣང་ལ། གཏམ་རྒྱུད་དེའི་ཁུངས་མ་མཐོང་ཞིང། ཁྱད་པར་འཕགས་བསྟོད་ཀྱི་འགྲེལ་པ་ནས་འབྱུང་

བ་དང་མཐུན་པར་དབང་པོ་བཤོལ་སྨེད་མ་ལ་ཆགས་པར་གྱུར་པའི་ཉེས་པས་དྲང་སྲོང་གི་དམོད་

པས་ལུས་མོ་མཚན་སྟོང་གིས་མཚན་པར་གྱུར་ཅིང༌། སླར་ལྷ་རྣམས་ཀྱིས་དྲང་སྲོང་ལ་གསོལ་བ་

བཏབ་ནས་དྲང་སྲོང་གཽ་ཏ་མས་མོ་མཚན་སྟོང་མིག་སྟོང་དུ་གྱུར་ཅིག་ཅེས་བརྗོད་པས་དེ་ལྟར་གྱུར་

པའི་གཏམ་རྒྱུད་སྙན་དངགས་མཁན་དག་གིས་བརྗོད་པ་དང་འདི་སྦྱོར་རང་བ་ནི་ཕྱུགས་ཞེས་པའི་

ཚིག་དང་འགྲིག་པར་མི་སྣང་ངོ༌།།

མདོར་ན་དབང་པོ་ཕྱུགས་སུ་གྱུར་པ་ལ་སོགས་པའི་ལོ་རྒྱུས་རྣམས་རིག་བྱེད་ཀྱི་གཞུང་

ལས་ཀློག་པ་དག་གིས་སོ་ཞེས་རིག་བྱེད་སྨྲ་བ་དག་ཟེར་བ་ཐོས་སོ། །རིག་བྱེད་ཐོག་མ་མེད་པ་



ནང་ལེའི་མདོར་བསྡུས་བདུན་པའི་རྣམ་བཤད། 389

ནས་ཡོད་པ་སྐྱེས་བུས་མ་བྱས་པའི་རྟག་པ་ཡིན་ན་རིག་བྱེད་ཀྱི་ཚིག་ལ་གཏམ་རྒྱུད་དེ་ལྟ་བུ་འོང་

བ་མི་འཐད་པས། དེའི་ཕྱིར་རིག་བྱེད་ཀྱི་དོན་གཞན་དང་རིག་བྱེད་གཞན་སྐྱེས་བུས་བྱས་སོ་ཞེས་

གྲུབ་བོ། །དེའི་ཕྱིར་རིག་བྱེད་སྟོན་པ་པོ་ཞེས་པ་ནས་དབང་པོ་ཕྱུགས་སུ་གྱུར་ཞེས་པའི་ཀློག་ལས་

སོ། །དེས་ན་རིག་བྱེད་བར་སྐབས་སུ་མེད་པར་གྱུར་པ་ལ་ཡང་གསར་དུ་ཚངས་པའི་ཁས་ཀློག་པ་

ལས་སྐྱེས་བུས་བྱས་པར་གྲུབ་བོ།།

དེ་ལྟར་བཀག་པས་གྲུབ་པའི་དོན་བསྡུ་བ་ནི། དེའི་ཕྱིར་ཞེས་སོགས་སོ། །རིག་བྱེད་རྟག་

པ་དང་ཁྱབ་པ་ལ་ཁས་བླངས་ཀྱི་གནོད་པ་གཞན་ཡང་བསྟན་པ་ནི་རིགས་པས་གཉིས་སྐྱེས་ཞེས་

སོགས་ཏེ། རིག་བྱེད་ཀུན་ཏུ་འགྲོ་བའི་ཁྱབ་པ་དང་རྟག་པ་མི་འཐད་པར་ཐལ། དེ་ཡིན་ན་རིགས་

གཅིག་གིས་ཀློག་ཏུ་རུང་བ་ལྟར་རིགས་གཞན་གྱིས་ཀློག་ཏུ་རུང་དགོས་པ་གང་ཞིག །རིག་

བྱེད་གཉིས་སྐྱེས་བྲམ་ཟེ་ཁོ་ནས་ཀློག་དགོས་ཀྱི་གཞན་གྱིས་ཀློག་ཏུ་མི་རུང་བའི་ཕྱིར། ཞེས་པ་

སྟེ་རྟགས་ཕྱི་མ་རྩ་བའི་ཁས་བླངས་སོ། །དེའི་ཕྱིར་རིགས་པས་རྣམ་པར་དཔྱོད་པའི་ཤེས་རབ་

དང་ལྡན་པའི་མཁས་པར་གྱུར་པའི་མི་རྣམས་དག་ལ་རིག་བྱེད་དག་ནི་རྟག་པའི་ཚད་མར་མི་

འགྱུར་རོ་ཞེས་པ་ནི་འདིར་རིགས་པ་མདོར་བསྡུས་པས་རིག་བྱེད་སྐྱེས་བུས་བྱས་པར་གྲུབ་པ་

སྟེ། འདི་དག་དགག་པའི་རིགས་པ་རྒྱ་ཆེར་ཚད་མའི་བསྟན་ཆོས་ལས་ཤེས་པར་བྱའོ་ཞེས་བྱ་བ་ 

འཇམ་དཔལ་གྱི་ངེས་པའོ།།

གཉིས་པ་ཚངས་པ་རིགས་བཞིའི་སྐྱེ་གནས་སོགས་སུ་སྨྲས་པ་དགག་པ་ལ་གཉིས། 

འདོད་པ་བརྗོད་པ་དང༌། དེ་དགག་པའོ། །དང་པོ་ནི་ད་ནི་ཞེས་སོགས་སོ། །གཉིས་པ་ལ། དེའི་

ཕྱིར་དེ་དགག་པ་པད་དཀར་བདག་གིས་བྲི་བར་བྱའོ་ཞེས་བྱ་བ་ནི། ཚངས་པ་མི་རིགས་བཞིའི་སྐྱེ་

གནས་སུ་སྨྲ་བ་དང༌། མཆོད་སྦྱིན་ཆོས་སུ་སྨྲ་བའི་འདོད་པ་རྒྱུད་དུ་བཀོད་ཀྱང་དེ་དག་འགོག་པའི་

རིགས་པ་མ་གསུངས་པ་འགྲེལ་པ་མཛད་པས་ཁ་བསྐངས་ནས་བྲིས་པའི་དོན་ཏོ། །དེ་ལ་དང་པོར་

རིགས་ཉམས་པར་ཐལ་བས་དགག་པ་ནི། བྲམ་ཟེ་མོ་རྣམས་ཀྱང་ཚངས་པའི་ཁ་དེ་ལས་སྐྱེས་པར་

གྱུར་ཏམ་ཅི་ཞེས་སོགས་ཏེ། སྐྱེ་གནས་གཅིག་ལས་སྐྱེས་པའི་སྲིང་མོ་བག་མར་བྱས་པས་ཀླ་ཀློའ་ི

ཆོས་ལ་ཞུགས་ཤིང་རིགས་ཉམས་པར་ཐལ་བ་འཕེན་པ་གོ་སླའོ།།



དྲི་མེད་འོད་ཀྱི་ནང་ལེའི་འགྲེལ་བཤད།390

གཉིས་པ་རིགས་བཞིའི་དབྱེ་བ་མི་འཐད་པས་དགག་པ་ནི། བྲམ་ཟེ་རྒྱལ་རིགས་རྗེ་རིགས་

དམངས་རིགས་བཞི་ཆོས་ཅན། མི་རིགས་སོ་སོ་བཞིར་མི་འཐད་པར་ཐལ། རང་གི་སྐྱེ་གནས་

ཚངས་པ་གཅིག་ལས་སྐྱེས་པའི་ཕྱིར། དཔེར་ན་ཕ་གཅིག་ལས་སྐྱེས་པའི་བུ་བཞི་ལྟ་བུའོ་ཞེས་

བྱ་བ་ནི་གཞན་ཡང་ཞེས་པ་ནས་ཀྱང་ངོའ་ིབར་རོ། །དེའི་སྐྱོན་སྤོང་དགག་པ་ནི། ཅི་སྟེ་ཚངས་པ་

གཅིག་ལས་སྐྱེས་པར་འདྲ་ཡང་དེའི་ཁ་ལས་བྲམ་ཟེ་སྐྱེས་ཤིང་དཔུང་པ་ལས་རྒྱལ་རིགས་སྐྱེས་པ་

ལ་སོགས་པའི་སྐྱེ་གནས་བཞིའི་དབྱེ་བས་མི་རིགས་ཐ་དད་དོ་ཞེ་ན། དེ་ཉིད་ཨུ་དུམ་བཱ་རའི་སྡོང་

པོའ་ིརྩ་བ་སྐེད་པ་རྩེ་མོ་ལས་སྐྱེས་པའི་དབྱེ་བས་མེ་ཏོག་རིགས་ཐ་དད་པར་མི་འགྱུར་བའི་དཔེས་

དགག་པ་ནི་དེའི་ཚེ་དེ་ཉིད་ཅེས་སོགས་སོ།།

གཞན་ཡང་བྲམ་ཟེ་དཀར་པོ་དང་ཞེས་པ་ནས་ཁ་དོག་ཐ་དད་པའི་ངེས་པ་ནི་མ་མཐོང་

ངོ༌། །དེ་བཞིན་དུ་སྐྱེས་ཙམ་ནས་ཁམས་དང་དབང་པོ་དང་བདེ་བ་དང་སྡུག་བསྔལ་དང་བཟོ་ལ་

སོགས་པའི་རིགས་པ་དང་ལུང་དང་ལ་སོགས་པས་རིག་པ་དང་ཡེ་ཤེས་སོགས་ཀྱི་དབྱེ་བ་སོ་

སོར་ངེས་པ་མ་མཐོང་བ་གང་ཡིན་པ་དེའི་ཕྱིར་འདོད་པས་བཞག་པའི་བརྡའི་དབྱེ་བ་ཙམ་མ་

གཏོགས་པ་དངོས་པོའ་ིདབང་གིས་རིགས་བཞི་སོ་སོར་ངེས་པ་མེད་པའོ་ཞེས་གྲུབ་བོ། །དོན་

དམ་བསྙེན་པ་ལས་ཀྱང༌། ཇི་ལྟར་ཨུ་དུམ་བཱ་རའི་ཤིང་ལས་སྐྱེས་པའི་འབྲས་བུ་ནི། །རྩ་བ་དབུས་

དང་རྩེ་མོ་ལས་བྱུང་གང་ཞིག་རྣམས། །གཟུགས་དང་རྣམ་པ་རོ་རྣམས་རེག་བྱ་འདྲ་བ་སྟེ། །དེ་

བཞིན་ཁ་ཉིད་ལ་སོགས་གནས་ནི་གཅིག་འགྱུར་རོ། །ཁ་ལས་སྐྱེས་པ་རི་བོང་འོད་ཟེར་དཀར་བ་

མིན། །དཔུང་པ་ལས་སྐྱེས་ཉིན་བྱེད་ཤར་དང་འདྲ་བ་མིན། །བརླ་ནས་སྐྱེས་པ་ལྡོང་རོས་ཁ་དོག་

དང་འདྲ་མིན། །རྐང་པ་ལས་སྐྱེས་མིག་སྨན་ཆེན་པོ་གནག་འདྲ་མིན། །གཉིས་སྐྱེས་ཐམས་ཅད་ཡེ་

ཤེས་རིགས་མིན་རྒྱལ་རིགས་མིན། །རྒྱལ་པོའ་ིརིགས་ལས་སྐྱེས་པ་དཔའ་བོ་རྣམས་མ་ཡིན། །རྗེ་

རིགས་ཐམས་ཅད་ཕུན་སུམ་ཚོགས་དང་ལྡན་མ་ཡིན། །འཇིག་རྟེན་དུ་ནི་དམངས་རིགས་ལས་

ཅན་མི་བྱེད་དོ། །ཁམས་ཀྱི་དབྱེ་བས་བདེ་དང་སྡུག་བསྔལ་དངོས་པོ་དང༌། །ལུང་དང་རིགས་པས་

བསོད་ནམས་ཚོགས་དང་སྡིག་པ་ལས། །སྐྱེ་དང་འཇིག་རྟེན་མཉམ་པ་ཉམས་སུ་མྱོང་བ་སྟེ། །མི་



ནང་ལེའི་མདོར་བསྡུས་བདུན་པའི་རྣམ་བཤད། 391

རིགས་རྣམ་པ་བཞི་ནི་དེ་ལྟར་འགྱུར་བའོ།1།ཞེས་གསུངས་སོ།།

གསུམ་པ་རིག་བྱེད་ལས་བཤད་པའི་རྟའི་མཆོད་སྦྱིན་སོགས་ཆོས་སུ་སྨྲ་བ་དགག་པ་ནི། 

དེ་བཞིན་དུ་ཨ་ཤྭ་མེ་དྷ་ལ་སོགས་པའི་མཆོད་སྦྱིན་གྱི་འབྲས་བུ་མཐོ་རིས་སུ་སྨྲ་བ་ཡང༌། སྔོན་དང་

པོ་བྲམ་ཟེ་ཤ་ཁྲག་ལ་བརྐམ་པ་འགའ་ཞིག་ཤ་འདོད་པའི་ཕྱིར་རི་དྭགས་དང་ཕྱུགས་ལ་སོགས་པའི་

གཟུགས་བརྙན་བྱས་ནས་གཞན་གྱི་མིག་བྲིད་དེ་ཐ་མར་ཕྱུགས་དངོས་སུ་བསད་ཅིང༌། འདི་ལྟར་

བྱས་པས་མཆོད་སྦྱིན་ལ་བསད་པའི་ཕྱུགས་དང་གསོད་བྱེད་ཀྱི་མི་དང་དེ་ལ་གྲོགས་བྱེད་པ་དག་

ཀྱང་ལྷར་སྐྱེ་བར་འགྱུར་རོ་ཞེས་གཞུང་བསྒྲུབས་ཏེ། དེའི་རྗེས་སུ་དྲང་སྲོང་རྒྱས་པས་ཀྱང་ཞུགས་

ནས་རང་གི་བུ་བྲམ་ཟེའི་ཁྱེའུ་ནེ་ཙོ་མཆོད་སྦྱིན་ལ་བཙུད་པ་ན། བུ་ཤ ་ཀ་སྟེ་ནེ་ཙོས་སུན་ཕྱུང་བ་

འདི་ལྟ་སྟེ། མཆོད་སྡོང་བཅད་ཅིང་ཕྱུགས་བསད་དེ། །ཁྲག་འདམ་བྱས་ནས་མཐོ་རིས་སུ། །གལ་ཏེ་

འགྲོ་བ་དེ་ལྟ་ན། །དམྱལ་བར་གང་གིས་འགྲོ་བར་འགྱུར།2།ཞེས་པ་ཤ ་ཀའི་ཚིག་ཏུ་རབ་ཏུ་གྲགས་

སོ། །དེ་ཕྱིར་ཞེས་པ་ནས་སུན་དབྱུང་བར་བྱའོ་ཞེས་བྱ་བའི་བར་གོ་སླའོ།།

བཞི་པ་བྱེད་པ་པོ་དང་བྱེད་པ་རྟག་དངོས་འདོད་པ་རྣམས་ཐུན་མོང་དུ་སུན་དབྱུང་བ་ལ་

གསུམ། ལས་ཀྱི་འབྲས་བུ་ཐམས་ཅད་དབང་ཕྱུག་གིས་མྱོང་བར་ཐལ་བ་སོགས་ཀྱིས་དགག་པ། 

འཇིག་རྟེན་རྩོམ་བྱེད་ཀྱི་རྡུལ་གྱི་སྔ་རོལ་དུ་བྱེད་པ་པོ་དབང་ཕྱུག་མེད་པའི་རིགས་པས་དགག་པ། 

རྒྱུ་འབྲས་ཐམས་ཅད་ཕན་ཚུན་ལྟོས་ནས་བཏགས་པའི་རྟེན་འབྲེལ་ཙམ་ཡིན་པས་རང་དབང་བའི་

རྒྱུ་འབྲས་དགག་པའོ། །དང་པོ་ནི། ད་ནི་དབང་ཕྱུག་ཅེས་སོགས་ཀྱིས་མཚམས་སྦྱར་ནས། འདིར་

གལ་ཏེ་ཐམས་ཅད་བྱེད་པ་པོ་དབང་ཕྱུག་ཡོད་པར་གྱུར་ན་དེའི་ཚེ་དགེ་སྡིག་གི་ལས་ཐམས་ཅད་

བྱེད་པ་པོ་ཡང་དབང་ཕྱུག་ཡིན་པར་འགྱུར་ཏེ། དེ་དག་མི་བྱེད་ན་དབང་ཕྱུག་ཐམས་ཅད་བྱེད་པ་

པོ་ཡིན་པར་འགལ་བའི་ཕྱིར་རོ། །དེ་ལྟར་འདོད་ན་ནི་ལས་ཀྱི་འབྲས་བུ་དམྱལ་བའི་སྡུག་བསྔལ་

ལ་སོགས་པ་ཐམས་ཅད་ལོངས་སྤྱོད་པ་པོ་ཡང་དབང་ཕྱུག་ལས་གཞན་ཡོད་པ་མ་ཡིན་པར་ཐལ་

ཏེ། ལས་ཐམས་ཅད་བྱེད་པ་པོ་དབང་ཕྱུག་ཉིད་དུ་ཟད་པའི་ཕྱིར་རོ། །ཁྱབ་པ་ཡོད་དེ། ལས་གཞན་

1  བསྟན་འགྱུར། དཔེ་བསྡུར་མ། དེབ། ༧ ཤོག ༣༠ ཕྲེང་། ༡༠

2  བསྟན་འགྱུར། དཔེ་བསྡུར་མ། དེབ། ༦ ཤོག ༧༣༢ ཕྲེང་། ༢༠



དྲི་མེད་འོད་ཀྱི་ནང་ལེའི་འགྲེལ་བཤད།392

གྱིས་བྱས་ནས་རྣམ་སྨིན་དེ་ལས་གཞན་གྱིས་མྱོང་ན་ནི་ཇི་ལྟར་གཞན་གྱིས་འཁུར་བ་ཚྭ་1ལྡན་ཟོས་

པས་གཞན་སྐོམ་པས་འཆི་བར་འགྱུར་དགོས་ན་དེ་ལྟར་ཡང་མ་ཡིན་ནོ། །དེའི་ཕྱིར་གང་ཟག་གང་

གིས་ལས་བྱེད་པའི་གང་ཟག་དེ་ནི་བྱེད་པ་པོ་སྟེ་ཞེས་པ་ནས་རིགས་སོ་ཞེས་བྱ་བའི་བར་གོ་སླའོ།།

དེ་ལ་སྐྱོན་སྤོང་སྨྲས་པ། དབང་ཕྱུག་ཁོ་ན་རང་དབང་དུ་ལས་ཀྱི་བྱེད་པ་པོ་མིན་ཏེ། འོན་

ཀྱང་གང་ཟག་གཞན་ལས་བྱེད་པ་པོ་རྣམས་དབང་ཕྱུག་གིས་ལས་དེ་དང་དེ་བྱེད་པ་ལ་བསྐུལ་ཞིང་

རབ་ཏུ་སྦྱོར་བ་པོ་ཡིན་ནོ་ཞེ་ན། ལན་སྨྲས་པ། འདིར་གལ་ཏེ་དབང་ཕྱུག་རང་དབང་དུ་ལས་བྱེད་

པ་པོ་མ་ཡིན་ན་དེའི་ཚེ་དབང་ཕྱུག་ཀུན་ནས་ཏེ་རང་གི་འདོད་པ་བཞིན་ཁམས་གསུམ་གྱི་ཆོས་

ཐམས་ཅད་རང་དབང་དུ་བྱེད་པ་པོ་ཞེས་པའི་གྲུབ་པའི་མཐའ་དོན་མེད་པར་འགྱུར་རོ། །འདིར་

གལ་ཏེ་དབང་ཕྱུག་གིས་བྱེད་པ་པོ་ལྷས་སྦྱིན་ལ་སོགས་པ་གང་ཟག་གཞན་རྣམས་དབང་མེད་དུ་

བསྐུལ་བར་གྱུར་པ་ན་གང་ཟག་དེ་དག་ལས་བྱེད་པ་ཡིན་ན། དེའི་ཚེ་གང་ཟག་གཞན་ལས་བྱེད་

པ་པོ་ཐམས་ཅད་བྱེད་པ་པོ་དབང་ཕྱུག་གིས་བསྐུལ་བའི་གཞན་དབང་གིས་ཡིན་པས་ཁྱབ་པར་

འགྱུར་བ་ཉིད་དོ། །དེ་ལྟ་ན་དབང་ཕྱུག་གང་གི་གཞན་དབང་ཉིད་དུ་གྱུར་པ་དེས་དབང་ཕྱུག་གི་

ལུང་དང་འགལ་བའི་ལས་བྱས་པར་གྱུར་ན་ལས་ལ་རབ་ཏུ་སྦྱོར་བ་པོ་དབང་ཕྱུག་གིས་ཇི་ལྟར་

དབང་ཕྱུག་རང་གི་འདོད་པ་དང་འགལ་བའི་ལས་བྱེད་པ་པོ་དེ་ཉིད་ཚར་གཅོད་པར་བྱེད་དེ་མི་

བྱེད་པར་ཐལ། ལྷས་སྦྱིན་སོགས་གང་ཟག་གཞན་དེ་དག་ལ་ལས་བྱེད་མི་བྱེད་རང་དབང་ཉིད་མེད་

པར་དབང་ཕྱུག་རང་གི་རང་དབང་ཉིད་དུ་ལས་བྱེད་དུ་བཅུག་པས་ཁྱབ་པའི་ཕྱིར་ནའོ། །དེ་ལྟར་ན་

དབང་ཕྱུག་བྱེད་པ་པོར་སྨྲ་བ་རྣམས་ལ་ལས་བྱེད་པ་པོས་ལས་ཀྱི་འབྲས་བུ་མྱོང་བ་མེད་པར་གྲུབ་

སྟེ་ཞེས་པ་ནས། ཉེ་བར་ལོངས་སྤྱོད་པ་གྲུབ་བོ་ཞེས་བྱ་བའི་བར་ནི་ཇི་སྐད་བཤད་པ་རྣམས་ཀྱིས་ 

བཀག་པས་གྲུབ་པའི་དོན་བསྡུ་བའོ།།

གཉིས་པ་ནི། དེ་ནས་འཇིག་རྟེན་ཐམས་ཅད་རང་དབང་གི་བྱེད་པ་པོར་ཁས་བླངས་པའི་

དབང་ཕྱུག་དེ་ཡང་སྔོན་གཞན་གྲུབ་པ་ལ་ལྟོས་པ་ཉིད་དུ་གསུངས་པས་ཞེས་པ་ལ་སོགས་པ་སྟེ། 

འདིར་ནི་གལ་ཏེ་འཇིག་རྟེན་ཆགས་པའི་སྔ་རོལ་གྱི་ནམ་མཁའ་སྟོང་པ་ལ་ས་ལ་སོགས་པའི་རྡུལ་

1  ཞོལ། ཤོག ༡༦༨ ན ༦ ཆབ་ལྡན་ཟོས་པས་

ཕྲན་རྣམས་བྱེད་པོ་དབང་ཕྱུག་གི་དང་པོར་ཡོད་པ་མ་ཡིན་པར་ཐལ། དབང་ཕྱུག་དེ་དག་གི་ཡང་

བྱེད་པ་པོ་ཡིན་པའི་ཕྱིར་རོ། །དེ་ལྟ་ན་ཡང་དེའི་ཚེ་འབྱུང་བ་བཞིའི་རྡུལ་གྱི་རྫས་དག་ཚོགས་པ་

མེད་པ་ལ་ནི་དབང་ཕྱུག་གིས་ཐམས་ཅད་མི་བྱེད་དེ། གཟུགས་སོགས་ཡུལ་དང་རྣམ་པར་བྲལ་

བ་རྡུལ་གྱི་ཆ་གང་ཡང་ཕྲད་པ་མེད་པའི་ནམ་མཁའ་སྟོང་པ་འབའ་ཞིག་གི་སྐབས་དེ་ལ་ཐམས་ཅད་

བྱེད་པ་པོ་དབང་ཕྱུག་ཇི་ལྟར་ཡོད། རྡུལ་ཕྲན་ཙམ་ཡང་མ་ཆགས་པའི་ནམ་མཁའ་སྟོང་པ་ལ་ཡུལ་

དང་རྣམ་པར་བྲལ་བ་བྱེད་པ་པོ་དབང་ཕྱུག་ཡོད་པ་འདིའི་སྒྲུབ་བྱེད་ཀྱི་ཚད་མ་མངོན་སུམ་འཇལ་

བའི་ཚད་མ་དང༌། ལྐོག་ཏུ་གྱུར་པ་འཇལ་བའི་རྗེས་དཔག་མེད་པ་གང་ཡིན་པ་དེའི་ཕྱིར་འབྱུང་

བཞིའི་རྡུལ་གྱི་རྫས་དང་པོར་ཕན་ཚུན་ཕྲད་ཅིང་ཡང་དག་པར་སྦྱོར་བ་ཉིད་ལས་གོང་ནས་གོང་

དུ་བརྩམས་པས་རྒྱུ་བ་དང་མི་རྒྱུ་བའི་འཇིག་རྟེན་སྣ་ཚོགས་ཐམས་ཅད་དུ་འགྱུར་གྱིེ། བྱེད་པ་པོ་

དབང་ཕྱུག་ལ་སོགས་པའི་འདོད་པས་མ་ཡིན་པར་སེམས་ཅན་རང་རང་གི་ཐུན་མོང་དང་ཐུན་མོང་

མ་ཡིན་པའི་ལས་ཀྱི་གཟུགས་སོ་ཞེས་པ་ནི་རིགས་པའམ་ཚད་མས་གྲུབ་པའོ། །དབང་ཕྱུག་ལ་ཇི་

སྐད་བཤད་པའི་ཚུལ་འདི་ནི་ཁྱབ་འཇུག་ལ་སོགས་པའི་བྱེད་པ་པོ་གཞན་དགག་པ་ལ་ཡང་སྦྱར་

བར་བྱ་ཏེ། སྔར་ཁྱབ་འཇུག་པའི་འདོད་པ་ནི་དབང་ཕྱུག་དང་ལྷན་ཅིག་སུན་དབྱུང་བར་བྱ་ཞེས་

བཤད་པའི་ཕྱིར་རོ། །དེ་དག་ནི་བྱེད་པ་པོ་རྟག་པ་འདོད་པ་དག་དགག་པའོ།།

གསུམ་པ་ལ་ལྔ། འབྲས་བུ་རྣམས་རྒྱུ་རྐྱེན་ཚོགས་པ་ལས་སྐྱེ་བའི་རྟེན་འབྲེལ་ཙམ་དུ་

བསྟན་པ། རྒྱུ་འབྲས་རང་བཞིན་གྱིས་གྲུབ་པའི་རང་དབང་པ་ཡིན་པ་དགག་པ། རྒྱུ་འབྲས་རང་

བཞིན་གྱིས་མེད་ན་གཏན་མེད་དུ་འགྱུར་བའི་དོགས་པ་སྤང་བ། རྒྱུ་འབྲས་རང་བཞིན་གྱིས་གྲུབ་

པའི་སྒྲུབ་བྱེད་ཡོད་པ་དགག་པ། དེས་ན་མཐའ་བཞི་ལས་སྐྱེ་བ་ཐ་སྙད་དུ་ཡང་མེད་པར་བསྟན་

པའོ། །དང་པོ་ནི། ད་ནི་དངོས་པོ་ཐམས་ཅད་རྒྱུ་རྐྱེན་ཚོགས་པ་ལས་སྐྱེས་པའི་རྟེན་ཅིང་འབྲེལ་

བར་འབྱུང་བ་ཙམ་དུ་གསུངས་པ་ཞེས་སོགས་ཏེ། འདིར་དངོས་པོ་ཐམས་ཅད་རྒྱུ་རྐྱེན་ཡང་དག་

པར་སྦྱོར་བ་ལས་འབྱུང་བ་ནི་རྒྱུ་རྐྱེན་ཚོགས་པ་འདི་ཐོབ་པས་འབྲས་བུ་འདི་འབྱུང་བར་འགྱུར་བ་

སྟེ། དེ་ཉིད་དཔེའི་རྣམ་གྲངས་དུ་མས་བསྟན་ནས། དེས་ན་བྱེད་པ་པོ་དབང་ཕྱུག་ལ་སོགས་པའི་

འདོད་པས་ཆུ་ཤེལ་ལ་སོགས་པའི་དངོས་པོ་འདི་དག་ལ་ཆུ་ལ་སོགས་པའི་དངོས་པོར་འགྱུར་བ་

ཅི་ཡང་མ་ཡིན་ནོ། །འོ་ན་ཅི་ཞེ་ན། ཆུ་ཤེལ་དང་རྒྱུ་ཟླ་འོད་ཕྲད་པ་སོགས་ཀྱི་དངོས་པོ་རྣམས་ཀྱི་

རྟེན་འབྲེལ་གྱི་ནུས་པ་སྟེ། འདི་ནི་སྲིད་པ་གསུམ་གྱི་གནས་སུ་བྱེད་པ་པོ་གཞན་སུ་ཞིག་གིས་ཀྱང་

སྤྲུལ་པ་མིན་ནོ་ཞེས་པ་སྟེ། དངོས་པོ་ཐམས་ཅད་རྒྱུ་རྐྱེན་ཚོགས་པ་ལ་ལྟོས་པའི་རྟེན་ཅིང་འབྲེལ་

བར་འབྱུང་བ་ཙམ་དུ་གྲུབ་བོ།།

གཉིས་པ་ལ་གཉིས་ལས། དང་པོ་ཕྱོགས་སྔ་མ་དགོད་པ་ནི། འདིར་སྨྲས་པ། གང་གི་

ཕྱིར་རྒྱུ་རང་བཞིན་གྱིས་གྲུབ་པ་མེད་ན་འབྲས་བུར་མི་འགྱུར་བ་དེའི་ཕྱིར་རྒྱུ་རང་བཞིན་གྱིས་ཡོད་

དོ། །དེས་ན་དབང་ཕྱུག་ལ་སོགས་པ་གྲུབ་བོ་ཞེ་ན། གཉིས་པ་དེ་དགག་1པ་ནི། སྨྲས་པ། འདིར་རྒྱུ་

ལ་འབྲས་བུ་རང་བཞིན་གྱིས་སྐྱེ་བར་འགྱུར་བ་གང་ཡིན་པ་དེའི་འབྲས་བུ་རྒྱུའི་དུས་ན་ཡོད་པའམ་

མེད་པ་གང་ཡིན་ཞེས་བརྟག་པར་བྱའོ། །དེ་ཡང་རྒྱུ་ལ་ཡོད་པ་ནི་ཞེས་པ་རྒྱུའི་ཆ་ཤས་ཚོགས་པ་

དང་རེ་རེ་བ་གང་ལ་འབྲས་བུ་ཡོད་དཔྱད་ནས་འགོག་པ་སོགས་ཀྱི་རིགས་པ་ཡང་ཡོད་མོད་ཀྱི། 

འདིར་རྒྱུའི་དུས་ལ་ཡོད་པ་འགོག་པར་བྱ་དགོས་ཏེ། བུམ་པ་ཡོད་པའི་ཞེས་སོགས་ཀྱིས་ཤེས་

པས་སོ། །དེས་ན་རྒྱུ་ལ་རང་དུས་ན་ཡོད་པ་ནི་འབྲས་བུར་མི་འགྱུར་རོ། །འདི་ལྟར་བུམ་པ་དང་

ལྷན་ཅིག་དུས་མཉམ་དུ་ཡོད་པའི་ས་ལ་སོགས་པ་ནི་བུམ་པའི་རྒྱུར་གྱུར་པར་མི་འགྱུར་ཏེ། དེའི་ཚེ་

བུམ་པ་གྲུབ་ཟིན་ནས་ཡོད་པའི་ཕྱིར་རོ། །རང་བཞིན་གྱིས་ཡོད་ན་དུས་ཐམས་ཅད་དུ་ཡོད་དགོས་

པས་རྒྱུ་དུས་ན་ཡང་ཡོད་དགོས་ལ། དེ་ལྟ་ན་ཇི་སྐད་བཤད་པ་ལྟར་རྒྱུས་སྐྱེད་མི་དགོས་པའི་སྐྱོན་

དུ་འགྱུར་རོ། །དེ་བཞིན་དུ་ལན་ཅིག་མེད་ན་དུས་ཐམས་ཅད་དུ་མེད་དགོས་ཀྱི། རེས་འགའ་ཡོད་

རེས་འགའ་མེད་པ་ནི་རང་བཞིན་གྱིས་གྲུབ་པ་འགལ་ལོ།།

དེས་ན་འབྲས་བུ་རྒྱུ་དུས་ན་མེད་པར་རང་བཞིན་གྱིས་གྲུབ་ན་ནམ་ཡང་མེད་དགོས་

ཤིང༌། དུས་ནམ་ཡང་མེད་པ་ནི་འབྲས་བུར་མི་འགྱུར་ཏེ། དེ་འདྲ་ནི་གཏན་མེད་པ་ཡིན་པའི་ཕྱིར། 

རུས་སྦལ་གྱི་སྤུ་བཞིན་ནོ། །བུམ་པ་དང་ས་ལ་ཇི་ལྟར་བཤད་པ་དེ་བཞིན་དུ་སྣམ་བུའི་སྣལ་མ་ལ་

སོགས་པ་གཞན་རྣམས་ལ་ཡང་དཔྱད་པར་བྱ་སྟེ། དེ་ལྟར་དཔྱད་པ་ན་དེ་དག་གང་ཡང་རང་བཞིན་

གྱིས་གྲུབ་པའི་རྒྱུར་གྱུར་པར་མི་འགྱུར་རོ། །ཡོད་མེད་གཉིས་ཀའི་བདག་ཉིད་ནི་འབྲས་བུར་མི་

1  ཞོལ། ཤོག ༡༧༠ ན ༢ དེ་དགོག་པ་ནི།



ནང་ལེའི་མདོར་བསྡུས་བདུན་པའི་རྣམ་བཤད། 395

འགྱུར་ཏེ། ཡོད་མེད་གཉིས་ཕན་ཚུན་དངོས་སུ་འགལ་བའི་ཕྱིར་རོ། །འགལ་ཚུལ་འདི་ལྟར། གང་

ཡོད་པ་དེ་ནི་མེད་པ་མ་ཡིན་ཞིང༌གང་མེད་པ་དེ་ནི་ཡོད་པ་མ་ཡིན་ཏེ། དེ་ལྟར་རྣམ་བཅད་ཡོངས་

གཅོད་ཀྱི་སྒོ་ནས་དངོས་སུ་འགལ་བའི་ཕྱིར་རོ། །དེའི་ཕྱིར་རྒྱུ་ལ་འབྲས་བུ་རྒྱུའི་དུས་ན་ཡོད་

པ་དང༌འབྲས་བུ་རྒྱུའི་དུས་ན་མེད་པ་དང༌འབྲས་བུ་རྒྱུའི་དུས་ན་ཡོད་པ་དང་མེད་པ་གཉིས་ཀ་

ཡིན་པ་གང་ཡང་སྐྱེ་བར་མི་འགྱུར་རོ་ཞེས་གྲུབ་བོ། །ཡོད་མེད་གཉིས་རྣམ་བཅད་ཡོངས་གཅོད་

ཀྱི་སྒོ་ནས་དངོས་སུ་འགལ་བའི་རིགས་པས་གཉིས་ཡིན་གྱི་ཕུང་སུམ་གགས་1པ་དེ་ཉིད་ཀྱིས་

གཉིས་མ་ཡིན་གྱི་ཕུང་སུམ་ཡང་རིགས་པ་དེས་ཁེགས་པ་ཤ གས་ལ་གོ་ནུས་པ་ལ་དགོངས་ནས་

དངོས་སུ་མ་གསུངས་སོ།།

བདེན་པར་ཡོད་ན་དུས་གཅིག་གི་ཚེ་ཡོད་པ་བཞིན་དུ་དུས་ཐམས་ཅད་ཀྱི་ཚེ་ཡོད་དགོས་

པའི་རིགས་པ་འདི་ཁོ་ན་སྟོང་གཟུགས་བདེན་པར་གྲུབ་ན་དུས་གཅིག་གི་ཚེ་མངོན་དུ་གྱུར་ན་དུས་

ཐམས་ཅད་ཀྱི་ཚེ་མངོན་དུ་འགྱུར་དགོས་པས་ལམ་མ་བསྒོམ་པའི་ཚེ་མངོན་དུ་མི་འགྱུར་བ་དང་

ལམ་བསྒོམས་སྟོབས་ཀྱིས་མངོན་དུ་འགྱུར་བ་ཤིན་ཏུ་འགལ་བ་ཤེས་པར་འགྱུར་ལ། འབྲས་བུ་

ཡོད་མེད་བརྟགས་ནས་འགོག་པ་འདི་ཡང༌། ཤེས་བྱ་ལ་མེད་པ་རྒྱུ་ལས་སྐྱེ་བར་ཁས་ལེན་པའི་

གྲུབ་མཐའ་སྨྲ་བ་སུ་ཡང་མེད་ཅིང་སྤྱིར་ཤེས་བྱ་ལ་ཡོད་པའི་འབྲས་བུ་ཞིག་སྐྱེ་བ་དང༌། རྒྱུ་དུས་

ན་མེད་པའི་འབྲས་བུ་སྐྱེ་བར་རང་ལུགས་ལ་ཡང་ཁས་ལེན་དགོས་ཀྱང། རང་བཞིན་གྱིས་ཡོད་

པ་ལ་རྒྱུ་དུས་ན་མེད་པ་དང་སྤྱིར་ཡོད་པའི་དབྱེ་བ་མི་རུང་བར། དུས་གཅིག་གི་ཚེ་ཡོད་ན་དུས་

ཐམས་ཅད་དུ་ཡོད་དགོས་ཤིང༌། རྒྱུ་དུས་ན་མེད་ན་ཡང་དུས་ཐམས་ཅད་དུ་མེད་དགོས་པས། 

དེའི་ཕྱིར་རྒྱུ་དུས་ན་ཡོད་མེད་བརྟགས་ནས་འགོག་པ་ཡིན་གྱི། སྤྱིར་ཡོད་མེད་ཙམ་བརྟགས་ 

ནས་འགོག་པ་མ་ཡིན་ནོ།།

གསུམ་པ་ལ་གཉིས་ལས། དང་པོ་དོགས་པ་དགོད་པ་ནི། དེ་ཡང་རང་གཞན་གྱི་སྡེ་པ་

དངོས་པོར་སྨྲ་བ་ཐམས་ཅད་ཀྱི་ལུགས་ལ་རྟོག་པས་བཏགས་པ་ཙམ་གྱི་རྫུན་པ་ལ་རྒྱུ་འབྲས་ཚད་

མས་གནོད་མེད་དུ་འཇོག་མི་ཤེས་པས་དངོས་པོ་བདེན་པར་གྲུབ་པ་མེད་ན་གཏན་མེད་དུ་འགྲོ་

1  ཞོལ། ཤོག ༡༧༠ བ ༥། གཙང་། ཤོག ༡༡༡ བ ༥ བགག་པ་



དྲི་མེད་འོད་ཀྱི་ནང་ལེའི་འགྲེལ་བཤད།396

དགོས་ཤིང༌། དེ་ལྟ་ན་རྒྱུ་འབྲས་གཏན་ནས་འཇོག་ཏུ་མི་རུང་བར་སྨྲ་བ་ཡིན་ཏེ། དབུ་མ་རྩ་བར། 

གལ་ཏེ་འདི་དག་ཀུན་སྟོང་ན། །འབྱུང་བ་མེད་ཅིང་འཇིག་པ་མེད།1།ཅེས་སོགས་ཀྱི་ཕྱོགས་སྔ་མ་

བཀོད་པ་ལྟར་རོ། །ཚུལ་དེ་ཉིད་ཡིད་ལ་བཞག་ནས་སྨྲས་པ། འདིར་རྒྱུ་རང་བཞིན་གྱིས་ཡོད་པ་

བཀག་པས་ནི་རྒྱུ་རྣམ་པ་ཐམས་ཅད་དུ་བཀག་པ་ཡིན་པས་འབྲས་བུ་ཡང་བཀག་པར་འགྱུར་རོ།།

རྒྱུ་འབྲས་གཉིས་ཀ་བཀག་པའི་ཕྱིར་དངོས་པོ་ཐམས་ཅད་མེད་པར་འགྲུབ་བོ་ཞེ་ན། 

གཉིས་པ་ལན་བསྟན་པ་ནི། སྨྲས་པ། རྒྱུ་འབྲས་རྣམས་རང་བཞིན་གྱིས་མེད་ཀྱང་དངོས་པོ་ཐམས་

ཅད་མེད་པའི་སྐྱོན་དུ་འགྱུར་བ་མ་ཡིན་ཏེ། རྒྱུ་དང་འབྲས་བུ་ཐམས་ཅད་གཞན་ལ་ལྟོས་པས་གྲུབ་

པའི་ཕྱིར་རོ། །འདིར་རྒྱུ་ལ་རྒྱུ་ཉིད་གང་ཡིན་པ་དེ་ནི་འབྲས་བུ་ལ་ལྟོས་ནས་ཡོངས་སུ་བཏགས་

པ་སྟེ། འབྲས་བུ་ཡང་རྒྱུ་ལ་ལྟོས་ནས་སོ་ཞེས་པ་ཁ་རང་ངམ་ཅིག་གིས་གཞན་གཞུང་དུ་བྱས་ནས་

ཕྱོགས་སྔ་མར་བཀོད་པས་ནི་རང་གི་དེ་ཉིད་མཆོག་ཏུ་གསལ་བར་བསྟན་ཏེ། དེ་ལྟ་ན་གཞན་ལ་

ལྟོས་པའི་ཕྱིར་རོ་ཞེས་པའི་གཞུང་གོང་མ་ཡང་རང་གཞུང་དུ་བྱར་མི་རུང་བའི་ཕྱིར་དང༌། རྒྱུ་དང་

འབྲས་བུ་ནི་ལྟོས་པ་ཅན་དུ་གྲུབ་པ་མ་ཡིན་ཏེ། ཞེས་སོགས་འོག་ཏུ་འབྱུང་བའི་ཕྱོགས་སྔ་མ་དེ་

ཉིད། འདིར་རྒྱུ་ལ་རྒྱུ་ཉིད་ཅེས་སོགས་འདི་མི་འཐད་པར་སྨྲ་བའི་རྩོད་པ་ཡིན་པས་ཕྱོགས་སྔ་སྨྲ་བ་

པོ་ཁོ་རང་ལ་ཁོ་རང་གིས་སྐྱོན་བརྗོད་པར་ཐལ་བའི་ཕྱིར་དང༌། རྒྱུ་ལ་རྒྱུ་ཉིད་གང་ཡིན་པ་འབྲས་བུ་

ལ་ལྟོས་ནས་ཞེས་སོགས་འདིས་རྒྱུ་ས་བོན་རྒྱུར་འཇོག་པ་འབྲས་བུ་མྱུ་གུ་ལ་ལྟོས་པ་དང༌། འབྲས་

བུ་མྱུ་གུ་འབྲས་བུར་འཇོག་པ་ཡང་རྒྱུ་ས་བོན་ལ་ལྟོས་པར་གསལ་བར་བསྟན་ལ། དེ་ནི་དབུ་མ་པ་

རང་ལུགས་ཀྱི་རྩ་བའི་གྲུབ་མཐའ་ཡིན་པས་རང་ལུགས་ཕྱོགས་སྔར་བྱས་པའི་ཕྱིར་རོ།།

འདིར་རང་གཞུང་གཞན་གཞུང་ནོར་བའི་དབང་གིས་གཞུང་འོག་མ་དག་གིས་འཆད་ཚུལ་

ནོར་བ་བརྒྱུད་མར་བྱས་ལ། འདི་ལྟ་བུའི་ནོར་བ་ཆེན་པོ་འབྱུང་བ་ནི། རྩ་ཤེས་ལས། བྱེད་པོ་ལས་

ལ་བརྟེན་བྱས་ཤིང༌། །ལས་ཀྱང་བྱེད་པོ་དེ་ཉིད་ལ། །བརྟེན་ནས་འབྱུང་བ་མ་རྟོགས་པ། །འགྲུབ་

པའི་རྒྱུ་ནི་མ་མཐོང་ངོ༌།2།ཞེས་གསུངས་ནས། བྱེད་པ་པོ་དང་ལས་དག་གིས། །དངོས་པོ་ལྷག་

1  བསྟན་འགྱུར། དཔེ་བསྡུར་མ། དེབ། ༥༧ ཤོག ༣༩ ཕྲེང་། ༥

2  བསྟན་འགྱུར། དཔེ་བསྡུར་མ། དེབ། ༥༧ ཤོག ༡༤ ཕྲེང་། ༡༣

མའང་ཤེས་པར་བྱ།1།ཞེས་དངོས་པོ་ལྷག་མ་བསྐྱེད་བྱ་སྐྱེད་བྱེད་མཚོན་བྱ་མཚན་ཉིད་ཚད་མ་

གཞལ་བྱ་སོགས་ཐམས་ཅད་ཕན་ཚུན་ལྟོས་གྲུབ་ཏུ་གསུངས་པ་རྩ་འགྲེལ་སོགས་དབུ་མའི་ལམ་

དྲི་མ་མེད་པའི་གཞུང་ལུགས་ལ་བློ་ཁ་ཕྱོགས་པར་མ་བྱས་པ་ལས་བྱུང་བའོ། །དེ་ཡང་རྒྱུ་འབྲས་

ཕན་ཚུན་ལྟོས་གྲུབ་དང་ལྟོས་བཏགས་ཡིན་ཀྱང༌། སྐྱེ་བ་ཕན་ཚུན་ལྟོས་མཉམ་ཡིན་མི་དགོས་ 

པའི་ཁྱད་པར་ཆེན་པོ་ཡོད་དོ།།

དེ་བས་ན་འདི་ལྟར་བཤད་པར་བྱ་སྟེ། གཞན་ལ་ལྟོས་པའི་ཕྱིར་རོ་ཞེས་སྨྲས་པ་དེ་ལ་

ལྟོས་ཚུལ་ཇི་ལྟ་བུ་ཞེ་ན། འདིར་རྒྱུ་ས་བོན་ལ་རྒྱུ་ཉིད་དུ་བཞག་པ་གང་ཡིན་པ་དེ་ནི་འབྲས་བུ་མྱུ་

གུ་ལ་ལྟོས་ནས་ཡོངས་སུ་བཏགས་པ་སྟེ། འབྲས་བུ་མྱུ་གུ་ལ་འབྲས་བུ་ཉིད་དུ་བཞག་པ་ཡང་རྒྱུ་

ས་བོན་ལ་ལྟོས་ནས་ཡོངས་སུ་བཏགས་སོ། །དེ་ལྟར་གཞན་ལ་ལྟོས་པའི་ཕྱིར་ས་བོན་དང་མྱུ་

གུ་གཉིས་ཀ་ཡང་ཕན་ཚུན་རྒྱུ་དང་འབྲས་བུར་འཇོག་པའི་རྒྱུ་ཉིད་དུ་ཐལ་བར་འགྱུར་རོ། །ཐལ་

བར་འགྱུར་རོ་ཞེས་བྱ་བ་ནི་ཚད་བསལ་མ་ཡིན་གྱི། ཐལ་བ་དེ་འདོད་ན་ཁྱོད་ཀྱི་རྩ་བའི་གྲུབ་པའི་

མཐའ་ཐམས་ཅད་ཉམས་པར་འགྱུར་བའི་ཚུལ་འདི་ལྟར་ཡིན་ནོ་ཞེས་གནོད་པ་སྟོན་པའི་ཐལ་བ་

སྟེ། དེ་ལྟར་ན་ས་བོན་དང་མྱུ་གུ་གཉིས་ཀ་ཕན་ཚུན་རྒྱུ་དང་འབྲས་བུར་འདོགས་པའི་རྒྱུ་ཡིན་པ་

ཉིད་ཀྱི་ཕྱིར་གཞན་ལ་ལྟོས་ནས་བཏགས་པ་མ་ཡིན་པའི་འབྲས་བུ་མེད་དེ། དེ་མེད་ན་གཞན་ལ་

ལྟོས་ནས་བཏགས་པ་མ་ཡིན་པའི་རྒྱུ་མེད་དོ། །དེ་ལྟ་ན་རྒྱུ་ནི་འབྲས་བུ་ལ་ལྟོས་ནས་འདོགས་

དགོས་པའི་ཕྱིར་རང་བཞིན་གྱིས་རྒྱུར་ངེས་པ་མེད་པ་ཉིད་དུ་ཐལ་བར་འགྱུར་ཏེ། རང་བཞིན་

གྱིས་རྒྱུར་ངེས་པ་མེད་པ་ཉིད་ཡིན་པ་དེའི་ཕྱིར་དབང་ཕྱུག་ལ་སོགས་པ་རང་དབང་དུ་འཇིག་རྟེན་

ཐམས་ཅད་སྐྱེད་པའི་བདེན་པའི་རྒྱུ་མ་ཡིན་པ་ཉིད་དུ་ཐལ་བར་འགྱུར་རོ། །འདིས་དབང་ཕྱུག་ལ་

སོགས་པའི་རྒྱུ་ཐམས་ཅད་རང་བཞིན་གྱིས་རྒྱུར་ངེས་པ་མེད་པ་ཉིད་དང་རང་དབང་བའི་རྒྱུ་མ་ 

ཡིན་པ་ཉིད་དུ་གྲུབ་བོ།།

བཞི་པ་རྒྱུ་འབྲས་རང་བཞིན་གྱིས་གྲུབ་པའི་སྒྲུབ་བྱེད་ཡོད་པ་དགག་པ་ལ་གཉིས། འདོད་

པ་བརྗོད་ནས་སྒྲུབ་བྱེད་མེད་པར་བསྟན་པ་དང༌། སྒྲུབ་བྱེད་བརྗོད་པ་མི་འཐད་པར་བསྟན་པའི་དང་

1  བསྟན་འགྱུར། དཔེ་བསྡུར་མ། དེབ། ༥༧ ཤོག ༡༤ ཕྲེང་། ༡༥

པོ་ནི། ཕ་རོལ་པོས་སྨྲས་པ། རྒྱུ་དང་འབྲས་བུ་ནི་ཕན་ཚུན་ལྟོས་པ་ཅན་དུ་གྲུབ་པ་མ་ཡིན་ཏེ། རྒྱུ་

གང་ཡིན་པ་དེ་ནི་རང་གི་ངོ་བོས་རྒྱུ་ཉིད་དང༌། འབྲས་བུ་གང་ཡིན་པ་དེ་ནི་རང་གི་ངོ་བོས་འབྲས་

བུ་ཉིད་དུ་འགྲུབ་བོ་ཞེ་ན། དེ་ལ་སྨྲས་པ། འདིར་ཁྱོད་ཀྱི་འདོད་པ་ཙམ་ལས་དམ་བཅའ་བ་འགྲུབ་

ཅིང༌། བདག་གི་འདོད་པ་ལས་དམ་བཅའ་བ་འགྲུབ་པ་མ་ཡིན་པ་ནི་ཤིན་ཏུ་མི་ཟད་པའོ། །གལ་ཏེ་

སྒྲུབ་བྱེད་ཅུང་ཟད་ཀྱང་མེད་པར་ཁྱོད་ཀྱི་འདོད་པ་ཙམ་ལས་ཁྱོད་ཀྱི་དམ་བཅའ་བ་འགྲུབ་ན། དེའི་

ཚེ་བདག་གི་ཡང་འདོད་པ་ཙམ་ལས་ཁྱོད་ཀྱིས་ཡོད་པར་དམ་བཅས་པའི་དོན་གང་ཡིན་པ་དེ་ནི་

བདག་གིས་མེད་པར་འགྲུབ་སྟེ། རིགས་པ་རྣམ་པར་སྤངས་ནས་འདོད་པ་ཙམ་གྱིས་དམ་བཅས་

པའི་དོན་འགྲུབ་པའི་ཕྱིར་རོ།།

གཉིས་པ་ལ་གཉིས། སྒྲུབ་བྱེད་ཡོད་པའི་འདོད་པ་བརྗོད་པ་དང༌། དེ་དགག་པའོ། །དང་པོ་

ནི། ཕ་རོལ་པོས་སྨྲས་པ། ཡིད་ཆེས་ལུང་ལས་ཞེས་སོགས་འདིའི་འགྱུར་འདི་མ་བདེ་བས། འཆི་

མེད་མཛོད་དུ། ས་མ་ཡ་མཉམ་ཇི་བཞིན་སྤྱོད། །ཁྲིམས་བྱ་གཞན་ཡང་རྒྱས་པར་བསྟན། །གྲུབ་པའི་

མཐའ་དང་ཕུན་སུམ་ཚོགས། །བརྡ་དང་དུས་དང་སྐད་རྣམས་ལའོ།1།ཞེས་ས་མ་ཡ་དོན་དུ་མ་ལ་

འཇུག་པར་བཤད་པའི་ནང་ནས་འདིར་གྲུབ་མཐའ་ལ་འཇུག་པར་བྱ་སྟེ། ཡིད་ཆེས་ལུང་ལས་གྲུབ་

མཐའ་འདིར། །ཇི་བཞིན་མ་གྲུབ་གྲུབ་མཐའ་ཞེས། །བརྗོད་པ་དག་ནི་མི་འཐོབ་སྟེ། །ཞེས་པ་ཡིན་པ་

འདྲའོ་ཞེས་ཆོས་རྗེ་བུའི་གསུང་འགྲོས་ལས་འབྱུང་ངོ་། །བླ་མ་དམ་གཞན་དག་འགྱུར་འཆོས་ཚུལ་

གཞན་བྱེད་མོད་ཀྱང༌། འདིར་དམ་ཚིག་ཅེས་པ་ནི་དམ་ཚིག་དང་སྡོམ་པ་ཞེས་པའི་དམ་ཚིག་མ་

ཡིན་གྱི། དམ་བཅས་པའི་ཚིག་ལ་དམ་ཚིག་ཅེས་ཚིག་ཉེ་བར་བསྡུས་པ་ཚིགས་བཅད་བསྡེབས་

པའི་དོན་དུ་བྱས་པ་ཡིན་པས་འགྱུར་མི་ལེགས་པའི་སྐྱོན་ཅི་ཡང་མེད་དོ།།

དེས་ན་འདི་ལྟར་ཡིད་ཆེས་པའི་ལུང་ལས་བཤད་པ་ལྟར་དམ་བཅས་པའི་ཚིག་འདིར། ཇི་

ལྟར་དམ་བཅས་པའི་ཚིག་གི་དོན་རིགས་པས་མ་གྲུབ་པས་དམ་བཅའ་བའི་ཚིག་ལྟར་སྣང་ཡིན་

ནོ་ཞེས་བརྗོད་པ་དག་ནི་མི་འཐོབ་སྟེ། ལུང་གིས་ཟིན་པ་ལ་རིགས་པས་བརྒལ་བར་མི་བྱའོ་ཞེས་

བསྟན་བཅོས་རིག་པ་རྣམས་ཀྱིས་གསུངས་སོ་ཞེས་ཟེར་བ་དང༌། ཡང་འགའ་ཞིག་གི་ཚེ་རིགས་

1  བསྟན་འགྱུར། དཔེ་བསྡུར་མ། དེབ། ༡༡༠ ཤོག ༦༦༥ ཕྲེང་། ༡༤



ནང་ལེའི་མདོར་བསྡུས་བདུན་པའི་རྣམ་བཤད། 399

པ་བརྗོད་པ་སྨྲས་པ། འདིར་ཉེ་བར་ལེན་པའི་རྒྱུ་གཅིག་པུ་ལས་འབྲས་བུ་ཐམས་ཅད་འབྱུང་བ་མེད་

པའི་ཕྱིར། ས་བོན་དང་འཇིམ་པ་དང༌སྣལ་མ་སོགས་ཉེར་ལེན་གྱི་རྒྱུ་རྣམས་རང་རང་གི་འབྲས་བུ་

མྱུ་གུ་དང༌བུམ་པ་དང་སྣམ་བུ་སོགས་བསྐྱེད་པ་ལ་ཉེ་བར་སྦྱོར་ནུས་པའི་ལྷན་ཅིག་བྱེད་པའི་རྒྱུ་

ནུས་པ་ཅན་ཡོད་པ་ལས་འབྲས་བུ་དེ་དག་སྐྱེ་བ་ཡོད་པ་གྲུབ་བོ། །དེ་གྲུབ་པ་ན་དེ་ལྟ་བུ་ཡང་དབང་

ཕྱུག་ལས་གཞན་མེད་པས་བྱེད་པ་པོ་དབང་ཕྱུག་ཡོད་པ་གྲུབ་བོ་ཞེ་ན། ཞེས་པ་སྟེ། ཕྱོགས་སྔ་མ་

འདིའི་དོན་ལ་ཁ་ངམ་ཅིག །འདིར་ཉེ་བར་ལེན་པའི་རྒྱུ་གཅིག་པུ་ལས་འབྲས་བུ་ཐམས་ཅད་འབྱུང་

བ་མེད་པའི་ཕྱིར། འགའ་ཞིག་གི་ཚེ་ནུས་པའི་རྒྱུ་འབྲས་བུ་བསྐྱེད་པ་ལ་ནུས་པ་ཅན་དབང་ཕྱུག་

ལས་གཞན་ལ་མ་ལྟོས་པར་འབྲས་བུ་འབྱུང་བ་ཡོད་པར་གྲུབ་བོ་ཞེ་ན། ཞེས་སྨྲ་བ་ཡང་དབང་ཕྱུག་

ལྷན་ཅིག་བྱེད་རྐྱེན་ཡིན་པ་བསྒྲུབ་པ་ལ་བསམས་ན་ནི་རུང་ལ། གཞན་དུ་ན་དབང་ཕྱུག་གཅིག་པུ་

ལས་འབྲས་བུ་ཐམས་ཅད་འབྱུང་བ་ཡོད་པ་ལ། རྒྱུ་གཅིག་ལས་འབྲས་བུ་ཐམས་ཅད་འབྱུང་བ་མེད་

པ་རྟགས་སུ་བཀོད་པར་མ་སོང་བ་དགོས་པར་སྣང་སྟེ། དེ་ལྟ་བུའི་རྟགས་ནི་ཕ་རོལ་པོ་ཤིན་ཏུ་ 

བླུན་ཡང་དགོད་1པ་དཀའོ།།

གཉིས་པ་དེ་དག་དགག་པ་ལ་གསུམ། གཏན་ཚིགས་ངོ་བོ་ཉིད་ཀྱིས་དམ་བཅའ་སྒྲུབ་བྱེད་

ཡིན་པ་དགག །ཐ་སྙད་དུ་ཡང་གཏན་ཚིགས་དེ་ཉིད་ལྟར་སྣང་དུ་བསྟན། ངོ་བོ་ཉིད་ཀྱིས་བསྒྲུབ་བྱ་

སྒྲུབ་བྱེད་དུ་གྱུར་པའི་དམ་བཅའ་དང་གཏན་ཚིགས་འགོག་པའི་རིགས་པ་གཞན་བསྟན་པའོ། །དང་

པོ་ན། གཏན་ཚིགས་དེ་འགོག་པ་སྨྲས་པ། འདིར་ཁྱོད་ཀྱིས་དབང་ཕྱུག་ངོ་བོ་ཉིད་ཀྱིས་ཐམས་ཅད་

བྱེད་པ་པོར་སྒྲུབ་པའི་ཕྱིར་དུ་བཀོད་པའི་གཏན་ཚིགས་དོན་མེད་དོ། །དེའི་རྒྱུ་མཚན་ཡང་དབང་

ཕྱུག་ངོ་བོ་ཉིད་ཀྱིས་ཐམས་ཅད་བྱེད་པ་པོར་སྒྲུབ་པའི་གཏན་ཚིགས་ཡིན་ན། ངོ་བོ་ཉིད་ཀྱིས་དམ་

བཅའ་སྒྲུབ་པ་དང་དམ་བཅའི་བཟློག་ཕྱོགས་འགོག་བྱེད་ཀྱི་གཏན་ཚིགས་ཡིན་དགོས་ཏེ། དམ་

བཅའ་དང་གཏན་ཚིགས་ངོ་བོ་ཉིད་ཀྱིས་གྲུབ་མ་གྲུབ་མཚུངས་པའི་ཕྱིར་རོ།།

ངོ་བོ་ཉིད་ཀྱིས་དམ་བཅའ་སྒྲུབ་པ་དང་བཟློག་ཕྱོགས་འགོག་པ་ཡིན་ན་ནི་གཞན་གང་ལ་

ཡང་མ་ལྟོས་པར་སྒྲུབ་པ་དང་སུན་འབྱིན་པར་འགྱུར་དགོས་ལ། དེ་ལྟ་ན་དམ་བཅའ་གཅིག་སྒྲུབ་

1  ཞོལ། ཤོག ༡༧༣ བ ༦། གཙང་། ཤོག ༡༡༣ བ ༦ འགོད་པ་དཀའོ།།



དྲི་མེད་འོད་ཀྱི་ནང་ལེའི་འགྲེལ་བཤད།400

པ་བཞིན་དུ་ཐམས་ཅད་སྒྲུབ་པ་དང༌། དམ་བཅའ་གཅིག་གི་བཟློག་ཕྱོགས་སུན་འབྱིན་པ་བཞིན་

དུ་དམ་བཅའ་གཞན་ཐམས་ཅད་ཀྱི་བཟློག་ཕྱོགས་ཀྱང་སུན་འབྱིན་དགོས་པས། དེ་བས་ན་ཇི་

ལྟར་གཏན་ཚིགས་གོང་དུ་སྨྲས་པ་དེས་གལ་ཏེ་ཁྱོད་ཀྱི་ཕྱོགས་སམ་བསྒྲུབ་བྱ་དབང་ཕྱུག་ངོ་བོ་

ཉིད་ཀྱིས་ཐམས་ཅད་བྱེད་པ་པོར་སྒྲུབ་པར་བྱེད་པའི་མཚན་ཉིད་ཐོབ་པ་དེའི་ཚེ་བདག་གི་ཕྱོགས་

ཏེ་དམ་བཅའ་དབང་ཕྱུག་ངོ་བོ་ཉིད་ཀྱིས་ཐམས་ཅད་བྱེད་པ་པོ་མ་ཡིན་པར་ཡང་སྒྲུབ་པར་འགྱུར་

ཞིང༌། ཅི་སྟེ་གཏན་ཚིགས་དེས་ཁྱོད་ཀྱི་དམ་བཅའི་བཟློག་ཕྱོགས་སུན་འབྱིན་པའི་མཚན་ཉིད་ཐོབ་

པ་དེའི་ཚེ་བདག་གི་དམ་བཅའི་བཟློག་ཕྱོགས་ཀྱང་སུན་འབྱིན་པར་འགྱུར་ཏེ། དཔེར་ན་མེ་འདི་ནི་

གང་ལ་ཡང་མ་ལྟོས་པར་སྲེག་པར་བྱེད་ན་བུད་ཤིང་དང་བུད་ཤིང་མ་ཡིན་པ་གཉིས་ཀ་སྲེག་པར་

བྱེད་དགོས་ཀྱི་བུད་ཤིང་གཅིག་པུ་སྲེག་པ་མ་ཡིན་པ་བཞིན་ནོ།།

འདི་ལ་ཁ་རང་ཅིག་གཏན་ཚིགས་ཀྱི་རང་བཞིན་སྒྲུབ་བྱེད་ཡིན་ནམ་འགོག་བྱེད་ཡིན་ཞེས་

བརྟགས་ནས་སྒྲུབ་བྱེད་ཡིན་ན་རྟགས་དེས་ཁྱོད་ཀྱི་ཕྱོགས་སྒྲུབ་པ་ལྟར་བདག་གི་ཕྱོགས་ཀྱང་

སྒྲུབ་པར་འགྱུར་ཞིང༌། འགོག་བྱེད་ཡིན་ན་ཁྱོད་ཀྱི་ཕྱོགས་འགོག་པ་ལྟར་བདག་གི་ཕྱོགས་ཀྱང་

འགོག་པར་འགྱུར་ཞེས་པའི་ཐལ་བ་འཕེན་པ་ལ་འཆད་དོ། །ཕ་རོལ་པོས་རྟགས་དེ་འགོག་བྱེད་དུ་

ཁས་ལེན་པར་བྱས་ཀྱང་ཁོ་རང་གི་ཕྱོགས་འགོག་བྱེད་དུ་ག་ལ་སྨྲ་ཞིང༌། སངས་རྒྱས་པ་བདག་གི་

ཕྱོགས་སུན་འབྱིན་བྱེད་དུ་ཐལ་བ་ཁོའ་ིངོར་མི་འདོད་པ་འཕེན་པའི་ཐལ་བར་ཇི་ལྟར་འགྱུར། ཡང་

ཁ་ཅིག་ངམ་ཉེར་ལེན་གཅིག་པུ་ལས་འབྲས་བུ་ཐམས་ཅད་འབྱུང་བ་མེད་པའི་རྟགས་ཆོས་ཅན། 

སངས་རྒྱས་པ་བདག་ཅག་གི་ཕྱོགས་དེ་དམ་བཅའ་འབྲས་བུ་རྒྱུ་ལ་ལྟོས་ནས་འབྱུང་བ་ཉིད་ཀྱང་

སྒྲུབ་པར་བྱེད་པར་འགྱུར་བར་ཐལ། འབྲས་བུ་འབྱུང་བ་རྒྱུ་ནུས་པ་ཅན་དབང་ཕྱུག་ལ་ལྟོས་པར་

སྒྲུབ་པའི་ཕྱིར་རོ། །ཡང་དེ་ཆོས་ཅན། ཁྱོད་ཀྱི་ཕྱོགས་སམ་དམ་བཅའ་འབྲས་བུ་རྒྱུ་དབང་ཕྱུག་

ལ་ལྟོས་པ་ཡང་སུན་འབྱིན་པའི་མཚན་ཉིད་ཅན་དུ་ཐོབ་པར་ཐལ། བདག་གི་ཕྱོགས་སམ་དམ་

བཅའ་འབྲས་བུ་རྒྱུ་ལ་ལྟོས་པ་ཉིད་སུན་འབྱིན་པར་འགྱུར་བའི་ཕྱིར་ཏེ། དཔེར་ན་མེ་འདི་ནི་སྲེག་

བྱེད་ཀྱི་རང་བཞིན་ཡིན་པས་བདག་གཞན་གཉིས་ཀ་སྲེག་པར་བྱེད་ཀྱི་གཅིག་ཁོ་ན་མ་ཡིན་པ་ 

བཞིན་ནོ་ཞེས་འཆད་དོ།།



ནང་ལེའི་མདོར་བསྡུས་བདུན་པའི་རྣམ་བཤད། 401

བདག་གི་ཕྱོགས་ཀྱང་སྒྲུབ་པར་འགྱུར་ཞེས་པ་ཐལ་ཆོས་དང༌། སྒྲུབ་པར་བྱེད་པའི་

མཚན་ཉིད་ཐོབ་པ་དེའི་ཚེ་ཞེས་པ་རྟགས་སུ་བྱས་ནས། ཡང་གཞུང་རྟིང་མ་ལ། ཁྱོད་ཀྱི་ཕྱོགས་

སུན་འབྱིན་པའི་མཚན་ཉིད་ཐོབ་པ་དེའི་ཚེ་ཞེས་པ་ཐལ་ཆོས་དང། བདག་གི་ཕྱོགས་ཀྱང་སུན་

འབྱིན་པར་འགྱུར་ཞེས་པ་རྟགས་སུ་བྱེད་པ་ནི་འགལ་བར་ཤེས་སླ་ལ། རྒྱུ་ཁས་ལེན་པའི་ཕྱི་

ནང་གི་གྲུབ་མཐའ་སྨྲ་བ་འབྲས་བུ་རྒྱུ་ལ་མི་ལྟོས་པར་སྨྲ་བ་སུ་ཡང་མེད་ཅིང༌། དངོས་སྨྲ་བ་དག་

འབྲས་བུ་རང་གི་ངོ་བོས་སྐྱེས་པ་དང་རྒྱུ་ལ་ལྟོས་པ་མི་འགལ་བ་དང༌། འབྲས་བུ་རྒྱུ་ལ་ལྟོས་ཀྱི་

རྒྱུ་འབྲས་བུ་ལ་མི་ལྟོས་པར་སྨྲ་ལ། དབུ་མ་ཐལ་འགྱུར་བ་འབྲས་བུ་རྒྱུ་ལ་ལྟོས་པར་མ་ཟད་རྒྱུ་

ཡང་འབྲས་བུ་ལ་ལྟོས་པས་གཉིས་ཀ་ཕན་ཚུན་ལྟོས་འཇོག་ཏུ་བཞེད་པ་ལྟར་འདིར་ཡང་གོང་དུ་ 

གསལ་བར་གསུངས་སོ།།

དེས་ན་འདིར་ཡང་ཕ་རོལ་པོས་སྣོད་བཅུད་དབང་ཕྱུག་གིས་བྱེད་པར་འདོད་ཀྱང་རྒྱུ་ལ་

ལྟོས་པར་སྨྲ་ཡི། རྟགས་འདིས་འབྲས་བུ་རྒྱུ་ལ་ལྟོས་པ་སུན་འབྱིན་པར་ག་ལ་སྨྲ། དབུ་མ་པས་

ཀྱང་རྒྱུ་ལ་ལྟོས་ན་རང་གི་ངོ་བོས་གྲུབ་པ་འགལ་བ་དང༌། རང་གི་ངོ་བོས་གྲུབ་ན་རྒྱུ་ལ་མི་ལྟོས་

པར་ཐལ་བའི་མི་འདོད་པ་འཕངས་ནས་འགོག་པ་ཡིན་གྱི། ཕ་རོལ་པོས་འབྲས་བུ་རྒྱུ་ལ་མི་ལྟོས་

པར་དངོས་སུ་ཁས་བླངས་ནས་ཐལ་བ་དེ་ལྟར་འཕེན་པ་ག་ལ་ཡིན། མེ་སྲེག་བྱེད་ཀྱི་རང་བཞིན་

ཡིན་པར་དབུ་མ་པ་ཐམས་ཅད་ཀྱང་ཁས་ལེན་ལ། མེས་རང་ཉིད་སྲེག་པ་ནི་ཕྱི་ནང་སུ་ཡང་ཁས་

ལེན་པ་མེད་ཅིང་མེ་སྲེག་བྱེད་ཀྱི་རང་བཞིན་ཡིན་ན་ཁོ་རང་སྲེག་པར་འཕུལ་ནུས་ན་ཐ་སྙད༌ཀྱི་

རྣམ་གཞག་ཐམས་ཅད་ལ་སྐུར་བ་འདེབས་དགོས་པས་དཔེའི་འཆད་ཚུལ་ཡང་ཤིན་ཏུ་མ་ལེགས་

ལ། རང་གཞན་གྱི་གྲུབ་མཐའ་སྤྱིའི་འདོད་ཚུལ་ཞིབ་པར་མ་ཆགས་ཤིང༌། ཁྱད་པར་དབུ་མའི་གྲུབ་

མཐའི་རྣམ་གཞག་གི་ཕྱོགས་མཐོང་ཙམ་ཡང་མེད་པའི་དུས་ཀྱི་འཁོར་ལོ་པར་ཁས་འཆེ་བ་དག་

གིས་མདོར་བསྡུས་འདི་ལ་སོགས་པ་གོང་འོག་ཏུ་མ་ཞིག་ཏུ་དམུས་ལོང་གཟུགས་ལ་བལྟ་བ་དང་

ཁྱད་པར་ཅི་ཡང་ཡོད་པ་མ་ཡིན་ལ། ཁྱད་པར་དུ་དབུ་ཚད་ཀྱི་རིགས་ལམ་ཕྲ་མོའ་ིབརྡ་ཙམ་ཡང་མ་

ཆགས་པའི་མཁས་པར་ཁས་འཆེ་བ་དག་གིས་སྐབས་འདི་དག་ཏུ་ཅི་ཡང་རུང་བའི་མུ་ཅོར་འབའ་

ཞིག་སྨྲ་བ་ལས་གཞན་ཅི་ཡང་ཡོད་པ་མ་ཡིན་ནོ།།



དྲི་མེད་འོད་ཀྱི་ནང་ལེའི་འགྲེལ་བཤད།402

གཉིས་པ་ཐ་སྙད་དུ་ཡང་གཏན་ཚིགས་དེ་ཉིད་ལྟར་སྣང་དུ་བསྟན་པ་ནི། འདིར་དཔེར་ན་

ཞེས་སོགས་འདིའི་འབྲེལ་ལ། ཕལ་ཆེ་བ་ནི་ཅི་ཡང་མི་གསུང་ལ། ཁ་དམ་ཅིག་ནི། གོང་དུ་གཏན་

ཚིགས་ནི་དོན་མེད་དོ་ཞེས་སྨྲས་པ་ལ། གཏན་ཚིགས་ཐམས་ཅད་དོན་མེད་པ་མ་ཡིན་ཏེ། སྒྲ་རྟག་

པར་སྒྲུབ་པ་ལ་ལུས་ཅན་མ་ཡིན་པ་རྟགས་སུ་བཀོད་པ་དོན་ཡོད་དོ་ཞེས་པའི་ལན་དུ། གཞུང་འོག་

མ་དག་སྦྲེལ་ནས་འཆད་དོ། །གོང་གི་དེ་ནི་དབང་ཕྱུག་སྣོད་བཅུད་ཐམས་ཅད་ཀྱི་བྱེད་པ་པོར་སྒྲུབ་

པའི་ཕྱིར་དུ་ཁྱོད་ཀྱིས་བཀོད་པའི་གཏན་ཚིགས་འདི་ནི་དོན་མེད་དོ་ཞེས་སྨྲས་པ་ཡིན་གྱི། གཏན་

ཚིགས་ཐམས་ཅད་དོན་མེད་པར་མ་སྨྲས་པས་འབྲེལ་བར་མ་མཐོང་ངོ༌། །དེས་ན་འདི་ལྟར་བཤད་

པར་བྱ་སྟེ། གོང་དུ་དབང་ཕྱུག་འབྲས་བུ་ཀུན་གྱི་བྱེད་པ་པོར་སྒྲུབ་པ་ལ། ཉེར་ལེན་གཅིག་པུ་ལས་

འབྲས་བུ་ཐམས་ཅད་འབྱུང་བ་མེད་པ་རྟགས་སུ་བཀོད་པ་དེ་ཟོལ་སྦྱོར་གྱི་གཏན་ཚིགས་ལྟར་སྣང་

དུ་བསྟན་པར་བཞེད་ནས། སྒྲ་རྟག་པར་སྒྲུབ་པ་ལ་རེག་བྱ་ཅན་མ་ཡིན་པ་རྟགས་དང་ནམ་མཁའ་

དཔེར་བཀོད་པའི་ཟོལ་སྦྱོར་གྱི་གཏན་ཚིགས་སུ་བཀོད་ཀྱང༌། སྒྲ་མི་རྟག་པར་སྒྲུབ་པ་ལ་བྱས་པ་

རྟགས་དང་བུམ་པ་དཔེར་བཟུང་བའི་གཏན་ཚིགས་ཀྱི་ཚུལ་གསུམ་ཚད་མས་གྲུབ་པ་ན་ཟོལ་སྦྱོར་

གྱི་རྟགས་དེ་ཉིད་ལྟར་སྣང་དུ་འགྲུབ་པ་བཞིན་དུ་དབང་ཕྱུག་བྱེད་པ་པོར་སྒྲུབ་པ་ལ་བཀོད་པའི་

རྟགས་འདི་ཡང་ལྟར་སྣང་དུ་དམ་བཅའི་བཟློག་ཕྱོགས་རྟགས་ཡང་དག་གིས་གྲུབ་པ་ཉིད་ཀྱིས་

འགྲུབ་པར་འགྱུར་རོ་ཞེས་བསྟན་པ་ཡིན་ཏེ། དེའི་ཕྱིར་འདིར་དཔེར་ན་ཞེས་པའི་ཚིག་གིས་ཀྱང་སྒྲ་

རྟག་པར་སྒྲུབ་པའི་གཏན་ཚིགས་ལྟར་སྣང་དང་མི་རྟག་པར་སྒྲུབ་པའི་གཏན་ཚིགས་ཡང་དག་ཡིན་

པ་དཔེར་བྱས་པ་ཤིན་ཏུ་གསལ་ལོ།།

དེས་ན་ཚིག་གི་དོན་ནི་འདི་ཡིན་ཏེ། ཁྱོད་ཀྱིས་བཀོད་པའི་གཏན་ཚིགས་དེ་ངོ་བོ་ཉིད་

ཀྱིས་རང་གི་དམ་བཅའ་སྒྲུབ་པ་དང་གཞན་གྱི་དམ་བཅའ་སུན་འབྱིན་བྱེད་མ་ཡིན་པར་མ་ཟད། ཐ་

སྙད་དུ་ཡང་ཟོལ་སྦྱོར་གྱི་གཏན་ཚིགས་ལྟར་སྣང་ཙམ་ཡིན་པས་དམ་བཅའ་སྒྲུབ་པའི་ནུས་པ་ཡོད་

པ་མ་ཡིན་ནོ། །ཟོལ་སྦྱོར་གྱི་གཏན་ཚིགས་ཙམ་གྱིས་དམ་བཅའ་སྒྲུབ་མི་ནུས་པ་ནི་འདིར་དཔེར་

ན་སྒྲ་རྟག་པར་སྨྲ་བ་པོ་རྣམས་ཀྱིས་ཞེས་སོགས་ནི། སྒྲ་ནི་རྟག་སྟེ། ལུས་ཅན་མ་ཡིན་པའི་ཕྱིར། 

དཔེར་ན་ནམ་མཁའ་བཞིན། ནམ་མཁའ་ལུས་ཅན་མ་ཡིན་པ་བཞིན་སྒྲ་ཡང་ལུས་ཅན་མ་ཡིན། 

དེའི་ཕྱིར་སྒྲ་རྟག་ཅེས་དམ་བཅའ་གཏན་ཚིགས་དཔེ་ཉེར་སྦྱོར་1མཇུག་སྡུད་དང་བཅས་པའི་ཡན་

ལག་ལྔ་ལྡན་གྱི་ངག་གིས་གཏན་ཚིགས་འགོད་ཚུལ་བརྗོད་པའོ། །སྒྲ་རྟག་པར་སྒྲུབ་པའི་རྟགས་

ལྟར་སྣང་དེ་ལྟར་བཀོད་ཀྱང་སངས་རྒྱས་པས་སྨྲས་པ། སྒྲ་རྟག་པར་དམ་བཅའ་བ་འདི་ནི་ཚད་

མས་གྲུབ་པའི་དོན་ཅན་གྱི་དམ་བཅའ་བ་མ་ཡིན་ཏེ། དམ་བཅའ་དེའི་དོན་ལ་གནོད་བྱེད་ཀྱི་གཏན་

ཚིགས་གཞན་ཡང་སྨྲ་བར་འགྱུར་བ། སྒྲ་མི་རྟག་གོ་ཞེས་པ་དམ་བཅའོ། །དེའི་གཏན་ཚིགས་གང་

ཞེ་ན། བྱས་པའི་ཕྱིར་རོ། །དཔེ་གང་ཞེས་ན། བུམ་པ་བཞིན་ནོ། །གང་གི་ཕྱིར་ཞེས་སོགས་ཉེར་

སྦྱོར་དང༌། དེའི་ཕྱིར་སྒྲ་མི་རྟག་པར་གྲུབ་བོ་ཞེས་པ་མཇུག་སྡུད་དེ། འདིར་ཡང་སྒྲུབ་ངག་ནི་ཡན་

ལག་ལྔ་ལྡན་གྱི་ལུགས་སོ། །དེ་ལྟར་གཏན་ཚིགས་ཡང་དག་གིས་སྒྲ་མི་རྟག་པར་གྲུབ་པས་སྒྲ་

རྟག་པར་སྒྲུབ་པའི་ཕྱིར་དུ་བཀོད་པའི་རྟགས་དེའི་བསྒྲུབ་བྱར་བཟུང་བའི་སྒྲ་རྟག་པ་ཁེགས་པ་

དེས་ན་ཟོལ་གྱི་གཏན་ཚིགས་ཙམ་ལས་འབྲས་བུ་བསྒྲུབ་བྱ་འགྲུབ་པར་མི་འགྱུར་རོ། །དེ་བས་ན་

རྒོལ་བ་གང་གིས་ཚུལ་གསུམ་ཚད་མས་གྲུབ་པ་ཇི་ལྟ་བ་དེ་བཞིན་དུ་བརྗོད་པའི་གཏན་ཚིགས་དེ་

ནི་དམ་བཅའི་སྒྲུབ་བྱེད་ཚད་མར་འགྱུར་གྱི། ཟོལ་གྱི་གཏན་ཚིགས་ལས་ནི་མ་ཡིན་ནོ། །ཇི་སྐད་

དཔེར་བརྗོད་པའི་ཚུལ་དེ་ལྟར་དབང་ཕྱུག་འགྲོ་བའི་བྱེད་པོར་སྒྲུབ་པ་ལ་སྔར་བརྗོད་པའི་ཟོལ་གྱི་

གཏན་ཚིགས་དེ་ཉིད་བཀོད་པ་ཡང་དོན་མེད་དོ།།

གསུམ་པ་ངོ་བོ་ཉིད་ཀྱིས་བསྒྲུབ་བྱ་སྒྲུབ་བྱེད་དུ་གྱུར་པའི་དམ་བཅའ་དང་གཏན་ཚིགས་

འགོག་པའི་རིགས་པ་གཞན་བསྟན་པ་ནི། གཞུང་འདི་དག་གི་དོན་ལ་གཞན་དག་རང་ངམ་དམ་

བཅའ་དང་དུས་འགལ་བའི་གཏན་ཚིགས་སྒྲུབ་བྱེད་དུ་མི་འགྱུར་ཏེ། དམ་བཅའ་དང་གཏན་ཚིགས་

གཉིས་གཅིག་ཡོད་དུས་ཅིག་ཤོས་མེད་ཅིང༌། བསྒྲུབ་བྱ་སྒྲུབ་ནུས་ཀྱི་གཏན་ཚིགས་ཡིན་ན་དེ་

གཉིས་ཅིག་ཅར་ཡོད་དགོས་པ་ལ་ཅིག་ཅར་བ་མ་ཡིན་པའི་ཕྱིར་ཞེས་འཆད་ལ། གང་གི་དུས་ན་པྲ་

ཡིག་ཡོད་པ་ཞེས་སོགས་ནི། ཁ་རང་ཅིག །དེ་གཉིས་ཅིག་ཅར་མེད་པའི་རྒྱུ་མཚན་དུ་སྦྱོར་ཞིང༌། ཁ་

ངམ་ཅིག་དེར་མ་ཟད་དམ་བཅའ་ཉིད་ཀྱང་ཅིག་ཅར་དུ་མེད་དེ། ཞེས་དེའི་སྒྲུབ་བྱེད་དུ་སྦྱོར་རོ། །དེ་

ལྟར་དམ་བཅའ་དང་སྒྲུབ་བྱེད་བདེན་པར་གྲུབ་པ་འགོག་པ་སོགས་དགག་བྱ་ལ་ཁྱད་པར་ཅི་ཡང་

1  ཞོལ། ཤོག ༡༧༦ བ ༣ ཉེར་གཏོད་ གཙང་། ཤོག ༡༡༥ བ ༣ ཉེར་སྟོད་

མ་སྦྱར་བར་འགོག་ཚུལ་ད་ལྟར་བྱེད་པ་ནི་ལྟག་ཆོད་འབའ་ཞིག་ཡིན་ཏེ། རང་གི་རང་ལུགས་ཀྱི་

དམ་བཅའ་སྒྲུབ་པའི་རྟགས་གང་བཀོད་ཐམས་ཅད་ལ་རིགས་པ་དེ་སླར་མཚུངས་པར་འགྱུར་བའི་

ཕྱིར་ཏེ། དམ་བཅའ་དང་གཏན་ཚིགས་གཅིག་ཡོད་དུས་ཅིག་ཤོས་མེད་པས་ཅིག་ཅར་བ་མ་ཡིན་

པའི་རྟགས་ཀྱིས་ཀྱང་གཏན་ཚིགས་དམ་བཅའི་སྒྲུབ་བྱེད་དུ་མི་འགྱུར་བར་སྒྲུབ་མི་ནུས་པར་ཐལ། 

དེས་དེ་ལྟར་སྒྲུབ་པའི་དམ་བཅའ་ཡོད་དུས་གཏན་ཚིགས་མེད་གཏན་ཚིགས་ཡོད་དུས་དམ་བཅའ་

མེད་པས་ཅིག་ཅར་བ་མ་ཡིན་པའི་ཕྱིར་ཞེས་བརྗོད་ན་འཁོར་གསུམ་ག་ལ་ལན་མེད་པའི་ཕྱིར་

རོ། །ཁ་དོལ་ཕྱོགས་ཅིག་རྣམ་པར་དཔྱད་ན་ཞེས་པའི་ཁྱད་པར་སྦྱོར་མོད། དེ་ལ་ནི་ཀུན་རྫོབ་དཔྱོད་

པའི་ཚད་མས་རྣམ་པར་དཔྱད་པ་དང་དོན་དམ་དཔྱོད་པའི་ཚད་མས་རྣམ་པར་དཔྱད་པ་གང་ལ་ 

བསམས་པ་དབྱེ་དགོས་པར་སྣང་ངོ༌།།

དེས་ན་དོན་ནི་འདི་ཡིན་ཏེ། རིགས་པའི་རྣམ་གྲངས་གཞན་ཡང་བསྒྲུབ་བྱ་རྣམས་ཀྱི་དམ་

བཅའ་བ་དང་དུས་འགལ་བས་གཏན་ཚིགས་ནི་ངོ་བོ་ཉིད་ཀྱིས་སྒྲུབ་བྱེད་དུ་མི་འགྱུར་རོ། །ཞེས་

མདོར་བསྟན་ནས། དེ་ཉིད་རྒྱས་པར་འཆད་པ་ནི། འདིར་གང་གིས་དུས་ན་དམ་བཅའ་བའི་ཚིག་

ཡོད་པ་དེའི་དུས་ན་གཏན་ཚིགས་བརྗོད་པ་མེད་དོ། །གང་གི་དུས་ན་གཏན་ཚིགས་བརྗོད་པ་ཡོད་

པ་དེའི་དུས་ན་དམ་བཅའ་བའི་ཚིག་མེད་དོ། །ཞེས་དམ་བཅའ་དང་གཏན་ཚིགས་བརྗོད་པའི་དབང་

དུ་བྱ་དགོས་པ་ནི་གང་གི་དུས་ན་པྲ་ཡིག་ཡོད་པ་ཞེས་སོགས་ལས་ཤིན་ཏུ་གསལ་ལ།1 དོན་གྱི་

དབང་དུ་བྱས་ན་གཅིག་ཡོད་དུས་ཅིག་ཤོས་མེད་པས་ཁྱབ་པ་ཁས་བླང་དུ་མི་རུང་སྟེ། དེ་ལྟ་ན་སྒྲ་

མི་རྟག་པ་ཡོད་དུས་བྱས་པ་མེད་བྱས་པ་ཡོད་དུས་སྒྲ་མི་རྟག་པ་མེད་པས་ཁྱབ་པར་ཡང་ཁས་བླང་

དགོས་པར་འགྱུར་བའི་ཕྱིར་དང༌། འདིར་གཅིག་ཡོད་དུས་གཅིག་མེད་པས་ཁྱབ་པ་ལ་མ་སྦྱར་ན་

སྐབས་དོན་འགྲུབ་པ་ལ་ཕན་རྒྱུ་ཅི་ཡང་མེད་པའི་ཕྱིར་རོ།།

དེ་ཡང་དམ་བཅའི་དོན་ངོ་བོ་ཉིད་ཀྱིས་གྲུབ་ན་སྒྲ་མི་རྟག་པ་དང་དེ་བརྗོད་པའི་ཚིག་ངོ་བོ་

ཉིད་ཀྱིས་བརྗོད་བྱ་རྗོད་བྱེད་དུ་འབྲེལ་དགོས་ལ། དེ་ལྟར་ན་སྒྲ་མི་རྟག་པ་དང་དེ་བརྗོད་པའི་ཚིག་

གཅིག་ཡོད་ན་ཅིག་ཤོས་ཡོད་པ་དང་མེད་ན་མེད་པས་ཁྱབ་དགོས་ཤིང༌། གཏན་ཚིགས་ལ་ཡང་དེ་

1  ཞོལ། ཤོག ༡༧༧ བ ༦ གསལ་ལོ།།

དང་འདྲའོ། །དོན་དེ་ཡོད་ན་ངོ་བོ་ཉིད་ཀྱིས་ཡོད་དགོས་པའི་ཕྱོགས་ལ་ནི་དོན་དེ་ལན་ཅིག་ཡོད་ན་

དུས་ཐམས་ཅད་ཀྱི་ཚེ་ཡོད་དགོས་པ་དང༌། ལན་ཅིག་མེད་ན་དུས་ནམ་ཡང་མེད་དགོས་སོ། །དེའི་

ཕྱིར་གཏན་ཚིགས་བརྗོད་བཞིན་པའི་ཚེ་དམ་བཅའ་བརྗོད་པ་མེད་པ་ལྟར་དེའི་ཚེ་དམ་བཅའ་ཡང་

མེད་དགོས་སོ། །དེའི་ཚེ་མེད་ན་དུས་ནམ་ཡང་མེད་དགོས་པས་དམ་བཅའ་གཏན་མེད་དུ་འགྱུར་

རོ། །དེས་ན་དམ་བཅའ་གཏན་མེད་པའི་གཏན་ཚིགས་འདི་བསྒྲུབ་བྱ་གང་གི་གཏན་ཚིགས་ཡིན་ཏེ། 

བསྒྲུབ་བྱ་གང་གི་ཡང་གཏན་ཚིགས་སུ་མི་འགྱུར་ཏེ། གཏན་ཚིགས་དེ་ལ་བསྒྲུབ་པར་བྱ་བའི་དམ་

བཅའ་ཡོད་ན་ངོ་བོ་ཉིད་ཀྱིས་ཡོད་དགོས་ལ། དེ་ཡོད་ན་བཤད་མ་ཐག་པའི་ཅིག་ཆར་དུ་ཡོད་ཚུལ་

དེ་ལྟར་ཡོད་དགོས་པ་ལ། དེ་ལྟ་བུའི་ཅིག་ཅར་བའི་ཆོས་ཅན་མ་ཡིན་པའི་ཕྱིར་རོ།།

དེ་བཞིན་དུ་དམ་བཅའ་བརྗོད་པའི་ཚིག་ཀྱང་ངོ་བོ་ཉིད་ཀྱིས་ཡོད་ན་ཚིག་དེ་ལ་ཡི་གེ་

གྲངས་ཇི་སྙེད་ཡོད་པ་རྣམས་དུས་གཅིག་ཏུ་ཡོད་དགོས་པ་ལ། དམ་བཅའི་སྐད་དོད་པྲ་ཏི་ཛྙ་ཞེས་

བརྗོད་པ་གང་གི་དུས་ན་པྲ་ཡིག་ཡོད་པ་དེའི་དུས་ན་ཏི་ཡིག་དང་ཛྙ་ཡིག་མེད་དོ། །དེ་བཞིན་དུ་

པྲ་ཞེས་བརྗོད་པའི་པ་ཡིག་དང་ར་ཡིག་དང་སྲོག་གི་ཨ་ཡིག་སྟེ། དེ་རྣམས་ཀྱང་རང་རང་གི་སྒྲས་

གཅིག་བརྗོད་པའི་ཚེ་གཅིག་མེད་ལ། པྲ་ཡིག་གི་ཇི་ལྟ་བ་བཞིན་དུ་ཡི་གེ་ཡི་སྟེ་ཏའི་ཏ་ཡིག་དང༌། 

ཛྙའི་ཉ་ཡིག་དང་ཨཱ་ཡིག་རྣམས་ཀྱང་གཅིག་བརྗོད་པ་ཡོད་དུས་གཅིག་བརྗོད་པ་མེད་དོ། །དཔེར་

ན་མ་སྐྱེས་པའམ་ཤི་བའི་བུ་ཡིས་ད་བུའི་བྱ་བ་བྱེད་པར་མི་ནུས་ཏེ། དེ་བཞིན་དུ་གཏན་ཚིགས་

ཀྱིས་ཀྱང་རང་དུས་ན་མེད་པའི་དམ་བཅའ་ངོ་བོ་ཉིད་ཀྱིས་སྒྲུབ་པར་མི་ནུས་སོ།།

བཞི་པ་དེས་ན་མཐའ་བཞི་ལས་སྐྱེ་བ་ཐ་སྙད་དུ་ཡང་མེད་པར་བསྟན་པ་ནི། གོང་དུ་བཤད་

པའི་རིགས་པ་རྣམས་ཀྱིས་རྒྱུ་ལས་འབྲས་བུ་ངོ་བོ་ཉིད་ཀྱིས་སྐྱེ་བ་ཁེགས་པ་དེའི་ཕྱིར་རྒྱུ་ལ་བརྟེན་

ནས་འབྲས་བུ་ངོ་བོ་ཉིད་ཀྱིས་སྐྱེ་བར་མི་འགྱུར་ཏེ། དེ་ལྟ་ན་རྒྱུ་འབྲས་གཉིས་གཅིག་ནམ་ཡོད་དུས་

ཅིག་ཤོག་ཀྱང་ཡོད་དགོས་པ་ལ། འབྲས་བུ་རྣམས་ནི་རང་དུས་ན་མེད་པའི་རྒྱུ་ལས་གྲུབ་པའི་ཕྱིར་

རོ། །ཡང་ན་རྒྱུ་ངོ་བོ་ཉིད་ཀྱིས་ཡོད་ན་འབྲས་དུས་ན་ཡང་ཡོད་དགོས་ཀྱི། འབྲས་དུས་ན་མེད་ན་

དུས་ནམ་ཡང་མེད་དགོས་པའི་ཕྱིར་རྒྱུ་གཏན་མེད་དུ་འགྱུར་བས་འབྲས་བུ་རྣམས་རྒྱུ་མེད་པ་ལས་

གྲུབ་པར་འགྱུར་བའི་ཕྱིར་ཞེས་བྱའོ། །རྒྱུ་མེད་པ་ལས་ཞེས་པ་ནི་རྒྱུ་ཞེས་པ་དང་འབྲས་བུ་བསྐྱེད་



དྲི་མེད་འོད་ཀྱི་ནང་ལེའི་འགྲེལ་བཤད།406

པའི་བྱེད་པ་ཞེས་པ་དོན་གཞན་མ་ཡིན་ནོ། །དེའི་ཕྱིར་སྐྱེ་བའི་བྱེད་པ་གཏན་མེད་པ་ལ་སྐྱེ་བའི་བྱ་

བ་ཡོད་པར་ཡང་འགྱུར་ཞེས་བྱ་བའི་དོན་ཏོ། །དེ་ལྟར་རྒྱུ་ལ་འབྲས་བུ་ངོ་བོ་ཉིད་ཀྱིས་སྐྱེ་བར་མ་

འགྱུར་ཏེ། རྒྱུ་གཏན་མེད་པ་ལས་ཀྱང་འབྲས་བུ་སྐྱེ་བར་མི་འགྱུར་རོ། །དེ་ལྟ་ན་ཡང་རྒྱུ་ལ་ལྟོས་

ནས་འབྲས་བུ་འབྱུང་བ་དེའི་ཕྱིར་ཐ་སྙད་ཙམ་དུ་ཡང་འབྲས་བུ་ནི་རང་གི་བདག་ཉིད་ལས་སྐྱེ་བ་

མ་ཡིན། རང་བཞིན་གྱིས་གཞན་དུ་གྱུར་པའི་རྒྱུ་ལས་སྐྱེ་བ་མ་ཡིན། བདག་གཞན་གཉིས་ཀ་ལས་

སྐྱེ་བ་མ་ཡིན། རྒྱུ་མེད་པ་ཅན་དུ་སྐྱེ་བ་ཡང་མ་ཡིན་ནོ་ཞེས་གྲུབ་སྟེ། བྱེད་པ་པོ་དང་བྱེད་པ་རྟག་པ་

སུན་དབྱུང་བའོ། །ཞེས་པ་མཇུག་བསྡུ་བའོ།།

འདི་ལྟར་རྒྱུ་འབྲས་བདེན་པར་གྲུབ་པ་འགོག་པའི་རིགས་པ་འདི་དག་གོ་ན་རྣམ་ཀུན་

མཆོག་ལྡན་གྱི་སྟོང་གཟུགས་དང༌། མཆོག་ཏུ་མི་འགྱུར་བའི་བདེ་བ་གཉིས་བདེན་པར་གྲུབ་

པའི་རྒྱུ་འབྲས་ཡིན་པའི་ལོག་རྟོག་གི་གནས་མེད་ལ། དབང་ཕྱུག་རྟག་པ་རྒྱུ་ཡིན་པ་འགོག་པའི་

རིགས་པ་འདི་དག་ཀྱང་སྟོང་གཟུགས་ཕྱག་རྒྱ་ཆེན་མོ་རྟག་པ་དེ་ཉིད་མི་འགྱུར་བའི་བདེ་བའི་རྒྱུ་

ཡིན་པར་སྨྲ་བ་ལ་ཇི་ལྟ་བ་བཞིན་དུ་བསྒྲེས་ནས་དགག་པར་བྱའོ། །ཀུན་རྫོབ་ཀྱི་བྱེད་པ་པོ་རྟག་པ་

འགོག་པའི་རིགས་པ་དོན་དམ་བདེན་པའི་རྒྱུ་རྟག་པ་ཁས་ལེན་པ་ལ་མི་མཚུངས་སོ་ཞེ་ན། རྒོལ་

བ་རང་གི་འདོད་པས་ནི་དབང་ཕྱུག་ཀྱང་རྫུན་པར་ཁས་མི་ལེན་ལ། ལུང་རིགས་རྣམ་དག་གིས་

ནི་ཁྱོད་འདོད་པའི་སྟོང་གཟུགས་དོན་དམ་བདེན་པ་ཡིན་པ་ཡང་གཏན་མ་གྲུབ་པའི་ཕྱིར་རང་གི་ 

འདོད་པ་ཙམ་སྙིང་པོར་ཟད་དོ།།

རྒྱུ་ཡིན་པ་ཉིད་ཀྱིས་ཀུན་རྫོབ་ཏུ་སོང་བའི་ཕྱིར། དོན་དམ་བདེན་པ་ཡིན་པའི་རྒྱུ་ཞེས་སྨྲ་

བ་ནི་ངའི་མ་མོ་གཤམ་མོ་ཞེས་པའི་ཚིག་དང་ཁྱད་པར་ཅི་ཡང་ཡོད་པ་མ་ཡིན་ནོ། །དེ་ཡང་རང་

བཞིན་གྱིས་སྐྱེ་བ་ཡིན་ན་བདག་གཞན་གཉིས་ཀ་རྒྱུ་མེད་བཞི་གང་རུང་ལས་སྐྱེ་དགོས་ཀྱང་ཀུན་

རྫོབ་རྟེན་ཅིང་འབྲེལ་བར་འབྱུང་བ་ཙམ་གྱི་སྐྱེ་བ་ནི་བཞི་པོ་དེ་གང་ལས་ཀྱང་སྐྱེ་མི་དགོས་པར་

མ་ཟད། བརྟེན་ནས་སྐྱེ་བ་ཉིད་ཀྱིས་མཐའ་བཞི་པོ་དེ་ལས་སྐྱེ་བ་ཁེགས་པ་ཡིན་ནོ། །ཚུལ་འདི་ནི་

བརྟེན་ནས་སྐྱེ་བའི་དཔེ་དུ་མ་དང་བཅས་ནས་རྡོ་རྗེ་སྙིང་འགྲེལ་ལས་ཀྱང་གསུངས་ཏེ། ཇི་སྐད་དུ། 

རིག་པ་མཁན་པོ་ལས་འོངས་དང༌། །མར་མེ་མར་མེ་ལས་འོངས་དང༌། །རྒྱ་ལས་རྒྱ་ནི་གཞན་པ་



ནང་ལེའི་མདོར་བསྡུས་བདུན་པའི་རྣམ་བཤད། 407

དང༌། །བཞིན་ལས་མེ་ལོང་ལ་བཞིན་དང༌། །སྒྲ་ལས་སྒྲ་བརྙན་འབྱུང་བ་དང༌། །ཇི་ལྟར་མེ་ཤེལ་

ལས་མེ་དང༌། །ཉི་མ་ལས་ནི་ཉི་མ་སྐྱེ། །ཟས་ཟོས་པ་ནི་ལྕེ་འཇག་ལ། །ཆུ་མེད་པར་ནི་ཆུ་མི་

སྐྱེ། །མྱུ་གུ་ས་བོན་མེད་མི་སྐྱེ། །རྒྱུ་ལས་མ་གཏོགས་སྐྱེ་མི་འགྱུར། །རང་ལས་མ་ཡིན་གཞན་ལས་

མིན། །གཉིས་ཀ་ལས་མིན་རྒྱུ་མེད་མིན།1།ཞེས་སོ།།

ལྔ་པ་བདག་རྟག་དངོས་ཁས་ལེན་པ་རྣམས་ཐུན་མོང་དུ་སུན་དབྱུང་བ་ལ་གསུམ། བདག་

ཐམས་ཅད་དུ་ཁྱབ་པ་དགག །བདག་རྟག་པ་ཡིན་པ་དགག །དེས་ན་ཁྱབ་པ་དང་རྟག་པ་སོགས་

ཀྱི་བདག་མེད་པར་བསྟན་པས་མཇུག་བསྡུ་བའོ། །དང་པོ་ནི། ད་ནི་མུ་སྟེགས་པས་བཏགས་

པའི་གང་ཟག་གི་བདག་སུན་དབྱུང་བ་གསུངས་པ་གལ་ཏེ་ཞེས་པ་ལ་སོགས་ཏེ་ཞེས་མཚམས་

སྦྱར་བའོ། །འདིར་གལ་ཏེ་ཞེས་སོགས་ཀྱིས་རྩ་བ་བཀོད་ནས་འགྲེལ་པས་དེའི་དོན་འཆད་པ་ནི། 

འདིར་གལ་ཏེ་བདག་ཐམས་ཅད་དུ་འགྲོ་བ་དེ་ཆ་མེད་གཅིག་པུ་ཡིན་ནམ་ཆ་དུ་མ་ཡིན། དེ་ཆ་

མེད་གཅིག་ཏུ་གྱུར་ན། ཕྱོགས་དེ་ལ་སྐྱོན་ནི་སུ་ཡང་གཉེན་དང་བྲལ་བའི་སྡུག་བསྔལ་དུ་མི་འགྱུར་

ཞིང༌། དམྱལ་བ་ལྟ་བུའི་སེམས་ཅན་གཅིག་གི་སྡུག་བསྔལ་གྱིས་སེམས་ཅན་ཐམས་ཅད་ཅིག་ཅར་

སྡུག་བསྔལ་བར་ཐལ་བར་འགྱུར་ཏེ། སེམས་ཅན་སོ་སོ་བ་ཐམས་ཅད་ཀྱི་རྒྱུད་ཀྱི་བདག་ཆ་མེད་

གཅིག་ཏུ་གནས་པའི་ཚུལ་གྱིས་བདག་ཐམས་ཅད་དུ་འགྲོ་བ་ཡིན་པའི་ཕྱིར་རོ། །ཅི་སྟེ་ཕྱོགས་

གཉིས་པ་ལྟར་བདག་ཆ་ཤས་དུ་མ་ཡིན་པས་སེམས་ཅན་སོ་སོའ་ིརྒྱུད་ཀྱི་བདག་རྣམས་ཀྱང་སོ་

སོར་གནས་པའི་ཕྱིར་སྐྱོན་དེ་མེད་དོ་ཞེ་ན། དངོས་པོ་ཐམས་ཅད་རྟེན་འབྲེལ་རྫུན་པ་ཙམ་དུ་སྨྲ་བའི་

ཕྱོགས་ལ་དངོས་པོ་དོན་གཞན་དུ་མ་ལ་དངོས་པོ་གཅིག་ཐུན་མོང་དུ་རྗེས་སུ་འགྲོ་བ་མི་འགལ་

ཡང༌། ངོ་བོ་ཉིད་ཀྱིས་སོ་སོར་གནས་པ་དུ་མ་ལ་ཆོས་གཅིག་ཐུན་མོང་དུ་རྗེས་སུ་འགྲོ་བ་མི་སྲིད་

པས། སེམས་ཅན་སོ་སོ་རྣམས་ཀྱི་བདག་བདེན་པ་བ་དེ་དག་སོ་སོར་གནས་པ་དེའི་ཚེ་སེམས་

ཅན་སོ་སོའ་ིརྒྱུད་ཀྱི་བདག་དུ་མ་རྣམས་ཕན་ཚུན་གཅིག་ལ་གཅིག་རྗེས་སུ་མི་འགྲོ་ཞིང༌། བདག་

དུ་མ་དེ་རྣམས་ལ་ཐུན་མོང་དུ་རྗེས་སུ་འགྲོ་བའི་བདག་གཅིག་ཀྱང་མེད་པའི་ཕྱིར། བདག་ཐམས་ 

ཅད་དུ་འགྲོ་བ་ཉིད་མེད་དོ།།

1  བསྟན་འགྱུར། དཔེ་བསྡུར་མ། དེབ། ༡ ཤོག ༨༢༨ ཕྲེང་། ༦

རིགས་པ་འདི་དག་ནི་སངས་རྒྱས་དང་སེམས་ཅན་ཐམས་ཅད་ཀྱི་སེམས་ཀྱི་ཆོས་ཉིད་

བདེ་གཤེགས་སྙིང་པོ་ཆ་མེད་གཅིག་ཡིན་པའི་ཚུལ་གྱིས་ཆོས་ཉིད་བདེ་གཤེགས་སྙིང་པོ་དེ་ཆ་

མེད་ཀུན་འགྲོ་ཁྱབ་བདག་ཡིན་པར་སྨྲ་བ་འགོག་པ་ལ་ཡང་རིགས་པ་མཚུངས་པར་སྦྱར་བར་བྱ་

སྟེ། རྒྱལ་བ་ཤཱཀྱ་ཐུབ་པའི་ཆོས་ཉིད་དེ་རང་གི་ཆོས་ཅན་མཚན་དཔེས་བརྒྱན་པའི་གཟུགས་སྐུ་

དང་རྟེན་དང་བརྟེན་པར་འབྲེལ་བ་དེས་སེམས་ཅན་ཐམས་ཅད་ཀྱི་སེམས་ཀྱི་ཆོས་ཉིད་ཀྱང་དེ་

ལྟར་འབྲེལ་བར་ཐལ། རྒྱལ་བ་ཤཱཀྱ་ཐུབ་པའི་ཆོས་ཉིད་དང་སེམས་ཅན་ཐམས་ཅད་ཀྱི་སེམས་ཀྱི་

ཆོས་ཉིད་ཆ་མེད་གཅིག་ཡིན་པའི་ཕྱིར། དེའི་ཁྱབ་པ་མ་ངེས་ན་བདག་ཆ་མེད་གཅིག་པུས་ཐམས་

ཅད་དུ་ཁྱབ་པ་ལ་ཕར་འཕངས་པའི་ཐལ་བ་དེའི་ཁྱབ་པ་ངེས་པའི་གོ་སྐབས་ག་ལ་ཡོད། འདོད་ན་

སེམས་ཅན་གྱི་སེམས་ཀྱི་ཆོས་ཉིད་རྟེན་གྱི་སྒོ་ནས་དྲི་བཅས་དང་ངོ་བོའ་ིསྒོ་ནས་དྲི་བྲལ་ཡིན་པའི་

ཁྱབ་པར་ཁས་བླངས་པ་ཉམས་ཏེ། རྟེན་གྱི་སྒོ་ནས་ཀྱང་དྲི་བྲལ་དུ་སོང་འདུག་པའི་ཕྱིར་རོ། །དེས་

ན་སེམས་ཅན་ཐམས་ཅད་སངས་རྒྱས་ཐོབ་ཟིན་པར་ཐལ་བ་ལས་གཞན་དུ་བརྟག་ཏུ་ཅི་ཞིག་ཡོད།

གཉིས་པ་ནི། གལ་ཏེ་འདི་ནི་ཞེས་སོགས་ཀྱི་དོན་འགྲེལ་པས་འཆད་པ་ནི། འདིར་རྟག་

པ་གང་ཡིན་པ་དེ་ལ་གནས་སྐབས་སྔ་མ་དང་ཕྱི་མར་གཞན་དང་གཞན་དུ་འགྱུར་བ་མེད་དེ། རྟག་

པ་ནི་སྔ་ཕྱིའི་རྣམ་པར་འགྱུར་བ་དང་བྲལ་བའི་ཕྱིར་རོ་ཞེས་རྟག་པ་ཡིན་ན་གནས་སྐབས་གཞན་

དང་གཞན་དུ་འགྱུར་བ་མི་སྲིད་པའི་སྤྱི་ཁྱབ་བསྟན་ནས། དེས་ན་བདག་ཀྱང་རྟག་པ་ཡིན་ན་གནས་

སྐབས་འགྱུར་བ་མི་སྲིད་པར་ཐལ་བའི་གནོད་པ་སྟོན་པ་ནི། རྟག་པ་ཡིན་ན་གཞན་དུ་འགྱུར་བ་མི་

འཐད་པ་དེའི་ཕྱིར། བདག་ནི་འདོད་པའི་མདའ་ཡིས་བསྣུན་པས་སྒྲུབ་ལེར་འཆད་པར་འགྱུར་བ་

ལྟར་གྱི་འདོད་པའི་གནས་སྐབས་སྔ་ཕྱི་མི་འདྲ་བ་རྣམ་པ་བཅུ་པོ་འདིར་ཇི་ལྟར་འགྱུར་ཏེ་མི་འགྱུར་

བར་ཐལ་ལོ། །དེ་ལྟར་ཐལ་བ་དེའི་ཕྱིར་བདག་ནི་མི་རྟག་པར་རྟོགས་པར་བྱ་སྟེ། སྔ་ཕྱི་གཞན་དང་

གཞན་དུ་རྣམ་པར་འགྱུར་བ་དང་ཡང་དག་པར་ལྡན་པའི་ཕྱིར་རོ།།

རིགས་པའི་རྣམ་གྲངས་གཞན་ཡང༌། གལ་ཏེ་ཞེས་སོགས་ཀྱི་དོན་འགྲེལ་པས་འཆད་པ་

ནི། འདིར་སད་པའི་དུས་སུ་བདག་ཀྱང་སད་པའི་གནས་སྐབས་ཀྱི་མཚན་ཉིད་ཀྱི་དབང་ཤེས་སོ་

སོས་ཡུལ་འཛིན་པ་སོགས་ཀྱི་བྱ་བ་དང་བཅས་ཤིང༌། རྩ་བར་དང་ཡིག་གི་ནུས་པས་འཕངས་པ་

ལས་བདག་ཏེ་རྟག་པ་ཡང་ཡིན་ན། དེའི་ཚེ་གཉིད་ལོག་པའི་དུས་སུ་བདག་དེ་དབང་ཤེས་ཀྱིས་

ཡུལ་འཛིན་པ་སོགས་ཀྱི་བྱ་བ་དང་བྲལ་བ་རྨོངས་པ་ཉིད་དུ་ཇི་ལྟར་འགྲོ་སྟེ། རྟག་པས་བྱ་བ་བྱེད་

ན་དུས་ཐམས་ཅད་དུ་བྱེད་དགོས་ཀྱི་རེས་འགའ་བར་འགལ་བའི་ཕྱིར་རོ། །བདག་རྟག་པ་འགོག་

པའི་རིགས་པ་འདི་དག་གིས་ནི་སྟོང་གཟུགས་དང་མཆོག་ཏུ་མི་འགྱུར་བའི་བདེ་བ་རྟག་པར་

འདོད་པ་ཡང་དགག་པར་བྱ་སྟེ། རྟག་པ་ཡིན་ན་དུ་བ་ལ་སོགས་པ་ཉིན་མཚན་གྱི་རྟགས་བཅུའི་

གནས་སྐབས་སོ་སོར་ཇི་ལྟར་འགྱུར། མཆོག་ཏུ་མི་འགྱུར་བའི་བདེ་བ་ལས་བཅུ་གཉིས་ཀྱི་གནས་

སྐབས་སོ་སོར་ཇི་ལྟར་འགྱུར། འཕགས་པའི་མཉམ་གཞག་ཏུ་མི་འགྱུར་བའི་བདེ་བས་གཉིས་སྣང་

ཐམས་ཅད་དང་བྲལ་བའི་སྒོ་ནས་སྟོང་པ་ཉིད་ཆུ་ལ་ཆུ་བཞག་བཞིན་མངོན་སུམ་དུ་རྟོགས་པའི་བྱ་

བ་དང་བཅས་པ་ལས་རྗེས་ཐོབ་ཏུ་དེ་ལྟ་བུའི་བྱ་བ་དང་བྲལ་བར་ཇི་ལྟར་འགྱུར། སྟོང་གཟུགས་

ཀྱིས་ཡན་ལག་སྔ་མ་བཞིའི་གནས་སྐབས་སུ་མཆོག་ཏུ་མི་འགྱུར་བའི་བདེ་བ་དངོས་སུ་འདྲེན་

མི་ནུས་པར་ཡན་ལག་ཕྱི་མར་དངོས་སུ་འདྲེན་པའི་བྱ་བ་བྱེད་པའི་བྱ་བ་དང་བཅས་མ་བཅས་ཀྱི་

གནས་སྐབས་མི་འདྲ་བའི་ཁྱད་པར་ཇི་ལྟར་འཐད་ཅེས་སོགས་རྒྱས་པར་བརྗོད་པར་བྱའོ། །གལ་

ཏེ་དེ་དག་ལ་ཁྱབ་པ་མེད་ན་བདག་རྟག་པར་ཁས་ལེན་པ་ལ་འཕངས་པའི་ཐལ་བ་དེ་དག་ལ་ཁྱབ་

པ་ཇི་ལྟར་ཡོད། ཆོས་ཅན་མི་འདྲ་བས་ཁྱབ་པ་མི་མཚུངས་སོ་ཞེས་བ་གླང་རྫིའི་གཏམ་དུ་བྱས་པ་

ལ་ཞུགས་སམ་ཅི། དེ་བས་ན་མུ་སྟེགས་ཀྱི་བདག་ལ་ཆོས་ཉིད་དེ་བཞིན་ཉིད་དང་བདེ་གཤེགས་

སྙིང་པོ་དང་རྣམ་ཀུན་མཆོག་ལྡན་གྱི་སྟོང་པ་ཉིད་དང་མཆོག་ཏུ་མི་འགྱུར་བའི་བདེ་བ་ཞེས་སོགས་

ཀྱི་མིང་བཏགས་ནས་བླུན་པོ་རིགས་པ་མི་ཤེས་པ་དག་བསླུས་ཏེ་སངས་རྒྱས་ཀྱི་བསྟན་པ་ལ་མུ་ 

སྟེགས་ཀྱི་ཐན་སྐྱེལ་བར་མ་བྱེད་ཅིག།

གསུམ་པ་ནི། དེ་ལྟར་ངེས་པར་མཐའ་གཅིག་ཏུ་རིགས་པས་རྣམ་པར་དཔྱད་ན་བདག་

ཆ་མེད་གཅིག་པུ་འདི་ནི་ཀུན་ཏུ་འགྲོ་བར་འགྱུར་བ་མ་ཡིན་ཞིང༌། ཁྱབ་བདག་གཙོ་བོ་དང་རྟག་

པ་ཡང་མ་ཡིན་ལ། རྟག་ཀྱང་ཡུལ་ལ་ལོངས་སྤྱོད་པ་སོགས་ཀྱི་བྱ་བ་དང་བཅས་པ་མ་ཡིན་ནོ་

ཞེས་གྲུབ་བོ། །མུ་སྟེགས་ཀྱིས་བཏགས་པའི་བདག་འདི་ལྟར་གྲུབ་པར་འཛིན་པ་ནི་བདག་འཛིན་

ཀུན་བཏགས་ཡིན་གྱི། སེམས་ཅན་རྣམས་འཁོར་བར་འཆིང་བའི་རྩ་བར་གྱུར་པའི་བདག་འཛིན་

ལྷན་སྐྱེས་ནི་མ་ཡིན་ཏེ། གྲུབ་མཐས་བློ་མ་བསྒྱུར་བ་དག་ལ་མུ་སྟེགས་ཀྱིས་བཏགས་པའི་བདག་

དེ་ལྟ་བུར་འཛིན་པའི་འཛིན་པ་རྒྱུད་ལ་མེད་པའི་ཕྱིར་རོ། །འཁོར་བའི་རྩ་བར་གྱུར་པའི་བདག་

འཛིན་ལྷན་སྐྱེས་ནི་གང་ཟག་བདེན་འཛིན་གྱི་བློ་ལ་བྱེད་པ་རྒྱུད་འདི་དང་སེམས་འགྲེལ་དག་གི་

བཞེད་པར་སྔར་ཡང་བསྟན་ཅིང་ད་དུང་འབྱུང་བར་འགྱུར་རོ། །གང་ཟག་རང་བཞིན་གྱིས་གྲུབ་པ་

དང་རང་གི་ངོ་བོས་གྲུབ་པ་དང་བདེན་པར་གྲུབ་པ་ནི་གང་ཟག་གི་བདག་འཛིན་ལྷན་སྐྱེས་ཀྱིས་

ཇི་ལྟར་བཟུང་བ་ལྟར་གྱི་ཡུལ་དེ་ཐ་སྙད་དུ་ཡང་མེད་ལ། དེ་ལྟ་ན་ཡང་ཐ་སྙད་དུ་ལས་བྱེད་པ་པོ་

དང་རྣམ་སྨིན་མྱོང་བ་པོ་ལ་སོགས་པར་གྱུར་པའི་ང་ཙམ་དང༌གང་ཟག་ཙམ་དང༌བདག་ཙམ་ནི་

ཐ་སྙད་དུ་ཡོད་དེ། དེ་མེད་ན་ལས་འབྲས་ཀྱི་རྣམ་གཞག་ཐམས་ཅད་ལ་སྐུར་བ་འདེབས་དགོས་

པར་འགྱུར་རོ། །གང་ཟག་ཡོད་པ་དང༌། བརྟེན་ནས་བཏགས་ཙམ་གྱི་བདག་ཡོད་པར་ཁས་

བླངས་ཀྱང་གང་ཟག་གི་བདག་ཐ་སྙད་ཙམ་དུ་ཡང་ཡོད་པར་ཁས་མི་ལེན་པ་ལ་སོགས་པ་རྣམས་ 

ཞིབ་པར་ཤེས་པར་བྱ་དགོས་སོ།།

དྲུག་པ་བདག་མེད་པ་རིགས་པས་གྲུབ་པའི་ངེས་པ་བཤད་པ་ནི། ད་ནི་སངས་རྒྱས་

བཅོམ་ལྡན་འདས་ཀྱི་གསུང་རབ་ལས་གསུངས་པའི་རྣམ་གཞག་ཇི་ལྟར་ཡིན་པ་བརྗོད་པ་བདག་

མེད་ཅེས་པ་ལ་སོགས་པ་སྟེ། གཞུང་འདི་དག་གི་འབྲེལ་ནི། གོང་དུ་དེའི་ཕྱིར་བདག་ནི་མི་རྟག་

པར་རྟོགས་པར་བྱ་སྟེ། རྣམ་འགྱུར་དང་ཡང་དག་པར་ལྡན་པའི་ཕྱིར་རོ། །ཞེས་སོགས་ཀྱིས་བདག་

གནས་སྐབས་སྔ་ཕྱི་གཞན་དང་གཞན་དུ་འགྱུར་བའི་མི་རྟག་པར་བཤད་པ་ལ་འདི་སྙམ་དུ་དོགས་

པར་འགྱུར་ཏེ། དེ་ལྟར་ན་སྐྱེ་བ་སྔ་མའི་གནས་སྐབས་དང་ཕྱི་མའི་གནས་སྐབས་ཀྱི་བདག་དོན་

གཞན་སོ་སོ་བར་སོང་བས་བདག་སྐྱེ་བ་སྔ་ཕྱི་ཐམས་ཅད་དུ་འཁོར་བའི་འཁོར་བ་མི་འཐད་པ་དང༌། 

ལས་གསོག་པའི་བདག་དང་རྣམ་སྨིན་མྱོང་བའི་བདག་དོན་གཞན་སོ་སོ་བར་སོང་བས་གཞན་

གྱིས་བསགས་པའི་ལས་ཀྱི་འབྲས་བུ་གཞན་གྱིས་མྱོང་བ་སོགས་སུ་འགྱུར་བ་དང༌། ལམ་སྒོམ་པ་

པོ་དང་གྲོལ་བ་ཐོབ་པ་པོའ་ིབདག་སྔ་ཕྱི་སོ་སོ་བ་དོན་གཞན་དུ་སོང་བས་ལམ་སྒོམ་པ་པོས་གྲོལ་

བ་མ་ཐོབ་པ་སོགས་སུ་འགྱུར་རོ་ཞེས་བྱ་བའོ།།

དོགས་པ་འདི་དག་བསལ་ནས་ཐ་སྙད་ཀྱི་རྣམ་གཞག་འཇོག་ལུགས་ལེགས་པར་མ་



ནང་ལེའི་མདོར་བསྡུས་བདུན་པའི་རྣམ་བཤད། 411

ཤེས་ན་ལས་འབྲས་ཀྱི་རྣམ་གཞག་སོགས་ཚད་མས་གྲུབ་པར་འཇོག་ཤེས་པའི་གོ་སྐབས་མེད་

པས། དེའི་ཕྱིར་དེ་དག་གི་འཇོག་ཚུལ་སངས་རྒྱས་ཀྱི་གསུང་རབ་ཀྱི་ཁྱད་ཆོས་བླ་ན་མེད་པ་དེ་

ཉིད་སྟོན་པའི་ཆེད་དུ་གཞུང་འདི་གསུངས་ལ། སྐད་ཅིག་སྔ་མའི་དུས་ཀྱི་བདག་དེ་ཉིད་སྐད་ཅིག་

ཕྱི་མའི་དུས་སུ་མི་འཕོ་ཡང་བདག་སྐད་ཅིག་སྔ་མ་ལས་ཕྱི་མ་བར་མ་ཆད་དུ་འབྱུང་བ་དང༌། སྐྱེ་བ་

སྔ་མའི་དུས་ཀྱི་བདག་སྐྱེ་བ་ཕྱི་མར་མི་འཕོ་ཞིང༌། སྐྱེ་བ་ཕྱི་མའི་དུས་ཀྱི་བདག་སྐྱེ་བ་སྔ་མར་མེད་

ཀྱང༌བདག་སྐྱེ་བ་སྔ་མ་ནས་སྐྱེ་བ་ཕྱི་མར་འགྲོ་བ་ཡོད་པ་དང༌། ལས་བྱེད་པའི་དུས་ཀྱི་བདག་དེ་

རྣམ་སྨིན་མྱོང་བའི་དུས་ཀྱི་བདག་མ་ཡིན་ཀྱང༌། བདག་གིས་ལས་བྱས་ཤིང་བདག་གིས་རྣམ་སྨིན་

མྱོང་བ་ཡིན་པས་གཞན་གྱིས་བྱས་པ་གཞན་གྱིས་མྱོང་བར་མི་འགྱུར་བ་དང༌། དེ་བཞིན་དུ་ལམ་

སྒོམ་པའི་དུས་ཀྱི་གང་ཟག་དེ་གྲོལ་བའི་དུས་ཀྱི་གང་ཟག་མ་ཡིན་ཀྱང་གང་ཟག་བདག་ཉིད་ཀྱིས་

ལམ་བསྒོམས་ཤིང་བདག་ཉིད་ཀྱིས་གྲོལ་བ་ཐོབ་པ་འཐད་པར་གཞུང་འདི་དག་གིས་སྟོན་པ་ཡིན་

ཞིང༌། འདི་ལྟ་བུའི་འཇོག་ཚུལ་ཤེས་ན་རྒྱལ་བ་ཤཱཀྱ༌ཐུབ་པའི་དུས་ཀྱི་ང་རྒྱལ་པོ་ང་ལ་ནུའི་དུས་ཀྱི་

ང་མ་ཡིན་ཀྱང་ང་དེའི་ཚེ་དེའི་དུས་ན་རྒྱལ་པོ་ང་ལ་ནུ་ཞེས་བྱ་བར་གྱུར་པར་གསུངས་པ་སོགས་

ཐམས་ཅད་ལེགས་པར་གནས་པ་དང༌། ལས་འབྲས་ཀྱི་རྣམ་གཞག་ཐམས་ཅད་དང༌། བཅིངས་

གྲོལ་གྱི་རྣམ་གཞག་ཐམས་ཅད་གནོད་མེད་དུ་ལེགས་པར་འཇོག་ཤེས་ལ། འདི་མ་ཤེས་ན་འཁོར་

འདས་ཀྱི་རྣམ་གཞག་ཡང་འཇོག་མི་ཤེས་པས་ཤིན་ཏུ་དོན་ཆེ་ཞིང་དགོས་པ་ཆེ་བའི་གཞུང་

འདི་དག་ལ་སྔ་མ་རྣམས་ཀྱིས་དགོས་ནུས་མེད་པའི་བཤད་པ་ཅི་ཡང་རུང་བ་དག་གིས་ཤིན་ཏུ་ 

ཆུད་ཟོས་པར་བྱས་སོ།།

དེ་ཡང་འོག་ཏུ། སྐྱེ་བའི་ཆོས་རྣམས་ལ་འཆིང་བ་ཡོད་དོ། །ཞེས་པ་འཁོར་བར་སྐྱེ་བའི་

ཆོས་ལ་བྱས་ནས་ལས་དང་ཉོན་མོངས་པའི་འཆིང་བ་ཡོད་པའི་དོན་དང༌། འགོག་པའི་ཆོས་

རྣམས་ལ་བཅིངས་པ་མེད་དོ་ཞེས་པ་ཡང་འགོག་པ་མྱ་ངན་ལས་འདས་པའི་ཆོས་ལ་ལས་ཉོན་

གྱིས་བཅིངས་པ་མེད་པ་ལ་འཆད་དེ། འཁོར་བའི་ཚེ་ལས་ཉོན་ཡོད་ཅིང་མྱང་འདས་ཀྱི་ཚེ་མེད་པར་

བཤད་པ་ཙམ་ལ་སྐབས་འདིར་དགོས་པ་ཁྱད་པར་བ་ཅི་ཡང་མེད་ལ་སྐབས་གཞན་དུ་རྒྱས་པར་

གསུངས་ཟིན་ཏོ། །དེ་བས་ན་ཚིག་གི་དོན་ནི་འདི་ཡིན་ཏེ། འདིར་རྟེན་ཅིང་འབྲེལ་བར་འབྱུང་བའི་



དྲི་མེད་འོད་ཀྱི་ནང་ལེའི་འགྲེལ་བཤད།412

དངོས་པོའ་ིཆོས་རྣམས་ནི་སྔ་མ་འགོག་པ་ལས་ཕྱི་མ་སྐྱེ་བ་དང༌། ཕྱི་མ་སྐྱེ་བ་ལས་སྔ་མ་འགོག་

པའོ། །དེ་ལྟར་འགོག་པའི་ཆོས་ཚེ་སྔ་མའི་ཕུང་སོགས་རྣམས་ལ་བདག་རང་བཞིན་གྱིས་མེད་

དེ། དེ་ཡོད་ན་རང་བཞིན་གྱིས་གྲུབ་པའི་སྔ་མའི་གནས་སྐབས་ན་ཡོད་པ་དེ་ཉིད་མི་འགྱུར་བར་ཕྱི་

མའི་གནས་སྐབས་ན་ཡང་ཡོད་དགོས་ཤིང༌། ཚེ་འདིའི་བདག་ཚེ་ཕྱི་མའི་དུས་ན་ཡོད་ན་བདག་

དེའི་བདག་གི་བ་ཚེ་སྔ་མའི་མིག་སོགས་དབང་པོ་རྣམས་ཀྱང་ཚེ་ཕྱི་མའི་དུས་ན་ཡོད་དགོས་པ་ལ་

མེད་པའི་ཕྱིར་རོ། །ཕྱི་མར་སྐྱེ་ཞིང་འབྱུང་བར་འགྱུར་བའི་ཕུང་སོགས་ཀྱི་ཆོས་རྣམས་ལ་ཉེ་བར་

ལེན་པ་པོའ་ིབདག་འབྱུང་བ་ཡོད་དེ། བདག་འདི་ནས་ཤི་འཕོས་ནས་སླར་ཡང་སྐྱེ་བ་འཛིན་པར་

བྱེད་པ་ཡོད་པའི་ཕྱིར་རོ། །སྔ་མའི་དུས་ཀྱི་བདག་དེ་ཉིད་ཕྱི་མར་འཕོས་པ་མ་ཡིན་ཀྱང༌སྔ་མའི་

བདག་ལ་བརྟེན་ནས་ཕྱི་མའི་བདག་འབྱུང་བ་འདི་དག་ནི་མཁན་པོའ་ིརིག་པ་སློབ་མའི་རྒྱུད་ལ་

འཕོས་པ་མ་ཡིན་ཀྱང་མཁན་པོའ་ིརིག་པ་ལ་བརྟེན་ནས་སློབ་མའི་རིག་པ་འབྱུང་བ་ལྟ་བུ་ཁ་ཏོན་

ལ་སོགས་པའི་དཔེ་ཡིས་གྲུབ་སྟེ། མཆོག་ཏུ་མི་འགྱུར་བའི་མདོར་བསྡུས་སུ་འཆད་པར་འགྱུར་ 

བ་ལས་བརྗོད་པར་བྱའོ།།

དགེ་དང་མི་དགེའི་འབྲས་བུ་ཡོད་དེ། ཞེས་པ་ནི་སྐྱེ་བའི་ཆོས་ཚེ་ཕྱི་མའི་གནས་སྐབས་

ཀྱི་བདག་རྣམས་ལ་བདག་དགེ་བ་དང་མི་དགེ་བའི་འབྲས་བུ་རྣམ་པར་སྨིན་པ་མྱོང་བ་ཡོད་

པའོ། །འགོག་པ་སྟེ་འགག་པར་འགྱུར་བའི་ཆོས་ཚེ་སྔ་མ་ལ་སོགས་པའི་དུས་ཀྱི་བདག་རྣམས་ལ་

ལས་ཀྱི་འབྲས་བུ་སྨིན་པ་མེད་པས་ན། བྱེད་པ་པོ་ཡིས་རྣམ་པར་དམན་པ་སྟེ་རང་གི་ངོ་བོས་གྲུབ་

པའི་ལས་བྱེད་པ་པོ་དང་བྲལ་བའོ་ཞེས་པའི་དོན་ཏོ།།

གཞན་རང་ངམ་སོགས་དག་ནི་བྱེད་པ་པོ་དབང་ཕྱུག་དང་བྲལ་བའོ་ཞེས་ཟེར་རོ། །འགོག་

པའི་ཆོས་ཚེ་སྔ་མའི་ཕུང་སོགས་ཀྱི་ཆོས་ཀྱི་ཚོགས་ཉེ་བར་བླངས་པའི་དུས་ཀྱི་བདག་དེ་ཉིད་ཚེ་

ཕྱི་མའི་དུས་སུ་འགྲོ་བ་པོའ་ིབདག་མེད་དོ། །མ་ལུས་པ་ནི་འགྲོ་བ་གཞན་མཐའ་དག་གོ །ཆོས་མ་

ལུས་པ་ཞེས་ཟེར་རང་སོགས་བ་ནི་ཆོས་ཐམས་ཅད་ཐར་པ་ལ་འགོད་པའི་སླད་དུ་ལམ་ལ་སློབ་པར་

འདོད་པ་ལྷག་བསམ་མཆོག་ཏུ་རྒྱ་ཆེའོ། །འགྲོ་བ་དེ་དག་འཁོར་བའི་བག་ཆགས་མ་ལུས་པར་

སྤངས་པའི་ཐར་པ་མཆོག་ལ་འགོད་པའི་སླད་དུ་བདག་ཉིད་ལམ་བསྒོམས་ནས་ཐར་པ་མཐར་ཐུག་

པ་དེར་འགྲོ་བ་ཡོད་དེ། ཐ་མལ་གྱི་ཕུང་སོགས་ལམ་གྱིས་སྦྱངས་ནས་སྒྲིབ་བྲལ་དུ་འགྱུར་བ་ཡོད་

པའི་ཕྱིར་ཞེས་པ་སྟེ། དེ་ཡང་གཞན་དག་གིས་གཞན་ནི་དེའི་རང་བཞིན་ཞེས་པ་ལ་སོགས་པ་

གསུངས་པའི་ཕྱིར་རོ། །ཞེས་པ་འདི་ལ་འགྱུར་མངས་སུ། གཞན་འདི་རྣམས་ཏེ། གཟུགས་དེ་ཡང་

གཞན་ཞེས་པ་ལ་སོགས་པ་གསུངས་པའི་ཕྱིར་ཞེས་འབྱུང་ལ། དཔང་འགྱུར་དུ། གཞན་རྣམས་ཀྱི་

སྟེ་དེ་གཟུགས་གཞན་ཞེས་པ་ལ་སོགས་པ་གསུངས་པའི་ཕྱིར་རོ་ཞེས་འབྱུང་ཞིང༌། གསུངས་ཞེས་

པ་འདི་གང་ལས་ཇི་ལྟར་གསུངས་པ་སྨྲ་རྒྱུ་དགོས་པ་འདུག་པ་ལ་ཕལ་ཆེར་ཅི་ཡང་མི་སྨྲ་ཞིང༌། 

ཊཱིཀ་ངམ་བྱེད་ཁ་ཅིག་ཡེ་ཤེས་ལེའུར་ཡིག་ལྔ་ཡིག་དྲུག་ལ་བསྟོད་པའི་སྐབས་ལས། གཟུགས་དེ་

ཡང་གཞན་ཞེས་དང༌། གཞན་དེ་ནི་ཚོར་བ། གཞན་དེ་ནི་འདུ་ཤེས། གཞན་དེ་རྣམས་འདུ་བྱེད་

ཅེས་བྱ་བ་ལ་སོགས་པ་གསུངས་པའི་ཕྱིར་རོ་ཞེས་འཆད་དེ། ཡེ་ཤེས་ལེའུའི་སྐབས་དེར་གསུངས་

པའི་རྒྱུད་ཀྱི་ཚིག་ཀྱང་མ་ཡིན་ལ། འགྲེལ་པ་མཛད་པའི་གསུང་མ་ཡིན་གྱི། འགྲེལ་པས་ཁུངས་

གཞན་ཞིག་དྲངས་པའི་ཚིག་ཡིན་ཏེ། སྐབས་དེར་འགྲེལ་ཆེན་ལས་འདི་ལྟར། གཞན་དེ་རྣམས་

འདུ་བྱེད་ཅེས་གསུངས་པའི་ཕྱིར་སྟོང་པ་གཉིས་པ་རླུང་ལ་སོགས་པའི་ཁམས་དང༌ཞེས་པ་ནས། 

གཞན་དེ་ནི་གཟུགས་ཞེས་གསུངས་པའི་ཕྱིར་དེའི་རིགས་ཅན་ས་ལ་སོགས་པའི་ཁམས་དང་

ཞེས་སོགས་ཀྱི་བར་དུ་རེ་རེ་ཞིང་ཞེས་གསུངས་པའི་ཕྱིར་ཞེས་སྨོས་ནས། གཞན་ནས་གསུངས་

པ་ཁུངས་སུ་མཛད་པར་དངོས་སུ་གསལ་བའི་ཕྱིར་རོ། །དེ་ཡང་བསྡུས་རྒྱུད་ཀྱི་འདི་དང་སྦྱོར་

ཞེས་བསྟན་རྒྱུ་དཀའ་བར་འདུག་པས་ཕལ་ཆེར་རྩ་རྒྱུད་ཀྱི་ཚིག་སྣ་སྨོས་པ་ཙམ་ཞིག་ཏུ་བྱ་དགོས་

པ་འདྲ་སྟེ་བརྟག་པར་བྱའོ།།

རྩ་རྒྱུད་བསྡུས་རྒྱུད་གང་ཡིན་ཡང་རུང་སྟེ། དམ་བཅའ་འདི་ཡང༌རྒྱུད་དེ་དག་རང་གི་

ཚིག་གིས་ཟིན་པའི་དམ་བཅའ་ཡིན་པས། དེའི་རྟགས་སུ་རྒྱུད་དེ་ལས་དེ་ལྟར་གསུངས་པའི་ཕྱིར་

ཞེས་བཀོད་ན་ནི་རིགས་པའི་ཚུལ་ལས་འདས་ཏེ། རྒྱུད་གསུང་བ་པོ་རང་གིས་དམ་བཅས་པའི་

དམ་བཅའ་དེ་ཉིད་སྒྲུབ་པ་ལ་རྒྱུད་གསུང་བ་པོ་རང་གིས་དེ་ལྟར་གསུངས་པ་རྟགས་སུ་བཀོད་

པས། འདི་ཡིན་ཏེ། ཡིན་པར་ཁོ་བོས་སྨྲས་པའི་ཕྱིར་ཞེས་པ་དང་ཁྱད་པར་མེད་པས་སོ། །དེས་

ན་ཞེས་སོགས་གསུངས་པ་ལྟར། ཕུང་སོགས་རྣམས་ལམ་བསྒོམ་སྟོབས་ཀྱིས་སྒྲིབ་བྲལ་དུ་བྱེད་

ནུས་པའི་ཕྱིར། ཞེས་འགོད་པའི་དོན་ཡིན་ནོ། །འཆིང་བ་ཡོད་དེ་བཅིངས་པ་མེད་ཅེས་པ་ནི་སྲིད་

པ་འདིར་ཡང་སྐྱེ་བའི་ཆོས་རྣམས་ལ་བདག་ལས་དང་ཉོན་མོངས་པའི་འཆིང་བ་ཡོད་དོ། །འགོག་

པའི་ཆོས་དེ་བདག་སྐྱེ་བ་སྔ་མར་འགགས་ཟིན་པ་རྣམས་ལ། ད་དུང་ལས་དང་ཉོན་མོངས་པས་

བཅིངས་པ་མེད་དོ། །འདི་དག་ནི་ཚེ་སྔ་ཕྱི་ལ་ཇི་ལྟ་བ་བཞིན་དུ་བདག་སྐད་ཅིག་སྔ་ཕྱི་རྣམས་ལ་ 

ཡང་ཤེས་པར་བྱའོ།།

དངོས་པོ་དངོས་མེད་ཅེས་སོགས་ནི། འདིར་དངོས་པོ་སྟོང་གཟུགས་ཕྱག་རྒྱ་ཆེན་མོ་

དང་དངོས་པོ་མེད་པ་དེའི་ཆོས་ཉིད་བདེན་སྟོང་གཉིས་ངོ་བོ་གཅིག་ཏུ་འདྲེས་པར་གྱུར་པ། བདེན་

པའི་རང་བཞིན་མེད་ཅིང་ཕྱི་རོལ་གྱི་རྡུལ་ཕྲ་རབ་བསགས་པའི་རྫས་ཀྱི་རྣམ་པར་རྟོག་པ་དང་བྲལ་

བ། པྲ་ཕབ་པ་དང་མཚུངས་པའི་སྣང་བ། སྐད་ཅིག་རྣམ་བྲལ་ཏེ་ཕུང་པོ་གསར་པ་བླངས་པའི་ཚུལ་

གྱིས་སླར་ཡང་སྐྱེ་བ་འཛིན་པ་དང་ཕུང་པོ་སྔ་མ་རྙིང་པ་འདོར་བའི་ཚུལ་གྱིས་འཇིག་པའམ་འཆི་

བ་དང་བྲལ་བའི་དངོས་པོ་ནི་ཡོད་དེ། སངས་རྒྱས་རྣམས་ཀྱིས་ཆོས་ཀྱི་འཁོར་ལོ་བསྐོར་བའི་

དངོས་སམ་བརྒྱུད་པའི་དགོས་པ་ནི་གདུལ་བྱ་རྣམས་ཀྱིས་མཐར་ཐུག་གི་འབྲས་བུ་དེ་ལྟ་བུ་ཐོབ་

པའི་དོན་དུ་ཡིན་པའི་ཕྱིར་རོ། །དེ་ཡང་འདིར་སྐྱེ་བ་དང་འཇིག་པ་དང་བྲལ་བ་ཞེས་པ་ནི་བདག་

འཁོར་བའི་དུས་དང་གྲོལ་བ་མཐར་ཐུག་པ་ཐོབ་པའི་དུས་ཀྱི་ཁྱད་པར་བསྟན་པའི་ཕྱིར་དུ་འཁོར་

བའི་ཚེ་ན་སླར་ཡང་སྐྱེ་བ་འཛིན་པར་བྱེད་པའི་ཕྱིར་རོ་ཞེས་སོགས་གོང་དུ་བཤད་པ་ལྟ་བུའི་སྐྱེ་

འཆི་དང་བཅས་པ་ལ། གྲོལ་བ་ཐོབ་པའི་ཚེ་ན་དེ་འདྲའི་སྐྱེ་འཆི་མེད་པར་བསྟན་པ་ཡིན་གྱི། རང་

གི་སྐད་ཅིག་སྔ་མ་ལས་ཕྱི་མ་སྐྱེ་བ་དང་རང་གྲུབ་དུས་ལས་དུས་གཉིས་པར་འགག་པའི་འཇིག་

པ་མེད་པར་སྟོན་པ་མིན་ཏེ། དེ་ཡིན་ན་དངོས་པོ་ཡིན་པར་གསུངས་པ་དང་རང་ཚིག་འགལ་ 

བར་འགྱུར་བའི་ཕྱིར་རོ།།

དེས་ན་གང་དག་དོལ་ཕྱོགས་འདིར་སྐྱེ་འཇིག་དང་བྲལ་བའི་དངོས་པོ་ནི་དོན་དམ་བདེན་པ་

དང་པོའ་ིསངས་རྒྱས་བདེ་གཤེགས་སྙིང་པོ་ཞེས་ཟེར་བ་དང༌། སྐད་ཅིག་གི་སྐྱེ་འཇིག་དང་བྲལ་བ་

ལ་འདོད་པ་ནི་སྐད་ཅིག་གི་སྐྱེ་འཇིག་མི་བྱེད་པའི་རྟག་དངོས་དོན་དམ་བདེན་པར་སྨྲ་བ་མུ་སྟེགས་

ཀྱི་རིང་ལུགས་གྲྭ་མ་ཉམས་པར་འོངས་པའི་མུན་སྤྲུལ་ཏེ། དོན་དམ་བདེ་གཤེགས་སྙིང་པོ་དངོས་



ནང་ལེའི་མདོར་བསྡུས་བདུན་པའི་རྣམ་བཤད། 415

པོ་མ་ཡིན་ཞིང་ཤེས་པ་ཡིན་པས་ཤེས་པ་ལ་དངོས་པོ་ཡིན་པས་མ་ཁྱབ་པར་ཁྱེད་རང་གིས་བཀའ་

བསྡུ་བཞི་པ་རྩ་འགྲེལ་སོགས་སྐབས་གཞན་དུ་སྨྲས་པ་དང་ཁས་བླངས་དངོས་སུ་འགལ་ལོ། །སྐྱེ་

བ་དང་འཇིག་པ་དང་བྲལ་བའི་དངོས་པོ་ནི་ཞེས་པའི་དངོས་པོ་ཞེས་པའི་ཚིག་དེ་ཉིད། རྩ་བར་སྲིད་

པ་ཡོད་ཅེས་པའི་སྲིད་པ་ཞེས་པ་དེའི་འགྲེལ་པ་ཡིན་པས། སྲིད་པའི་དོན་ནི་དེ་ལྟར་ཤེས་པར་

བྱའི། འདུས་བྱས་ཀྱི་སྲིད་གསུམ་ལས་གཞན་པ་འདུས་མ་བྱས་ཀྱི་སྲིད་གསུམ་ཞེས་པའི་འཆལ་

གཏམ་སྨྲ་བར་མི་བྱའོ། །འདི་དག་བདག་གི་སྟེ་སྒྲོ་འདོགས་དང་སྐུར་འདེབས་ཀྱི་མཐར་འཛིན་པའི་

གདོན་ཐམས་ཅད་ལས་རྣམ་པར་གྲོལ་བའི་ཚིག་གང་ཡིན་པ་དེ་ནི་ཞེས་པ་ནས། དེ་བཞིན་དུ་མཐར་

འཛིན་གྱི་རྣམ་པར་རྟོག་པའི་གདོན་གྱིས་བཟུང་བས་མཐར་འཛིན་གྱི་རྣམ་པར་རྟོག་པའི་གདོན་

ལས་གྲོལ་བ་གཞོམ་པར་མི་ནུས་སོ། །དེ་ལྟར་ན་བདག་མེད་པ་དང་ལ་སོགས་པ་རང་བཞིན་

གྱིས་གྲུབ་པའི་བདག་མེད་ཀྱང་སྐྱེ་འཆི་བརྒྱུད་པའི་འཁོར་བ་དང་ལས་འབྲས་དང་བཅིངས་གྲོལ་

རྣམས་རྟེན་ཅིང་འབྲེལ་བར་འབྱུང་བ་ཙམ་ལ་ཚད་མས་གནོད་མེད་དུ་ཇི་ལྟར་འཇོག་པའི་ཚུལ་གྲུབ་

པའོ། །འདིར་ནི་མདོར་བསྡུས་པས་གསུངས་པ་སྟེ། རྒྱས་པར་དབུ་མའི་གཞུང་ལུགས་ཀྱི་ལུང་རྒྱ་

ཆེན་པོ་ལས་ཤེས་པར་བྱའོ་ཞེས་པ་ནི་ངེས་པའོ། །ཞེས་བྱ་བ་དག་ནི་སྔར་བཤད་མཇུག་བསྡུ་ཞིང་ 

རྒྱས་པར་གཞན་དུ་ཁ་འཕང་བའོ།།

བདུན་པ་རང་སྡེ་དངོས་སྨྲ་བ་རྣམས་ཀྱི་འདོད་པ་སུན་དབྱུང་བ་ལ་གཉིས། སྤྱིའི་མཚམས་

སྦྱར་བ་དང༌། སུན་དབྱུང་བ་དངོས་བཤད་པའོ། །དང་པོ་ནི། ད་ནི་ཞེས་པ་ནས། འདིར་མུ་སྟེགས་

སངས་རྒྱས་པ་ཞེས་པ་ལ་འགྱུར་འགའ་ཞིག་ཏུ་སངས་རྒྱས་པའི་མུ་སྟེགས་པ་ཞེས་འབྱུང་སྟེ། དོན་

ནི་ལྟ་བ་རྟག་ཆད་ཀྱི་མཐར་ལྷུང་བའི་ཆ་ནས་མུ་སྟེགས་དང་མཚུངས་པའི་སངས་རྒྱས་པ་གང་དག་

དངོས་པོ་བདེན་པར་གྲུབ་པའི་ཕྱོགས་ཡོངས་སུ་འཛིན་ནོ། །དངོས་པོ་བདེན་འཛིན་གྱི་ལྟ་བ་རང་

གི་ཕྱོགས་སུ་འཛིན་པ་དེས་དེ་ལས་གཞན་གྱི་ཕྱོགས་ཟབ་མོ་སྟོང་པ་ཉིད་ཀྱི་ལྟ་བ་དག་ཀྱང་ཕྱིན་

ཅི་ལོག་གི་ལྟ་བར་འཛིན་པར་བྱེད་པར་འགྱུར་ཏེ། འཕགས་པ་རྣམས་ཀྱི་ཟག་པ་མེད་པའི་ཡེ་ཤེས་

ཀྱིས་ཇི་ལྟར་གཟིགས་པའི་དེ་ཁོ་ན་ཉིད་ཁོང་དུ་མ་ཆུད་པའི་བྱིས་པའི་བློ་ཅན་དེ་དག་རྣམས་ཀྱིས་

རང་རང་གི་འདོད་པས་བཏགས་པའི་མཐར་ལྷུང་གི་ལྟ་བ་དེའི་ཕྱོགས་དང་མཐུན་པའི་ཆོས་ཀྱིས་



དྲི་མེད་འོད་ཀྱི་ནང་ལེའི་འགྲེལ་བཤད།416

སམ། དེའི་ཕྱོགས་དང་ཆོས་མི་མཐུན་པའི་རྒྱུ་མཚན་ལས་སོ། །ཁ་ངམ་ཅིག་རང་གི་ཕྱོགས་སུ་

འཛིན་པར་འགྱུར་ཞིང༌། དེ་འཛིན་པས་གཞན་ཕྱོགས་སུ་ཡང་འཛིན་པར་འགྱུར་ཞེས་པ་ཙམ་ཞིག་

ཟེར་མོད་ཀྱང༌། དེ་ཙམ་ཞིག་ནི་དངོས་སྨྲ་བའི་ཁྱད་ཆོས་མ་ཡིན་གྱི། དབུ་མ་པ་ལ་ཡང་རང་ཕྱོགས་

བསྒྲུབ་པར་བྱ་བ་དང་གཞན་ཕྱོགས་སུན་དབྱུང་བར་བྱ་བ་ཡོད་དོ། །ཡང་ཁ་ཕྱོགས་ཅིག་བྱེ་བྲག་སྨྲ་

བ་ལྟ་བུས་རང་གི་ཕྱོགས་ཡོད་པའི་མཐར་འཛིན་པ་དེས་མདོ་སྡེ་པ་ལྟ་བུ་གཞན་གྱི་ཕྱོགས་དེ་མེད་

པའི་མཐར་འཛིན་པར་འགྱུར་ཞེས་ཟེར་བ་ནི། མདོ་སེམས་གཉིས་ཀྱིས་རང་རིག་ཡོད་པར་འཛིན་

པའི་ལྟ་བ་དེ་བྱེ་བྲག་སྨྲ་བའི་ལུགས་ལ་མེད་འཛིན་གྱི་ལྟ་བར་འདོད་པ་ཆེས་ཡ་མཚན་ཞིང༌། གྲུབ་

མཐའ་གཞན་གྱི་འདོད་པ་ལྟར་མ་གྲུབ་པར་འཛིན་པ་ཙམ་གྱིས་མེད་ལྟར་འགྱུར་བ་ལ་བྱེད་ན་མེད་

མཐའི་མཐར་མ་ལྷུང་བའི་གྲུབ་མཐའ་སྨྲ་བ་མི་སྲིད་པར་འགྱུར་རོ།།

གཉིས་པ་ལ་གཉིས། དོན་སྨྲ་གཉིས་དགག་པ་དང༌། རྣལ་འབྱོར་སྤྱོད་པ་པ་དགག་

པའོ། །དང་པོ་ལ་བཞི། ཁ་ཆེ་བ་ལས་གཞན་པའི་བྱེ་བྲག་སྨྲ་བ་འགའ་ཞིག་བརྗོད་དུ་མེད་པའི་གང་

ཟག་གི་བདག་འདོད་པ་དགག་པ། དོན་སྨྲ་གཉིས་ཀ་ཡང་ཡེ་ཤེས་ཀྱི་རང་བཞིན་གྱི་གཟུགས་སྐུ་

མེད་པར་འདོད་པ་ཕྱིན་ཅི་ལོག་གི་འདོད་པར་བསྟན་པ། ཁ་ཆེ་བྱེ་བྲག་སྨྲ་བ་དང་མདོ་སྡེ་པའི་འདོད་

པ་མི་འདྲ་བའི་རྣམ་གཞག་བཤད་པ། དོན་སྨྲ་གཉིས་ཀྱིས་སངས་རྒྱས་ཀྱི་གཟུགས་སྐུ་ལ་བེམ་པོས་

ཁྱབ་པར་འདོད་པ་དགག་པའོ། །དང་པོ་ནི། འདིར་གནས་མའི་བུའི་སྡེ་པ་ལ་སོགས་པའི་བྱེ་བྲག་

སྨྲ་བ་གང་ཞིག་རྟག་མི་རྟག་གང་དུ་ཡང་བརྗོད་དུ་མེད་པའི་དེ་ཉིད་ཀྱི་གང་ཟག་ཅེས་བྱ་བ་ལུས་ལ་

གནས་པར་སྨྲ་བའི་གང་ཟག་དེ་ནི་ཡོད་ན་རང་བཞིན་ཇི་ལྟ་བུར་ཡོད་ཅེས་པ་དག་གིས་རྣམ་པར་

དཔྱད་ན་ཉམས་པ་སྟེ་བརྟག་མི་བཟོད་པ་ཉིད་དོ། །ཞེས་པ་ནི་འདིར་གལ་ཏེ་གང་ཟག་གི་བདག་གི་

ནང་དུ་འདུས་པ། འགྲོ་བ་གང་དུ་སྐྱེ་བའི་ལུས་ཉེ་བར་བླངས་ནས་གནས་པས་ལུས་ལ་གནས་པ་སྟེ་

ལུས་ཀྱི་ཆ་ཤས་ཅན་གྱི་རྟག་མི་རྟག་གང་དུ་ཡང་བརྗོད་དུ་མེད་པའི་གང་ཟག་ཡོད་ན། དེའི་ཚེ་གང་

ཟག་དེ་རང་བཞིན་ཇི་ལྟ་བུར་གནས་པ་བརྗོད་པར་བྱའོ།།

ཅི་གང་ཟག་དེས་ཡུལ་ཤེས་པའི་རང་བཞིན་ནམ། འོན་ཏེ་ཡུལ་གང་ཡང་མི་ཤེས་ཤིང་

མི་རིག་པའི་རང་བཞིན་ཡིན། ཅེས་དྲིས་པ་ནི་གང་ཟག་དེས་ཡུལ་ཤེས་མི་ཤེས་དྲིས་པ་ཡིན་གྱི་

གང་ཟག་ཤེས་པ་ཡིན་མིན་དྲིས་པ་མ་ཡིན་ལ། ཡུལ་ཤེས་པ་ལ་ཤེས་པ་ཡིན་པས་མ་ཁྱབ་ཅིང་མི་

ཤེས་པ་ལ་བེམ་པོ་ཡིན་པས་མ་ཁྱབ་པ་ནི་གཞུང་ལུགས་ཀྱི་བརྡ་ཐོག་མར་སློབ་པ་ལ་ཞུགས་པའི་

གསར་བུ་དག་གིས་ཀྱང་ཤེས་པར་ཟད་དོ། །གལ་ཏེ་ཡུལ་ཤེས་པའི་རང་བཞིན་ཡིན་པ་དེ་ལྟ་ན་

གང་ཟག་དེ་མི་རྟག་པར་འགྱུར་ཏེ། དེ་ལྟ་ན་འདིར་གང་ཟག་དེས་བུམ་པའི་ཡུལ་ཤེས་པའི་གནས་

སྐབས་འགགས་པ་ན་སྣམ་བུའི་ཡུལ་ཤེས་པའི་གནས་སྐབས་འབྱུང་བ་སོགས་སུ་འགྱུར་རོ། །དེའི་

ཕྱིར་མི་རྟག་གོ །ཅི་སྟེ་གང་ཟག་དེ་ཡུལ་ཅི་ཡང་མི་ཤེས་པའི་རང་བཞིན་ཡིན་ན། དེའི་ཚེ་ཡུལ་ཅི་

ཡང་མི་ཤེས་ཤིང་མི་རིག་པ་ལ་བདེ་བ་དང་སྡུག་བསྔལ་ལ་སོགས་པ་ཉམས་སུ་མྱོང་བའི་སྒོ་ནས་

རང་རྒྱུད་ཀྱི་བདེ་སྡུག་རིག་པ་མེད་དོ་སྟེ་མེད་པར་ཐལ་ལོ།།

འདིར་ཊཱིཀྐ་དང་མཆན་བུ་བྱེད་པ་མཐའ་དག་གིས་གང་ཟག་དེ་ཤེས་པ་ཡིན་མིན་བརྟགས་

ནས། ཤེས་པ་མིན་པ་ལ་སྐྱོན་སྟོན་པ་ནི། བདེ་སྡུག་མི་མྱོང་བར་ཐལ། ཤེས་པ་མ་ཡིན་པའི་ཕྱིར་

ཁྱབ་སྟེ། མི་ཤེས་པ་བེམ་པོས་བདེ་སྡུག་མྱོང་བ་མེད་པའི་ཕྱིར། ཞེས་ཟེར་བ་ནི། སྡེ་སྣོད་འཛིན་

པར་ཁས་འཆེ་བ་དག་གི་རང་རྟགས་ཆེ་སྟེ། ཁྱེད་རང་ལ་གང་ཟག་ཤེས་པ་དང་བེམ་པོ་གང་ཡིན་

ཞེས་དྲིས་ན་ཁྱེད་རང་ཇི་ལྟར་སྨྲ་བ་སོམས་ཤིག །དེས་ན་བརྗོད་དུ་མེད་པའི་གང་ཟག་གི་བདག་

ཁས་ལེན་པའི་བྱེ་བྲག་སྨྲ་བ་དེ་ནི་གང་ཟག་དེའི་རང་བཞིན་ཚུལ་དེ་ལྟར་རྣམ་པར་དཔྱད་ན་ཉམས་

སོ། །གཞུང་འདི་དག་གིས་ནི་བྱེ་བྲག་སྨྲ་བ་གང་ཞིག་བརྗོད་དུ་མེད་པའི་བདག་ཁས་ལེན་པ་དེ་

དམིགས་ཀྱིས་བཀར་ནས་བཀག་པ་ཡིན་གྱི། བྱེ་བྲག་སྨྲ་བ་ཙམ་སྤྱིར་བཀག་པ་མ་ཡིན་པ་ཤིན་ཏུ་

གསལ་ལ། གནས་མའི་བུའི་སྡེ་པ་ལ་སོགས་ཀྱང་བྱེ་བྲག་སྨྲ་བའི་ནང་དུ་བསྡུ་དགོས་པ་ལ་སོགས་

པའི་ཚུལ་ནི་ལེའུ་དང་པོའ་ིའགྲེལ་བཤད་དུ་བརྗོད་ཟིན་ཏོ། །དེ་བས་ན་གནས་མའི་བུ་ལ་སོགས་

པ་བརྗོད་དུ་མེད་པའི་བདག་ཁས་ལེན་པར་སྨྲས་པ་དང༌། ཁ་ཆེ་བྱེ་བྲག་ཏུ་སྨྲ་བ་གང་ཞིག་བདག་

མེད་པར་ཁས་ལེན་པར་སྨྲས་པ་ལ་དེ་མ་ཐག་ཏུ་ནང་འགལ་སྨྲས་པའི་ཉེས་པས་རེག་པར་འགྱུར་

ན་ཡ་མཚན་ནོ། །འདིར་བརྗོད་དུ་མེད་པའི་བདག་འདོད་པའི་སྡེ་པ་དེ་དག་གིས་ཁུངས་སུ་དྲངས་

པ། ཁུར་ཁུར་བའི་གང་ཟག་ཡོད་དེ། རྟག་པར་ཡང་བདག་མི་སྨྲ་ཞིང་མི་རྟག་པར་ཡང་བདག་

མི་སྨྲའོ་ཞེས་པ་བཅོམ་ལྡན་འདས་ཀྱིས་གསུངས་པ་གང་ཡིན་པ་དེའི་དགོངས་པ་ནི་ཡེ་ཤེས་ཀྱི་ 

ལེའུ་ལས་རྒྱ་ཆེར་བརྗོད་པར་བྱའོ།།

གཉིས་པ་ནི། གཞུང་འདི་དག་ལ་ཁ་རང་ཅིག་གིས་མདོ་སྡེ་པའི་དོན་བེམ་པོ་དགག་པ་ཞེས་

པའི་བསྡུས་དོན་བཀོད་ནས། བེམ་པོ་ཡོད་པ་འགོག་པར་འཆད་ཅིང༌། བེམ་པོ་ཕྱི་དོན་ཡོད་པ་དེ་

རྣམ་པར་དཔྱད་ན་ཉམས་པའི་ཚུལ་ཇི་ལྟར་ཞེ་ན། དེས་དོན་དམ་ཡེ་ཤེས་ཀྱི་སྐུ་མི་རིགས་ཏེ། མོ་

གཤམ་གྱི་བུ་བཞིན་དུ་མྱ་ངན་ལས་འདས་པ་མེད་པ་དག་ཏུ་འདོད་པས་སོ་ཞེས་ཟེར་ལ། གཞན་

ངམ་དག་ཀྱང་འཆད་ཚུལ་དེ་ལྟར་བྱེད་དོ། །ཤེས་པ་ལས་ཐ་དད་པའི་ཕྱི་རོལ་དོན་དང་བེམ་པོ་ཡོད་

པ་འགོག་པར་འདོད་པ་ནི། རྒྱུད་འདི་དང་འགྲེལ་པ་སྐོར་གསུམ་དུ་ཁམས་དྲུག་ལྡན་མངལ་སྐྱེས་ཀྱི་

ཐ་མལ་གྱི་ལུས་བེམ་པོའ་ིརྡུལ་ཕྲ་རབ་བསགས་པ་དང༌། སྟོང་གཟུགས་རྡུལ་ཕྲ་རབ་ཀྱི་ཆོས་ལས་

འདས་པའི་ཁྱད་པར་ལན་བརྒྱ་ཕྲག་གཅིག་གི་བར་དུ་བཤད་པ་དང༌། འཇིག་རྟེན་གྱི་ཁམས་རྡུལ་

ཕྲ་རབ་བསགས་ནས་རྩོམ་པའི་ཚུལ་ལ་སོགས་པ་བེམ་པོ་དང་རྡུལ་གྱི་རྣམ་གཞག་རང་ལུགས་

ལ་བརྒྱ་ཕྲག་གཅིག་བཤད་པ་ཐམས་ཅད་ཀྱི་གཞུང་ཙམ་ཡང་མ་བཀླགས་པ་ལྟ་བུའི་སྨྲ་བའོ། །ཕྱི་

དོན་འགོག་པའི་རིགས་པ་ཡང་ངོ་མཚར་ཏེ། ཡེ་ཤེས་ཀྱི་སྐུ་ཞེས་པ་གང་ལ་འདོད། ལྷན་ཅིག་སྐྱེས་

པའི་སྐུ་ལྟ་བུ་ལ་འདོད་དམ་ཡེ་ཤེས་ཀྱི་བདག་ཉིད་ཀྱི་སྐུ་ལ་འདོད། དང་པོ་ལྟར་ན་ཕྱི་དོན་མེད་དེ། 

ལྷན་སྐྱེས་ཀྱི་སྐུ་ཡོད་པའི་ཕྱིར་ཞེས་པ་རིགས་པ་ཡང་དག་ཏུ་འདོད་དགོས་པར་འགྱུར་ལ། ཕྱི་མ་

ལྟར་ན་ཕྱི་དོན་མེད་དེ། ཡེ་ཤེས་ཀྱི་བདག་ཉིད་ཀྱི་སྐུ་ཡོད་པའི་ཕྱིར་ཞེས་པ་རིགས་པ་ཡང་དག་ཏུ་

འདོད་དགོས་པར་འགྱུར་བས། དེ་གཉིས་གང་ལྟར་སྨྲ་ཡང་ཁྱབ་པ་ལ་འབྲེལ་ཅི་ཞིག་ཡོད་པ་སྨྲོས་

ཤིག །འབྲེལ་མེད་འདི་དང་འདི་འདྲ་བ་དག་གིས་མཁས་པ་དག་ངོ་ཚ་བར་མ་བྱེད་ཅིག།

མདོ་སྡེ་པས་མྱང་འདས་མོ་གཤམ་གྱི་བུ་བཞིན་དུ་ཁས་བླངས་པར་སྨྲ་བ་ནི་སྔོན་མ་བྱུང་

བའི་གཏམ་ཡིན་ལ། རྫོགས་པའི་སངས་རྒྱས་ཀྱི་སའི་མྱང་འདས་གཞི་མ་གྲུབ་པར་སྨྲ་བའི་རང་

སྡེ་སུ་ཡང་མེད་དོ། །མི་གནས་པའི་མྱང་འདས་ཀྱི་མཚན་གཞི་ཁྱད་པར་བ་ཐེག་པ་ཆེན་པོ་པ་ལ་

ཐུན་མོང་མ་ཡིན་པར་གྲགས་པ་དེ་འདྲ་བ་ལ་བྱེད་ན། སྔགས་དང་ཕར་ཕྱིན་གྱི་ཐེག་ཆེན་གང་ལ་

གྲགས་པ་ལ་བྱེད་ཀྱང་རུང༌། དེ་འདྲའི་མྱང་འདས་མེད་པར་སྨྲས་པ་དང་ཕྱི་དོན་ཡོད་པར་སྨྲས་

པ་ལ་འགལ་བ་སྟོན་ཚུལ་ཇི་ལྟར་བྱེད་པ་དང༌། དེ་འདྲའི་མྱང་འདས་ཡོད་པ་ཕྱི་དོན་མེད་པའི་སྒྲུབ་

བྱེད་དུ་འགྲོ་ཚུལ་ཇི་ལྟར་ཡིན་པ་སྨྲོས་ཤིག །དེ་བས་ན་འདི་དག་གིས་ཕྱི་དོན་འགོག་པའི་རིགས་

པ་བསྟན་པར་སྨྲ་བ་ནི་གྲུབ་པའི་མཐའ་དང་རིགས་པའི་རྣམ་གཞག་མ་ཆགས་པར་སྣང་ལ། ཁ་ངམ་

ཅིག་ཀུན་རྫོབ་ཀྱིས་ཞེས་པ་དོན་སྨྲ་གཉིས་ཀྱིས་སྔོན་པོ་ལ་སོགས་པ་ཀུན་རྫོབ་ཏུ་ཁས་བླངས་པའི་

ལུགས་སུ་བྱེད་པས་ནི་གྲུབ་པའི་མཐའ་ལས་རྣམ་པར་བརྒལ་བའོ། །དེ་ཡང་དབུ་མ་རང་རྒྱུད་པ་ཁ་

ཅིག་དང་ཐལ་འགྱུར་བ་རྣམས་ཕྱི་དོན་ཞལ་གྱིས་བཞེས་ཀྱང་ཀུན་རྫོབ་ཙམ་དུ་གྲུབ་པར་འདོད་པ་

ཡིན་གྱི་དོན་དམ་པར་གྲུབ་པར་མི་བཞེད་ཅིང༌། རྡུལ་ཕྲན་ཆ་མེད་ཐ་སྙད་དུ་ཡང་གཞི་མ་གྲུབ་ལ། 

རྡུལ་ཕྲན་ཕྱོགས་ཀྱི་ཆ་མེད་གྲུབ་ན་བདེན་གྲུབ་ཏུ་འགྱུར་བར་བཞེད་དོ། །རྒྱུད་འདི་འགྲེལ་པ་སྐོར་

གསུམ་དང་བཅས་པའི་ལུགས་ཀྱང་དེ་དང་འདྲ་ལ། རྡུལ་ཕྲ་མོ་དང་ཕྲ་རབ་སོགས་ཁས་ལེན་ཀྱང་

ཕྱོགས་ཀྱི་ཆ་མེད་ཀྱི་རྡུལ་ཁས་མི་ལེན་ནོ།།

དེས་ན་སྐབས་འདིར་ཕྱི་དོན་འགོག་པའི་རིགས་པ་སྟོན་པ་མ་ཡིན་གྱི། ཕྱི་དོན་བདེན་པར་

འཛིན་པའི་དོན་སྨྲ་སྡེ་གཉིས་ཀྱིས་རྫོགས་པའི་སངས་རྒྱས་ཀྱི་ཡེ་ཤེས་ཀྱི་བདག་ཉིད་ཀྱི་གཟུགས་

སྐུ་མེད་པར་འདོད་པ་དེ་རྣམ་པར་ཉམས་པའི་འདོད་པ་ཡིན་ཞེས་པ་ཙམ་ཞིག་བསྟན་ལ། འདོད་པ་

དེ་རྣམ་པར་ཉམས་ཚུལ་གྱི་རིགས་པ་ཡང་འདིར་མ་བསྟན་གྱི་འོག་ཏུ་འཆད་པ་ཡིན་ནོ། །དེ་བས་

ན་ཚིག་གི་དོན་ནི་འདི་ལྟར་ཀུན་རྫོབ་དག་གིས་ཞེས་སོགས་ཀྱིས་རྩ་བ་བཀོད་ནས་འགྲེལ་པས་

དེ་ཉིད་འཆད་པ་ནི། འདི་ཀུན་རྫོབ་ཙམ་གྱིས་གྲུབ་པའི་སྔོན་པོ་ལ་སོགས་པའི་དོན་རྣམས་བདེན་

པར་འཛིན་པའི་དོན་སྨྲ་བ་པོ་རང་སྡེ་གཉིས་ནི་གྲུབ་པའི་མཐའ་ཚད་མས་གནོད་པ་འབབ་པ་དག་

དམ་བཅས་པས་རྣམ་པར་ཉམས་སོ། །ཇི་ལྟར་དམ་བཅས་ཤེ་ན། དེ་དག་གིས་དོན་དམ་པ་དེ་ཁོ་ན་

ཉིད་དང་དབྱེར་མེད་པའི་ཡེ་ཤེས་ཀྱི་བདག་ཉིད་དུ་གྱུར་པའི་གཟུགས་ཀྱི་སྐུ་མི་རིགས་ཏེ། དེ་འདྲ་

བའི་གཟུགས་སྐུ་མོ་གཤམ་གྱི་བུ་བཞིན་དུ་མེད་པ་དག་ཏུ་འདོད་པའོ། །དེ་ཡང་རང་སྡེ་ཉན་ཐོས་སྡེ་

པ་དག་གི་ལུགས་ལ་ལོངས་སྤྱོད་རྫོགས་པའི་སྐུ་ཞེས་བྱ་བ་གཏན་མི་འདོད་ཅིང། མཛད་པ་བཅུ་

གཉིས་ཀྱི་བདུད་འདུལ་བའི་མཛད་པའི་གནས་སྐབས་མར་བཅད་སོ་སྐྱེ་མཚན་ཉིད་པ་ཡིན་པས་

མཆོག་གི་སྤྲུལ་སྐུའི་ལུས་ནི་སོ་སྐྱེའི་ལུས་ཀྱི་རིགས་འདྲའི་རྒྱུན་དུ་འདོད་ལ། དེའི་ཕྱིར་སངས་

རྒྱས་ཀྱི་གཟུགས་སྐུ་བེམ་པོ་ཁོ་ནར་སྨྲ་བ་ཡིན་ཞིང༌། སངས་རྒྱས་དེས་མྱ་ངན་ལས་འདའ་བའི་



དྲི་མེད་འོད་ཀྱི་ནང་ལེའི་འགྲེལ་བཤད།420

མཛད་པ་མ་བསྟན་བར་ལ་ལྷག་མ་དང་བཅས་པའི་མྱང་འདས་དང༌། མྱ་ངན་ལས་འདས་པ་ན་མར་

མེ་ཤི་བ་ལྟར་བེམ་རིག་རྒྱུན་ཆད་པའི་ལྷག་མེད་ཀྱི་མྱང་འདས་མངོན་དུ་མཛད་པར་ཁས་ལེན་ཏེ། 

འདི་ནི་འདོད་པ་དེ་འགོག་པ་གཙོ་བོར་མཛད་བཞེད་ནས་དམ་བཅའ་དེ་རྣམ་པར་ཉམས་པའི་དམ་

བཅར་གསུངས་པ་ཡིན་ནོ།།

གསུམ་པ་ཁ་ཆེ་བྱེ་བྲག་སྨྲ་བ་དང་མདོ་སྡེ་པའི་འདོད་པ་མི་འདྲ་བའི་རྣམ་གཞག་བཤད་

པ་གཉིས་ལས། དང་པོ་ཁ་ཆེ་བྱེ་བྲག་སྨྲ་བའི་འདོད་པ་བཤད་པ་ནི། གནས་མའི་བུ་ལ་སོགས་

པ་བརྗོད་དུ་མེད་པའི་གང་ཟག་གི་བདག་ཁས་ལེན་པའི་བྱེ་བྲག་སྨྲ་བའི་ལུགས་སྔར་བརྗོད་པ་དེ་

བཞིན་དུ་ཁ་ཆེ་བྱེ་བྲག་སྨྲ་བའི་འདོད་པ་ཇི་ལྟར་ཡིན་པ་ཡང་སྨྲས་པ། ཞེས་མཚམས་སྦྱར་ནས་

གསུངས་པའི་ཚིགས་བཅད་འདི་དག་ནི་འཕགས་པ་ལྷས་མཛད་པའི་གྲུབ་མཐའི་རྣམ་དབྱེ་སྟོན་པ་

ཡེ་ཤེས་སྙིང་པོ་ཀུན་ལས་བཏུས་པ་དང༌། རྒྱལ་པོ་འཇམ་དཔལ་གྲགས་པས་མཛད་པའི་རང་གི་ལྟ་

བའི་འདོད་པ་མདོར་བསྟན་པ་གཉིས་ཀ་རུ་འདིར་བཀོད་པ་དང་ཚིག་ཁྱད་མེད་པར་འབྱུང་ངོ་།།

དེ་ལ་གཟུགས་ཅན་གཞན་འབྱུང་བ་ལ་གོ་འབྱེད་པའི་བྱ་བ་བྱེད་པའི་ནམ་མཁའ་དང་ནི་

སོ་སོར་བརྟགས་པས་འགོག་པ་དང་བརྟགས་པ་མ་ཡིན་པས་འགོག་པ་གཉིས་དང་བཅས་པའི་

འདུས་མ་བྱས་གསུམ་ནི་རྟག་པའི་རྫས་སུ་གྲུབ་པ་སྟེ། འདུས་བྱས་ཐམས་ཅད་སྐད་ཅིག་མའི་མི་

རྟག་པ་དང༌གང་ཟག་གི་བདག་གིས་སྟོང་ཞིང༌། སྣོད་བཅུད་ལ་དབང་ཕྱུག་ལ་སོགས་པའི་བྱེད་པ་

པོ་དོན་གཞན་མེད་པ་དང༌། བདག་རྐྱེན་དབང་པོ་གཟུགས་ཅན་ལས་སྐྱེས་པའི་བློ་ནི་ཡུལ་གྱི་རྣམ་

པ་ཤར་བ་མེད་པ་ཉིད་ཀྱིས་རྡུལ་ཕྲ་རབ་བསགས་པའི་ཕྱི་དོན་རྗེན་ཆེར་ཐུག་ཕྲད་དུ་དངོས་སུ་རིག་

པར་འདོད་པ་ནི་ཁ་ཆེ་བྱེ་བྲག་སྨྲ་བའི་གཞུང་ལུགས་ལ་གྲགས་པའི་འདོད་པར་འགྱུར་རོ། །ཡེ་

ཤེས་སྙིང་པོ་ཀུན་ལས་བཏུས་པའི་གཞུང་ཟུར་དུ་དྲངས་པ་མང་པོ་དང། རང་གི་ལྟ་བའི་འདོད་པ་

མདོར་བསྟན་པར་ཆུ་གཏེར་གྱི་ཞེས་འབྱུང་ལ། ཡེ་ཤེས་སྙིང་པོ་ཀུན་ལས་བཏུས་པའི་གཞུང་དང་

དེའི་འགྲེལ་པ་བྱང་ཆུབ་བཟང་པོས་མཛད་པ་གཉིས་ཀར་ཆོས་ཀྱི་ཤེས་རབ་ཀྱིས་བསྒྱུར་བ་ལ། 

བློ་ལྡན་ཞེས་བྱ་ཁ་ཆེ་ཡི། །བྱེ་བྲག་སྨྲ་བའི་གཞུང་དུ་བཤད། །ཅེས་འབྱུང་ཞིང་ཆུ་གཏེར་ཞེས་

པ་མེད་དེ། འགྲེལ་པར་མུ་སྟེགས་ལ་ལྟོས་ནས་བློ་དང་ལྡན་པའི་བཤད་པ་བྱས་སོ། །དེ་ཡང་



ནང་ལེའི་མདོར་བསྡུས་བདུན་པའི་རྣམ་བཤད། 421

བྱེ་བྲག་སྨྲ་བ་ལ་ཡུལ་དབུས་ཀྱི་བྱེ་བྲག་སྨྲ་བ་ལ་སོགས་པ་གཞན་ཡང་མང་དུ་ཡོད་ཀྱང་། འདི་

ནི་ཁ་ཆེ་བྱེ་བྲག་སྨྲ་བའི་འདོད་པ་ཙམ་ཞིག་བརྗོད་པ་ཡིན་པར་འགྲེལ་པར་བཤད་ལ། བསྟན་

བཅོས་བྱེ་བྲག་ཏུ་སྨྲ་བ་ཆེན་པོའ་ིརྗེས་སུ་འབྲངས་ནས་གྲུབ་པའི་མཐའ་རྣམ་པར་འཇོག་པའི་ཕྱིར་

བྱེ་བྲག་ཏུ་སྨྲ་བ་ཞེས་བྱའོ།།

གཉིས་པ་མདོ་སྡེ་པའི་འདོད་པ་བཤད་པ་ནི། དབང་པོའ་ིཤེས་པ་རང་གི་རྣམ་པ་དང་

བཅས་པར་སྐྱེད་བྱེད་ཀྱི་གཟུང་དོན་སྐད་ཅིག་སྔ་མ་ནི་རང་འཛིན་དབང་པོའ་ིཤེས་པ་ལ་རྣམ་མེད་

ཐུག་ཕྲད་དུ་དུས་མཉམ་པའི་སྤྱོད་ཡུལ་དུ་གྱུར་ནས་སྣང་བ་མིན་ཞིང༌། འདུས་མ་བྱས་ཀྱི་ནམ་

མཁའ་ནི་མོ་གཤམ་གྱི་བུ་དང་རྫས་སུ་མ་གྲུབ་པར་མཚུངས་ལ། སོ་སོར་བརྟགས་པ་དང་བརྟགས་

མིན་གྱི་འགོག་པ་དག་ནི་ནམ་མཁའ་བཞིན་དུ་རྫས་སུ་གྲུབ་པ་མེད་དོ། །ལྡན་པ་མ་ཡིན་པའི་འདུ་

བྱེད་ཐོབ་པ་ལ་སོགས་པ་གཟུགས་སེམས་སེམས་བྱུང་སོགས་གང་གི་ཡང་གནས་སྐབས་ལ་

བཏགས་པ་ཙམ་མ་ཡིན་པར་བེམ་པོའ་ིརྫས་སུ་གྲུབ་པ་ཅུང་ཟད་ཀྱང་ཡོད་པ་མ་ཡིན་ཞིང༌། དངོས་

པོ་གཅིག་ཉིད་འདས་མ་འོངས་ད་ལྟའི་དུས་གསུམ་ཀའི་གནས་སྐབས་སུ་རྗེས་སུ་འགྲོ་བ་དག་

ཀྱང་མེད་ལ། སོ་སོར་ཐར་པའི་སྡོམ་པ་ལྟ་བུ་བསྟན་དུ་མེད་ཅིང་ཐོགས་པ་མེད་པའི་རྣམ་པར་

རིག་བྱེད་མ་ཡིན་པའི་གཟུགས་གཟུགས་མཚན་ཉིད་པར་གྱུར་པ་ཡོད་པ་མ་ཡིན་ནོ་ཞེས་པ་ནི་

མདོ་སྡེ་པའི་རྗེས་སུ་འབྲངས་ནས་གྲུབ་པའི་མཐའ་རྣམ་པར་འཇོག་པའི་མདོ་སྡེ་པ་ཡིས་རིག་གོ་

ཞེས་པས། མདོ་སྡེ་པའི་འདོད་པ་འདི་དག་ལས་བཟློག་པ་ཕལ་ཆེ་བ། བྱེ་བྲག་སྨྲ་བའི་འདོད་པར་ 

ཤགས་ལ་གོ་བར་བྱེད་དོ།།

དེ་ཡང་སྒྲིབ་གཉིས་བག་ཆགས་དང་བཅས་པ་དྲུངས་འབྱིན་པའི་གཉེན་པོའ་ིགཙོ་བོ་ཐེག་

པ་གོང་འོག་གང་གི་སྐབས་སུ་ཡང་བདག་མེད་རྟོགས་པའི་ཤེས་རབ་ཉིད་ཡིན་པས། ཆོས་འདི་

པའི་ནང་དུ་ཞུགས་བཞིན་དུ་ཡང་གང་ཟག་གི་བདག་སྨྲ་བ་ནི་ཤིན་ཏུ་ཐ་ཆད་པའི་ཕྱིར་བརྗོད་དུ་མེད་

པའི་བདག་དགག་པ་མདོ་ཙམ་གསུངས་ཤིང། འདིར་ཡེ་ཤེས་ཀྱི་བདག་ཉིད་ཀྱི་སྐུ་ནི་ཐེག་པ་ཆེན་

པོ་པ་དག་གི་འདོད་བྱའི་འབྲས་བུ་གཙོ་བོ་ཡིན་པས་དེ་མེད་པར་འདོད་པ་ལ་དགག་པ་དམིགས་

ཀྱིས་བཀར་ཏེ་མཛད་ནས། དེ་ལས་གཞན་པ་ཉན་ཐོས་སྡེ་པའི་རྡུལ་ཕྲན་ཕྱོགས་ཀྱི་ཆ་མེད་དང་

དེས་བརྩམས་པའི་རགས་པའི་ཕྱི་དོན་ཁས་ལེན་པ་ནི་སེམས་ཙམ་པས་བཀག་པའི་རིགས་པ་དག་

གིས་ཁེགས་ཤིང༌། བྱེ་བྲག་སྨྲ་བའི་འདོད་པ་འདུས་མ་བྱས་གསུམ་རྫས་སུ་གྲུབ་པ་དང་དབང་ཤེས་

རྣམ་མེད་ལ་སོགས་པ་དག་ནི་མདོ་སྡེ་པས་བཀག་པའི་རིགས་པ་དག་གིས་ཁེགས་པ་དང༌། འདིར་

ནི་དབུ་མའི་ལྟ་བ་མཐར་ཐུག་པ་གཏན་ལ་འབེབས་པ་ལ་རང་གཞན་གྱི་སྡེ་པས་བཏགས་པའི་ཐུན་

མོང་མ་ཡིན་པའི་རྣམ་གཞག་དེ་དག་ལེགས་པར་ཁེགས་པའི་སྒོ་ནས་སྒྲོ་འདོགས་ལྷག་མ་མེད་

པར་ཆོད་པ་དགོས་པ་ཤེས་པའི་ཕྱིར་དུ་མདོ་ཙམ་སྨོས་ཀྱི། འོག་མ་འོག་མའི་འདོད་པ་གོང་མ་གོང་

མས་བཀག་ཟིན་པའི་འདོད་པ་དེ་དག་སླར་ཡང་རེ་རེ་ནས་དགག་པ་འདིར་མ་གསུངས་སོ།།

བཞི་པ་དོན་སྨྲ་གཉིས་ཀྱིས་སངས་རྒྱས་ཀྱི་གཟུགས་སྐུ་ལ་བེམ་པོས་ཁྱབ་པར་འདོད་པ་

དགག་པ་ནི། དེས་ན་ཞེས་པ། ཐོགས་པ་མེད་པའི་གཟུགས་ཡོད་མིན། །ཞེས་པ་ལ་བསྙེག་པ་མ་

ཡིན་ཏེ། བསྟན་མེད་ཐོགས་མེད་ཀྱི་རྣམ་པར་རིག་བྱེད་མ་ཡིན་པའི་གཟུགས་གཟུགས་མཚན་ཉིད་

པ་མ་ཡིན་པ་མེད་ན་སངས་རྒྱས་ཀྱི་ཐོགས་པ་མེད་པའི་ཡེ་ཤེས་ཀྱི་སྐུ་མེད་མི་དགོས་ན་དེ་ལྟར་

བསྙེག་པའི་འབྲེལ་མེད་ལ། དགོས་ན་རང་ལུགས་ལ་ཡང་སངས་རྒྱས་ཀྱི་ཡེ་ཤེས་ཀྱི་སྐུ་མེད་པར་

ཐལ། སོ་ཐར་གྱི་སྡོམ་པ་ལྟ་བུའི་རྣམ་པར་རིག་བྱེད་མ་ཡིན་པའི་གཟུགས་གཟུགས་མཚན་ཉིད་པ་

མ་ཡིན་པར་རང་ལུགས་ལ་ཡང་འདོད་དགོས་པའི་ཕྱིར་རོ། །དེའི་ཕྱིར་འདི་ལྟར་འབྲེལ་ཏེ། གོང་དུ་

དམ་བཅའ་དེ་རྣམ་པར་ཉམས་ཞེས་པ་ཙམ་ལས་རྣམ་པར་ཉམས་པའི་རྒྱུ་མཚན་འདི་ལྟར་རོ། །ཞེས་

བྱ་བའི་རིགས་པ་མ་བསྟན་པ་དེ་ཉིད་འདིར་སྟོན་པ་ཡིན་ཏེ། དོན་དམ་པའི་ཡེ་ཤེས་ཀྱི་སྐུ་མོ་གཤམ་

གྱི་བུ་བཞིན་དུ་མེད་པར་འདོད་པར་དམ་བཅས་པ་ནི་རིགས་པས་དཔྱད་ན་རྣམ་པར་ཉམས་པ་དེས་

ན་འདིར་དཔྱད་པར་བྱ་སྟེ། གལ་ཏེ་ཐོགས་པ་མེད་པའི་ཡེ་ཤེས་ཀྱི་རང་བཞིན་གྱི་གཟུགས་སྐུ་མེད་

ཅིང༌། དུས་གསུམ་རིག་པར་བྱེད་པ་པོ་མཆོག་གི་སྤྲུལ་སྐུ་བེམ་པོ་དེ་ཉིད་ཞིང་གཅིག་ཏུ་མྱ་ངན་

ལས་འདའ་བའི་མཛད་པ་བསྟན་པ་ན་གལ་ཏེ་མར་མེ་རྣལ་བ་དང་མཚུངས་པར་བེམ་རིག་ཐམས་

ཅད་རྒྱུན་ཆད་པ་ཡིན་ན། དེའི་ཚེ་མཆོག་གི་སྤྲུལ་སྐུའི་ཐུགས་རྒྱུད་ཀྱི་ཡེ་ཤེས་ནི་ཐམས་ཅད་མཁྱེན་

པའི་ཡེ་ཤེས་སུ་མི་འགྱུར་ཏེ་མི་འགྱུར་བར་ཐལ། ཡེ་ཤེས་དེའི་རྟེན་ཐོགས་པ་མེད་པའི་ཡེ་ཤེས་ཀྱི་

སྐུ་མེད་པའི་ཕྱིར་རོ། །དེ་ལྟ་ན་སངས་རྒྱས་སུ་མི་འཐད་དེ། སྐུ་བཞི་མ་གཏོགས་པར་ཉེ་ཚེ་བ་བེམ་

པོའ་ིསྐུ་ཙམ་གྱིས་སངས་རྒྱས་ཉིད་དུ་མི་འགྱུར་བའི་ཕྱིར་རོ།།

འདིར་ཐོགས་པ་མེད་པའི་ཡེ་ཤེས་ཀྱི་སྐུ་དང་བྲལ་བའི་སངས་རྒྱས་ནི་འཇིག་རྟེན་གྱི་

ཁམས་མཐའ་ཡས་པར་གདུལ་བྱ་རང་རང་གི་བསམ་པ་དང་མཐུན་པར་སྐུའི་སྣང་བ་རྒྱུན་མི་འཆད་

པར་འབྱུང་བའི་རྣམ་པ་ཐམས་ཅད་པའི་རྫུ་འཕྲུལ་སྟོན་པར་མི་འགྱུར་རོ། །འགྲོ་བ་ཐམས་ཅད་

ཀྱི་རང་རང་གི་སྐད་ཀྱིས་ཆོས་སྟོན་པའི་རྣམ་པ་ཐམས་ཅད་པའི་གསུང་དུ་མི་འགྱུར་རོ། །གཞན་

སེམས་ཅན་ཐམས་ཅད་ཀྱི་སེམས་དུས་ཅིག་ཅར་དུ་མཁྱེན་པར་ཡང་མི་འགྱུར་རོ། །སེམས་ཅན་

ཐམས་ཅད་ཀྱི་དོན་འཁོར་བ་ཇི་སྲིད་པར་བྱ་བའི་ཕྱིར་དུ་བསྐལ་པ་གྲངས་མེད་དུ་མར་ཚོགས་

བསགས་ནས་སངས་རྒྱས་ཀྱི་ལྷའི་མིག་ལ་སོགས་པ་བསྒྲུབས་པ་ཐམས་ཅད་འབྲས་བུ་མེད་པར་

འགྱུར་ཏེ། ཞིང་གཅིག་ཏུ་སྤྲུལ་སྐུ་མྱ་ངན་ལས་འདའ་བའི་མཛད་པ་བསྟན་ནས་བེམ་རིག་ཐམས་

ཅད་རྒྱུན་ཆད་པའི་ཕྱིར་རོ། །ཞེས་པའི་མདོ་སྡེ་པའི་ཕྱིན་ཅི་ལོག་གི་འཛིན་པའི་སྐྱོན་ནོ། །མདོ་སྡེ་

པ་གཙོ་བོ་ཡིན་པས་སྨོས་ཀྱི། ཉན་ཐོས་སྡེ་པ་ཐམས་ཅད་དེ་ལྟར་འདོད་པ་ལ་ཁྱད་པར་མེད་པས་དེ་

དག་ཐམས་ཅད་ཀྱི་འདོད་པ་ལ་གནོད་བྱེད་དུ་འགྱུར་རོ།།

གཉིས་པ་རྣལ་འབྱོར་སྤྱོད་པ་པའི་འདོད་པ་དགག་པ་ལ་གཉིས། འདོད་པ་བརྗོད་པ་དང་དེ་

དགག་པའོ། །དང་པོ་ནི། ད་ནི་ཞེས་སོགས་ཀྱིས་མཚམས་སྦྱར་ཏེ་བཤད་བྱའི་རྩ་བ་དཀོད་ནས། དེ་

འཆད་པ་ལ་ཐོག་མར་རྣལ་འབྱོར་སྤྱོད་པ་པའི་འདོད་པ་ཇི་ལྟ་བུ་ཡིན་པ་ཚིགས་སུ་བཅད་ནས་སྨྲས་

པ། རགས་པ་ཡན་ལག་ཅན་ཞེས་བྱ་བའི་ཕྱི་རོལ་མེད་ཅིང༌། དེ་རྩོམ་བྱེད་ཕྲ་རབ་རྡུལ་རྣམས་ཡོད་

པ་མ་ཡིན་ལ། རྨི་ལམ་ན་གླང་པོ་ཆེ་ལ་སོགས་པ་མེད་ཀྱང་བག་ཆགས་ཀྱི་དབང་གིས་གླང་པོ་ཆེ་

སོགས་སུ་སྣང་བ་ཉམས་སུ་མྱོང་བས་གྲུབ་པ་བཞིན་དུ། སད་པའི་གནས་སྐབས་ན་ཡང་དམིགས་

པ་ཕྱི་རོལ་གྱི་དོན་མེད་པར་བག་ཆགས་ཀྱི་དབང་གིས་ཕྱི་རོལ་དོན་ཏུ་རབ་ཏུ་སྣང་བར་འགྱུར་ལ་

གཟུང་བ་དང་འཛིན་པ་རྫས་གཞན་དུ་གནས་པ་ལས་རྣམ་པར་གྲོལ་བའི་རྣམ་པར་ཤེས་པ་དོན་དམ་

པར་ཡོད་ཅེས་པ་ནི་རྣལ་འབྱོར་སྤྱོད་པའི་གཞུང་ལུགས་རྒྱ་མཚོ་ལྟ་བུའི་ཕ་རོལ་ཏུ་ཕྱིན་པ་རྣམས་

སྒྲོགས་པར་བྱེད་དོ། །དེ་ཡང་སེམས་ཙམ་པ་གཟུང་འཛིན་རྫས་གཞན་གྱིས་སྟོང་པའི་སྟོང་པ་ཉིད་

འགྱུར་མེད་ཡོངས་གྲུབ་དོན་དམ་བདེན་པར་འདོད་པ་ཡིན་གྱི། ཤེས་པ་རང་རིག་རང་གསལ་དོན་

དམ་བདེན་པར་མི་འདོད་ལ། དེ་ལྟ་ན་ཡང་ཤེས་པ་བདེན་པར་གྲུབ་པ་དང༌དོན་དམ་པར་གྲུབ་པར་

འདོད་པས། དོན་དམ་པར་གྲུབ་པ་ལ་དོན་དམ་བདེན་པས་ཁྱབ་པ་ཁས་མི་ལེན་ཏེ། འདི་དག་གི་

རྣམ་གཞག་དང་དགག་སྒྲུབ་རྒྱས་པར་བཤད་ན་ཧ་ཅང་གཞུང་མངས་པར་འགྱུར་བས་མ་བྲིས་སོ།།

གཉིས་པ་དེ་དགག་པ་ལ་གསུམ། གཅིག་དུ་བྲལ་གྱི་རྟགས་ཀྱིས་ཤེས་པ་བདེན་པར་

གྲུབ་པ་དགག །ཕྱི་དོན་མེད་ཅིང་ཁམས་གསུམ་པོ་ཐམས་ཅད་ཤེས་པའི་བདག་ཉིད་དུ་བདེན་པ་

དགག །ཤེས་པ་སྐད་ཅིག་མ་བདེན་པར་གྲུབ་པ་བརྟགས་ནས་དགག་པའོ། །དང་པོ་ནི། སེམས་

ཙམ་པས་ཤེས་པ་བདེན་པར་སྨྲ་བ་དེའི་ཕྱིར་དེ་ཉིད་ལ་བདེན་པའི་གཅིག་དང་དུ་མའི་རང་བཞིན་

གང་དུ་གྲུབ་ཅེས་པ་ཉིད་ཀྱིས་རྣམ་པར་ཤེས་པ་རྣམ་པར་དཔྱད་པས། རྣམ་ཤེས་དེ་བདེན་པའི་

གཅིག་དང་དུ་མ་དང་རྣམ་པར་བྲལ་བའི་ཕྱིར་རྣམ་པར་ཤེས་པ་བདེན་པ་སྨྲ་བ་པོ་ཉམས་སོ་ཞེས་

བྱ་བ་སྟེ། འདི་ལྟར་རྣམ་ཤེས་བདེན་གྲུབ་འགོག་པའི་གཅིག་དུ་བྲལ་གྱི་རྟགས་ལ་ནི་ཚུལ་སྒྲུབ་པ་

ལེགས་པར་ཤེས་པ་ཞིག་དགོས་ཀྱི་གཞན་དུ་ན་སྨྲས་པ་ཙམ་དུ་ཟད་ལ། དེ་ལ་ཡང་ཁྱབ་པ་སྒྲུབ་

པ་ནི་ལྡོག་པ་ལ་གནོད་པ་ཅན་གྱི་ཚད་མ་བསྟན་ནས་ལྡོག་ཁྱབ་ངེས་པར་བྱེད་པ་གཅིག་དུ་བྲལ་

གྱི་རྟགས་སྤྱིའི་ཚུལ་དང་འདྲ་སྟེ་ཅུང་ཟད་ཤེས་སླ་ཞིང༌། ཕྱོགས་ཆོས་སྒྲུབ་པ་ལ་བདེན་པའི་གཅིག་

བྲལ་གྲུབ་ན་དུ་བྲལ་སྒྲུབ་པ་སླ་མོད་ཀྱང༌། བདེན་པའི་གཅིག་བྲལ་སྒྲུབ་པ་དཀའ་བ་ཡིན་ལ། དེ་ཡང་

བུམ་པ་དང་སྣམ་བུ་སོགས་ཀྱི་སྟེང་དུ་ཕྱོགས་ཆ་ལ་བརྟགས་ནས་འགོག་པ་ལས། ཤེས་པའི་སྟེང་

དུ་དུས་ཆ་དང་བྲལ་བའི་གཅིག་ཏུ་བདེན་པ་འགོག་པ་དཀའ་སྟེ་དེ་ཡང་དབུ་མའི་གཞུང་ལུགས་

དག་ལས་འབྱུང་བའི་ཚུལ་སྒྲུབ་པའི་རིགས་པའི་རྣམ་པ་དུ་མ་དག་ཤེས་དགོས་ཀྱང་འདིར་མངས་

པས་འཇིགས་པས་མ་བྲིས་ཤིང༌། འོག་ཏུ་ཤེས་པ་སྐད་ཅིག་མར་བདེན་པ་འགོག་པའི་རིགས་པ་

རྒྱས་པར་གསུངས་པ་དག་ནི་བདེན་པའི་གཅིག་བྲལ་སྒྲུབ་པའི་རིགས་པ་བླ་ན་མེད་པའོ།།

གཉིས་པ་ནི། སེམས་ཙམ་པས་མདོ་སྡེ་ས་བཅུ་པ་ལས། ཀྱཻ་རྒྱལ་བའི་སྲས་དག་ཁམས་

གསུམ་པོ་འདི་ནི་སེམས་ཙམ་མོ།1།ཞེས་གསུངས་པའི་ཙམ་གྱི་སྒྲས་སེམས་ལས་དོན་གཞན་དུ་

ཡོད་པ་བཅད་ནས་སེམས་ཀྱི་བདག་ཉིད་དུ་བསྟན་པར་དགོངས་པ་བཤད་དེ། ཕྱི་དོན་མེད་ཅིང་

1  བཀའ་འགྱུར། དཔེ་བསྡུར་མ། དེབ། ༣༦ ཤོག ༤༧༡ ཕྲེང་། ༢༠

ཤེས་པ་བདེན་པར་གྲུབ་པར་ཁས་བླངས་ནས། འདིར་ཁམས་གསུམ་པོ་ནི་རྣམ་པར་ཤེས་པ་ཙམ་

མོ་ཞེས་སྨྲ་བར་བྱེད་དོ། །དེ་ལ་ཐོག་མར་ཕྱི་དོན་ཐ་སྙད་དུ་ཡང་མེད་པ་མི་འཐད་པར་སྟོན་པར་

བཞེད་དེ། གལ་ཏེ་རྣམ་པར་ཤེས་པ་ལས་གཞན་ཕྱི་རོལ་གྱི་དངོས་པོའ་ིགཟུགས་མེད་ན་དེའི་ཚེ་

འཛིན་པ་མིག་གི་རྣམ་པར་ཤེས་པ་ལ་ཕྱི་རོལ་གྱི་གཟུགས་ཇི་ལྟར་གཟུང་བའི་རང་བཞིན་གྱིས་

རབ་ཏུ་སྣང༌། ཞེས་སེམས་ཙམ་པ་ལ་དྲི་བར་མཛད་དེ། ཐ་སྙད་པའི་ཤེས་པ་གནོད་མེད་ལ་ཕྱི་རོལ་

ཏུ་སྣང་བ་ལྟར་ཕྱི་རོལ་གྱི་གཟུགས་སོགས་ཁས་བླངས་པ་ལ་ཐ་སྙད་དཔྱོད་པའི་ཚད་མས་གནོད་

པ་མེད་ཅིང༌། དོན་དམ་པར་ཤེས་པ་ཡང་མ་གྲུབ་པས་དོན་ཤེས་ཡོད་མེད་ཀྱི་ཁྱད་པར་དེ་ལྟ་བུ་མི་

འཐད་སྙམ་དུ་དགོངས་པའོ། །དེ་ལ་སེམས་ཙམ་པས་སྨྲས་པ། གཟུགས་སོགས་ཕྱི་རོལ་ཏུ་མེད་

ཀྱང་ཕྱི་རོལ་ཏུ་སྣང་བ་ནི་ཉོན་མོངས་པ་ཅན་མ་ཡིན་པའི་མ་རིག་པའི་བག་ཆགས་ཀྱིས་བསླད་པའི་

དབང་གིས་སོ་ཞེ་ན། དེ་ལ་ལན་སྨྲས་པ། ཅི་མ་རིག་པ་འདི་ཁམས་གསུམ་པའི་མཚན་ཉིད་ཅན་མ་

ཡིན་ནམ་ཅི། གལ་ཏེ་ཉོན་མོངས་པ་ཅན་མ་ཡིན་པའི་མ་རིག་པ་འདི་ཁམས་གསུམ་དུ་གཏོགས་

པའི་མཚན་ཉིད་ཅན་མ་ཡིན་ན། དེ་ལྟར་ཡིན་པ་དེའི་ཚེ། དེ་ཉིད་འཁོར་བའི་བག་ཆགས་མ་ལུས་

པ་ལས་འདས་ཤིང་བག་ཆགས་དང་བྲལ་བའི་མཚན་ཉིད་དུ་ཐལ་བར་འགྱུར་རོ། །འདོད་པ་དེ་ལྟ་

ན། ཉོན་མོངས་པ་ཅན་མ་ཡིན་པའི་མ་རིག་པ་འདི་ཆོས་ཅན། ཤེས་རབ་ཀྱི་ཕ་རོལ་ཏུ་ཕྱིན་པར་

ཐལ། འཁོར་བའི་བག་ཆགས་མ་ལུས་པ་དང་བྲལ་བའི་ཤེས་པ་ཡིན་པའི་ཕྱིར། ཞེས་པའི་སྐྱོན་དུ་

ཐལ་བར་འགྱུར་བ་ལས་མ་རིག་པ་ཤེར་ཕྱིན་ཡིན་པ་དེ་ལྟར་ཡང་འཐད་པ་མ་ཡིན་ནོ། །འཁོར་བའི་

བག་ཆགས་མ་ལུས་པ་དང་བྲལ་ན་ཤེས་སྒྲིབ་མ་ལུས་པ་དང་བྲལ་དགོས་པ་ཡིན་ལ། འཁོར་བ་

ལས་འདས་པ་ལ་ཤེས་སྒྲིབ་དང་བྲལ་མི་དགོས་སོ།།

དེའི་ཕྱིར་ཁ་རང་ངམ་ཅིག །ཤེས་རབ་ཀྱི་ཕ་རོལ་ཏུ་ཕྱིན་པ་ཡིན་པར་ཐལ། འཁོར་བ་

ལས་འདས་པའི་ཡེ་ཤེས་ཡིན་པའི་ཕྱིར། ཞེས་ཟེར་བ་ཤིན་ཏུ་མི་འཐད་དེ། ཉན་ཐོས་དགྲ་བཅོམ་

གྱི་ཡེ་ཤེས་ཆོས་ཅན། དེར་ཐལ། དེའི་ཕྱིར། ཉན་ཐོས་དགྲ་བཅོམ་གྱིས་ཐར་པ་མ་ཐོབ་པར་སྨྲ་བ་

ཡིན་ནམ་ཅི། མ་རིག་པ་ཁམས་གསུམ་དུ་མི་གཏོགས་པ་སོགས་ལ་ཇི་སྐད་བཤད་པའི་རིགས་

པས་གནོད་པ་དེའི་ཕྱིར་འཁོར་བའི་ཆོས་ཡིན་ལ། དེ་ཡང་མ་རིག་པའི་བག་ཆགས་འདི་ནི་འཁོར་



དྲི་མེད་འོད་ཀྱི་ནང་ལེའི་འགྲེལ་བཤད།426

བའི་བག་ཆགས་སོ། །འཁོར་བ་ཡང་སྲིད་པ་གསུམ་གྱི་མཚན་ཉིད་དེ། སྲིད་པ་གསུམ་ནི་ཁམས་

གསུམ་མོ། །དེ་ལྟར་ན་ཁྱོད་ཀྱི་ལུགས་དེ་ལ་འདི་ལྟར་འགྱུར་ཏེ། མ་རིག་པ་རྣམ་པར་ཤེས་པ་ཙམ་

གྱི་བདག་ཉིད་དུ་བདེན་པར་ཐལ། ཁམས་གསུམ་དུ་གཏོགས་པའི་དངོས་པོ་དེ་ཡང་ཐམས་ཅད་

རྣམ་པར་ཤེས་པ་ཙམ་གྱི་བདག་ཉིད་དུ་བདེན་པའི་ཕྱིར། འདོད་ན། རྣམ་པར་ཤེས་པ་ཙམ་ཡང་

མ་རིག་པ་དེའི་བདག་ཉིད་དུ་བདེན་པ་ཡིན་པར་ཐལ། འདོད་པ་དེའི་ཕྱིར། ཐ་སྙད་དུ་ཆོས་དེ་ཤེས་

པའི་བདག་ཉིད་ཡིན་ཀྱང་ཤེས་པ་ཆོས་དེའི་བདག་ཉིད་ཡིན་མི་དགོས་པ་ནི་རང་ལུགས་ལ་ཡང་

ཆེས་མང་བས་སྤྱིར་དེ་འདྲའི་ཁྱབ་པ་བླུན་པོ་མིན་པ་སུ་ཞིག་ཁས་ལེན། དེ་ལྟ་ན་ཡང་བདེན་པར་

གྲུབ་པ་ལ་དེ་ལྟ་བུའི་ཁྱད་པར་གཏན་མི་རུང་བ་ནི་བདེན་པར་གྲུབ་པའི་བདག་ཉིད་གཅིག་ཡིན་

ན་ཐ་དད་གཏན་མེད་ཀྱི་གཅིག་ཡིན་དགོས་པའི་རྒྱུ་མཚན་གྱིས་ཡིན་ཏེ་དབུ་མའི་རིགས་པ་ཕྲ་མོ་ 

རྣམས་ཤེས་པ་ལ་རག་ལས་སོ།།

དེས་ན་ཁྱོད་ཀྱི་ལུགས་ལ་ཆོས་ཅན་མ་རིག་པ་རྣམ་པར་ཤེས་པ་ཙམ་དང་རྣམ་པར་ཤེས་

པ་ཙམ་མ་རིག་པ་དེའི་བདག་ཉིད་ཡིན་པར་ཐལ། མ་རིག་པ་འཁོར་བ་དང༌། འཁོར་བ་ཁམས་

གསུམ་རྣམ་ཤེས་ཙམ་ཡིན་པའི་ཕྱིར། ཞེས་རྟགས་ཀྱི་དགག་བྱའི་ཁྱད་པར་མ་སྦྱར་བར་ཐལ་བ་

དེ་ལྟར་ངམ་འཕེན་པ་ནི་མཆོག་ཏུ་རྩིང་བ་སྟེ། བདེན་འཛིན་གྱི་བློ་ཤེས་པའི་བདག་ཉིད་ཡིན་ནམ་

མ་ཡིན་ཞེས་དྲིས་ན་ཁྱེད་ལན་ཇི་ལྟར་འདེབས་པར་བྱེད། དེར་མ་ཟད་ཀྱི་གྲངས་ཅན་གྱི་ལུགས་

ལ་ཆོས་ཅན། སྒྲ་མི་རྟག་པ་ཡིན་པར་ཐལ། སྒྲ་བྱས་པ་ཡིན་པའི་ཕྱིར། ཞེས་བརྗོད་ན་ཅི་ཞིག་སྨྲ། 

གྲངས་ཅན་གྱི་ལུགས་ལ་སྒྲ་མི་རྟག་པ་ཡིན་པ་འདོད་པར་བྱེད་དམ། ཐལ་བ་འཕེན་ཚུལ་གྱི་བརྡ་

རགས་པ་ལ་ཡང་རྨོངས་པའི་ཚུལ་འདི་ལྟར་ན་ཁྱེད་ཀྱིས་རིགས་པའི་གཞུང་ལུགས་ཁས་འཆེ་བ་

དག་ཀྱང་ངང་ཚུལ་ཇི་ལྟར་ཡིན་པ་ལེགས་པར་ཁུམས་སོ།།

རྣམ་པར་ཤེས་པ་ཙམ་མ་རིག་པའི་བདག་ཉིད་དུ་བདེན་པར་ཐལ་བ་ལ་འདོད་ན། ལམ་

བསྒོམས་ཀྱང་མ་རིག་པ་དང་བྲལ་བ་མེད་པ་སྟེ་མི་སྲིད་པར་ཐལ། རྣམ་ཤེས་མ་རིག་པ་དེའི་བདག་

ཉིད་དུ་བདེན་པར་གྲུབ་པ་ཡིན་པའི་ཕྱིར། ཁྱབ་སྟེ། རྣམ་ཤེས་མ་རིག་པ་དང་བདག་ཉིད་གཅིག་ཏུ་

བདེན་ན་རྣམ་པར་ཤེས་པ་ནི་མ་རིག་པ་ཙམ་དང་ཐ་དད་གཏན་མེད་ཀྱི་གཅིག་ཡིན་དགོས་པའི་

ཕྱིར་རོ། །ཅི་སྟེ་གནོད་བྱེད་དེ་དག་མ་བཟོད་ནས་ཁམས་གསུམ་པོ་ཐམས་ཅད་རྣམ་པར་ཤེས་པ་

ཙམ་གྱི་བདག་ཉིད་དུ་བདེན་པར་གྲུབ་པ་མ་ཡིན་པར་སྨྲ་ན། དེའི་ཚེ་རྩ་བའི་དམ་བཅའ་བ་ཉམས་ཏེ་

ཁམས་གསུམ་པོ་རྣམ་པར་ཤེས་པ་ཙམ་དུ་མ་གྲུབ་བོ།།

གསུམ་པ་ཤེས་པ་སྐད་ཅིག་མ་བདེན་པར་གྲུབ་པ་བརྟགས་ནས་དགག་པ་ནི། ད་ནི་དུས་

ཀྱི་ཆ་མེད་ཀྱི་ཤེས་པ་སྐད་ཅིག་མ་བདེན་པར་གྲུབ་པ་དེ་ཉིད་འདུས་བྱས་སུ་མཚོན་པའི་མཚན་

ཉིད་ལ་བརྟགས་ནས་དགག་པའི་ཕྱིར་དུ་ཤེས་པ་སྐད་ཅིག་མ་དེ་གནས་པ་མེད་པ་ལ་འཇིག་པ་དང་

སྐྱེ་བ་འདོད་དམ། ཡོད་པ་ལ་འདོད་ཅེས་བརྟགས་ནས་སྐྱོན་བསྟན་པ་གསུངས་པ། འདིར་འདུས་

བྱས་ཀྱི་ཆོས་རྣམས་དུས་ཀྱི་ཐུང་བའི་མཐར་ཐུག་པའི་སྐད་ཅིག་མ་གཅིག་ལ་ཡང་འཇིག་པ་དང་

སྐྱེ་བའི་མཚན་ཉིད་དང་ལྡན་པར་འགྱུར་བ་གང་ཡིན་པ་དེ་ནི་གནས་པ་མེད་པར་འཇིག་པ་དང་སྐྱེ་

བའམ་འོན་ཏེ་གནས་པ་དང་བཅས་པ་ལས་ཡིན། གལ་ཏེ་གནས་པ་མེད་པར་འཇིག་པ་དང་སྐྱེ་

བར་འགྱུར་ན། རང་གྲུབ་པའི་གྲུབ་དུས་གཏན་མི་སྲིད་པར་ཡང་འཇིག་པ་དང་སྐྱེ་བ་ཡོད་པ་དེའི་

ཚེ་རི་བོང་གི་རྭ་ལ་ཡང་སྐྱེ་བ་དང་འཇིག་པ་ཡོད་པར་འགྱུར་རོ། །ཅི་སྟེ་སྐྱེ་བ་ལས་གནས་ཤིང་

ཞེས་པའི་སྐྱེས་པ་ལས་ཞེས་པ་སྐྱེས་ཟིན་པ་ལ་བྱར་མི་རུང་སྟེ། བརྟག་པ་གཉིས་པོ་འདི་གང་ཡང་

རྣམ་རིག་པའི་འདོད་པ་མ་ཡིན་ན་འདི་གཉིས་བཀག་པས་རྣམ་རིག་པའི་འདོད་པ་ཁེགས་པ་ལ་

ཕན་པ་ཅི་ཡང་མེད་ལ། གང་རུང་གཅིག་རྣམ་རིག་པའི་འདོད་པར་བྱེད་ན། དངོས་པོ་གང་ལ་ཡང་

གནས་པའི་དུས་མི་སྲིད་པར་སྐྱེ་འཇིག་ཡོད་པ་ཁས་ལེན་པའི་སངས་རྒྱས་པ་སུ་ཡང་མེད་པས་

རྣམ་རིག་པའི་འདོད་པ་མ་ཡིན་གྱི་བརྟགས་པའི་མཐའ་བཀག་པ་ཙམ་ཡིན་ལ། དེའི་ཕྱིར་ཕྱོགས་

གཉིས་སུ་བརྟགས་པའི་ཕྱིར་ཕྱི་མ་འདི་རྣམ་རིག་པའི་འདོད་པར་བྱ་དགོས་ཤིང༌། དངོས་པོ་སྐད་

ཅིག་མ་གཅིག་གི་སྐྱེ་ཟིན་པའི་དུས་དང་གནས་པའི་དུས་སྔ་ཕྱི་རིམ་ཅན་དུ་ཁས་ལེན་པའི་སེམས་ 

ཙམ་པ་སུ་ཡང་མེད་པའི་ཕྱིར་རོ།།

དེས་ན་སྐྱེས་པ་ལས་ཞེས་པ་ནི་སྐྱེ་བའི་བྱ་བ་དང་བཅས་པ་ལ་བཤད་དགོས་ཤིང༌། ཞིག་

འཇིག་དོན་གཅིག་ཏུ་མི་འདོད་ཀྱང་ཞིག་པ་ལ་འཇིག་པ་ཞེས་པའི་ཐ་སྙད་མཛད་པ་ནི་གཞུང་

ལུགས་ཆེན་མོ་དག་ན་ཤིན་ཏུ་མང་བས་འདིར་ཡང་ཞིག་པ་ལ་བྱ་དགོས་ཏེ་དངོས་པོ་གཅིག་ཉིད་

ཀྱི་གྲུབ་དུས་དང་འཇིག་པ་ལ་མངོན་དུ་ཕྱོགས་པའི་དུས་སྔ་ཕྱི་བར་ཁས་ལེན་པའི་སེམས་ཙམ་

པ་མེད་པའི་ཕྱིར་དང༌། གཞུང་འོག་མ་དག་དང་ཡང་འགྲིག་པར་འགྱུར་བའི་ཕྱིར་རོ། །དངོས་པོ་

རྣམས་ཀྱི་གནས་པའི་དུས་ཞེས་པ་ནི་དངོས་པོ་དེ་དང་དེའི་གྲུབ་དུས་ལ་བྱེད་པ་ཡིན་ནོ། །དེ་འདྲ་

བའི་སྐྱེ་འཇིག་གནས་པ་གསུམ་དངོས་པོ་སྐད་ཅིག་མ་གཅིག་ཉིད་དུ་སེམས་ཙམ་པ་ཡང་ཁས་མི་

ལེན་ཞིང་རང་ཉིད་ཀྱི་ལུགས་ལ་ཡང་མི་འདོད་པས། དེ་གསུམ་དངོས་པོ་སྐད་ཅིག་མ་གཅིག་ཉིད་

དུ་མེད་པར་ཐལ། དེ་གསུམ་མཚན་ཉིད་ཐ་དད་པས་རྟོགས་པར་བྱ་བ་ཡིན་པའི་ཕྱིར། ཞེས་པའི་

ཐལ་བ་འཕངས་པའི་རྟགས་བསྒྲུབ་པ་ལ་འདིར་གང་གི་དུས་ན་ཞེས་སོགས་སྦྱར་ནས་འཆད་རང་

ངམ་པ་ནི། རྟགས་ཁྱབ་ཚད་གྲུབ་བྱས་ཤིང་བསལ་བ་སུས་ཀྱང་ཁས་མ་བླངས་པས་ཁས་ལེན་མེད་

པའི་ཐལ་འགྱུར་ཡིན་པར་ཤེས་པར་བྱའོ། །དེ་བས་ན་ཚིག་གི་དོན་ནི། ཅི་སྟེ་བརྟག་པ་ཕྱི་མ་ལྟར་

ཁས་ལེན་ཞིང༌། དེ་ཡང་དངོས་པོ་སྐད་ཅིག་མ་གཅིག་པོ་དེའི་སྐྱེས་པ་སྟེ་སྐྱེ་བ་ལ་མངོན་དུ་ཕྱོགས་

པའི་སྐད་ཅིག་ལས་དེའི་དུས་གཉིས་པར་གནས་པ་འབྱུང་ཞིང༌། གནས་པ་ལས་དེའི་དུས་གཉིས་

པར་འཇིག་པའམ་ཞིག་པ་འབྱུང་སྟེ། ཞིག་པའི་སྐད་ཅིག་སྔ་མ་དེ་ལས་སྐད་ཅིག་ཕྱི་མ་སྐྱེ་བ་ཡིན་

ནོ་ཞེས་ཟེར་ན། ཐ་སྙད་དུ་དབུ་མ་པ་རང་ལུགས་ལ་ཡང་དེ་ལྟར་ཁས་ལེན་མོད་ཀྱང༌དོན་དམ་པར་

ཚུལ་དེ་མི་རུང་སྟེ་འདི་ལྟར། ཕྱོགས་སྔ་མ་ཇི་སྐད་སྨྲས་པའི་ཚུལ་དེ་ལྟར་ན། དངོས་པོ་སྐད་ཅིག་མ་

དེ་མཚན་ཉིད་སྐྱེ་འཇིག་གནས་པ་རྣམས་རང་ལས་རང་བཞིན་གྱིས་ངོ་བོ་ཐ་དད་པས་འདུས་བྱས་

སུ་རྟོགས་པར་བྱ་དགོས་པར་ཐལ། དེ་དང་རང་བཞིན་གྱིས་ངོ་བོ་གཅིག་ཡིན་ན་དངོས་པོ་སྐད་

ཅིག་མ་དེ་དང་མཚན་ཉིད་སྐྱེ་འཇིག་གནས་པ་རྣམས་ཐམས་ཅད་དུས་མཉམ་པས་ཁྱབ་དགོས་ལ། 

དངོས་པོ་གཅིག་གི་གནས་པ་དང་འཇིག་པ་དང་སྐྱེ་བ་རྣམས་དུས་གཅིག་པ་ཉིད་མེད་པར་སྔ་ཕྱི་

བས་ཁྱབ་པའི་ཕྱིར་རོ། །ངོ་བོ་གཅིག་ལ་དུས་མཉམ་མི་དགོས་ཀྱང་རང་བཞིན་གྱིས་ངོ་བོ་གཅིག་

ལ་དུས་མཉམ་དགོས་སོ། །འདོད་ན་ཕན་ཚུལ་ལྟོས་མེད་ཀྱི་ཐ་དད་དུ་འགྱུར་དགོས་པས་དེ་ཉིད་

འདུས་བྱས་མཚོན་བྱེད་ཡིན་པ་ཉམས་སོ།།

ངོ་བོ་ཉིད་ཀྱིས་གྲུབ་ན་དུས་མཉམ་དུ་ཡོད་དགོས་པའི་རྒྱུ་མཚན་ནི། སྐྱེ་བ་རང་བཞིན་

གྱིས་གྲུབ་ན་དུས་ཐམས་ཅད་དུ་སྐྱེ་དགོས་པས་གནས་པ་དང༌འཇིག་པའི་དུས་ན་ཡང་སྐྱེ་དགོས་

ལ། གནས་པ་རང་བཞིན་གྱིས་གྲུབ་ན་དུས་ཐམས་ཅད་དུ་གནས་དགོས་པས་སྐྱེ་བ་དང་འཇིག་པའི་

དུས་ན་ཡང་གནས་དགོས་ཤིང༌། ཞིག་པ་རང་བཞིན་གྱིས་གྲུབ་ན་ཡང་དུས་ཐམས་ཅད་དུ་ཞིག་པ་

ཡོད་དགོས་པས་སྐྱེ་བ་དང་གནས་པའི་དུས་ན་ཡང་ཞིག་དགོས་པ་ལས། འདིར་དངོས་པོ་གཅིག་

ལ་གང་གི་དུས་ན་ཞེས་པ་ནས་སྐད་ཅིག་གོ །གལ་ཏེ་དངོས་པོ་སྐད་ཅིག་མ་གཅིག་ལ་དེ་དག་དུས་

གཅིག་ལ་ཡོད་པ་ཡིན་ན་སྐྱེས་བུ་གཅིག་གི་སྐྱེ་བ་དང་རྒ་བ་དང་འཆི་བ་རྣམས་དུས་གཅིག་པ་ཉིད་

དོ་ཞེས་པ་ལས་གཞན་པ་ཅི་ཞིག་ཡོད། 

གཞན་ཡང་རྣམ་པར་ཤེས་པ་སྐད་ཅིག་སྔ་མ་ལས་ཕྱི་མ་རང་བཞིན་གྱིས་སྐྱེ་བ་ནི་

བརྟགས་ན་མི་འཐད་དེ་འདི་ལྟར། འདིར་གང་དུ་རང་བཞིན་གྱིས་གྲུབ་པའི་རྣམ་པར་ཤེས་པ་སྐད་

ཅིག་གཅིག་ལ་སྔ་མ་དང་ཕྱི་མའི་ཆོས་ཀྱི་སྐྱེ་བ་དང་འཇིག་པ་དེ་ཅི། རྣམ་ཤེས་ཀྱི་ཆོས་སྔ་མ་རང་

བཞིན་གྱིས་འགགས་པ་ལས་སམ། འོན་ཏེ་མ་འགགས་པར་རང་བཞིན་གྱིས་གྲུབ་པའི་རྣམ་ཤེས་

ཀྱི་ཆོས་སྔ་མ་ལས་རྣམ་ཤེས་ཀྱི་ཆོས་ཕྱི་མ་སྐྱེ། གལ་ཏེ་རང་བཞིན་གྱིས་འགགས་པའི་ཆོས་སྔ་

མ་ལས་སྐྱེ་ན། རང་བཞིན་གྱིས་འགགས་པ་ནི་དུས་ཐམས་ཅད་དུ་འགགས་པར་གནས་དགོས་

པས་རྣམ་ཤེས་སྐད་ཅིག་ཕྱི་མ་སྐྱེ་བ་ལ་མངོན་དུ་ཕྱོགས་པའི་དུས་ན་ཡང་རྣམ་ཤེས་སྐད་ཅིག་སྔ་

མ་འགགས་ནས་མེད་དགོས་ལ། དེ་ལྟར་ཡིན་པ་དེའི་ཚེ་འགགས་ཤིང་ཤི་ཟིན་ནས་མེད་པའི་མར་

མེ་སྔ་མ་ལས་ཀྱང་མར་མེ་ཕྱི་མ་གཞན་སྐྱེའོ་སྟེ་སྐྱེ་དགོས་པ་ཐལ་ལོ། །ཅི་སྟེ་མ་འགགས་པར་རང་

བཞིན་གྱིས་གྲུབ་པའི་རྣམ་ཤེས་སྐད་ཅིག་སྔ་མ་ལས་སྐད་ཅིག་ཕྱི་མ་སྐྱེ་ན། དེ་ལྟ་ན་རྣམ་ཤེས་སྐད་

ཅིག་སྔ་མ་དུས་ཐམས་ཅད་དུ་མ་འགགས་པར་གནས་དགོས་པའི་ཕྱིར་རྣམ་ཤེས་སྐད་ཅིག་ཕྱི་མ་

སྐྱེས་ཟིན་པ་ན་ཡང་མ་འགགས་པར་གནས་དགོས་ལ། དེ་ཡང་དེའི་སྐད་ཅིག་ཕྱི་མ་སྐྱེས་ཟིན་པ་ན་

ཡང་གནས་པ་སོགས་སུ་འགྱུར་ལ། དེ་ལྟར་ཡིན་པ་དེའི་ཚེ་མ་འགགས་པ་སྟེ་ཤི་མ་ཟིན་པའི་མར་

མེ་ལས་མར་མེ་གཞན་སྐྱེ་བ་སྟེ་སྦར་བ་བཞིན་དུ་རྣམ་ཤེས་སྐད་ཅིག་སྔ་མ་དེ་ལས་སྐད་ཅིག་ཕྱི་མ་

གཞན་སྐྱེའོ་སྟེ་སྐྱེ་དགོས་པར་འགྱུར་རོ།།

དེ་ལྟར་རྣམ་ཤེས་ཕྱི་མ་སྐྱེས་ཟིན་པ་ལས་དེ་མ་འགགས་པར་གནས་བཞིན་པ་ཉིད་ལས་

སླར་ཡང་རྣམ་ཤེས་ཕྱི་མ་གཞན་སྐྱེ་བར་འགྱུར་བས་ན། མར་མེ་གཅིག་ལས་གཅིག་སྦར་བའི་

འཕྲེང་བ་བཞིན་དུ་རྣམ་པར་ཤེས་པ་སྐད་ཅིག་སྔ་ཕྱི་དུ་མའི་ཕྲེང་བར་དུས་གཅིག་ཏུ་ཉམས་སུ་མྱོང་

བར་འགྱུར་རོ། །དེ་ལྟར་ཐལ་བའི་སྐྱོན་འབྱུང་བ་དེའི་ཕྱིར་རྣམ་པར་ཤེས་པ་སྔ་མ་མ་འགགས་པར་

རང་བཞིན་གྱིས་གྲུབ་པ་ལས་གཞན་རྣམ་པར་ཤེས་པ་སྐད་ཅིག་ཕྱི་མ་སྐྱེ་བ་བརྗོད་པར་མི་ནུས་

ཏེ། རང་བཞིན་གྱིས་འགགས་པ་ལས་ཀྱང་སྐྱེ་བ་བརྗོད་པར་མི་ནུས་སོ། །འདྲེས་པ་སྟེ་གཉིས་ཀ་

ཡིན་པའི་ཕུང་སུམ་ལས་ཀྱང་མ་ཡིན་ཏེ། འགགས་པ་དང་འགགས་པ་མ་ཡིན་པ་དེ་དག་ཕན་ཚུན་

སྤངས་པའི་སྒོ་ནས་དངོས་སུ་འགལ་བའི་དངོས་པོ་སྐད་ཅིག་མ་གཅིག་ཉིད་ལ་འགགས་པ་དང་

འགགས་པ་མ་ཡིན་པ་གཅིག་པ་སྟེ་གཞི་མཐུན་པ་ཉིད་མེད་དོ། །ཞེས་བྱ་བ་དག་གིས་ནི་རྣམ་རིག་

པའི་འདོད་པའི་གཙོ་བོ་རྣམ་ཤེས་བདེན་པར་གྲུབ་པ་དགག་པ་བཤད་ཟིན་ཏོ།།

བརྒྱད་པ་མཐའ་བཞི་ལས་གྲོལ་བའི་དབུ་མའི་ལྟ་བ་མཆོག་ཏུ་བསྟན་པ་ནི། དངོས་པོར་

སྨྲ་བ་མཐའ་དག་གི་རང་རང་གི་ཐུན་མོང་མ་ཡིན་པའི་ལྟ་བ་རྣམས་ནི་རིགས་པས་དཔྱད་པ་ན་རྣམ་

པར་ཉམས་པ་དེའི་ཕྱིར་མཐའ་ཐམས་ཅད་ལས་རྣམ་པར་གྲོལ་བའི་ལྟ་བ་ཡང་དག་པ་ཇི་ལྟར་ཡིན་

པ་དེ་ཉིད་དབུ་མ་པས་སྨྲས་པ། འདིར་དབུ་མ་པས་སྨྲས་པ་ཞེས་གསུངས་པ་འདིས་གོང་གི་གྲུབ་

མཐའི་དབྱེ་བ་སྟོན་པའི་ཚིགས་བཅད་དག་གི་མཚམས་སྦྱོར་གྱི་སྨྲས་པ་ཞེས་པ་རྣམས་ལ་ཡེ་ཤེས་

སྙིང་པོ་ཀུན་ལས་བཏུས་ལས་སྨྲས་པ་ཞེས་ཟེར་ངམ་བ་ནོར་བ་ཡིན་པར་གསལ་བར་མཛད་དོ།།

རྣམ་པར་ཤེས་པ་དོན་དམ་པར་ཡོད་པ་དེ་ཡང་དེ་ཁོ་ན་ཉིད་འབྱེད་པ་ལ་མཁས་པའི་དབུ་

མ་པ་རྣམས་མི་འདོད་དེ། རྣམ་ཤེས་བདེན་པའི་གཅིག་དང་དུ་མའི་རང་བཞིན་དང་བྲལ་བས། དེའི་

ཕྱིར་བདེན་པར་མེད་དེ། དཔེར་ན་ནམ་མཁའི་པདྨོ་བཞིན། ཞེས་འདོད་དོ། །འདི་ལྟར་རྣམ་ཤེས་

བདེན་མེད་དུ་སྒྲུབ་པ་ལ་གཅིག་དུ་བྲལ་གྱི་རྟགས་བཀོད་པའི་རྟགས་འདིས། བདེ་གཤེགས་སྙིང་

པོ་དང་རྣམ་ཀུན་མཆོག་ལྡན་གྱི་སྟོང་གཟུགས་ཕྱག་རྒྱ་ཆེན་མོ་དང་མཆོག་ཏུ་མི་འགྱུར་བའི་བདེ་བ་

དང་ཆོས་ཉིད་དེ་བཞིན་ཉིད་ལ་སོགས་པ་ཐམས་ཅད་ཀྱང་བདེན་མེད་དུ་སྒྲུབ་པར་ནུས་པ་ལ་ཁྱད་

པར་མེད་དེ། རྣམ་ཤེས་ཀྱི་སྟེང་དུ་བདེན་པའི་གཅིག་བྲལ་སྒྲུབ་པ་དང་དེ་དག་གི་སྟེང་དུ་སྒྲུབ་པ་

ལ་འགྲུབ་དཀའ་སླའི་ཁྱད་པར་ཅུང་ཟད་ཀྱང་མེད་པའི་ཕྱིར་ཏེ། རྣམ་ཤེས་ཆ་བཅས་སུ་སྒྲུབ་པ་དང་

ཆོས་ཉིད་ཆ་བཅས་སུ་སྒྲུབ་པ་ལ་ཆ་བཅས་སུ་འགྲུབ་མི་འགྲུབ་ཀྱི་ཁྱད་པར་ཅུང་ཟད་ཀྱང་མེད་པའི་



ནང་ལེའི་མདོར་བསྡུས་བདུན་པའི་རྣམ་བཤད། 431

ཕྱིར་དང༌། ཆ་བཅས་སུ་གྲུབ་ནས་བདེན་པའི་གཅིག་བྲལ་མི་འགྲུབ་པ་འགལ་བའི་ཕྱིར་རོ།།

འདུས་མ་བྱས་ལ་ཕྱོགས་ཆ་དང་དུས་ཆ་གང་ཡང་བརྟག་ཏུ་མེད་པས་ཆ་བཅས་ཇི་ལྟར་

འགྲུབ་ཅེ་ན། ལྡོག་པའི་ཆ་ཤས་ཆོས་ཅན་ཤེས་བྱ་ལ་ཇི་སྙེད་ཡོད་པའི་གྲངས་དང་མཉམ་པ་དང༌། 

སྒྲིབ་པའི་གྲིབ་མ་རགས་པ་དང་ཕྲ་བ་དང་ཤིན་ཏུ་ཕྲ་བ་དག་དང་བྲལ་བ་དང་མ་བྲལ་བའི་དབྱེ་བ། 

རྒྱུད་བླ་མ་ལས། མ་དག་མ་དག་དག་པ་དང༌། །ཤིན་ཏུ་རྣམ་དག་གོ་རིམ་བཞིན།1།ཞེས་གསུངས་

པ་ལྟ་བུ་ལ་སོགས་པའི་སྒོ་ནས་ཕྱེ་བས་ཆོས་ཉིད་ལ་ཆ་ཤས་དུ་མ་ཞིག་དབྱེར་ཡོད་ལ། ཕྱོགས་

ཆ་དང་དུས་ཆ་ལས་གཞན་པ་ལྡོག་པའི་ཆ་ཤས་དུ་མར་ཕྱེ་བས་ཆ་བཅས་སུ་བཞག་མ་ནུས་ན་

འདུས་མ་བྱས་ནམ་མཁའ་ལ་སོགས་པའི་ཀུན་རྫོབ་དུ་མ་ཞིག་ཀྱང་ཆ་བཅས་སུ་མི་འགྲུབ་པས་

དེ་དག་ལ་བདེན་པའི་གཅིག་བྲལ་ཇི་ལྟར་སྒྲུབ་པར་བྱེད། གཞན་ཡང་འཕགས་པ་ལྷས། དངོས་

གཅིག་དངོས་པོ་ཀུན་གྱི་ངོ་བོ་ཉིད། །དངོས་ཀུན་དངོས་པོ་གཅིག་གི་ངོ་བོ་ཉིད། །གང་གིས་དངོས་

གཅིག་དེ་བཞིན་ཉིད་མཐོང་བ། །དེ་ཡིས་དངོས་ཀུན་དེ་བཞིན་ཉིད་དུ་མཐོང༌།2།ཞེས་གསུངས་པ་

ལྟར། གྲུབ་མཐའ་འོག་མ་དག་དང་བློའ་ིམཐུ་ཆུང་ཞིང་ལེགས་པར་མ་སྦྱངས་པའི་བོད་ཁ་ཅིག་ལྟར་

རིགས་པ་ལྟར་སྣང་ལ་ཡང་དག་ཏུ་མ་ནོར་བར། དོན་དམ་དཔྱོད་བྱེད་ཀྱི་རིགས་པ་ཡང་དག་གང་

ཡང་རུང་བ་གཅིག་ལ་བརྟེན་ནས་ཆོས་གཅིག་གི་སྟེང་དུ་བདེན་གྲུབ་མ་ལུས་པར་ཁེགས་པའི་

བདེན་མེད་ཚད་མས་ངེས་ན། ཆོས་གཞན་གང་གི་སྟེང་དུ་ཡང་བདེན་པར་ཡོད་མེད་བློ་ཁ་ཕྱོགས་

པ་ན། ཚད་མ་གཞན་ལ་ལྟོས་མི་དགོས་པར་སྔར་གྱི་རིགས་པ་ཡང་དག་དེའི་བྱེད་པ་ལ་བརྟེན་

ནས་བདེན་མེད་དུ་ངེས་པར་ནུས་པས་ཁྱབ་པ་ཡིན་པས། དབུ་མ་པའི་གཅིག་དུ་བྲལ་གྱི་རིགས་པ་

ཡང་དག་གིས་རྣམ་ཤེས་བདེན་མེད་དུ་འགྲུབ་ཀྱང་ཆོས་ཉིད་བདེན་མེད་དུ་མི་འགྲུབ་ཅེས་ཇོ་སྨྲ་བ་

དང༌། འདི་འདུས་བྱས་ཀྱི་དབང་དུ་བྱས་པ་ཡིན་ནོ་ཞེས་ཇོ་སྨྲ་བ་ནི་ཅི་ཡང་མི་ཤེས་པའི་བླུན་པོའ་ི

བརྗོད་པ་ཡིན་པར་རིག་པར་བྱའོ།།

དེ་ལྟ་ན་ཆོས་ཐམས་ཅད་ཀྱང་མཐའ་བཞི་ལས་གྲོལ་བར་བསྟན་པ་ནི་ཚིགས་སུ་བཅད་པ་

1  བསྟན་འགྱུར། དཔེ་བསྡུར་མ། དེབ། ༧༠ ཤོག ༩༤༠ ཕྲེང་། ༧

2  བསྟན་འགྱུར། དཔེ་བསྡུར་མ། དེབ། ༥༧ ཤོག ༨༦༩ ཕྲེང་། ༡༥

ཐ་མ་སྟེ། འདི་འདྲ་རྣམས་ལ་གང་བོད་ཀྱི་དབུ་མ་པ་དག་བུམ་པ་ལྟ་བུ་གཅིག་ཉིད་ཀྱང་ཡོད་པ་ཡང་མ་

ཡིན་མེད་པ་ཡང་མ་ཡིན་ཞེས་སོགས་ཚིག་ཇི་ལྟ་བར་སྨྲ་བ་ནི་དངོས་འགལ་ངོ་མི་ཤེས་པའི་བབ་

ཅོལ་ཏེ། ཆོས་དེ་ཡོད་པ་མ་ཡིན་པར་སྨྲས་མ་ཐག་མེད་པ་མ་ཡིན་ཞེས་མེད་པ་བཀག་ནས་ཡོད་

པ་ཡིན་པར་སྨྲས་པའི་ཕྱིར་ཏེ། ཡོད་མེད་ཕན་ཚུན་སྤངས་པའི་དངོས་འགལ་ཡིན་པས་གཅིག་

རྣམ་པར་བཅད་ན་ཅིག་ཤོས་ཡོངས་སུ་གཅོད་དགོས་པའི་ཕྱིར་རོ། །དེ་བཞིན་དུ་གཉིས་ཀ་མིན་

པ་མིན་ན་གཉིས་ཀ་ཡིན་དགོས་ཏེ། དགག་པ་གཉིས་ཀྱིས་རྣལ་མ་གོ་བའི་ཕྱིར་རོ། །དེས་ན་ཆོས་

གང་ཡང་བདེན་པར་ཡོད་པ་མིན། གཏན་ནས་མེད་པ་མིན། ཡོད་མེད་གཉིས་ཀའི་བདག་ཉིད་ཀྱི་

གཉིས་ཡིན་གྱི་ཕུང་སུམ་མ་ཡིན། ཡོད་མེད་གཉིས་ཀའི་བདག་ཉིད་དེ་གཉིས་པོ་གང་ཡང་མིན་

པའི་ཕུང་སུམ་པའང་མིན་ནོ། །ཞེས་སྦྱར་ཏེ། མདོར་ན་འཁོར་འདས་ཀུན་བྱང་འདུས་བྱས་འདུས་

མ་བྱས་གང་ཡང་ཐ་སྙད་དུ་ཡོད་པ་དང་རང་བཞིན་གྱིས་ཡོད་པ་མིན་པའི་དོན་ཏེ། ཡོད་པ་མ་ཡིན་

ཞེས་སྨྲའི་མེད་པར་མི་སྨྲའོ། །ཞེས་གསུང་རབ་ཕལ་མོ་ཆེའི་ཚིག་གི་འགྱུར་འཆོས་པ་ལ་ནན་ཏན་

བསྐྱེད་ཀྱང་དབང་པོ་མཆོག་ཏུ་རྟུལ་བར་གོ་བར་བྱེད་པས་སྙིང་པོ་གཞན་ཅི་ཡང་ཡོད་པ་མིན་པས། 

ཆོས་ཐམས་ཅད་རང་བཞིན་གྱིས་མེད་ཅེས་མཐའ་གཅིག་ཏུ་སྨྲ་བར་བྱ་ཞིང༌། རང་བཞིན་གྱིས་གྲུབ་

པ་དང་རང་གི་ངོ་བོས་གྲུབ་པ་དང་རང་གི་མཚན་ཉིད་ཀྱིས་གྲུབ་པ་དང་བདེན་པར་གྲུབ་པ་དང་དོན་

དམ་པར་གྲུབ་པ་རྣམས་ནི་བརྟག་པ་མཐའ་བཟུང་གི་ཚུལ་གྱིས་རྣམ་གྲངས་ཡིན་ལ། དེ་དག་ཡོད་

ན་ཆོས་ཀྱི་བདག་ཡོད་དགོས་པས་དེ་དག་ཐ་སྙད་ཙམ་དུ་ཡང་མེད་པ་དང༌། དེ་དག་མེད་པ་ནི་དོན་

དམ་བདེན་པ་ཡིན་ཞིང༌། རང་བཞིན་གྱིས་གྲུབ་པ་རྣམ་པར་བཅད་ཙམ་གྱི་མེད་དགག་དེ་ཉིད་དོན་

དམ་བདེན་པ་དང༌། ཆོས་ཉིད་དེ་བཞིན་ཉིད་ཀྱི་མཚན་གཞིར་བྱའོ།།

དོན་དམ་བདེན་པ་མེད་དགག་ཡིན་ན་ཆད་སྟོང་དུ་འགྱུར་རོ་ཞེས་ཟེར་བ་ནི་མེད་དགག་

གང་ལ་ཟེར་བ་དང་ཆད་སྟོང་གང་ལ་ཟེར་བ་གཉིས་ཀ་མ་ཤེས་པའི་གཏམ་ཡིན་ལ། དེ་ཡང་རང་

རྒྱུད་པ་རྣམས་བདེན་པར་གྲུབ་པ་དང་དོན་དམ་པར་གྲུབ་པ་ཐ་སྙད་དུ་ཡང་མེད་ཀྱང༌། རང་གི་

མཚན་ཉིད་ཀྱིས་གྲུབ་པ་དང་རང་གི་ངོ་བོས་གྲུབ་པ་ཐ་སྙད་དུ་ཡོད་ཅིང་དོན་དམ་པར་མེད་པར་

བཞེད་ཅིང༌། དབུ་མ་ཐལ་འགྱུར་བ་དག །དེ་ཐམས་ཅད་ཐ་སྙད་དུ་ཡང་མེད་པར་ཁྱད་པར་མེད་དོ་



ནང་ལེའི་མདོར་བསྡུས་བདུན་པའི་རྣམ་བཤད། 433

ཞེས་བཞེད་པའི་ཁྱད་པར་ཡོད་ཚུལ་དང༌། དེའི་རྩ་བ་ཡང་གང་རིགས་པས་བཀག་ནས་བདེན་མེད་

གཏན་ལ་འབེབས་པའི་རྟགས་ཀྱི་དགག་བྱའི་ངོས་འཛིན་ཕྲ་རགས་ཀྱི་ཁྱད་པར་ཡིན་པས་དེ་ཉིད་

ཤེས་པ་གལ་ཆེ་སྟེ། དེ་ཡང་རང་རྒྱུད་ཀྱི་བདེན་འཛིན་ལྷན་སྐྱེས་ཀྱིས་ཇི་ལྟར་གཟུང་བ་ཤེས་པར་

བྱས་ནས། དེས་གཟུང་བ་ལྟར་དུ་གྲུབ་པ་བདེན་པར་གྲུབ་པའི་ཚད་དང༌། དེ་ལྟར་གྲུབ་པས་སྟོང་

པ་བདེན་མེད་དང་དོན་དམ་བདེན་པར་ཤེས་པར་བྱ་ཞིང༌། ཕྱི་རོལ་པ་དང་སངས་རྒྱས་པའི་གྲུབ་

མཐའ་སྨྲ་བ་འོག་མ་དག་གིས་ཀུན་བཏགས་པའི་ལོག་པར་རྟོག་པ་འགོག་པ་ཐམས་ཅད་ཀྱང་རང་

རྒྱུད་ཀྱི་བདེན་འཛིན་ལྷན་སྐྱེས་འགོག་པའི་ཡན་ལག་ཏུ་ཇི་ལྟར་འགྱུར་བའི་ཚུལ་ཤེས་པར་བྱས་

ནས་ལྟ་བ་གཏན་ལ་ཕབ་པའི་དགོས་པ་རང་རྒྱུད་ཀྱི་བདག་འཛིན་ལ་གནོད་པའི་ཐབས་སུ་འགྲོ་

བ་ཞིག་དགོས་པ་ཡིན་གྱི། ཤར་ན་སྦྲུལ་ཡོད་པར་དོགས་ནས་འཇིགས་པ་ལ། ཤར་ན་སྦྲུལ་མེད་

པར་རྟོགས་པའི་བློ་སྐྱེས་པས་འཇིགས་པ་དེ་སེལ་བ་མ་ཡིན་པས། ནུབ་ན་ཤིང་སྡོང་ཡོད་པར་

ཤེས་པས་སེལ་བ་ཡིན་ནོ་ཞེས་ཟེར་བ་ལྟར། ཀུན་རྫོབ་ཇི་ལྟར་སྣང་བ་ལ་བདེན་པར་གཟུང་བས་

བཅིངས་པའི་གཉེན་པོར་སྣང་བ་འདི་བདེན་མེད་དུ་སྒོམ་པ་ཆད་སྟོང་ཡིན་པས་སྒོམ་དུ་མི་རུང་

གི །དོན་དམ་བདེན་པ་བདེན་གྲུབ་ཏུ་སྒོམ་པ་དང་ཅི་ཡང་མ་སྒོམ་པས་འཆིང་བ་དེ་བསལ་བར་བྱའོ་

ཞེས་ཤིན་ཏུ་བླུན་པའི་གཏམ་གྱི་སྦྱོར་བས་བདག་གཞན་བསླུ་བར་མི་བྱའོ།།

ཐ་སྙད་དུ་ཡོད་པ་ཡང་ཐ་སྙད་པའི་བློ་འཁྲུལ་པ་གང་ཡང་རུང་བའི་དོན་ཡོད་པ་ཙམ་ལ་

བྱེད་པ་མ་ཡིན་གྱི། ཐ་སྙད་དཔྱོད་པའི་ཚད་མས་རྙེད་པའི་སྒོ་ནས་ཐ་སྙད་དུ་ཡོད་པར་འཇོག་པ་

ཡིན་ལ། དོན་དམ་བདེན་པ་ཡོད་པ་དང་དོན་དམ་དཔྱོད་པའི་ཚད་མས་གྲུབ་པ་ཡིན་ཀྱང་དོན་དམ་

བདེན་པ་དོན་དམ་པར་མ་གྲུབ་པ་དང༌། དོན་དམ་དཔྱོད་པའི་ཚད་མས་གྲུབ་པ་ལ་དོན་དམ་པར་

གྲུབ་མི་དགོས་པ་ལ་སོགས་པ་ཞིབ་པར་ཤེས་པར་བྱ་བའི་རྟོགས་དཀའ་བའི་གནས་ཆེས་མང་

པོ་དག་རྗེ་ཐམས་ཅད་མཁྱེན་པའི་གསུང་རབ་རྣམས་དང་ཁོ་བོས་ཀྱང་ཞིབ་པར་གཞན་དུ་བཤད་ 

ཟིན་པ་ལས་ཤེས་པར་བྱའོ།།

དེ་ལྟར་མཐའ་བཞི་ལས་རྣམ་པར་གྲོལ་བ་ཡི་དེ་ཁོ་ན་ཉིད་ནི་དབུ་མ་པ་ཡིས་ཕྱིན་ཅི་མ་

ལོག་པར་རིག་གོ །ཞེས་གསུངས་པས་གྲུབ་མཐའ་གཞན་གསུམ་གྱི་ཐུན་མོང་མ་ཡིན་པའི་འདོད་

པ་རྣམས་རྣམ་པར་ཉམས་པར་རིམ་པ་བཞིན་བཤད་ནས། དབུ་མ་པས་དེ་ཉིད་རིག་པ་དང་དབུ་

མ་པས་འདིར་བཤད་པ་ལྟར་གཅིག་དུ་བྲལ་སོགས་ཀྱི་རྟགས་ལས་སྟོང་ཉིད་གཏན་ལ་ཕབ་པ་

འདི་ཡང་དག་པའི་ལྟ་བར་བསྟན་ཅིང༌། འདི་ལ་སྐྱོན་ཅི་ཡང་མ་བསྟན་པར་རང་ལུགས་ཀྱི་ལྟ་བར་

མཛད་པ་འདི་ལྟར་ཡོད་བཞིན་དུ། རིགས་པས་གཏན་ལ་ཕབ་པའི་སྟོང་ཉིད་ནི་བློས་བྱས་ཀྱི་སྟོང་

ཉིད་དང༌། བེམ་སྟོང་དང༌ཆད་སྟོང་དང༌ཉི་ཚེ་བའི་སྟོང་ཉིད་ཅེས་ཡང་དག་པའི་ལྟ་བ་ལ་སྐུར་བ་

འདེབས་པས་རྒྱུད་འདི་འགྲེལ་ཆེན་དང་བཅས་པ་ལ་མུ་སྟེགས་བྱེད་ཁོ་ན་ལན་གླན་པའི་ཆེད་དུ་

འོངས་པ་དག་སྒྲོག་པར་བྱེད་ལ། ཁོ་བོ་ཅག་གིས་སྟོང་ཉིད་མཐར་ཐུག་པར་འདོད་པ་ནི་རིགས་

པས་གཏན་ལ་ཕབ་པའི་སྟོང་ཉིད་མ་ཡིན་ནོ་ཞེས་སྨྲས་པ་ཉིད་ཀྱིས། ལུགས་དེའི་སྟོང་ཉིད་ནི་མི་

རིགས་པའི་བློས་བཞག་པར་གསལ་བར་སྨྲས་ལ། རྟགས་ཡང་དག་ལ་བརྟེན་ནས་དེ་ཁོ་ན་ཉིད་

རྟོགས་པའི་སྒོ་ནས་ཡང་དག་པའི་ལྟ་བ་རྒྱུད་ལ་བསྐྱེད་དུ་མི་རུང་བར་སྨྲས་པས་ནི་མདོར་བསྡུས་

འདིའི་མིང་ཡང་མ་ཤེས་ཤིང༌། གནས་པ་འདི་ལ་ལྟ་བ་ཐམས་ཅད་རྗེས་སུ་དཔག་པས་ཡོངས་སུ་

བརྟག་པའི་ངོ་བོ་ཉིད་ཀྱིས་གནས་པ་ཞེས་གསུངས་པའི་ཐ་སྙད་ཙམ་ལ་ཡང་རྨོངས་ལ། ཡང་དག་

པའི་ལྟ་བའི་བཟློག་ཕྱོགས་རིགས་པ་ཡང་དག་གིས་འགོག་ན་ཡང་དག་པའི་ལྟ་བ་རིགས་པ་ཡང་

དག་གིས་མི་བསྒྲུབ་པ་འགལ་ཞིང༌། ལོག་པའི་ལྟ་བ་ཡང་རིགས་པ་ཡང་དག་གིས་མི་འགོག་པར་

འདོད་ན་རང་ཉིད་ཕྱུགས་སུ་གོ་བར་བྱེད་དོ།།

རང་གི་ལྟ་བའི་འདོད་པ་མདོར་བསྟན་པ་ལས་ཀྱང༌། སྐྱེ་བ་མེད་པ་འགག་མེད་པ། །ཆད་

པ་མེད་པ་རྟག་མེད་པ། །སྣ་ཚོགས་དོན་མིན་དོན་གཅིག་མིན། །འོང་བ་མེད་པ་འགྲོ་མེད་པ། །གང་

ཞིག་རྟེན་ཅིང་འབྲེལ་བར་འབྱུང༌། །སྤྲོས་པ་ཉེ་བར་ཞི་སྟོན་པ། །རྫོགས་པའི་སངས་རྒྱས་སྨྲ་རྣམས་

ཀྱི། །དམ་པ་དེ་ལ་ཕྱག་འཚལ་ལོ། །རང་ལས་མ་ཡིན་གཞན་ལས་མིན། །གཉིས་ལས་མ་ཡིན་རྒྱུ་

མེད་མིན། །དངོས་པོ་གང་དང་གང་ན་ཡང༌། །སྐྱེ་བ་ནམ་ཡང་ཡོད་མ་ཡིན།1།ཞེས་སོགས་རྩ་ཤེ་

ལྟར་གསུངས་ཤིང༌། ཡང་དེ་ཉིད་ལས། བདེན་པ་གཉིས་ལ་བརྟེན་ནས་ནི། །སངས་རྒྱས་རྣམས་

1  བསྟན་འགྱུར། དཔེ་བསྡུར་མ། དེབ། ༤༢ ཤོག ༦༢༡ ཕྲེང་། ༨

ཀྱིས་ཆོས་བསྟན་ཏེ། །འཇིག་རྟེན་ཀུན་རྫོབ་བདེན་པ་དང༌། །དམ་པའི་དོན་གྱི་བདེན་པའོ།1།ཞེས་

གསུངས་ནས། གཉིས་པོ་ངོས་འཛིན་པ་ན། རྒྱུ་འབྲས་བདག་ཉིད་སངས་རྒྱས་ཀྱིས། །ཀུན་རྫོབ་

ཏུ་ནི་ཡོངས་སུ་བསྒྲགས། །ཀུན་རྫོབ་མེད་ཀྱང་འགག་མེད་པའི། །རང་བཞིན་རྒྱུ་མེད་དངོས་པོ་

མེད།2།ཅེས་རྒྱུ་འབྲས་ཀྱི་དངོས་པོ་ཀུན་རྫོབ་དང༌། རང་བཞིན་གྱིས་རྒྱུ་མེད་འགག་མེད་ཀུན་རྫོབ་

མེད་པ་དང་བདེན་པའི་དངོས་པོ་མེད་པ་དོན་དམ་བདེན་པར་གསལ་བར་བཤད་ལ། འཕགས་

པ་ཀླུ་སྒྲུབ་ཀྱིས་རྣམ་པར་མི་རྟོག་པ་ལ་བསྟོད་པ་དང་མཐུན་པར། དཔག་མེད་ཤེས་རབ་ཕ་རོལ་

ཕྱིན། །རྣམ་པར་མི་རྟོག་པ་ལ་འདུད།3།ཅེས་སོགས་གསུངས་ནས། སངས་རྒྱས་རང་སངས་རྒྱས་

རྣམས་དང༌། །ཉན་ཐོས་རྣམས་ཀྱི་སྐྱབས་དང་ནི། །ཐར་པའི་ལམ་ནི་གཅིག་ཉིད་ཁྱོད། །གཞན་དག་

མེད་པ་ཞེས་པར་ངེས། །གང་ཞིག་རྣམ་པར་མི་རྟོག་པས། །ཤེས་རབ་ཕ་རོལ་ཕྱིན་ལམ་དྲན། །རྣམ་

པར་མི་རྟོག་པ་འདི་ནི། །འདི་ཡི་ལམ་དང་བརྟེན་པར་བཤད།4།ཅེས་སོགས་ཀྱིས་བདེན་པས་སྟོང་

པ་ཉིད་རྟོགས་པའི་རྣམ་པར་མི་རྟོག་པའི་ཡེ་ཤེས་ཉན་རང་ལ་ཡང་ཡོད་པར་བཤད་པ་སོགས་

ཐམས་ཅད་དབུ་མའི་སྐབས་དང་ཇི་ལྟ་བར་འདྲ་བ་ཡོད་པས། འདིའི་རང་ལུགས་ཀྱི་ལྟ་བ་ལེགས་

པར་ཤེས་པར་འདོད་ན་ཀླུ་སྒྲུབ་ཡབ་སྲས་ཀྱི་དབུ་མའི་གཞུང་ལ་ངལ་བ་བསྟེན་ནས་ལེགས་པར་

སྦྱངས་ཏེ་འབད་པ་ཆེན་པོས་སྟོང་པ་ཉིད་ཀྱི་ལྟ་བ་བཙལ་བར་བྱའོ།།

མཐའ་བཞིར་འཛིན་པ་ཡང་བུམ་པ་ཡོད་པར་གཟུང་བ་སོགས་ཀྱིས་ཡོད་པའི་མཐར་

འཛིན་དང༌། སངས་རྒྱས་ལ་སྒྲིབ་པ་མེད་པར་གཟུང་བ་སོགས་ཀྱིས་མེད་པའི་མཐར་འཛིན་དུ་

འགྱུར་བ་མ་ཡིན་གྱི། བུམ་པ་བདེན་པར་ཡོད་པར་གཟུང་ན་ཡོད་པའི་མཐར་5འཛིན་པ། གཏན་

མེད་དུ་གཟུང་ན་མེད་པའི་མཐར་6འཛིན་དུ་འགྱུར་བ་ལ་སོགས་པའི་ཁྱད་པར་རྣམས་ལེགས་པར་

1  བསྟན་འགྱུར། དཔེ་བསྡུར་མ། དེབ། ༤༢ ཤོག ༦༠༦ ཕྲེང་། ༡༧

2  བསྟན་འགྱུར། དཔེ་བསྡུར་མ། དེབ། ༤༢ ཤོག ༦༠༦ ཕྲེང་། ༡༩

3  བསྟན་འགྱུར། དཔེ་བསྡུར་མ། དེབ། ༤༢ ཤོག ༥༧༨ ཕྲེང་། ༡༨

4  བསྟན་འགྱུར། དཔེ་བསྡུར་མ། དེབ། ༤༢ ཤོག ༥༧༨ ཕྲེང་། ༢༡

5  ཞོལ། ཤོག ༢༠༢ ན ༤ མཐའ་འཛིན་པ།

6  ཞོལ། ཤོག ༢༠༢ ན ༤ མཐའ་འཛིན་

ཤེས་པར་བྱ་སྟེ། གཞན་དུ་རྒྱས་པར་བཤད་ཟིན་ཏོ།1།ཤོ་ལོ་ཀ་ཐ་མའི་དོན་ལ་ཁ་ངམ་སོགས་ཅིག་

དོན་དམ་སྟོང་པ་ཉིད་ནི་རྡུལ་ཕྲ་རབ་ཀྱི་ཕྱི་རོལ་ཏུ་ཡོད་པ་མ་ཡིན། མངོན་སུམ་ལ་སྣང་བས་གཏན་

མེད་པ་མ་ཡིན་ཞེས་སྟོང་གཟུགས་ལ་སྦྱར་ནས་འཆད་པས་ནི། གཞུང་འདི་ཉིད་གྲུབ་མཐའ་སྨྲ་བ་

བཞིར་ཕྱེ་བའི་ཡ་གྱལ་གྱི་དབུ་མ་པའི་གྲུབ་མཐའ་སྤྱིར་སྟོན་པ་དང་སྐབས་འཆོལ། ཕྱི་རོལ་གྱི་དོན་

གྱིས་སྟོང་པ་དོན་དམ་བདེན་པའི་མཚན་གཞིར་འོང་དོན་མེད་ཅིང༌། དེ་དབུ་མ་པའི་སྟོང་ཉིད་དུ་འོང་

དོན་མེད་པས་དབུ་མ་པའི་ལྟ་བའི་ཕྱོགས་མ་མཐོང༌། སྟོང་གཟུགས་དོན་དམ་སྟོང་པ་ཉིད་དུ་བྱས་ 

པས་གྲུབ་མཐའ་འདྲེས་སོ།།

ཡང་ཁ་དོལ་ཅིག་ན་རེ་ཤོ་ལོ་ཀ་སྔ་མས་འཁོར་ལོ་བར་པ་དང་མཐུན་པའི་དབུ་མ་པ། ཤོ་ལོ་

ཀ་ཕྱི་མས་འཁོར་ལོ་ཐ་མ་དང་མཐུན་པའི་དབུ་མ་པ། གང་ཞིག་ཕྱོགས་ཉམས་ཞེས་སོགས་ཀྱིས་

གསང་སྔགས་ཐུན་མོང་མ་ཡིན་པའི་དབུ་མ་མཐར་ཐུག་པ་བསྟན་ནོ་ཞེས་ཟེར་བ་ནི། ཤོ་ལོ་ཀ་སྔ་ཕྱི་

གཉིས་ལ་དེ་འདྲ་བའི་ཁྱད་པར་འདོད་པ་མུན་སྤྲུལ་ཏེ། འཁོར་ལོ་ཐ་མས་འདུས་བྱས་རང་སྟོང་ཆད་

སྟོང་དང༌། འདུས་མ་བྱས་བདེ་གཤེགས་སྙིང་པོ་གཞན་སྟོང་དང་བདེན་གྲུབ་ཏུ་བསྟན་པར་འདོད་པའི་

ལོག་པར་རྟོག་པའི་ཐ་ཆད་དེ་ཉིད་ཡིད་ལ་བཞག་པར་སྣང་ཡང༌། ཕྱོགས་གཞན་དུ་རྒྱས་པར་བཀག་

ཟིན་ཅིང༌། འདིར་དཀྱུས་མ་འཆད་པའི་གེགས་སུ་འགྱུར་བའི་ཕྱིར་མ་བྲིས་ལ། དུས་ཀྱི་འཁོར་ལོའ་ི

རྩ་རྒྱུད་ཀྱི་དུམ་བུ་ཐོར་བུ་བ་བོད་ན་བཞུགས་པ་དག་དང༌། བསྡུས་རྒྱུད་རྒྱུད་ཕྱི་མ། འགྲེལ་པ་སྐོར་

གསུམ། རང་གི་ལྟ་བའི་འདོད་པ་མདོར་བསྟན་པ། དོན་དམ་བསྙེན་པ། ནཱ་རོ་པའི་དབང་མདོར་བསྟན་

གྱི་འགྲེལ་པ་སོགས་དུས་འཁོར་གྱི་གཞུང་ཁུངས་ཐུབ་འདི་དག་གང་ན་ཡང་དོན་དམ་བདེན་པ་

བདེན་གྲུབ་ཏུ་སྟོན་པའི་ཚིག་ཏུ་འཁྲུལ་གཞི་ཡོད་པའི་ཚིག་ཟུར་ཙམ་ཡང་མེད་ལ། སྤྱིར་ཆོས་ཐམས་

ཅད་དང༌ཁྱད་པར་སྟོང་གཟུགས་ཕྱག་རྒྱ་ཆེན་མོ་སོགས་བདེན་པར་གྲུབ་པ་དམིགས་ཕུག་སྟེ་བཀག་

པ་ནི་གོང་འོག་རྣམས་ན་ཤིན་ཏུ་མང་བར་ཡོད་དོ།།

འགྲེལ་ཆེན་འདིར། རྫས་ཀྱི་རྣམ་པར་རྟོག་པ་དང་བྲལ་བ་པྲ་ཕབ་པ་དང་མཚུངས་པ། 

སྐད་ཅིག་རྣམ་བྲལ་སྐྱེ་བ་དང་འཇིག་པ་དང་བྲལ་བའི་དངོས་པོ་ནི་སངས་རྒྱས་རྣམས་ཀྱིས་ཆོས་

1  ཞོལ། ཤོག ༢༠༢ ན ༥ ཟིན་རྟེ།

ཀྱི་འཁོར་ལོ་བསྐོར་བའི་དོན་དུ་ཡོད་དོ།1།ཞེས་གསུངས་པ་ནི་དཔལ་ལྡན་ཟླ་བ་གྲགས་པས་ཀྱང་

དབུ་མ་ལ་འཇུག་པའི་རང་འགྲེལ་དུ་ཆོས་ཉིད་ཡོད་པར་ངེས་པར་ཁས་ལེན་དགོས་པའི་ཚུལ་རྒྱ་

ཆེར་གསུངས་པ་དང་ཚུལ་འདྲ་སྟེ། ཇི་སྐད་དུ་དེ་ཉིད་ལས། གང་གི་དབང་དུ་མཛད་ནས་བཅོམ་

ལྡན་འདས་ཀྱིས་དེ་བཞིན་གཤེགས་པ་རྣམས་བྱུང་ཡང་རུང་མ་བྱུང་ཡང་རུང་ཆོས་རྣམས་ཀྱི་

ཆོས་ཉིད་འདི་ནི་གནས་པ་ཉིད་དོ་ཞེས་རྒྱ་ཆེར་གསུངས་པ་ཆོས་ཉིད་ཅེས་བྱ་བ་ནི་ཡོད་དོ། །ཆོས་

ཉིད་ཅེས་བྱ་བ་འདི་ཡང་ཅི་ཞིག །མིག་ལ་སོགས་པ་འདི་དག་གི་རང་བཞིན་ནོ། །དེ་དག་གི་རང་

བཞིན་ཡང་གང་ཞིག་ཅེ་ན། འདི་དག་ནི་བཅོས་མ་མ་ཡིན་པ་དང་གཞན་ལ་ལྟོས་པ་མེད་པ་གང་

ཡིན་པ་སྟེ། མ་རིག་པའི་རབ་རིབ་དང་བྲལ་བའི་ཤེས་པས་རྟོགས་པར་བྱ་བའི་རང་གི་ངོ་བོའ།ོ །ཅི་

དེ་ཡོད་དམ་མེད་དོ་ཞེས་དེ་སྐད་དུ་སུ་སྨྲ། གལ་ཏེ་མེད་ན་ནི་ཅིའི་དོན་དུ་བྱང་ཆུབ་སེམས་དཔའ་

རྣམས་ཕ་རོལ་ཏུ་ཕྱིན་པའི་ལམ་བསྒོམ་པར་འགྱུར་ཏེ། གང་གི་ཕྱིར་ཆོས་ཉིད་རྟོགས་པར་བྱ་བའི་

ཕྱིར་བྱང་ཆུབ་སེམས་དཔའ་རྣམས་དེ་ལྟར་དཀའ་བ་བརྒྱ་ཕྲག་རྩོམ་པ་ཡིན་ནོ།2།ཞེས་གསུངས་

ནས། དེའི་ཁུངས་སུ་མདོ་ལས། རིགས་ཀྱི་བུ་དོན་དམ་པ་ནི་དེ་བཞིན་གཤེགས་པ་རྣམས་

བྱུང་ཡང་རུང་མ་བྱུང་ཡང་རུང་སྟེ། གང་གི་དོན་དུ་བྱང་ཆུབ་སེམས་དཔའ་རྣམས་སྐྲ་དང་ཁ་སྤུ་

བྲེགས་ནས་གོས་ངུར་སྨྲིག་བགོས་ཏེ། ཡང་དག་པར་དད་པས་ཁྱིམ་ནས་ཁྱིམ་མེད་པར་རབ་

ཏུ་བྱུང་ཞིང༌། རབ་ཏུ་བྱུང་ནས་ཀྱང་ཆོས་ཉིད་དེ་ཐོབ་པར་བྱ་བའི་ཕྱིར་སྐྲའམ་གོས་ལ་མེ་ཤོར་

བ་ལྟར་བརྩོན་འགྲུས་རྩོམ་ཞིང་གནས་པ་རྣམ་པར་འཇིག་པའོ། །རིགས་ཀྱི་བུ་གལ་ཏེ་དོན་དམ་

པ་ཡོད་པར་མ་གྱུར་ན་ནི་ཚངས་པར་སྤྱོད་པ་དོན་མེད་པར་འགྱུར་ཞིང༌། དེ་བཞིན་གཤེགས་པ་

རྣམས་འབྱུང་བ་དོན་མེད་པར་འགྱུར་རོ། །གང་གི་ཕྱིར་དོན་དམ་པ་དེ་ཡོད་པ་དེའི་ཕྱིར་བྱང་ཆུབ་

སེམས་དཔའ་རྣམས་ལ་དོན་དམ་པ་ལ་མཁས་པ་ཞེས་བྱའོ།3།ཞེས་གསུངས་པ་ལྟ་བུའོ། །ཞེས་

དྲངས་ནས་རྒྱས་པར་གསུངས་སོ།།

1  བསྟན་འགྱུར། དཔེ་བསྡུར་མ། དེབ། ༦ ཤོག ༧༣༩ ཕྲེང་། ༡༥

2  བསྟན་འགྱུར། དཔེ་བསྡུར་མ། དེབ། ༦༠ ཤོག ༨༢༧ ཕྲེང་། ༡༣

3  བཀའ་འགྱུར། དཔེ་བསྡུར་མ། དེབ། ༡༡ ཤོག ༤༨༢ ཕྲེང་། ༢༠

དེས་ན་ཟླ་གྲགས་ཀྱིས་ཆོས་ཉིད་ཡོད་པ་མ་ཡིན་པར་འདོད་པ་ཡིན་ནོ་ཞེས་ཟེར་ནས་

དགག་པ་ལྟར་སྣང་དུ་མ་འཕེན་པའི་སྙིང་ཁམས་སྐྱེད་པར་བྱེད་ཅིང། དུས་འཁོར་ལ་སོགས་པའི་

སྐོར་འདི་དག་ཏུ་ཡོད་ཅེས་གསུངས་པ་གང་བྱུང་དོན་དམ་པར་ཡོད་པའི་ཤེས་བྱེད་དུ་འདྲེན་ཞིང་

རང་འདོད་ཀྱིས་དེ་ལྟར་འབྲུ་མནོན་པ་ལྷུར་ལེན་པ་ནི་དངོས་པོར་མངོན་པར་ཞེན་པའི་གདོན་གྱིས་

ལྷག་པར་བཟུང་ཞིང༌། གསུང་རབ་ཀྱི་དོན་ཤིན་ཏུ་རགས་པ་དག་འབྱེད་པ་ལ་ཡང་བློ་གྲོས་ཡོངས་

སུ་འཐོམས་པར་གྱུར་པའོ། །ཆོས་ཐམས་ཅད་ཡོད་པ་མ་ཡིན་ཞེས་སྨྲ་བའི་དབུ་མ་པ་ནི་འཕགས་

པའི་ཡུལ་ན་སུ་ཡང་མེད་པས་བོད་མི་མཁས་པ་དག་གིས་སྨྲས་པ་ཁོ་ན་ཡིན་པ་དེ་དག་རྒྱ་གར་གྱི་

ཆེན་པོ་དག་གི་བཞེད་པར་བཟུང་ནས་འགོག་པ་འཇིག་རྟེན་ཕ་རོལ་བཏང་བའི་ངལ་བ་ལྷུར་མ་བྱེད་

ཅིག །དེ་ལྟར་དབུ་མ་པའི་སྟོང་ཉིད་བསྟན་པ་དེ་ནི་ཕར་ཕྱིན་ཐེག་པ་དང་སྔགས་ཀྱི་ཐེག་པ་ཐམས་

ཅད་ཀྱི་སྐབས་སུ་རྟོགས་པར་བྱ་བའི་སྟོང་ཉིད་མཐར་ཐུག་ཏུ་ཁྱད་པར་མེད་ཀྱང༌། སྔགས་བླ་མེད་

འདིར་དེ་ཉིད་རྟོགས་པའི་ཡུལ་ཅན་བདེ་བ་ཆེན་པོས་ཁྱད་པར་དུ་འཕགས་པ་ཡིན་ལ། དེ་ལས་ཀྱང་

རྒྱུད་འདིར་མཆོག་ཏུ་མི་འགྱུར་བའི་བདེ་བ་ཁྱད་པར་བ་དང༌། བདེ་བ་དེ་འདྲེན་བྱེད་རྣམ་བཅས་

ཀུན་རྫོབ་ཀྱི་སྟོང་ཉིད་སྟོང་གཟུགས་ཕྱག་རྒྱ་ཆེན་མོས་ཁྱད་པར་དུ་འཕགས་པ་ཡིན་པས། གོང་དུ་

བཤད་པའི་དབུ་མ་པའི་སྟོང་ཉིད་དེ་མངོན་སུམ་དུ་བྱེད་པའི་ཐབས་ཀྱི་ཁྱད་པར་དེ་དག་གིས་ཟིན་

པའི་ལམ་གྱིས་འབྲས་བུ་མཐར་ཐུག་མངོན་དུ་བྱེད་པ་ནི་ཆེས་མཆོག་ཏུ་གྱུར་པར་སྟོན་པར་བཞེད་

ནས། གང་ཞིག་སྟོང་ཉིད་སྙིང་རྗེ་གཉིས་སུ་མེད་པ་སྨྲ་བ་པོ་ཕྱོགས་ཉམས་དེ་ནི་མ་ཉམས་པར་

འགྱུར་རོ། །ཞེས་གསུངས་པའི་དོན་འགྲེལ་པས་འཆད་པ་ནི་རྒྱུད་འདིའི་ལམ་ཕྱིན་ཅི་མ་ལོག་པར་

ཉམས་སུ་ལེན་པ་ལ་ཞུགས་པའི་རྣལ་འབྱོར་པ་གང་ཞིག་གོང་དུ་བཤད་པའི་སྟོང་ཉིད་མཐར་ཐུག་

པ་ཁོང་དུ་ཆུད་པས་མཐར་འཛིན་གྱི་ཕྱོགས་ཉམས་པའི་ཡང་དག་པའི་ལྟ་བ་ལ་གནས་པ་དེ་ནི་ཡང་

དག་པའི་ལམ་ལས་མ་ཉམས་པར་འགྱུར་རོ།།

དེ་འདྲ་བའི་རྣལ་འབྱོར་པ་དེ་གང་ཞེ་ན། གང་ཞིག་ཅེས་སོགས་ཏེ་བླ་ན་མེད་པའི་ལམ་

འདིར་གང་གི་རྒྱུད་ཀྱི་སྙིང་རྗེ་མཆོག་ཏུ་མི་འགྱུར་བའི་བདེ་བ་ཆེན་པོ་ཡུལ་བདེན་སྟོང་མཐར་ཐུག་

པ་དང་གཉིས་སྣང་གི་སྤྲོས་པས་བར་མ་ཆོད་པས་མཚན་མར་དམིགས་པ་མེད་ཅིང་སྤྲོས་པའི་རྣམ་

པར་རྟོག་པ་དང་བྲལ་བ་དང༌། དེའི་ཚེ་ན་སྐུ་རྣམ་པ་ཐམས་ཅད་ཀྱི་མཆོག་དང་ལྡན་པ་དམིགས་

བཅས་ཀྱི་སྟོང་གཟུགས་ཀྱི་སྐུ་དང་ངོ་བོ་གཉིས་སུ་མེད་པར་ཟུང་དུ་འཇུག་པའི་ཏིང་ངེ་འཛིན་དུས་

གསུམ་དུ་རྒྱུན་ལྡན་དུ་འཇུག་པ་ནི་དུས་གསུམ་གྱི་ཆོས་ཐམས་ཅད་ཅིག་ཅར་མངོན་སུམ་དུ་ཡོངས་

སུ་ཤེས་པའི་སླད་དུ་སྒོམ་པར་བྱེད་པའོ། །ཞེས་པ་ནི་ཞེས་པ་མར་བཅད་བཤད་མ་ཐག་པ་འདི་ཁོ་

ན་ལ་ཟེར་བ་མ་ཡིན་གྱི། ད་ནི་བྱེ་བྲག་སྨྲ་བ་དང་ཞེས་པ་མར་བཅད་ཀྱི་ཐུན་མོང་གི་མཇུག་བསྡུ་

བ་སྟེ། དེས་ན་ད་ནི་བྱེ་བྲག་སྨྲ་བ་དང་ཞེས་པ་མར་བཅད་ནི་སངས་རྒྱས་པའི་གྲུབ་པའི་མཐའ་

རྣམས་ཀྱི་ལྟ་བ་ཡང་དག་པ་དང་ཡང་དག་པ་མ་ཡིན་པའི་ཁྱད་པར་རྣམ་པར་དབྱེ་བ་རྣམ་པར་ངེས་

པའོ། །ཞེས་བྱ་བའི་དོན་ཏོ། །རང་གི་ལྟ་བའི་འདོད་པ་མདོར་བསྟན་པ་ལས་ཀྱང༌། བྱེ་བྲག་སྨྲ་དང་

མདོ་སྡེ་པ། །རྣལ་འབྱོར་སྤྱོད་པ་ཐུབ་པའི་གསུང༌། །ཅུང་ཟད་བདེན་དང་མི་བདེན་ཀྱང༌། །བདེན་པ་

དབུ་མ་པ་ཡི་ལུགས།1།ཞེས་གསུངས་སོ།།

འདིར་མི་ཤེས་པ་ཁ་ཇོ་ཅིག་ན་རེ། དེ་ལྟར་ན་ཕྱི་མཚན་ཉིད་ཐེག་པའི་དབུ་མའི་ལྟ་བ་

ནི་དབུ་མ་ཆེན་པོའ་ིལྟ་བ་མཐར་ཐུག་པ་མིན་གྱི། དབུ་མ་ཆེན་པོའ་ིལྟ་བ་མཐར་ཐུག་པ་ཤེས་པ་

ལ། བླ་ན་མེད་པའི་རྒྱུད་ཀྱི་དགོངས་པ་ཤེས་དགོས་ཏེ། ཀྱཻ་རྡོ་རྗེར། དང་པོར་གསོ་སྦྱོང་སྦྱིན་པར་

བྱ། །དེ་རྗེས་བསླབ་པའི་གནས་བཅུ་སྦྱིན། །དེ་ལ་བྱེ་བྲག་སྨྲ་བ་བསྟན། །མདོ་སྡེ་པ་ཡང་དེ་བཞིན་

ནོ། །དེ་ནས་རྣལ་འབྱོར་སྤྱོད་པ་ཉིད། །དེ་ཡིས་རྗེས་སུ་དབུ་མ་བསྟན། །སྔགས་ཀྱི་རིམ་པ་ཀུན་

ཤེས་ནས། །དེ་རྗེས་ཀྱཻ་རྡོ་རྗེ་བརྩམས།2།ཞེས་གསུངས་ཏེ། མཐར་ཐུག་གི་དབུ་མའི་དོན་ནི་སྟོང་

ཉིད་སྙིང་རྗེ་དབྱེར་མེད་པ་ཀྱཻ་རྡོ་རྗེའམ་དུས་ཀྱི་འཁོར་ལོའ་ིཡེ་ཤེས་ཀྱི་སྐུའོ། །ཞེས་ཟེར་རོ། །འདིས་

ནི་ལྟ་བ་དང་འབྲས་བུ་ནོར་ཞིང༌། མཚན་ཉིད་ཐེག་པའི་འཁོར་ལོ་ཐ་མ་དང་སྙིང་པོའ་ིམདོ་བཅུ་

སོགས་དབུ་མ་ཆེན་པོའ་ིལྟ་བ་མཐར་ཐུག་པ་སྟོན་པའི་ངེས་དོན་གྱི་མདོ་ཡིན་པར་སྨྲས་པ་དང༌། 

རྒྱུད་བླ་མ། ཆོས་དབྱིངས་བསྟོད་པ། མངོན་པ་ཀུན་ལས་བཏུས་ལ་སོགས་པ་དབུ་མ་ཆེན་པོའ་ིལྟ་

བ་མཐར་ཐུག་པ་སྟོན་པའི་རྫོགས་ལྡན་གྱི་བསྟན་བཅོས་ཡིན་པར་རང་ཉིད་ཀྱིས་ཡང་ཡང་སྨྲས་པ་

1  བསྟན་འགྱུར། དཔེ་བསྡུར་མ། དེབ། ༤༢ ཤོག ༦༡༤ ཕྲེང་། ༡༠

2  བཀའ་འགྱུར། དཔེ་བསྡུར་མ། དེབ། ༨༠ ཤོག ༦༨ ཕྲེང་། ༡

ཐམས་ཅད་སླར་ཡང་རང་ཉིད་ཀྱི་ཁས་བླངས་འདི་འདྲ་བས་ཉམས་པར་བྱས་ལ། ཕ་རོལ་ཏུ་ཕྱིན་

པའི་ཐེག་ཆེན་འཕགས་པ་ཐམས་ཅད་ལྟ་བ་མཐར་ཐུག་པ་མ་རྟོགས་པའི་ཐེག་ཆེན་འཕགས་པར་

ཐལ་བ་ལ་སོགས་པ་ཧ་ཅང་ཐལ་བའི་གནོད་པ་བགྲང་བ་ལས་འདས་པ་འབབ་པའི་དམ་བཅའ་ཡིན་

མོད་ཀྱི། རྟོག་དཔྱོད་ཅུང་ཟད་དང་ལྡན་པ་དག་གིས་ཤེས་སླ་བ་དང༌། ཕྱུགས་ནི་དབྱུག་པ་ལས་

གཞན་གྱིས་འདོད་པའི་ལམ་ལ་གཞུག་པར་མི་ནུས་པའི་ཕྱིར་རྒྱས་པར་མ་སྤྲོས་སོ།།

གཞན་ཡང་སྐབས་འདིར་ངམ་གང་དག་གྲུབ་མཐའ་བཞིའི་ཡ་གྱལ་གྱི་དབུ་མ་པའི་ལྟ་བ་

ངོས་འཛིན་པ་ན། རྣམ་རྟོག་དང་བྲལ་བའི་མི་འགྱུར་བའི་བདེ་བ་དང་རྣམ་ཀུན་མཆོག་ལྡན་གྱི་སྟོང་

ཉིད་གཉིས་སུ་མེད་པ་དབུ་མ་པའི་ལྟ་བ་སྟེ་ཞེས་སྨྲ་བས་ཀྱང་དོན་གྱིས་ཕར་ཕྱིན་ཐེག་པ་པའི་དབུ་

མའི་ལྟ་བ་བཞག་ཏུ་མེད་པར་མི་འདོད་བཞིན་དུ་ཁས་བླང་དགོས་ལ། ལྟ་བ་དང་སྒོམ་པ་དང་ལམ་

དང་འབྲས་བུ་ཐམས་ཅད་གཅིག་ཏུ་འདྲེས་ནས་དོན་ལྡོག་སོ་སོར་འཆར་རྒྱུ་ཅི་ཡང་མེད་པ་དག་

གིས་མདོ་རྒྱུད་ཀྱི་གཞུང་ཆེན་མོ་དག་གི་ལྟ་སྒོམ་དང་། འབྲས་བུ་སོགས་ཀྱི་རྣམ་གཞག་འཆད་པ་

ལ་སྙིང་ལས་ཆུང་ངུར་གནས་ན་རང་གཞན་ལ་གནོད་པ་ཆུང་བར་སྣང་ངོ༌།།

དགུ་པ་ཀླ་ཀློ་སྟག་གཟིག་གི་འདོད་པ་སུན་དབྱུང་བ་ནི། ད་ནི་ཐར་པ་ཁས་ལེན་པའི་

རྟག་སྨྲ་བ་གང་དག་ཚེ་སྔ་མའི་ལས་ཚེ་འདི་བར་དུ་གནས་ནས་འདིར་དེའི་འབྲས་བུ་ཕྱུང་བ་ལ་

ཉེ་བར་ལོངས་སྤྱོད་པ་དང༌། ད་ལྟར་གྱི་ལས་ཚེ་ཕྱི་མའི་བར་དུ་གནས་ནས་དེར་འབྲས་བུ་ཕྱུང་བ་

ལ་ལོངས་སྤྱོད་པ་ལ་སོགས་པར་འདོད་པ་ལ་དགག་པ་གསུངས་པ། སྐྱེ་བོ་ཞེས་པ་ལ་སོགས་པ་

སྟེ། དེ་ལྟ་ན་ལས་རྟག་པར་འགྱུར་ཞིང༌། དེའི་ཕྱིར་ཐར་པ་ཐོབ་མི་སྲིད་པར་ཐལ་བ་དང༌། ཀླ་ཀློ་

སྟག་གཟིག་རྣམས་ཀྱང་ལས་ཁས་ལེན་ཚུལ་དེ་དང་འདྲ་བ་ལ། ཁྱད་པར་ནི་མི་ཤི་བ་དག་ཅེས་པ་

ནས། བྱེད་པ་པོ་ར་ཧྨ་ཎ་མཉེས་པ་དང་མ་མཉེས་པའི་ངེས་པས་སོ་ཞེས་པའོ། །དེའི་ཕྱིར་གཞན་

པའི་ལས་བྱེད་པ་པོའ་ིལུས་དེ་ཉིད་ཀྱིས་བྱེད་པར་འདོད་པའི་རིགས་ཀྱིས་རབ་ཏུ་དམན་1པའོ་

ཞེས་པ་སྟེ། དེ་ཉིད་ལ་ཡང་ལུས་རྟག་པར་ཐལ་བ་དང༌། མི་ནས་ལྷར་སྐྱེས་པའི་ཚེ་ལུས་རིགས་

མི་འདྲ་བ་གཉིས་སུ་ཐལ་བ་སོགས་ཤེས་སླ་བས་རྒྱས་པར་མ་གསུངས་ཏེ་ཀླ་ཀློ་སྟག་གཟིག་གི་ 

1  ཞོལ། ཤོག ༢༠༥ བ ༥ མནན་པའོ་

འདོད་པ་དགག་པའི་ངེས་པའོ།།

བཅུ་པ་རྒྱང་ཕན་པའི་འདོད་པ་སུན་དབྱུང་བ་ནི་ད་ནི་ཞེས་སོགས་ཏེ། འདིར་གལ་ཏེ་སྔར་

འདོད་པ་བརྗོད་པ་ས་ལ་སོགས་པའི་འབྱུང་བ་རྣམས་གཅིག་ཏུ་གྱུར་པ་ལས་མི་རྣམས་ཀྱི་དབང་པོ་

དང་བཅས་པའི་སེམས་གྲུབ་པ་ཡིན་ཏེ། དཔེར་ན་ཨ་རུ་ར་དང་བུ་རམ་དང་དྷཱ་ཏ་ཀི་ཡང་དག་པར་

སྦྱོར་བ་ལས་ཆང་གི་མྱོས་པར་བྱེད་པའི་ནུས་པ་འབྱུང་བ་བཞིན་ནོ་ཞེ་ན། དྷཱ་ཏ་ཀི་ནི་གསོ་དཔྱད་

ཡན་ལག་བརྒྱད་པའི་འགྲེལ་པར་ཁ་ཆེ་ཟླ་དགས། དྷཱ་ཏ་ཀི་མ་ད་ཧེ་དུ་སྟེ་ཆང་རྩིའོ་ཞེས་བཤད་དེ་

དོན་ནི་ཕབས་སོ། །དེ་ལ་སྐྱོན་ནི་འབྱུང་བ་ཚོགས་པའི་ནུས་པས་ཤིང་དང་རྡོ་བ་སོགས་ལ་ཡང་

སེམས་ཅན་དང་འདྲ་བར་དབང་པོ་དང་བཅས་པའི་སེམས་སུ་འགྱུར་བ་དང༌། དེ་དག་མི་འགྱུར་ན་

མི་ལ་སོགས་པ་ལ་ཡང་འགྱུར་བ་འགལ་བས་རྒྱང་ཕན་གྱི་སྨྲ་བ་དེ་དག་རྫུན་དུ་སྟོན་པ་སྟེ། འཇིག་

རྟེན་རྒྱང་ཕན་པ་སུན་དབྱུང་བའི་ངེས་པའོ།།

བཅུ་གཅིག་པ་ཟད་བྱེད་པའི་འདོད་པ་སུན་དབྱུང་བ་ལ་ལྔ། སྲོག་རྟག་པ་ལུས་ཀྱི་ཚད་དུ་

གྲུབ་པ་དགག །དེ་ལ་རྫས་དང་རྣམ་འགྱུར་གྱི་དབྱེ་བས་སྐྱོན་སྤོང་བྱེད་པ་དགག །ཐར་པ་རྟག་པ་

གཟུགས་ཅན་དུ་འདོད་པ་དགག །ཤིང་སོགས་སྲོག་ལྡན་ཡིན་པ་དགག་པ། མུ་སྟེགས་དགག་པ་

རྒྱས་པར་གཞན་དུ་ཁ་འཕང་བའོ། །དང་པོ་ནི། ད་ནི་ཟད་བྱེད་པའི་ཞེས་སོགས་ཏེ། ལུས་ཀྱི་ཡན་

ལག་བཅད་པས་སྲོག་གི་ཆ་ཤས་ཉམས་པ་དང༌། སྐྱེ་བ་གཞན་དང་གཞན་དུ་ལུས་བླངས་པ་ཆེ་ཆུང་

གིས་སྲོག་ཆེ་ཆུང་དང༌། ལུས་ཕྲ་སྦོམ་གྱིས་སྲོག་ཕྲ་སྦོམ་དུ་ཐལ་ཞིང། དེ་འདོད་ན་རྟག་པ་ཡིན་པ་

འགལ་བའི་དོན་ཏོ། །གཉིས་པ་ནི། འདིར་གང་ཞིག་ཅེས་སོགས་ཏེ། སྲོག་གི་རྫས་རྟག་ཅིང་ཆེ་ཆུང་

སོགས་ཀྱི་རྣམ་འགྱུར་མི་རྟག་པས་མི་འགལ་ལོ་ཞེ་ན། དེའི་དོན་ཇི་ལྟར་ཡིན་དྲིས་པ་ནི། སྨྲས་པ་

རྫས་དང་ཞེས་སོགས་སོ། །དེའི་ལན་དུ་དཔེ་དང་བཅས་པས་གྲུབ་པའི་མཐའ་སྨྲས་པ། ཇི་ལྟར་

གསེར་དང་ཞེས་པ་ནས། དེ་ལྟར་རྫས་སྐྱེ་བ་དང་འཇིག་པའི་བདག་ཉིད་ནི་རང་གི་ངོ་བོའ་ིསྒོ་ནས་

མ་ཡིན་གྱི། རྣམ་འགྱུར་གྱི་ཡོན་ཏན་སྐྱེ་འཇིག་དང་ལྡན་པའི་ཕྱིར་ཏེ། རྫས་ལས་རྣམ་འགྱུར་རྣམ་པ་

གཞན་དུ་གྲུབ་པ་མེད་དོ་ཞེས་པ་ནི་གྲུབ་པའི་མཐའོ་ཞེ་ན། དེ་ལ་ལན་སྨྲས་པ། རྫས་དང་རྣམ་གྲངས་

དག་རྫས་གཅིག་ཉིད་དམ་རྫས་གཞན་ཉིད་ཡིན། འདིར་གལ་ཏེ་དེ་གཉིས་རྫས་གཅིག་ཉིད་ཡིན་ན། 



དྲི་མེད་འོད་ཀྱི་ནང་ལེའི་འགྲེལ་བཤད།442

རྟག་རྫས་ཆ་མེད་དང་རྫས་གཅིག་ཡིན་ན་ཐ་དད་གཏན་མེད་ཀྱི་གཅིག་ཏུ་འགྱུར་དགོས་པས་དེའི་

ཚེ་ཞེས་སོགས་སོ། །ཅི་སྟེ་རྫས་གཞན་ཉིད་ཡིན་ན་འབྲེལ་མེད་དོན་གཞན་དུ་འགྱུར་དགོས་པས་

དེའི་ཚེ་ཞེས་སོགས་སོ། །དེ་བཞིན་དུ་གྲངས་ཅན་གང་དག་རིགས་ཏེ་སྤྱི་རྟག་དངོས་དང་གསལ་བ་

དག་རང་བཞིན་དང་རྣམ་འགྱུར་རྫས་གཅིག་ཏུ་ཁས་ལེན་པ་དག་ལ་ཡང་སྤྱི་རྟག་པ་དང་གསལ་བ་

མི་རྟག་པ་ཆ་ཐ་དད་མེད་པའི་གཅིག་ཏུ་ཡང་དག་པར་སྦྱོར་བའི་སྐྱོན་ནོ། །དེ་གཉིས་གཅིག་པ་ཡང་

མི་འཐད་དེ། འདིར་རྟག་པ་དང་ཞེས་སོགས་ཏེ། གཅེར་བུ་པ་བཀག་པའི་ཞར་བྱུང་ངོ༌།།

གསུམ་པ་ནི། དེ་བཞིན་དུ་ཞེས་སོགས་ཏེ། སྲིད་པ་གསུམ་ནི་གཅིག་ཉིད་དེ་འཇིག་རྟེན་གྱི་

ཁམས་གཉིས་པ་མེད་དོ། །དེས་ན་ས་འོག་ས་སྟེང་ས་བླའི་སྲིད་པ་གསུམ་པོ་འདི་ནི་ཞེས་པ་ནས། 

སྲིད་པ་གསུམ་པོ་འདིའི་སྟེང་ན་འཇིག་རྟེན་འདུས་པ་ཞེས་བྱ་བའི་ཐར་པ་དཔག་ཚད་ཅེས་སོགས་

ཏེ་ཞེ་ན། ཞེས་བྱ་བའི་བར་གྱིས་འདོད་པ་བརྗོད་ནས། དེ་དགག་པ་ནི། ཐར་པ་ཡང་རྡུལ་ཕྲ་རབ་

བསགས་པའི་འཇིག་རྟེན་དུ་འགྱུར་བས་སྐྱེ་འཇིག་ཅན་དུ་འགྱུར་བའི་ཕྱིར་རྟག་པར་འགལ་བ་དང༌། 

དེ་འདྲའི་འཇིག་རྟེན་མི་འཇིག་པ་འགལ་བས། ཐར་པ་གྲུབ་པ་རྣམས་འཇིག་པར་འགྱུར་བས་རྟག་

པར་འགལ་བའི་སྐྱོན་སྟོན་པ་གཞན་པ་ཅི་ཞེས་བྱ་བའི་བར་རོ།།

བཞི་པ་ནི། འདིར་ཞེས་སོགས་ཏེ། ནགས་ཀྱི་བདག་པོ་ཤིང་ལྗོན་པ་སོ་སོ་རེ་རེ་ལ་སྲོག་

རེ་རེ་ཡོད་དམ་ཐམས་ཅད་ལ་ཐུན་མོང་དུ་སྲོག་གཅིག་ཡོད་དྲིས་པའོ། །ལན་སྨྲས་པ། གང་ཟག་

ཅེས་པ་འདིར་ཤིང་ལྗོན་པ་སོགས་ལ་ཟེར་ཏེ། དེ་དག་གིས་ཆུ་འཐུང་ནས་མེ་ཏོག་ལ་སོགས་པ་

སྐྱེད་པར་བྱེད་པ་གང་གི་མཐུ་ཡིས་ནགས་ཀྱི་བདག་པོ་རྣམས་དང་འབྲུ་ལ་སོགས་པ་རྣམས་ལ་

སྲོག་དང་ལྡན་པ་ཞེས་པའི་མིང་འཐོབ་བོ། །གལ་ཏེ་སྲོག་མེད་ན་ཞེས་པ་ནས་ཞེས་འགྲུབ་བོ་ཞེ་

ན། ལན་སྨྲས་པ། འདིར་གལ་ཏེ་ཞེས་སོགས་ཏེ། བུར་ཤིང་གཅིག་དུམ་བུ་དུ་མར་བྱས་པ་ན་དེའི་

སྲོག་ཀྱང་དུམ་བུ་དུམ་བུར་གྱུར་པར་ཐལ། དེའི་དུམ་བུ་རེ་རེ་ལ་སྲོག་རེ་རེ་ཡོད་དགོས་པའི་ཕྱིར། 

རྟགས་གསལ་ཁས་བླངས་སོ། །གལ་ཏེ་སྲོག་བཀུམ་ནས་དུམ་བུ་གཅིག་ལ་གནས་ཤིང། དུམ་བུ་

གཞན་རྣམས་སྲོག་གིས་བཏང་བ་ཡིན་ནོ་ཞེ་ན། དུམ་བུ་གཞན་དེ་རྣམས་བཙུགས་པ་ན་སླར་སྐྱེ་བ་

མི་འཐད་པར་ཐལ། དེ་དག་ལ་སྲོག་མེད་པའི་ཕྱིར། རྟགས་ཁྱབ་ཁས་བླངས་ཤིང། འདོད་ན་མངོན་



ནང་ལེའི་མདོར་བསྡུས་བདུན་པའི་རྣམ་བཤད། 443

སུམ་གྱིས་བསལ་བའི་དོན་ཏོ། །ཞེས་པ་ནི་ཟད་བྱེད་པ་སུན་དབྱུང་བའི་ངེས་པའོ།།

ལྔ་པ་ནི། མུ་སྟེགས་པ་དགག་པ་རྒྱ་ཆེན་པོ་རྣམ་པ་དུ་མར་ཚད་མའི་བསྟན་བཅོས་དུ་མ་

དང་དབུ་མ་པས་གཞུང་ལུགས་དུ་མར་བསྟན་པ་དག་གིས་མུ་སྟེགས་པ་རྣམས་ཀྱི་གྲུབ་པའི་མཐའ་

སུན་དབྱུང་བར་བྱ་སྟེ། མུ་སྟེགས་ལས་གཞན་པ་གང་ཞིག་ཀུན་རྫོབ་བམ་དོན་དམ་པ་སངས་རྒྱས་

ཀྱི་གསུང་དང་མཚུངས་པ་སྨྲ་བ་དེ་ནི་སུན་དབྱུང་བར་མི་བྱའོ་ཞེས་པ་ནི་དུས་ཀྱི་འཁོར་ལོ་དང་

པོའ་ིསངས་རྒྱས་ངེས་པའོ་ཞེས་པས་དུས་ཀྱི་འཁོར་ལོ་ཤེས་པར་འདོད་ན་དབུ་ཚད་ཀྱི་རིགས་པའི་

གནས་ལ་མཁས་པར་བྱ་དགོས་པར་བསྟན་ནོ། །མུ་སྟེགས་ཀྱི་གྲུབ་མཐའ་གང་ཞིག་སངས་རྒྱས་

ཀྱི་གསུང་དང་མཚུངས་པ་ཞེས་རང་སོགས་ཟེར་བ་ནི་ནོར་བའོ།།

གཉིས་པ་སེམས་ཅན་སྣ་ཚོགས་ཀྱི་འདོད་པ་དང་རྗེས་སུ་མཐུན་པར་ཆོས་བཞག་པའི་

གོ་བོ་ཉིད་ཀྱིས་གནས་པ་ལ་གཉིས། ཆོས་སྣ་ཚོགས་བཞག་པའི་ངོ་བོ་ཉིད་ཀྱིས་གནས་པ་དངོས་

དང། བསྡུས་རྒྱུད་ཞུ་བ་པོས་འཇམ་དཔལ་གྲགས་པ་ལ་བཀའ་དྲིན་རྗེས་སུ་དྲན་པའི་ཕྱག་བྱ་

བའོ། །དང་པོ་ལ་གསུམ། སངས་རྒྱས་ཀྱིས་གདུལ་བྱའི་བསམ་པའི་དབང་གིས་ཆོས་སྣ་ཚོགས་

གསུངས་པའི་ཐེག་པ་གོང་མ་ལ་བརྟེན་ནས་འོག་མ་སོགས་སུན་མི་དབྱུང་བར་བསྟན་པ། ཆོས་

དང་ཆོས་མ་ཡིན་པ་རྣམ་པར་ཕྱེ་ནས་ཚོགས་གཉིས་ཟུང་འཇུག་གི་ལམ་བསྒོམ་པར་གདམས་པ། 

ཆོས་སྟོན་པ་པོ་དུས་ཀྱི་འཁོར་ལོ་མཐར་ཐུག་གི་སྐྱབས་སུ་བསྟན་པའི་སྒོ་ནས་གང་ལ་སྐྱབས་སུ་

འགྲོ་བའི་ངེས་པའོ། །དང་པོ་ནི། འདིར་ཆོས་སྣ་ཚོགས་གསུངས་པ་སུན་མི་དབྱུང་བར་གསུངས་

པའི་གསུང་བ་པོ་དུས་ཀྱི་འཁོར་ལོས་ཞེས་བཤད་པས་གཞན་རིགས་སུ་གྱུར་པའི་ཆོས་ནི་ཞེས་

སོགས་མུ་སྟེགས་ཀྱི་ཆོས་སངས་རྒྱས་ཀྱི་གསུང་དང་མཚུངས་པ་སུན་མི་དབྱུང་བ་སོགས་ལ་ 

འཆད་པ་དོན་མ་ཡིན་ནོ།།

དེས་ན་འགྲེལ་པས་མ་བཤད་པ་འདི་དག་གི་ཚིག་གི་དོན་ནི་འདི་ལྟར། ཞེས་པ་ལ་སོགས་

པ་ཞེས་པའི་སོགས་ཁོངས་ནས་རྒྱུད་འདིའི་ཚིག་གཞན་འདི་ལྟ་བུ་འདོན་ནོ་ཞེས་བཤད་པར་བྱ་

བ་མེད་ཀྱི། རྒྱུད་འདིར་འདི་ལྟར་བསྟན་པ་ལ་སོགས་ཐེག་པ་གསུམ་དང་རྒྱུད་སྡེ་བཞིའི་གསུང་

རབ་རྣམས་ལས་ཚུལ་མི་འདྲ་བ་དུ་མ་ཞིག་གདུལ་བྱའི་རྒྱུད་ལ་ཡེ་ཤེས་བསྐྱེད་པའི་སླད་དུ་སྟོན་པ་

དུས་ཀྱི་འཁོར་ལོ་ཤཱཀྱ་སེང་གེས་ས་ལ་བསྟན་པ་རབ་ཏུ་གསལ་བར་མཛད་པ་ནི། དེ་ཁོ་ན་ཉིད་

མཐར་ཐུག་པ་རྟོགས་པའི་ཐབས་དང༌། ལམ་ཟབ་མོ་མཐར་ཐུག་པ་དག་རྟོགས་པའི་ཐབས་ཀྱིས་

ཤེས་རྒྱུད་ལ་ཕིགས་པར་སླ་བའི་འཇམ་པ་དང་ཕིགས་དཀའ་བའི་སྲ་བ་དང་དེ་ལས་གཞན་པ་བར་

མའི་བག་ཆགས་ཀྱི་སྟོབས་ཀྱིས་གདུལ་བྱའི་སྐྱེས་བུ་རྣམས་ཀྱི་སེམས་ཀྱི་བག་ཆགས་ཀྱི་རྗེས་

སུ་འབྲང་བ་སྟེ། སེམས་ནི་ངེས་པར་བག་ཆགས་ཀྱི་དངོས་པོའ་ིཚོན་གྱིས་བསྒོས་ཤིང་ཉེ་བར་

བཞག་པ་དག་ལས། དག་པའི་ཤེལ་རས་ཁ་དོག་གང་དང་ཉེ་བའི་ཁ་དོག་ཏུ་འགྱུར་བ་བཞིན་དུ་

བག་ཆགས་སད་བྱེད་ཀྱི་རྐྱེན་དང་རྗེས་སུ་མཐུན་པའི་ཚོན་དང་ལྡན་པ་ཉིད་དུ་འགྱུར་བ་གང་ཡིན་

པ་དེའི་ཕྱིར། སངས་རྒྱས་ཀྱིས་གདུལ་བྱ་རང་རང་གི་བག་ཆགས་གང་ཤས་ཆེ་བའི་རིགས་དང་

འཚམ་པར་ཆོས་སྣ་ཚོགས་བསྟན་པ་དེ་དག་ལས། ཐེག་པ་ཆེན་པོ་པ་རང་གི་རིགས་སུ་གྱུར་པ་

དང་གཞན་ཐེག་པ་དམན་པའི་རིགས་སུ་གྱུར་པའི་ཆོས་ནི་འགལ་ཡང་རྣལ་འབྱོར་པས་འདི་ནི་ཉན་

ཐོས་རྣམས་ཀྱི་ཆེད་དུ་གསུངས་པས་དམན་པ་སྟེ་སྤང་བར་བྱ་བའོ། །འདི་ནི་ཕ་རོལ་ཏུ་ཕྱིན་པའི་

ཐེག་པ་ཆེན་པོ་པའི་དབང་དུ་མཛད་པས་དམན་པའོ་ཞེས་སོགས་སམ། འདི་དག་ནི་བླ་ན་མེད་པའི་

རྒྱུད་འདི་དང་མི་མཐུན་པས་སངས་རྒྱས་ཀྱིས་གསུངས་པ་མ་ཡིན་ནོ་ཞེས་སོགས་ཀྱི་སྒོ་ནས་སུན་

དབྱུང་བར་མི་བྱ་སྟེ། དེ་ལྟར་ན་འཕགས་པ་འཐག་པ་བསྡུས་པའི་མདོ་ལས་གསུངས་པ་ལྟར་ཆོས་ 

སྤོང་དུ་འགྱུར་བའི་ཕྱིར་རོ།།

གཉིས་པ་ནི། འདིར་ཆོས་ནི་གཅིག་ཏུ་སེམས་ཅན་ལ་ཕན་པ་ཐེག་པ་ཆེན་པོའ་ིཐབས་

ཀྱི་ཆ་བསོད་ནམས་ཀྱི་ཚོགས་དང༌། ཡུལ་གཟུགས་སོགས་ཀུན་རྫོབ་ཀྱི་ཆོས་ཀྱི་གཉིས་སྣང་གི་

སྤྲོས་པ་དང་རྣམ་པར་བྲལ་བ་ཟབ་མོ་སྟོང་པ་ཉིད་རྟོགས་པའི་ཤེས་རབ་དག་སྟེ་བླང་བར་བྱ་བའི་

ཆོས་ཀྱི་མཆོག་ཡིན་ལ། ཆོས་མིན་དག་ཀྱང་དོར་བར་བྱ་བའི་གཙོ་བོ་ནི་སེམས་ཅན་ལ་གནོད་

པའོ། །དེས་ན་སེམས་ཅན་གྱི་སྲོག་ལ་འཚེ་བའི་མཆོད་སྦྱིན་སོགས་སྟོན་པའི་རིག་བྱེད་ཚད་མ་

ཅན་ནི། རྣམ་སྨིན་བདེ་བའི་འབྲས་བུ་མི་སྟེར་དུས་ཀུན་ཏུ་ནི་སྡུག་བསྔལ་སྟེར་ཞིང༌། སེམས་

ཅན་ལ་ཕན་འདོགས་པ་དམ་པའི་བྱམས་པ་དང་ལྡན་པ་རིག་བྱེད་ལ་རྨོངས་པ་སྟེ་མི་ཤེས་པའི་

ཚིག་ལས་ཀྱང་མཆོག་གི་བདེ་བ་བྱེད་ཅིང་སེམས་ཅན་གྱི་བདེ་བ་ལ་རྗེས་སུ་ཆགས་པས་ཆོས་



ནང་ལེའི་མདོར་བསྡུས་བདུན་པའི་རྣམ་བཤད། 445

ཀྱི་མཆོག་ཡིན་ཏེ། དེའི་ཕྱིར་མི་བདག་ཅེས་ཟླ་བ་བཟང་པོ་ལ་བོས་ནས། སེམས་ཅན་དོན་ནི་

གཅིག་པུ་དག་ཅེས་པའི་གཅིག་པུའི་སྒྲས་རང་དོན་ཡིད་བྱེད་གཅོད་ཅིང་དོན་དེ་ལ་སེམས་པས་

སེམས་ཅན་ལ་ཕན་པ་ཁོ་ནའི་དོན་ལ་ཞུགས་པའི་བསོད་ནམས་ཀྱི་ཚོགས་དང༌། ཡིད་ཀྱིས་རང་

བཞིན་གྱིས་གྲུབ་པ་ཅུང་ཟད་ཀྱང་མེད་པའི་སྟོང་པ་ཉིད་རྟོགས་པའི་ཤེས་རབ་ཡེ་ཤེས་ཀྱི་ཚོགས་

ཟུང་དུ་ཆུག་པ་བསྒོམ་པར་གྱིས། ཞེས་པས་བཅོམ་ལྡན་འདས་དུས་ཀྱི་འཁོར་ལོས་སྣ་ཚོགས་

པའི་ཆོས་བསྟན་པ་མཐའ་དག་ཀྱང་སྤང་བར་མི་བྱ་ཞིང་སུན་དབྱུང་བར་མི་བྱ་བར་གཞན་རྗེས་

སུ་འཛིན་པའི་ཡན་ལག་ཏུ་ཤེས་པར་བྱ་ལ། དེ་དག་གི་ནང་ནས་རང་གིས་འབྲས་བུ་མངོན་དུ་བྱ་

བའི་ཆེད་དུ་བསྒོམ་པར་བྱ་བའི་ཆོས་ཀྱི་གཙོ་བོ་ནི་ཐེག་པ་ཆེན་པོའ་ིཚོགས་གཉིས་ཟུང་འཇུག་

འདིར་བསྟན་པ་ཡིན་ནོ།།

གསུམ་པ་ནི། ལྷ་དང་མིའི་བླ་མ་རྒྱུད་ཀྱི་སྟོན་པ་ང་ནི་མཐོ་རིས་ལྷའི་འཇིག་རྟེན་དག་ཏུ་

ལྷའི་དབང་པོ་དང༌། ས་སྟེང་མིའི་འཇིག་རྟེན་དུ་ནི་འཁོར་ལོ་བསྒྱུར་བའི་རྒྱལ་པོ་དང༌། ས་འོག་དག་

ཏུ་ཀླུའི་རྒྱལ་པོ་གདེངས་ཅན་གྱི་རིགས་རྣམས་ཀྱིས་ཞབས་ལ་བཏུད་པ་དང༌། གདུལ་བྱའི་འཇིག་

རྟེན་ཀུན་ཏུ་འགྲོ་བ་དང༌། སྲིད་ཞི་ལ་མི་གནས་པའི་མཆོག་ང་སྟེ། དེ་ཁོ་ན་ཉིད་རྟོགས་པའི་ཡེ་ཤེས་

མཐར་ཐུག་པའི་སངས་རྒྱས་དང་འཁོར་བའི་བག་ཆགས་མ་ལུས་པ་ལས་རྒྱལ་བའི་ཐུབ་པའི་དབང་

པོ་དང། འགྱུར་མེད་མཆོག་གི་བདེ་བ་དང༌། རིགས་ཐམས་ཅད་ཀྱི་ཁྱབ་བདག་དང༌། རྣལ་འབྱོར་

པ་རྣམས་ཀྱི་ཐོབ་བྱ་མཐར་ཐུག་ཐབས་ཤེས་དབྱེར་མི་ཕྱེད་པའི་རྡོ་རྗེའི་རྣལ་འབྱོར་དང༌། རིག་བྱེད་

པས་ཚད་བྱེད་དང་བཞི་པའི་ཨོཾ་གྱི་ཡི་གེས་གཙང་བར་འདོད་ཀྱང་ངེས་དོན་ལ་དྲི་མ་ཐམས་ཅད་

ཀྱིས་དག་པའི་གཙང་མ་དག་ཀྱང་ང་སྟེ། རྒྱལ་པོ་ཟླ་བ་བཟང་པོ་ཞེས་བོས་ནས། དེ་བས་ན་སྒོ་

གསུམ་གྱི་དངོས་པོ་ཀུན་གྱིས་བདག་ལ་སྐྱབས་སུ་སོང་ཞེས་གསུངས་ཏེ། དངོས་སུ་ཟླ་བ་བཟང་

པོ་ལ་མཚོན་ནས་ཐེག་པ་འདིའི་གདུལ་བྱ་མཐའ་དག་ལ་གདམས་པའོ། །ཞེས་པ་ནི་སྐྱབས་ཀྱི་ངེས་

པའོ། །ཞེས་པ་མཇུག་བསྡུ་བའོ།།

གཉིས་པ་བསྡུས་རྒྱུད་ཞུ་བ་པོས་འཇམ་དཔལ་གྲགས་པ་ལ་བཀའ་དྲིན་རྗེས་སུ་དྲན་པའི་

ཕྱག་བྱ་བ་ནི། ད་ནི་ཉི་མའི་ཤིང་རྟས་ཕྱག་བྱས་པ་ཞེས་མཚམས་སྦྱར་ནས། བསྡུས་རྒྱུད་སྟོན་པ་

པོ་ཁྱོད་ནི་བརྩེ་བས་ཕན་འདོགས་པས་མ་དང༌། རྒྱལ་བའི་ས་བོན་འདེབས་པས་ཕ་སྟེ། ཁྱོད་ནི་

འགྲོ་བའི་ཐར་ལམ་སྟོན་པའི་བླ་མ། ཁྱོད་ནི་དགེ་བའི་བཤེས་གཉེན་དང་ལམ་གྱི་གྲོགས་བཟང་པོ་

ཡང་ཡིན་ལ། ཁྱོད་ནི་སྡུག་བསྔལ་ཀུན་ལས་སྐྱོབ་པའི་མགོན་པོ་དང༌། ཁྱོད་ནི་གདུལ་བྱའི་ཕན་པ་

སྒྲུབ་པ་དང༌། སྡིག་པ་འཕྲོག་པའི་བྱེད་པོ་ཡིན་ལ། དེར་མ་ཟད་ཁྱོད་ནི་གོ་འཕང་ཕུན་སུམ་ཚོགས་

པ་ཡང་བྱེད་པོ་ཡིན་ནོ། །ཁྱོད་ནི་འབའ་ཞིག་སྟེ་གཅིག་པུ་གང་ལ་བརྟེན་པར་བྱ་བའི་གནས་

དང༌། ཁྱོད་ནི་ཡོན་ཏན་མཆོག་གི་གནས་ཏེ་རྟེན་དང༌། སྐྱོན་རྣམས་ཐམས་ཅད་བཅོམ་པ་ཁྱོད་ཉིད་

དོ། །ཁྱོད་ནི་དམན་པ་རྣམས་ཀྱི་མགོན་དང་དགོས་འདོད་མ་ལུས་པ་འབྱུང་བའི་ཡིད་བཞིན་ནོར་

བུ་སྟེ། དེ་འདྲ་བའི་རྒྱལ་བའི་དབང་པོ་རིགས་ལྡན་གྲགས་པ་ཁྱོད་ལ་ཉི་མའི་ཤིང་རྟ་བདག་དངོས་

པོ་ཀུན་གྱིས་སྐྱབས་སུ་མཆིའོ། །ཞེས་བྱ་བ་འདི་ནི། མཐར་འཛིན་ཐམས་ཅད་ལས་བཟློག་ནས་

ཀུན་རྫོབ་རྟེན་ཅིང་འབྲེལ་བར་འབྱུང་བའི་རྒྱུ་འབྲས་ཐམས་ཅད་གནོད་མེད་དུ་འཇོག་པ་དང་། རང་

བཞིན་གྱིས་གྲུབ་པ་ཐ་སྙད་དུ་མེད་པའི་ཟབ་མོའ་ིལྟ་བ་མཐར་ཐུག་པ་འདི་ཉིད་བསྟན་པས་མཆོག་ཏུ་

ཡི་རངས་ཤིང་ངོ་མཚར་ནས་བཀའ་དྲིན་གྱི་ཕྱག་བྱས་ཏེ་སྐྱབས་སུ་སོང་བ་ཡིན་པས། གང་བསྟན་

པས་ངོ་མཚར་བར་གྱུར་པ་ཤེས་པར་གྱིས་ཤིག །ཅེས་ཚིག་ཏུ་བརྗོད་དེ། ཉི་མའི་ཤིང་རྟས་ཞེས་པ་

ནས། སླར་ཡང་རང་གི་སྟན་ལ་འཁོད་དོ།།

གསུམ་པ་མདོར་བསྡུས་ཀྱི་མཚན་བསྟན་པ་ནི། བསྡུས་པའི་རྒྱུད་ཀྱི་རྒྱལ་པོ་ཞེས་སོགས་

སོ། །གསུམ་པ་ལེའུའི་མཚན་བསྟན་པ་ནི། དཔལ་ལྡན་དང་པོའ་ིསངས་རྒྱས་ལས་ཕྱུང་བ་དཔལ་

དུས་ཀྱི་འཁོར་ལོ་ཆེན་པོ་ལས་ནང་ངེས་པ་ཞེས་བྱ་བ་སྟེ་ལེའུ་གཉིས་པ་རྣམ་པར་བཤད་པའི་ནང་

གི་ལེའུ་ཡི་འགྲེལ་བཤད་རྫོགས་སོ་ཞེས་བྱ་བ་ནི་ལེའུ་བཤད་པ་མཐར་ཕྱིན་པའི་ཚིག་གོ །སྨྲས་པ། 

འདི་ན་གང་དག་ཐོས་ལ་མི་འདུན་དྲི་མེད་རིགས་པའི་མིག་དང་བྲལ། །ལོག་པའི་བཤེས་གཉེན་

གདུག་པའི་ཚིག་ལས་མུ་སྟེགས་རིང་ལུགས་ལྷག་པར་ཐོབ། །རེས་འགའ་མཚན་ཉིད་ཐེག་པ་སུན་

འབྱིན་རེས་འགའ་མུ་སྟེགས་གཞུང་ལུགས་ཀྱང། །སུན་མི་དབྱུང་ཞེས་སྨྱོན་ཚིག་སྨྲ་རྣམས་སྐལ་

ངན་དག་ལ་འདོམས་པར་བྱེད། །བླ་མའི་ཞལ་གྱི་པདྨོ་ལས་འོངས་པ། །དྲི་མེད་གདམས་པ་སྦྲང་

རྩིའི་དགའ་སྟོན་གྱིས། །བློ་གྲོས་ལུས་དྲེགས་ལེགས་བཤད་མགྲིན་པའི་དབྱངས། །རྣ་བའི་བཅུད་

ལེན་རྒྱས་པ་བདག་གིས་བྱས། །སོ་ཀ་ཉི་འོད་འབར་བས་གཟེར་བའི་ཕྱུགས། །དྭང་བའི་ཆུ་ཀླུང་

མཐོང་ན་དགའ་བས་འཇུག །ལེགས་བཤད་ཚོལ་བར་ཁས་འཆེ་ལེགས་བཤད་ལ། །མཆོག་ཏུ་སྡང་

ལྡན་འདི་དག་ཕྱུགས་ལས་ཕྱུགས། །མི་མཉམ་རྣམ་དཔྱོད་ཟླ་ཟེར་གྱིས་ཕྱེ་བའི། །ལེགས་བཤད་ཀུ་

མུད་ཕྲེང་མཛེས་སོ་ཡི་ཕྲེང༌། །ཡི་གེའི་ཟོལ་གྱིས་འཆད་པ་གཞན་དག་ལ། །འཕྱ་བ་གསལ་བྱེད་

གེ་སར་རྒོད་པ་བཞིན། །སྡེབ་ལེགས་ཚིག་གི་ཡལ་འདབ་རབ་དམར་བའི། །མཆུ་སྒྲོས་གཡོ་ལྡན་

དོན་ཟབ་བཅུད་འཛིན་པ། །མེ་ཏོག་ཕོན་པོའ་ིནུ་མ་མངོན་དགའ་ཅན། །འཁྲི་ཤིང་མཛེས་མའི་རོལ་

རྩེད་འདི་ཡིས་ཐོབ། །འདིར་འབད་དགེ་བ་རབ་བསིལ་ག་པུར་ཐིག་རྒྱུན་གྱིས། །འགྲོ་བའི་སྙིང་

གི་བདེན་འཛིན་ཚ་གདུང་ཀུན་བཅོམ་ནས། །བདག་མེད་རྟོགས་པའི་ཡེ་ཤེས་སྣང་བ་བརྒྱ་ལྡན་

པས། །རྨོངས་པའི་མུན་ཆེན་དགྲ་ལས་རྣམ་པར་རྒྱལ་གྱུར་ཅིག །བཅོམ་ལྡན་འདས་དཔལ་དུས་

ཀྱི་འཁོར་ལོ་མཆོག་གི་དང་པོའ་ིསངས་རྒྱས་ཀྱི་རྩ་བའི་རྒྱུད་ལས་ཕྱུང་བ་བསྡུས་པའི་རྒྱུད་ཀྱི་རྒྱས་

འགྲེལ་དྲི་མ་མེད་པའི་འོད་ཀྱི་རྒྱ་ཆེར་བཤད་པ་དེ་ཁོ་ན་ཉིད་སྣང་བར་བྱེད་པ་ཞེས་བྱ་བ་ལས། ནང་

ངེས་པའི་ལེའུའི་རྣམ་པར་བཤད་པའོ།།





༄༅། །འགྲེལ་ཆེན་དྲི་མེད་འོད་ཀྱི་དབང་གི་ལེའུའི་འགྲེལ་བཤད་ཀྱི་སྟོད་ཆ་

མདོར་བསྡུས་གསུམ་པ་ཡན་ཆད་བཞུགས་སོ།།

༄༅། །དཔལ་ལྡན་བླ་མ་དམ་པ་རིགས་ཐམས་ཅད་ཀྱི་བདག་པོ་དང་དབྱེར་མ་མཆིས་

པའི་ཞབས་ལ་གུས་པ་ཆེན་པོས་ཕྱག་འཚལ་ལོ། །རབ་ཡངས་བློ་གྲོས་ནམ་མཁའི་དོར་ར་མཁྱེན་

བརྩེ་ཉི་ཟླའི་རོལ་རྩེད་མཐའ་ཡས་རྣམ་པར་འཛིན། །ཀུན་ཏུ་བཟང་པོའ་ིའཕྲིན་ལས་སྣང་བ་ཀུན་

དགའ་རྒྱས་པའི་ས་གསུམ་མུན་པ་རྣམ་པར་འཕྲོག །རབ་དཀར་གྲགས་པའི་རིན་ཆེན་དོ་ཤལ་ནོར་

འཛིན་བུ་མོའ་ིམགྲིན་པ་འཁྱུད་པ་གཏོང་མི་བྱེད། །དཔལ་ལྡན་བླ་མ་རྡོ་རྗེ་འཆང་གིས་དཀྱིལ་འཁོར་

བདག་པོར་མངོན་པར་དབང་བསྐུར་དེ་ལ་འདུད། །དེ་ནས་སླར་ཡང་ཤཱཀྱ་སེང་གེ་གང་། །དཔལ་

ལྡན་དུས་འཁོར་དྲི་མེད་དཀྱིལ་འཁོར་དུ། །ཟླ་བཟང་ལ་སོགས་མངོན་པར་དབང་བསྐུར་བ། །གང་

དེར་གཉིས་པའི་ཚིག་གིས་ཕྱག་བྱས་ཏེ། །དེ་ཡིས་དེ་ལ་དབང་བྱིན་ཇི་ལྟ་བ། །དེ་ལྟ་དེ་ལྟར་སློབ་

མ་བསྡུ་བའི་ཚུལ། །ཡན་ལག་དང་བཅས་རྒྱ་ཆེར་བཤད་པའི་གཞུང་། །འདི་དོན་ཇི་བཞིན་བདག་

གིས་འདིར་བཤད་པས། །རྣམ་དཔྱོད་ལང་ཚོའི་དབུས་སུ་འཛེགས་པ་གང་། །སྔོན་མེད་ལེགས་

བཤད་གསར་པའི་སྐྱེད་ཚུལ་དུ། །དོན་ཟབ་མཛེས་མའི་རྩེ་དགའ་ལ་ཆགས་པ། །དེ་དག་ཡིད་ཀྱི་

འདོད་པ་འཇོ་བ་བྱ།།

དེ་ལྟར་སྦྱང་གཞི་མ་དག་པའི་ཕྱི་ནང་གི་ཆོས་གཉིས་རྒྱས་པར་བཤད་ཟིན་ནས། དེ་སྦྱོང་

བྱེད་གཞན་བསྐྱེད་རྫོགས་ཀྱི་ལམ་རིམ་པ་གཉིས་སྒོམ་པ་ལ་འཇུག་པ་ལ། དེ་དག་སྒོམ་པའི་སྣོད་

རུང་དུ་བྱེད་པའི་དབང་བསྐུར་བ་སྔོན་དུ་འགྲོ་དགོས་པས་འདིར་དབང་གི་ལེའུ་གསུངས་ཏེ། འདི་

འཆད་པ་ལ་གསུམ། མཆོད་པར་བརྗོད་ཅིང་འགྲེལ་པ་རྩོམ་པར་དམ་བཅའ་བ། དབང་གི་ལེའུའི་

རྒྱུད་དོན་བཤད་པ་དངོས། ལེའུ་དེ་བཤད་ཟིན་པར་བསྟན་པའོ། །དང་པོ་ལ་གཉིས། མཆོད་པར་

བརྗོད་པ་དང། རྩོམ་པར་དམ་བཅའ་བའོ། །དང་པོ་ལ་གཉིས། དབང་བསྐུར་བ་པོ་སངས་རྒྱས་

ཤཱཀྱ་ཐུབ་པ་ལ་ཕྱག་འཚལ་བ་དང་། དཀྱིལ་འཁོར་གྱི་གཙོ་བོ་དུས་ཀྱི་འཁོར་ལོ་ལ་ཕྱག་འཚལ་



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།450

བའོ། །དང་པོ་ནི། རྟ་དང་ལ་སོགས་པ་གླང་ཆེན་བུ་མོ་ས་གཞི་ཁྱིམ་ཐབ་རང་ཤ་རིན་ཆེན་ལྕགས་

ཟངས་བ་ལང་སྟེ་སྦྱིན་པར་བྱ་བ་རྣམ་པ་བཅུ་པོ་སངས་རྒྱས་གང་གིས་སྦྱིན་པ་དོན་གཉེར་རྣམས་

ལ་བསྐལ་པ་དཔག་ཏུ་མེད་པར་བྱིན་ཞིང་བསོད་ནམས་དང་ཡེ་ཤེས་ཀྱི་ཚོགས་སྟོབས་ནི་ཆེན་པོ་

དེ་ཡིས་བདུད་དང་ལ་སོགས་པ་སྒྲིབ་པ་བག་ཆགས་དང་བཅས་པ་བཅོམ་པར་བྱ་སྟེ། དཔལ་ལྡན་

འབྲས་སྤུངས་ཏུ་ཆོས་དབྱིངས་དྲི་མེད་གསུང་གི་དབང་ཕྱུག་དཀྱིལ་འཁོར་དུ་ནི་ཟླ་བ་བཟང་པོ་ལ་

སོགས་པ་ལྷ་མི་དུ་མ་མངོན་པར་དབང་བསྐུར་ནས། དེ་ཐམས་ཅད་སྟོན་པ་སངས་རྒྱས་གཅིག་

པུའི་ཡུལ་ལ་སྟེ་རྫོགས་པའི་སངས་རྒྱས་ཀྱི་སར་ལུང་བསྟན་པ་མཛད་པའི་སངས་རྒྱས་བཅོམ་ལྡན་

འདས་ཤཱཀྱ་ཐུབ་པ་དེ་ལ་པདྨ་དཀར་པོ་བདག་གིས་ཕྱག་འཚལ་ལོ། །ཞེས་བྱ་བའི་དོན་ནོ།།1

གཉིས་པ་ནི། སངས་རྒྱས་དེ་ཉིད་ལ་ཕྱག་འཚལ་བ་དེ་བཞིན་དུ་དུས་འཁོར་ལ་ཕྱག་འཚལ་

ཞེས་སྦྱར་རོ། །ཏེ་ནི་དམ་བཅའ་འདྲེན་པའི་ཚིག་གོ །དུས་འཁོར་ཇི་ལྟ་བུ་ལ་ཞེ་ན། བདེ་བ་ཆེན་པོ་

ལྷན་ཅིག་སྐྱེས་པའི་སྐུ་གང་ཆོས་ཀྱི་སྐུ་ལ་སོགས་པ་སྐུ་གསུམ་གྱི་བདག་ཉིད་མཆོག་ཏུ་གྱུར་པ་

དང་། འབྲས་དུས་ཀྱི་སྐུ་གསུང་ཐུགས་ཀྱི་དཀྱིལ་འཁོར་གསུམ་གྱི་བདག་ཉིད་དུ་གྱུར་པ་དང་། རྡོ་

རྗེ་གསུམ་གྱི་བདག་ཉིད་མཆོག་ཏུ་གྱུར་པ་དང་། རྡོ་རྗེའི་དབྱངས་ཏེ་གསུང་འགྱུར་བ་མེད་པ་སྟེ་

གཞོམ་དུ་མེད་པ་རྣམ་པ་ཐམས་ཅད་པས་ཆོས་སྟོན་པར་མཛད་པ་ལའོ། །གང་དག་བདེ་བ་ཆེན་པོ་

དང་། །སྐུ་གསུམ་མཆོག་ཅེས་པའི་མཆོག་དང་། འགྱུར་བ་མེད་ཅེས་པ་གསུམ་ག་ལྷན་ཅིག་སྐྱེས་

པའི་སྐུ་ལ་འཆད་པ་ནི་ཟློས་པའི་ཉེས་པས་རེག་གོ།

གཉིས་པ་བརྩམ་པར་དམ་བཅའ་བ་ནི། ཆེད་དུ་བྱ་བ་སེམས་ཅན་རྣམས་ཀྱི་བསོད་ནམས་

དང་ཡེ་ཤེས་ཀྱི་འབྲས་བུ་ཐོབ་པར་བྱ་བའི་སླད་དུ། རྩ་བའི་རྒྱུད་ལས་གསུངས་པའི་དོན་ནི་ལེགས་

པར་རྟོགས་པ་ལ་བརྟེན་ནས། བསྡུས་པའི་རྒྱུད་འདིར་དབང་གི་ལེའུ་ལ། འགྲེལ་བཤད་དེ་རྒྱ་ཆེར་

འགྲེལ་པ་པདྨ་དཀར་པོ་བདག་གིས་བྲི་བར་བྱའོ་ཞེས་བྱ་བའི་ཐ་ཚིག་གོ །གཉིས་པ་དབང་གི་

ལེའུའི་རྒྱུད་དོན་བཤད་པ་དངོས་ལ་གཉིས། སྟོན་པ་པོ་དང་གསོལ་བ་འདེབས་པ་པོ་བསྡུས་པའི་

ཚིགས་སུ་བཅད་པ་བཤད་པས་མདོར་བསྟན་པ་དང་། ཞུས་པའི་ལན་མདོར་བསྡུས་དྲུག་གིས་

1  ཞོལ། ཤོག ༢ ན ༦། གཙང་། ཤོག ༢ ན ༦ དོན་ཏོ།། ཞོལ་གཙང་ཏོ་འབྱུང་།

རྒྱས་པར་བཤད་པའོ། །དང་པོ་ལ་གསུམ། འབྲེལ་བཀོད་དེ་བཤད་པར་དམ་བཅའ་བས་མཚམས་

སྦྱར་བ། ཞུས་ལན་གྱི་གཞུང་གི་མཚམས་འབྱེད་པའི་བསྡུས་དོན་བསྟན་པ། ཚིགས་སུ་བཅད་པའི་

ཚིག་དོན་འཕྲོས་དང་བཅས་པ་བཤད་པའོ། །དང་པོ་ནི། འདིར་གནས་ཀྱི་ཁྱད་པར་དཔལ་ལྡན་ཀ་

ལཱ་པའི་ཞེས་སོགས་དང་། གདན་གྱི་ཁྱད་པར་ནོར་བུ་རིན་པོ་ཆེ་སོགས་དང་། སྟོན་པ་པོའ་ིཁྱད་

པར་དེ་བཞིན་གཤེགས་པས་སོགས་དང་། ཞུ་བ་པོའ་ིཁྱད་པར་ཉི་མའི་སོགས་དང་། གང་ལས་

བསྡུས་པའི་བཤད་བྱའི་ཆོས་ཀྱི་ཁྱད་པར་མཆོག་གི་དང་པོའ་ིསོགས་དང་། འཆད་པ་པོའ་ིཁྱད་པར་

དེ་བཞིན་གཤེགས་པས་ཞེས་པ་ནས་རྒྱས་པར་བཤད་པར་བྱ་སྟེ། ཞེས་བྱ་བའི་བར་རོ། །མདོར་

བསྡུས་ཆེན་པོ་ཞེས་པ་ལ། རྭས་མདོར་བསྟན་ཆེན་པོ་ཞེས་བསྒྱུར་བ་ལེགས་ལ། འགྲེལ་བཤད་ནི་

རྒྱ་ཆེར་འགྲེལ་པར་བསྒྱུར་རྒྱུ་ཡིན་ཏེ། གོང་འོག་ཀུན་ཏུ་ཤེས་པར་བྱའོ། །གཉིས་པ་ནི། འདིར་ལུས་

ལ་ཞེས་པ་ནས་གསོལ་བ་བཏབ་པ་མེད་དོ་ཞེས་བྱ་བའི་བར་ཏེ། ཚིགས་བཅད་འདིའི་རྐང་པ་དང་

པོ་གསུམ་གསོལ་བ་འདེབས་པ་པོས་གསོལ་བ་བཏབ་པ་དང་། ལེའུའི་གཞུང་ལྷག་མ་ལན་རྒྱས་

པར་འཆད་པ་ཡིན་པའི་དོན་ནོ།།

གསུམ་པ་ལ་གཉིས། གསོལ་བ་བཏབ་པའི་རྐང་པ་དང་པོ་གསུམ་གྱི་ཚིག་དོན་འཕྲོས་

བཅས་བཤད་པ་དང་། ཞུས་པའི་ལན་གྱིས་མཚམས་སྦྱར་བའི་རྐང་པ་ཐ་མའི་ཚིག་དོན་བཤད་

པའོ། །དང་པོ་ནི། ལེའུའི་ཐོག་མ་འདིར་ཟླ་བ་བཟང་པོས་གསོལ་བ། བཅོམ་ལྡན་འདས་ཞེས་པ་

ནས། རྒྱུད་འདིར་ཕྱི་རོལ་འཇིག་རྟེན་སོགས་ཀྱི་སྣ་ཚོགས་ཚད་དང་ཞེས་པ་ནས། དབྱེ་བའི་མཐར་

ཐུག་པ་ཐམས་ཅད་ནང་ལུས་ལ་ཆོས་མཐུན་པའི་སྒོ་ནས་ཚང་ཚུལ་རྒྱས་པར་ནང་གི་ལེའུ་ལས་

བཅོམ་ལྡན་འདས་ཀྱིས་གསུངས་པ་རྣམས་ཀྱི་ཚིག་བདག་གིས་ཐོས་ཏེ་དོན་ཐམས་ཅད་ཤེས་སོ་

ཞེས་པའི་དོན་ནོ། །དེས་ན་ད་ནི་ཞེས་པ་ནས་འོག་མིན་གྱི་སྲིད་པའི་མཐར་ཐུག་པར་འཇིག་རྟེན་

པའི་དངོས་གྲུབ་བསྒྲུབ་པའི་སླད་དུ་དེ་ཉིད་བཅུ་དང་ཡང་དག་པར་ལྡན་པའི་སློབ་དཔོན་གྱིས་སློབ་

མ་གང་དུ་དབང་བསྐུར་བའི་དཀྱིལ་འཁོར་བཅོམ་ལྡན་འདས་ཀྱིས་བསྟན་དུ་གསོལ་ཞེས་པའོ། །དེ་

ལྟར་འཇིག་རྟེན་པའི་བདེན་པས་ཞེས་པ་ནས་འཇིག་རྟེན་པའི་དངོས་གྲུབ་བསྒྲུབ་པའི་སླད་དུ། ཞེས་

པའི་བར་གྱིས་རྡུལ་ཚོན་གྱི་དཀྱིལ་འཁོར་དུ་དབང་བསྐུར་བ་འཇིག་རྟེན་པའི་དངོས་གྲུབ་ཀྱི་དོན་དུ་

ཡིན་པར་བཤད་པ་ན། འཇིག་རྟེན་ལས་འདས་པའི་དངོས་གྲུབ་ཀྱི་དོན་དུ་དབང་བསྐུར་བ་གང་དུ་

ཐོབ་པའི་དཀྱིལ་འཁོར་ཇི་ལྟ་བུ་སྙམ་པའི་དོགས་པ་གཅོད་པའི་ཕྱིར་དུ་དོན་དམ་པའི་བདེན་པས་

ཞེས་བྱ་བ་ལ་སོགས་པ་སྨྲས་སོ།།

འདིར་འཇིག་རྟེན་པའི་བདེན་པའི་ཞེས་པ་ནི་དྲང་དོན་བསྐྱེད་རིམ་གྱི་སྣོད་རུང་དུ་སྒྲུབ་པ་

དང་། དོན་དམ་པའི་བདེན་པས་ཞེས་པ་ནི་ངེས་དོན་རྫོགས་རིམ་ཡོངས་རྫོགས་སྒོམ་པའི་སྣོད་རུང་

དུ་སྒྲུབ་པའི་དབང་ཡིན་པས་ཐ་སྙད་དེ་ལྟར་གསུངས་ཤིང་། བསྐྱེད་རིམ་མཐར་ཕྱིན་པ་འབའ་ཞིག་

གིས་ཀྱང་འཇིག་རྟེན་པའི་དངོས་གྲུབ་འོག་མིན་གྱི་སྲིད་པའི་མཐར་ཐུག་པ་བསྒྲུབ་པར་ནུས་ལ། དེ་

འདྲ་བའི་དངོས་གྲུབ་ལ་གནས་སྐབས་སུ་དོན་གཉེར་སྐྱེས་ནས་དངོས་གྲུབ་དེ་རྫོགས་རིམ་གྱི་སྔོན་

དུ་བསྒྲུབ་པ་ལ་འཇུག་པ་རྣམས་ཀྱིས་ཀྱང་། བསྐྱེད་རིམ་མཐར་ཕྱུང་བ་ལ་བརྟེན་ནས་དངོས་གྲུབ་

དེ་བསྒྲུབ་དགོས་ཤིང་། དེ་ལ་བསྐྱེད་རིམ་བསྒོམ་པའི་སྣོད་རུང་དུ་བྱེད་པའི་དབང་བདུན་འཁོར་

བཅས་རྡུལ་ཚོན་གྱི་དཀྱིལ་འཁོར་དུ་ཐོབ་དགོས་ལ། འཇིག་རྟེན་ལས་འདས་པ་མཆོག་གི་དངོས་

གྲུབ་འགྲུབ་པ་ལ་ནི་བསྐྱེད་རིམ་འབའ་ཞིག་བསྒོམས་པས་མི་འགྲུབ་ཀྱི། དངོས་གྲུབ་དེའི་རྒྱུའི་གཙོ་

བོ་རྫོགས་རིམ་ལེགས་པར་བསྒོམ་པ་ལ་རག་ལས་པས་དེ་བསྒོམ་པའི་སྣོད་རུང་དུ་བྱེད་པའི་ཐུན་

མོང་མ་ཡིན་པའི་དབང་གོང་མ་རྣམས་ཐོབ་དགོས་ལ། དབང་གོང་མ་དེ་དག་དཀྱིལ་འཁོར་གང་དུ་

འཐོབ་པའི་དཀྱིལ་འཁོར་ནི་རྡུལ་ཚོན་གྱི་དཀྱིལ་འཁོར་མ་ཡིན་གྱི་དཀྱིལ་འཁོར་གཞན་གསུམ་ཡིན་

ནོ་ཞེས་སྟོན་པ་ཡིན་པས། འདི་ནི་སྔར་ལེའུ་དང་པོར་བཤད་ཟིན་པ་ལྟར་བསྐྱེད་རིམ་ཁོ་ནས་འཇིག་

རྟེན་པའི་དངོས་གྲུབ་འགྲུབ་ཀྱང་མཆོག་གི་དངོས་གྲུབ་མི་འགྲུབ་པས་རྫོགས་རིམ་དངོས་གྲུབ་དེའི་

རྒྱུའི་གཙོ་བོ་ཡིན་པར་བཤད་པ་དང་གནད་འདྲ་བ་ཡིན་གྱི། མཆོག་གི་དངོས་གྲུབ་ཀྱི་ལམ་སྒོམ་

པ་ལ་སྔོན་དུ་རྡུལ་ཚོན་གྱི་དཀྱིལ་འཁོར་དུ་དབང་བསྐུར་མི་དགོས་པར་དབང་གོང་མ་རྣམས་འབའ་

ཞིག་བསྐུར་བས་ཆོག་པར་སྟོན་པ་མ་ཡིན་ཏེ། འདི་ལྟར་རྡུལ་ཚོན་གྱི་དཀྱིལ་འཁོར་དུ་འཇུག་པ་

དང་དབང་བདུན་བསྐུར་བ་སྔོན་དུ་མ་བཏང་བར་དབང་གོང་མ་བསྐུར་ན་བླ་མ་དམ་ཚིག་ཉམས་

ཤིང་སློབ་མས་དབང་ཐོབ་པའི་གོ་མི་ཆོད་པའི་ཕྱིར་ཏེ། རྡུལ་ཚོན་གྱི་དཀྱིལ་འཁོར་དུ་འཇུག་པའི་

ཚེ། དཀྱིལ་འཁོར་དུ་མ་ཞུགས་པ་ལ་གསང་བའི་དེ་ཉིད་སྨྲས་ན། དམ་ཚིག་ཉམས་པར་འགྱུར་བར་

གསུངས་པའི་དཀྱིལ་འཁོར་ནི་རྡུལ་ཚོན་གྱི་དཀྱིལ་འཁོར་ལས་འོས་མེད་ལ། དེར་མ་ཞུགས་པ་

ལ་སྨྲས་པའི་གསང་བའི་དེ་ཉིད་ཀྱང་དབང་གོང་མ་རྣམས་ཀྱི་དེ་ཉིད་ལས་ཀྱང་གསང་བར་གྱུར་པ་

གཞན་མེད་པས་སློབ་དཔོན་རང་ཉིད་དམ་ཚིག་ཉམས་པ་དང་། མ་སྨིན་མི་ལ་གསང་བ་བསྒྲགས་

པའི་རྩ་ལྟུང་གིས་སྔགས་སྡོམ་སྔར་ཡོད་ལྷག་མ་མེད་པར་གཏོང་བར་འགྱུར་ཞིང་། སྔགས་སྡོམ་

མེད་པའི་བླ་མ་དེ་འདྲས་དབང་གོང་མ་བསྐུར་ཀྱང་། སློབ་མས་དབང་གོང་མ་ཐོབ་པའི་གོ་མི་ཆོད་

ལ། དབང་བདུན་མ་བསྐུར་བ་ལ་དབང་གོང་མ་བསྐུར་དུ་རུང་ན། གསང་དབང་དང་ཤེས་རབ་ཡེ་

ཤེས་ཀྱི་དབང་མ་བསྐུར་བ་ལ་དབང་བཞི་པ་བསྐུར་དུ་རུང་བ་མཚུངས་ཤིང་། མཆོག་གི་དངོས་

གྲུབ་ཀྱི་དོན་དུ་དབང་བདུན་བསྐུར་མི་དགོས་པར་འདོད་པ་ནི་བསྐྱེད་རིམ་སངས་རྒྱས་ཀྱི་རྒྱུ་མ་

ཡིན་པར་འདོད་པའི་ལོག་རྟོག་གི་ཐ་ཆད་དེ་ཉིད་ཞེ་ཕུགས་སུ་བཞག་པ་ཡིན་ལ། དེ་ནི་སྔར་རྒྱས་

པར་བཀག་ཟིན་ཅིང་། བསོད་ནམས་ཀྱི་ཚོགས་ཀྱི་དོན་དུ་བསྐུར་བའི་དབང་མཆོག་གི་དངོས་གྲུབ་

ཀྱི་རྒྱུར་དོན་མེད་ན། བསོད་ནམས་ཀྱི་ཚོགས་སངས་རྒྱས་ཀྱི་རྒྱུར་དོན་མེད་པར་འགྱུར་ལ། རྡུལ་

ཚོན་གྱི་དཀྱིལ་འཁོར་དུ་དབང་བསྐུར་བ་རྫོགས་རིམ་གྱི་རྒྱུ་མ་ཡིན་པར་དོན་དམ་པའི་བདེན་པས་

ཞེས་སོགས་འདིས་སྟོན་པ་ཡིན་ན། གོང་དུ་བསོད་ནམས་དང་ཡེ་ཤེས་ཐོབ་པར་བྱ་བ་དང་། ཞེས་

པ་དང་ནང་འགལ་བར་འགྱུར་ཏེ། འདི་ལ་སོགས་པའི་སྐབས་གོང་འོག་རྣམས་སུ་བསོད་ནམས་

དང་ཡེ་ཤེས་ཀྱི་ཚོགས་ཞེས་གསུངས་པ་ཕལ་ཆེ་བའི་བསོད་ནམས་ནི་བསྐྱེད་རིམ་དང་ཡེ་ཤེས་ནི་

རྫོགས་རིམ་ལ་ཡང་ཡང་བཤད་པའི་ཕྱིར་རོ།།

དེ་ལྟ་བས་ན་ཕྱི་རྡུལ་ཚོན་ལ་སོགས་པའི་དཀྱིལ་འཁོར་དུ་འཇུག་པ་དང་དབང་འོག་མ་

བསྐུར་བའི་ཆོ་ག་གཏན་མ་བྱས་པ་ལ་དབང་གོང་མ་འབའ་ཞིག་བསྐུར་ཀྱང་དབང་ཐོབ་པའི་གོ་

མི་ཆོད་པས་དེ་འདྲ་བ་དེ་ལ་རྫོགས་རིམ་བསྟན་པ་ན། གང་ཞིག་རྒྱུད་ལུང་ང་རྒྱལ་གྱིས། །དབང་

བསྐུར་མེད་པར་འཆད་བྱེད་པ། །སློབ་དཔོན་སློབ་མ་ཤི་མ་ཐག །དངོས་གྲུབ་ཐོབ་ཀྱང་དམྱལ་བར་

འགྲོ།1།ཞེས་གསུངས་པ་དེ་ཉིད་དུ་འགྱུར་བ་ཡིན་ནོ། །དེས་ན་གཞུང་འདི་དག་གི་ཚིག་གི་དོན་ནི་

འདི་ལྟར། དོན་དམ་པའི་བདེན་པ་ངེས་དོན་རྫོགས་རིམ་གྱི་དབང་དུ་བྱས་ནས་རྡུལ་ཚོན་གྱི་དཀྱིལ་

1  བཀའ་འགྱུར། དཔེ་བསྡུར་མ། དེབ། ༨༠ ཤོག ༢༡༠ ཕྲེང་། ༩

འཁོར་བྲི་བ་མེད་དེ། ཚུལ་དེ་ཉིད་བཅོམ་ལྡན་འདས་ཀྱིས་བཀག་པའི་ཕྱིར་རོ། །ཇི་ལྟར་ཞེ་ན། 

བཀག་པའི་ཁུངས་དྲངས་པ་ནི་དེ་བཞིན་དུ་ཞེས་སོགས་ཡིན་ལ། དྲངས་པའི་ལུང་དེའི་དོན་བཤད་

པ་ནི་འདིར་གལ་ཏེ་ཞེས་སོགས་ཏེ། ངེས་དོན་གྱི་སྔགས་རྫོགས་རིམ་གྱི་ཡེ་ཤེས་ཀྱི་དེ་ཉིད་དེ་ཡིས་

གལ་ཏེ་རྡོ་རྗེ་སློབ་དཔོན་ཞེས་པ་ནས་འདི་ནི་གདུལ་བྱ་བློ་ཐ་མ་ཐོག་མར་འཇིག་རྟེན་པའི་དངོས་

གྲུབ་བསྒྲུབ་པ་ལ་མོས་པའི་དོན་དང་གདུལ་བྱ་དབང་པོ་མཆོག་ཡིན་ཀྱང་སྔོན་དུ་བསྐྱེད་རིམ་གྱིས་

རྒྱུད་ཡོངས་སུ་སྨིན་པར་བྱས་ནས་བསོད་ནམས་ཀྱི་ཚོགས་རྫོགས་པའི་ལམ་གྱི་སྣོད་རུང་དུ་བྱ་

བའི་དོན་དུ་གཙོ་བོར་གསོལ་བ་བཏབ་པ་སྟེ། གཙོ་བོར་ཕྱག་རྒྱ་ཆེན་པོའ་ིདངོས་གྲུབ་བསྒྲུབ་པའི་

དོན་དང་། རྫོགས་རིམ་གྱི་ཡེ་ཤེས་ཀྱི་ཚོགས་ཀྱི་སྣོད་རུང་གི་དབང་བསྐུར་བ་གང་དུ་འཐོབ་པའི་

དཀྱིལ་འཁོར་གྱི་དོན་དུ་ནི་རྡུལ་ཚོན་གྱི་དཀྱིལ་འཁོར་ལ་གསོལ་བ་བཏབ་པ་མ་ཡིན་ནོ།།

འོ་ན་དབང་གོང་མ་རྣམས་གང་དུ་འཐོབ་པའི་དཀྱིལ་འཁོར་ཇི་ལྟ་བུ་སྙམ་ན། འདིར་རྫོགས་

རིམ་གྱི་ཡེ་ཤེས་བསྒྲུབ་པའི་སླད་དུ་ཞེས་པ་ནས། འདི་ལྟ་སྟེ། དབང་གོང་མ་ལ་བཞི་ཡོད་པའི་བུམ་

དབང་ནི་རིག་མའི་ལུས་ཀྱི་དབང་པོའ་ིདཀྱིལ་འཁོར་དུ་འཐོབ་པས་སྐུ་རྡོ་རྗེའི་དཀྱིལ་འཁོར་དང་། 

གསང་དབང་ནི་བྷ་གའི་དཀྱིལ་འཁོར་དུ་འཐོབ་པས་གསུང་རྡོ་རྗེའི་དཀྱིལ་འཁོར་དང་། ཤེས་རབ་

ཡེ་ཤེས་ཀྱི་དབང་ཀུན་རྫོབ་བྱང་ཆུབ་ཀྱི་སེམས་དང་། དབང་བཞི་པ་དོན་དམ་བྱང་ཆུབ་ཀྱི་སེམས་

ཀྱི་དཀྱིལ་འཁོར་དུ་འཐོབ་པས་དེ་གཉིས་ནི་ཐུགས་ཀྱི་རྡོ་རྗེ་ཡི་དཀྱིལ་འཁོར་ཏེ། དེ་ལྟར་ན་དབང་

གོང་མ་རྣམས་གང་དུ་འཐོབ་པའི་དཀྱིལ་འཁོར་རྣམ་པ་གསུམ་དུ་འགྱུར་གྱི། དེ་དག་ལས་གཞན་པ་

ཚོན་ལྔ་ལྡན་པའི་དཀྱིལ་འཁོར་དུ་དབང་གོང་མ་དེ་དག་འཐོབ་པ་མིན་ནོ་ཞེས་པ་སྟེ། དབང་གོང་མ་

བསྐུར་བའི་སྔོན་དུ་ཚོན་ལྔ་ལྡན་པའི་དཀྱིལ་འཁོར་དུ་འཇུག་པ་སོགས་མི་དགོས་པར་སྟོན་པ་མིན་

ནོ། །དེའི་ཕྱིར་ཞེས་སོགས་མཇུག་བསྡུ་བ་སྟེ་སྔར་བཤད་པས་ཤེས་སོ།།

འདིར་ངམ་སོགས་ཁ་ཅིག་ན་རེ། གཞུང་འདི་དག་གིས་རབ་གནས་ཀྱི་ཚེ་ལྷ་ལ་དབང་གོང་

མ་དག་བསྐུར་མི་དགོས་པར་བསྟན་པ་ཡིན་ནོ་ཞེས་ཟེར་བ་ནི་འབྲེལ་མེད་དེ། ལྷ་དབང་བསྐུར་བའི་

ཚེ་དབང་བདུན་བསྐུར་བའི་དོན་དུ་རྡུལ་ཚོན་གྱི་དཀྱིལ་འཁོར་བཞེངས་དགོས་པར་བསྟན་ཅིང་། 

དབང་གོང་མའི་དོན་དུ་མི་དགོས་པར་བསྟན་པས་ལྷ་ལ་དབང་གོང་མ་བསྐུར་མི་དགོས་པར་ག་ལ་



དབང་ལེའི་མདོར་བསྡུས་དང་པོའ་ིརྣམ་བཤད། 455

འགྲུབ། གཞན་དུ་ན་སློབ་མ་དབང་བསྐུར་བའི་ཚེ་ཡང་དབང་གོང་མ་བསྐུར་མི་དགོས་པར་ཐལ། 

སློབ་མ་ལ་དབང་བསྐུར་བའི་ཚེ་དབང་བདུན་གྱི་དོན་དུ་རྡུལ་ཚོན་གྱི་དཀྱིལ་འཁོར་བཞེངས་དགོས་

ཤིང་། དབང་གོང་མའི་དོན་དུ་མི་དགོས་པར་གསུངས་པའི་ཕྱིར་ཞེས་བརྗོད་ན་ལན་ཅི་ཞིག་ཡོད། 

གཉིས་པ་ཞུས་པའི་ལན་གྱིས་མཚམས་སྦྱར་བའི་རྐང་པ་ཐ་མའི་ཚིག་དོན་བཤད་པ་ནི། ཟླ་བ་

བཟང་པོའ་ིཞེས་སོགས་ཏེ། ཞུས་པའི་དོན་ཐམས་ཅད་འོག་ནས་འཆད་པར་འགྱུར་བའི་རིམ་པས་

བསྟན་ཏོ། །སྟོན་པ་པོ་དང་ཞེས་སོགས་མཇུག་བསྡུ་བའོ། །དེ་ཡང་འོག་ནས་དཀྱིལ་འཁོར་ལ་

སོགས་པ་ཐམས་ཅད་གསུང་བ་པོ་དེ་གསོལ་བ་བཏབ་པའི་ལན་སྟོན་པ་པོ་ཡིན་ནོ་ཞེས་ལན་གྱིས་

མཚམས་སྦྱོར་བའི་ཚིག་དང་ཟླ་བ་བཟང་པོས་ཇི་ལྟར་གསོལ་བ་བཏབ་པའི་ཚིག་བསྡུས་པའི་དོན་

ཡིན་པས་སྙེ་མདོ་པས་རྐང་པ་ཐ་མ་སྡུད་པ་པོའ་ིཚིག་ཡིན་པར་སྨྲས་པ་ལ། སྤྱན་རས་གཟིགས་

བཀག་གོ །ཞེས་རང་སུན་འབྱིན་པ་ནི་གསལ་བྱེད་པས་བཞེད་དེ། ཞུས་པའི་ཚིག་གསན་ནས་དེའི་

ལན་གསུངས་པ་ཞེས་པ་ལན་དངོས་ཡིན་པའི་བསྡུས་དོན་འགོད་པ་དང་། དེ་སྟོན་པའི་གསུང་དུ་སྨྲ་

བ་ལས་ནོར་བ་ཆེ་བ་ཅི་ཞིག་ཡོད་པ་སོམས་ཤིག།

གཉིས་པ་ཞུས་པའི་ལན་མདོར་བསྡུས་དྲུག་གིས་རྒྱས་པར་བཤད་པ་ལ་དྲུག་ལས། དང་

པོ་སློབ་དཔོན་ལ་སོགས་པ་དང་ལས་རབ་འབྱམས་ཐམས་ཅད་ཀྱི་སྒྲུབ་ཐབས་ཀྱི་མཚན་ཉིད་

ཀྱི་མདོར་བསྡུས་ལ་ལྔ། དབང་བསྐུར་བ་པོ་བླ་མ་ཡོངས་སུ་བརྟག་པའི་ངོ་བོ་ཉིད་ཀྱིས་གནས་

པ། སློབ་མ་མཆོག་འབྲིང་ཐ་མ་གསུམ་ཡོངས་སུ་བརྟགས་ཏེ་བསྡུ་བའི་ངོ་བོ་ཉིད་ཀྱིས་གནས་པ། 

སློབ་དཔོན་གྱིས་ལས་རབ་འབྱམས་སྒྲུབ་པ་ལ་གྲོང་ལ་སོགས་པའི་ཕྱོགས་དང་ས་ལ་སོགས་པའི་

མཚན་ཉིད་ཀྱི་ངོ་བོ་ཉིད་ཀྱིས་གནས་པ་དང་། དབང་བསྐུར་དང་ལས་སྒྲུབ་པའི་ཐབས་ཀྱི་ཡན་ལག་

ཐབ་ཁུང་ལ་སོགས་པ་དགུའི་མཚན་ཉིད་དང་གནས་པ་གསུམ་པའི་སོགས་ཁོངས་ནས་འཕངས་

པའི་དོན་འགའ་ཞིག་སྤེལ་ཏེ་བསྟན་པ། མདོར་བསྡུས་ཀྱི་མཚན་བསྟན་པའོ། །དང་པོ་ལ་གསུམ། 

བླ་མ་བརྟག་དགོས་པའི་རྒྱུ་མཚན། ཇི་ལྟར་བརྟག་པའི་ཚུལ། དེ་ལ་རྩོད་པ་སྤང་བའོ། །དང་པོ་

ནི། ད་ནི་ཞེས་སོགས་ཀྱིས་མཚམས་སྦྱར་ནས། བླ་མ་བརྟག་པའི་ཚུལ་དངོས་འཆད་པའི་སྔོན་དུ་

བརྟག་དགོས་པའི་རྒྱུ་མཚན་འཆད་པ་ནི། འདིར་ཞེས་སོགས་ཏེ། མ་བརྟགས་པར་མཚན་ཉིད་དང་



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།456

མི་ལྡན་པའི་བླ་མ་བསྟེན་ཏེ་དེས་ཆོས་ཕྱིན་ཅི་ལོག་བསྟན་པའི་རྗེས་སུ་ཞུགས་པས་དམྱལ་བར་

འགྲོ་བ་སོགས་ཀྱི་ཉེས་དམིགས་འབྱུང་བའི་དོན་ནོ། །དོན་དམ་བསྙེན་པ་ལས་ཀྱང། འདོད་པའི་

དངོས་གྲུབ་སློབ་དཔོན་ཞལ་གྱི་རྗེས་འབྲང་བར། །མ་ལུས་རྡོ་རྗེ་ཐེག་པར་ཐམས་ཅད་མཁྱེན་པས་

གསུངས། །དེ་ཕྱིར་སློབ་མ་དམ་པ་རྣམས་ཀྱིས་བླ་མ་གསེར་བཞིན་དུ། །ཡོངས་སུ་བརྟགས་ན་

སྡིག་པ་ཅུང་ཟད་ཡོད་མ་ཡིན།1།ཞེས་གསུངས་ཏེ། སྔགས་ཀྱི་དངོས་གྲུབ་ཐམས་ཅད་ཀྱི་རྩ་བ་བླ་མ་

ཡིན་པས། སུ་རུང་རུང་ལ་བསྟེན་དུ་མི་རུང་བར་མཚན་ཉིད་དང་ལྡན་མི་ལྡན་བརྟགས་ནས་ལྡན་པ་

ལ་བསྟེན་དགོས་པའི་དོན་ནོ།།

གཉིས་པ་ལ་གཉིས། བསྟེན་བྱ་དཔལ་ལྡན་བླ་མའི་མཚན་ཉིད། སྤང་བྱ་གདུག་པའི་

སློབ་དཔོན་གྱི་མཚན་ཉིད་དོ། །དང་པོ་ནི། འོ་ན་བསྟེན་པར་འོས་པའི་བླ་མའི་མཚན་ཉིད་ཇི་ལྟ་

བུ་ཞེ་ན། དེའི་ཕྱིར་བསྟེན་བྱའི་མཚན་ཉིད་གསུངས་པ། དང་པོར་ཞེས་སོགས་ཏེ། དྲང་ངེས་ཀྱི་

དམ་ཚིག་འོག་ཏུ་འཆད་ལ། དེ་ལས་ཀྱང་ལྷག་པར་རྩ་ལྟུང་དང་མི་ལྡན་པའོ། །རྡོ་རྗེ་ཐེག་པར་

གནས་ཞེས་པ་ལ། འདིར་རྡོ་རྗེ་ཐེག་པའི་སྒྲ་གང་ལ་འཇུག་པའི་མཚན་གཞི་ནི། ཡང་དག་པར་

རྫོགས་པའི་སངས་རྒྱས་ཀྱི་ཐེག་པ་ཁྱད་པར་བ་སྟེ། དེ་ལ་རྡོ་རྗེ་ཐེག་པ་ཞེས་པའི་སྒྲ་འཇུག་པའི་རྒྱུ་

མཚན་ནི། མུ་སྟེགས་སོགས་ཀྱིས་མི་ཕྱེད་པའི་ཕྱིར་རྡོ་རྗེ་སྟེ། ཐར་པ་མི་གནས་པའི་མྱ་ངན་ལས་

འདས་པའོ། །དེར་ལམ་འདིས་ཚེ་གཅིག་ལ་འགྲོ་བའི་ཕྱིར་བླ་ན་མེད་པའི་རྡོ་རྗེ་ཐེག་པའོ། །དེ་ལ་ 

སོགས་གོ་སླའོ།།

དེ་ཉིད་ཅེས་སོགས་ནི་རིམ་གཉིས་ཀྱི་རྣལ་འབྱོར་གོམས་པར་བྱས་པའི་དོན་ནོ། །མ་

ཆགས་པ་དང་དྲི་མ་དང་བྲལ་བའི་དོན་ཡང་གོ་སླ་སྟེ། རྣམ་པ་མང་པོས་ཞེས་པ་ནི་གཉེན་པོ་སྒོམ་

པའི་རྣམ་པ་མང་པོས་ཞེས་བྱ་བའི་དོན་ནོ། །བཟོད་པའི་ཞེས་སོགས་ལ། འདི་ཕན་བཏགས་པའི་

ལན་ལ་རེ་བ་སོགས་ཀྱི་འབྲས་བུ་ལ་ལྟོས་པ་མེད་པའི་རང་བཞིན་གྱིས་གཞན་དོན་གྱི་དཀའ་སྤྱད་

བཟོད་པར་རབ་ཏུ་ཞུགས་པའོ། །ལམ་ལ་ཞེས་པ་ནས་སངས་རྒྱས་ཀྱི་ལམ་སྨོན་པ་དང་འཇུག་པའི་

བྱང་ཆུབ་ཀྱི་སེམས་དང་ཕ་རོལ་ཏུ་ཕྱིན་པ་དྲུག་ལ་སོགས་པ་ཐེག་པ་ཆེན་པོའ་ིལམ་ཐུན་མོང་བ་

1  བསྟན་འགྱུར། དཔེ་བསྡུར་མ། དེབ། ༧ ཤོག ༣ ཕྲེང་། ༨



དབང་ལེའི་མདོར་བསྡུས་དང་པོའ་ིརྣམ་བཤད། 457

སྟེ། དེ་ལ་ཞུགས་པའི་ངང་ཚུལ་ཅན་ནོ། །རྫོགས་པའི་སངས་རྒྱས་ཀྱི་ལམ་ཐུན་མོང་མ་ཡིན་པ་རྡོ་

རྗེ་ཐེག་པའི་ལམ་ལ་ཞུགས་པ་གོང་དུ་བཤད་ཟིན་པས་དེ་དང་མི་ཟློས་པར་བཤད་པར་བྱའོ། །དེ་

འདྲ་བསྟེན་པའི་ཕན་ཡོན་ནི་བླ་མ་དེ་ཞེས་སོགས་སོ།།

རྫོགས་རིམ་པའི་བླ་མ་མཆོག་གི་མཚན་ཉིད་ཁྱད་པར་བ་དང་། དེ་འདྲའི་བླ་མའི་ཆེ་བ་

དང་བཅས་པ་ནི། དེ་ཉིད་ལས་ནི་ཞེས་པ་ནས་སྐུ་ཡིས་སོ་ཞེས་པའི་བར་རོ། །ཞེས་པ་ནི་རྡོ་རྗེ་

སློབ་དཔོན་བསྟེན་པའི་ངེས་པའོ་ཞེས་མཇུག་བསྡུ་བའོ། །མཚན་ཉིད་དུ་གསུངས་པའི་ཆོས་རྣམས་

ཡོངས་སུ་རྫོགས་པའི་བླ་མ་མ་རྙེད་ན་ཇི་ལྟར་བྱ་བ་ནི། དཔལ་དོན་དམ་བསྙེན་པ་ལས། རྩོད་ལྡན་

དབང་གིས་བླ་མ་སྐྱོན་དང་ཡོན་ཏན་འདྲེས། །རྣམ་པ་ཀུན་ཏུ་སྡིག་པ་མེད་པ་ཡོད་མ་ཡིན། །གང་

ཞིག་ཡོན་ཏན་ལྷག་པ་ཡང་ནི་ལེགས་དཔྱད་ནས། །བུ་རྣམས་ཀྱིས་ནི་དེ་ལ་བསྟེན་པར་འགྱུར་

བའོ།1།ཞེས་གསུངས་པ་ལྟར། མཚན་ཉིད་ཡོངས་སུ་རྫོགས་པའི་བླ་མ་མ་རྙེད་ནའང། ཡོན་ཏན་

ཤས་ཆེ་བ་ལ་བསྟེན་པར་བྱའོ།།

གཉིས་པ་སྤང་བྱ་གདུག་པའི་སློབ་དཔོན་གྱི་མཚན་ཉིད་ནི། ད་ནི་ཞེས་སོགས་ཀྱིས་

མཚམས་སྦྱར་ནས། བཤད་པ་དངོས་ནི། འདིར་སྔགས་ཀྱི་ཚུལ་ལ་ཞེས་པ་ནས་དེ་ནི་སྤང་བར་

བྱའོ། །ཐབས་གང་གིས་སྤང་བར་བྱ་ཞེ་ན། འོག་མ་འོག་མའི་ཞེས་པ་ནས་བྲལ་བར་འགྱུར་ཏེ། 

ང་རྒྱལ་དེ་དག་དང་བྲལ་བའི་བླ་མ་དམ་པ་ནི་ཡང་དག་པའི་ལམ་རིག་པ་པོའ།ོ །ཞེས་པའི་བར་

རོ། །རྭ་འགྱུར་དུ། དེས་ན་ཡང་དག་པའི་ལམ་རིག་པས་ང་རྒྱལ་དང་ལྡན་ཞིང་སྙིང་རྗེ་དང་བྲལ་

བ་ནི་སྤང་བར་བྱ་སྟེ། ཞེས་འབྱུང་བ་ལེགས་པ་ལྟར་སྣང་ངོ་། །དེ་བཞིན་དུ་ཞེས་སོགས་ཕལ་ཆེ་

བ་གོ་སླ་ལ། མཉམ་པར་མ་བཞག་པ་ནི་ཆང་གིས་ར་རོ་ཞིང་ཡིད་རྣལ་དུ་མི་གནས་པ་ལ་བྱ་ཞིང་། 

སྐབས་འདིར་རྒྱུད་དུ་རྩུབ་མོའ་ིཚིག་དང་བཅས་ཞེས་འབྱུང་བ་གོ་སླ་བར་དགོངས་ནས་འགྲེལ་པས་

མ་བཤད་དོ། །དབང་པོའ་ིདོན་དུ་སོགས་ནི་གཉིས་སྦྱོར་གྱི་འཛག་བདེ་ལ་སྲེད་པ་ཤས་ཆེ་བའོ་

ཞེས་པ་ནི་ཞེས་སོགས་མཇུག་བསྡུ་བའོ།།

གསུམ་པ་དེ་ལ་རྩོད་པ་སྤང་བ་ལ་གསུམ། རྩོད་པ་དགོད། དེའི་ལན་བསྟན། དོན་བསྡུ་

1  བསྟན་འགྱུར། དཔེ་བསྡུར་མ། དེབ། ༧ ཤོག ༩ ཕྲེང་། ༡༤



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།458

བའོ། །དང་པོ་ནི། སྔགས་ཀྱི་ཚུལ་ལས་འདི་ལྟ་སྟེ་ཞེས་པ་ནས། དེའི་ཕྱིར་བླ་མ་སྐྱོན་དང་ལྡན་མི་

ལྡན་བརྟག་པར་མི་རིགས་ཀྱི་རྣམ་པ་ཐམས་ཅད་དུ་སློབ་དཔོན་གྱི་ཡོན་ཏན་བླང་བར་བྱའོ། །ཞེས་

པ་བླ་མ་མཚན་ཉིད་དང་ལྡན་པ་བསྟེན་ཚུལ་གྱི་ལམ་ལས་ཉམས་པ་འགའ་ཞིག་གི་ཚིག་འབྱུང་བར་

འགྱུར་ཏེ་ཞེས་དོགས་པ་བཀོད་པའོ།།

གཉིས་པ་ལ་གསུམ། བརྟག་དགོས་པའི་རྒྱུ་མཚན་བཤད་པ། དོགས་པ་སྨྲ་བ་པོས་དྲངས་

པའི་ལུང་གི་དོན་གཞན་བཤད་པ། རྡོ་རྗེ་སློབ་དཔོན་སྡོམ་པ་མཆོག་དམན་ལ་བསྙེན་བཀུར་སོགས་

ཀྱི་རིམ་པ་བཤད་པའོ། །དང་པོ་ནི། དེའི་ཕྱིར་དོགས་པ་དེ་ལ་ལན་བརྗོད་པར་བྱ་སྟེ། འདིར་ཞེས་

པ་ནས། ཞེས་པ་གང་བླ་མ་བསྟེན་པ་ལ་སྐྱོན་དང་ལྡན་མི་ལྡན་བརྟག་ཏུ་མི་རུང་བའི་དོན་དུ་བརྗོད་

པར་བྱ་བ་དེ་ནི་མ་ཡིན་ཏེ། རྒྱུ་མཚན་ཅིའི་ཕྱིར་ཞེ་ན། གང་གི་ཕྱིར་ཞེས་པ་ནས། འདི་ལྟ་སྟེ། སྙིང་

རྗེ་མེད་ཅིང་ཞེས་སོགས་སོ། །དེ་ལ་སྙིང་རྗེ་མེད་པ་ནི་སེམས་ཅན་རྣམས་སྡུག་བསྔལ་རྒྱུ་བཅས་

ལས་བསྒྲལ་འདོད་མེད་པ་ཡིན་པས་ཐེག་པ་མཆོག་གི་བཤེས་གཉེན་དུ་མི་འོས་སོ། །ཁྲོ་བ་ནི་

ཞེ་སྡང་ཤིན་ཏུ་ཤས་ཆེ་བའོ། །གདུག་པ་ནི་ལུས་ངག་གིས་གཞན་ལ་གནོད་པ་བྱེད་པ་ལ་དགའ་

བའམ་འཁོན་འཛིན་དམ་པའོ། །ཁེངས་པ་ནི་ང་རྒྱལ་ཤས་ཆེ་བའོ། །ཆགས་པ་ནི་ཡོ་བྱད་ལ་

ཀུན་འཛིན་དམ་པའོ། །མ་བསྡམས་པ་ནི་བསླབ་པའི་གཞི་རྣམས་ལ་སྒོ་གསུམ་ལྷོད་པར་འཇུག་

པའོ། །རང་བསྟོད་ཅེས་པ་གཞུང་གཞན་དུ་སྦྱོམས་1དང་བཅས་པ་ཞེས་འབྱུང་བ་དང་དོན་འདྲ་སྟེ། 

རང་གི་ཡོན་ཏན་ཅུང་ཟད་ཙམ་ཡང་གཞན་ལ་ངོམ་པའོ། །སློབ་མ་ནི་བློ་བཟང་སྟེ་ཤེས་རབ་དང་

ལྡན་པས་དེ་ལྟ་བུ་བླ་མར་བསྟེན་པར་མི་བྱའོ་ཞེས་པ་སྟེ། ལུང་འདི་ནི་གང་ཟག་དེ་ལས་སླར་ཆོས་

ཀྱི་བཀའ་དྲིན་མ་མནོས་པའི་གོང་དུ་སྐྱོན་འདི་དག་ལྡན་མི་ལྡན་བརྟགས་ནས། ལྡན་ན་བླ་མར་མི་

བྱ་ཞིང་ཆོས་ཀྱི་འབྲེལ་བ་མི་བྱ་བར་སྟོན་པའང་ཡིན་ཞིང་། རྒྱུད་དང་འགྲེལ་པ་འདིར་སྔར་བཤད་

པའང་གཙོ་བོར་དེ་ཉིད་ཡིན་མོད་ཀྱི། གསུང་འདིའི་ཕྱིར། དེར་མ་ཟད་སྔར་བླ་མར་བྱས་ཟིན་ཀྱང་

བྱ་བ་མ་ཡིན་པ་བྱེད་པ་ནི་ཐར་པ་དོན་དུ་གཉེར་བའི་སློབ་མས་དེ་དང་འགྲོགས་པ་སྤང་བར་བྱ་

བ་ཉིད་དོ་ཞེས་བྱ་བ་ཡིན་གྱི། སྐྱོན་མཐོང་བ་རྒྱུ་མཚན་དུ་བྱས་ནས་མ་དད་པ་བྱ་བར་སྟོན་པ་ནི་

1  ཞོལ། ཤོག ༨ ན ༣ སྤྱོམས་ གཙང་། ཤོག ༦ བ ༢ སྤྱམས་

མ་ཡིན་ལ། དེའི་རྒྱུ་མཚན་གྱིས་ཕྱིན་ཆད་བླ་མར་འཛིན་པ་དང་བསྙེན་བཀུར་བའི་ཞིང་དུ་འཛིན་

པའི་ཁུར་དོར་ན་རྩ་ལྟུང་དང་པོ་འབྱུང་བའི་གོ་སྐབས་ཀྱང་ཡོད་པས། སྤང་བར་བྱ་བའི་སྤོང་ཚུལ་ 

རྣམ་དབྱེ་ཕྱེད་དགོས་སོ།།

དེ་བཞིན་དུ་དང་པོའ་ིསངས་རྒྱས་ལས། རྡོ་རྗེ་སློབ་དཔོན་གང་ཞིག་ཁྱིམ་པར་གྱུར་ནས་

དགེ་འདུན་གྱི་བསྟི་གནས་གཙུག་ལག་ཁང་གི་ལོངས་སྤྱོད་ལ་སྤྱོད་པ་དང། ཁྱིམ་ན་གནས་པ་

རྒྱལ་པོ་ལ་སོགས་པའི་གཡོག་པོ་བྱེད་པ་དང་། ཞིང་པ་དང་ཁེ་ཚོང་པ་དང་ཟས་ནོར་གྱི་ཕྱིར་ཆོས་

སྟོན་པ་དམ་ཆོས་འཚོང་བའི་རྨོངས་པ་དེ་ས་ལ་རྡོ་རྗེ་འཛིན་པ་མིན།1 ཞེས་པ་ལ་སོགས་པས་སྤང་

བྱའི་སློབ་དཔོན་གྱི་སྐྱོན་གྱི་མཚན་ཉིད་གསུངས་པས་སོ། །གཞན་ཡང་བླ་མ་རྣམ་པ་གསུམ་གྱི་

དབྱེ་བ་ཡང་སློབ་དཔོན་ཡོངས་སུ་བརྟག་པ་ལས་གསུངས་པ་ཞེས་པ་འདི་ལ། ཁ་ངམ་ཅིག་སློབ་

དཔོན་ཡོངས་སུ་བརྟག་པའི་ཚུལ། བླ་མ་ལྔ་བཅུ་པ་ལས་གསུངས་པ་ཞེས་འཆད་པ་ནི་རྣམ་པར་

མ་བརྟགས་པ་སྟེ། བླ་མ་ལྔ་བཅུ་པ་ན་འདིར་དྲངས་པ་འདི་མེད་པའི་ཕྱིར་དང་། པདྨ་དཀར་པོས་བྷ་

བའི་ལྷའི་ལུང་ཁུངས་སུ་འདྲེན་པ་ཡང་འཐད་དཀའ་བའི་ཕྱིར་རོ།།

འོག་ཏུ་སློབ་དཔོན་ཡོངས་སུ་བརྟག་པ་ལས་ཞེས་དྲངས་པ་རྣམས་ཀྱང་འདི་དང་ཁུངས་

གཅིག་པར་བྱ་དགོས་པ་འདུག་པ་ལ། དེ་དག་ཀྱང་བླ་མ་ལྔ་བཅུ་པ་ན་མེད་པ་མང་པོ་སྣང་

ངོ་། །དེས་ན་འདི་དག་ནི་རྩ་རྒྱུད་ཀྱི་སློབ་དཔོན་ཡོངས་སུ་བརྟག་པའི་སྐབས་ལས་དྲངས་པར་བྱས་

ན་ལེགས་པ་འདྲའོ། །ལུང་དྲངས་པ་ཚན་པ་གསུམ་གྱི་གཞན་རྣམས་གོ་སླ་ལ་དེ་ཉིད་བཅུ་འོག་ཏུ་

འཆད་ཅིང་། རྟགས་ཅན་ཞེས་པ་རྣམས་རབ་བྱུང་གི་རྟགས་ཅན་ནོ། །དེ་ལྟར་ཞེས་སོགས་ཀྱང་གོ་

སླ་ཞིང་། དེ་བཞིན་དུ་ཡོན་ཏན་ཇི་ལྟ་བུ་དང་ལྡན་པ་ལས་ཀྱང་བསྟེན་བྱའི་སློབ་དཔོན་གྱི་མཚན་

ཉིད་གསུངས་པ་འདི་ལྟ་སྟེ། ཞེས་སོགས་ལ། དེ་ཉིད་བཅུ་ནི་རྣལ་འབྱོར་བླ་མེད་ཀྱི་རྒྱུད་རྡོ་རྗེ་སྙིང་

པོ་རྒྱན་གྱི་ལེའུ་ཐ་མ་ལས། ཕྱིར་བཟློག་གཉིས་ཀྱི་ཆོ་ག་དང་། །གསང་དང་ཤེས་རབ་ཡེ་ཤེས་

དང་། །ཁ་སྦྱོར་འབྱེད་པའི་ཆོ་ག་དང་། །གཏོར་མ་རྡོ་རྗེའི་བཟླས་པ་དང་། །དྲག་ཤ ལ་སྒྲུབ་པའི་ཆོ་

ག་དང་། །རབ་ཏུ་གནས་དང་དཀྱིལ་འཁོར་སྒྲུབ། །གསང་བའི་དེ་ཉིད་བཅུ་ཡིན་ནོ། །དཀྱིལ་འཁོར་

1  བཀའ་འགྱུར། དཔེ་བསྡུར་མ། དེབ། ༨༢ ཤོག ༡༣༦ ཕྲེང་། ༡༧

ཏིང་འཛིན་ཕྱག་རྒྱ་དང་། །སྟང་སྟབས་འདུག་སྟངས་བཟླས་བརྗོད་དང་། །སྦྱིན་སྲེག་མཆོད་པ་ལས་

སྦྱོར་དང་། །སླར་སྡུད་པ་ཡི་རྣམ་པ་ནི། །ཕྱིའི་དེ་ཉིད་བཅུ་ཡིན་ནོ།1།ཞེས་ནང་གི་དེ་ཉིད་བཅུ་དང་

ཕྱིའི་དེ་ཉིད་བཅུ་གསུངས་པ་དག་སྟེ། འདི་དག་གི་དོན་རྣམས་ནི་བདག་གི་རྗེ་ཐམས་ཅད་མཁྱེན་

པས་བླ་མ་ལྔ་བཅུ་པའི་རྣམ་བཤད་དུ་གསུངས་པ་དང་། དེ་ཁོ་ན་ཉིད་བཅུ་པ་སོགས་ལས་ཤེས་

པར་བྱའོ། །བླ་མ་ཤེས་རབ་སེང་གེས་དེ་ཉིད་བཅུ་པོ་འདི། བརྟན་ཞིང་དུལ་ལ་བློ་གྲོས་ལྡན།2།ཞེས་

སོགས་ལ་བྱས་པས་ནི་རང་རྟགས་ཆེན་པོ་བསྟན་ནོ།།

གཉིས་པ་ནི། ཤོང་འགྱུར་དུ། རྣམ་པར་དཔྱད་པར་བྱ་སྟེ། ཅི་སྟེ་རྣམ་པར་མི་དཔྱད་ཅེ་ན། 

ཞེས་པ་འདི་འགྱུར་མ་བདེ་བས། དཔང་གིས། འོན་ཀྱང་ཚིགས་སུ་བཅད་པ་གཞན་གྱིས་གསུངས་

པའི་ཚིག་ཅི་སྟེ་རྣམ་པར་མི་དཔྱད་ཅེ་ན། ཞེས་བསྒྱུར་བ་ཤིན་ཏུ་ལེགས་པས་དེ་ལྟར་བྱའོ། །དེ་

ཡང་རྩོད་པ་སྨྲ་བ་པོས་དྲངས་པའི་ལུང་དང་པོ། སློབ་དཔོན་ཡོན་ཏན་བླང་བྱ་སྟེ། །ཞེས་སོགས་

ཀྱི་དོན་ལ་རྣམ་པར་དཔྱད་ནས་དོགས་པ་བསལ་བ་དེ་ལྟར་བརྗོད་པ། འོན་ཀྱང་རྩོད་པ་སྨྲ་བ་པོས་

དྲངས་པ་ཚིགས་སུ་བཅད་པ་སྔ་མ་ལས་གཞན། དབང་མཆོག་ཐོབ་གང་རྡོ་རྗེ་ཡི། །ཞེས་སོགས་

ཀྱིས་གསུངས་པའི་ཚིག་གི་དོན་ལ། ཅི་སྟེ་རྣམ་པར་མི་དཔྱོད་ཅེ་ན། ཞེས་དྲི་བ་བཀོད་ནས། དེའི་

ལན་དུ་ལུང་དེའི་དོན་ལ་དྲང་ངེས་ཀྱི་འཆད་ཚུལ་གཉིས་མཛད་པ་ལ། ཐོག་མར་ངེས་དོན་བཤད་

པ་ནི། དབང་མཆོག་གང་ཞེས་པ་ལ་སོགས་པའི་ཚིག་ནི་ཞེས་སོགས་ཀྱིས་དྲང་ངེས་ཀྱི་ཚུལ་

གཉིས་སུ་འཆད་དགོས་པར་བསྟན་ནས། དེ་ལ་རེ་ཤིག་ཅེས་སོགས་ཀྱི་ངེས་དོན་དངོས་འཆད་

པ་ལ། དབང་བསྐུར་བ་རྣམས་ཀྱི་མདུན་དུ་ཞེས་པ་རྣམ་བཤད་རིགས་པ་ལས། མཆོག་གི་སྒྲ་ནི་

གཙོ་བོ་དང་། །དང་པོ་རྩེ་མོ་མདུན་གྱི་དོན།3།ཞེས་གསུངས་པ་ལྟར་མཆོག་དང་མདུན་ལ་སྐད་

དོད་ཐུན་མོང་བ་ཡོད་ཀྱང་། འདིར་མདུན་དུ་ཞེས་བསྒྱུར་བ་མི་ལེགས་ཀྱི་མཆོག་ཏུ་བསྒྱུར་དགོས་

ཏེ། དབང་མཆོག་ཐོབ་གང་ཞེས་པའི་བཤད་པ་ཡིན་པས་སོ། །འདི་ནས་ངེས་པའི་དོན་ནི་ཞེས་

1  བཀའ་འགྱུར། དཔེ་བསྡུར་མ། དེབ། ༨༢ ཤོག ༡༣༦ ཕྲེང་། ༡༧

2  བསྟན་འགྱུར། དཔེ་བསྡུར་མ། དེབ། ༢༢ ཤོག ༡༢༡༥ ཕྲེང་། ༡༤

3  བསྟན་འགྱུར། དཔེ་བསྡུར་མ། དེབ། ༧༧ ཤོག ༩༥ ཕྲེང་། ༡༤



དབང་ལེའི་མདོར་བསྡུས་དང་པོའ་ིརྣམ་བཤད། 461

པའི་བར་གྱི་གཞུང་ཐམས་ཅད་ཀྱི་དོན་ཚིག་ཉུང་ངུས་བརྗོད་ན་འདི་ཡིན་ཏེ། དབང་མཆོག་ནི་མི་

འགྱུར་བའི་བདེ་བ་ཉིས་ཁྲི་ཆིག་སྟོང་དྲུག་བརྒྱ་རྫོགས་པའི་སྐད་ཅིག་མ་ཐ་མ་སྟེ། དེ་ཉིད་བྱང་ཆུབ་

ཀྱི་ཤིང་དྲུང་དུ་གང་གིས་ཐོབ་པའི་ཤཱཀྱ་སེང་གེ་ནི་མཆོག་ཐོབ་པའི་རྡོ་རྗེ་སློབ་དཔོན་ཡིན་ལ། དེ་

ཉིད་ལ་ཕྱོགས་བཅུའི་འཇིག་རྟེན་གྱི་ཁམས་ན་བཞུགས་པའི་བྱང་ཆུབ་སེམས་དཔའ་རྣམས་ཀྱིས་

དུས་གསུམ་དུ་བྱོན་ནས་ཕྱག་འཚལ་བའི་བྱང་ཆུབ་སེམས་དཔའ་རྣམས་ཀྱི་ཕུང་པོ་རྣམས་ནི་དེ་

བཞིན་གཤེགས་པའི་སྒྲས་བརྗོད་པ་ཡིན་པས་དབང་བསྐུར་ཐོབ་པའི་རྡོ་རྗེ་སློབ་དཔོན་ལ། ཕྱོགས་

བཅུའི་དེ་བཞིན་གཤེགས་པ་རྣམས་ཀྱིས་དུས་གསུམ་དུ་བྱོན་ནས་ཕྱག་འཚལ་བར་གསུངས་པ་

དང་། གཞན་ཡང་བྱང་སེམས་དེ་དག་གིས་ཕྱག་འཚལ་བའི་ཚེ། བྱང་སེམས་དེ་དག་གི་ཅོད་པན་

གྱི་རིགས་བདག་དེ་བཞིན་གཤེགས་པ་རྣམས་ཀྱིས་ཀྱང་བཏུད་པ་ཡིན་པས་ཀྱང་དེ་ལྟར་གསུངས་ 

སོ་ཞེས་བྱ་བའི་དོན་ནོ།།

དྲང་དོན་དུ་བཤད་པ་ནི། དེ་བཞིན་དུ་ཞེས་སོགས་ཏེ། དེ་ཡང་སྟེང་འོག་ཕྱོགས་མཚམས་

ན་གནས་པའི་སློབ་མའི་ལུས་ལ་ཕྱོགས་བཅུའི་འཇིག་རྟེན་གྱི་ཁམས་ཞེས་དང་། དེ་དག་གི་ཕུང་

པོ་རྣམས་ལ་དེ་བཞིན་གཤེགས་པ་ཞེས་བརྗོད་ནས། སློབ་མ་དེ་དག་ཕུང་པོ་དང་བཅས་པས་རང་

ལ་དབང་བསྐུར་བའི་སློབ་དཔོན་ལ་དུས་གསུམ་དུ་ཕྱག་འཚལ་བ་ལ་དེ་ལྟར་གསུངས་པའི་དོན་

ནོ། །དེ་ལ་འདིར་དྲང་ངེས་ཀྱི་བཤད་པ་དེ་ལྟར་མཛད་པའི་ལུང་འདི་དང་། བླ་མ་ལྔ་བཅུ་པར། དབང་

བསྐུར་མཆོག་ཐོབ་རྡོ་རྗེ་ཡི། །སློབ་དཔོན་ལ་ནི་དེ་བཞིན་གཤེགས། །ཕྱོགས་བཅུའི་འཇིག་རྟེན་

ཁམས་བཞུགས་པས། །དུས་གསུམ་དུ་ནི་མངོན་ཕྱག་འཚལ།1།ཞེས་འབྱུང་བ་འདྲ་ལ། སྒྱུ་འཕྲུལ་

དྲ་བའི་རྒྱུད་ཀྱི་རིམ་པར་ཕྱེ་བ་བཅུ་པ་ལས་ཀྱང་། དེ་ལྟར་གསུངས་ཤིང་དོན་འདི་དཔལ་གསང་བ་

འདུས་པའི་རྩ་རྒྱུད་ཀྱི་ལེའུ་བཅུ་བདུན་པ་ལས་ཀྱང་། རིགས་ཀྱི་བུ་མདོར་བསྟན་ན་ཕྱོགས་བཅུའི་

འཇིག་རྟེན་གྱི་ཁམས་ན་སངས་རྒྱས་དང་བྱང་ཆུབ་སེམས་དཔའ་ཇི་སྙེད་འཁོད་ཅིང་འཚོ་སྐྱོང་བ་

དེ་དག་ཐམས་ཅད་དུས་གསུམ་དུ་ལྷགས་ནས། སློབ་དཔོན་ལ་དེ་བཞིན་གཤེགས་པ་ཐམས་ཅད་

ཀྱི་མཆོད་པས་ཡང་དག་པར་མཆོད་ནས་སངས་རྒྱས་ཀྱི་ཞིང་དེ་དང་དེར་འགྲོ་ཞིང་། ངག་རྡོ་རྗེའི་

1  བསྟན་འགྱུར། དཔེ་བསྡུར་མ། དེབ། ༤༡ ཤོག ༥༩༣ ཕྲེང་། ༥



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།462

ཡི་གེ་ཡང་འདི་སྐད་དུ་འབྱིན་ཏོ། །བདག་ཅག་དེ་བཞིན་གཤེགས་པ་ཐམས་ཅད་ཀྱི་ཕའོ། །བདག་

ཅག་དེ་བཞིན་གཤེགས་པ་ཐམས་ཅད་ཀྱི་མའོ། །ཞེས་བྱ་བ་ནས་བདག་ཅག་དེ་བཞིན་གཤེགས་

པ་ཐམས་ཅད་ཀྱི་སྟོན་པའོ་ཞེས་བྱ་བའི་བར་དུའོ།1།ཞེས་གསལ་ཞིང་རྒྱས་པར་གསུངས་ལ། རྒྱུད་

དེ་ལ་དཔལ་ལྡན་ཟླ་བ་གྲགས་པ། ཙེ་ལུ་བ། ཤཱནྟི་པ། དྲི་མེད་སྦས་པ་ལ་སོགས་པ་མཁས་གྲུབ་དུ་

མས་སྒྲ་སོར་བཞག་གི་བཤད་པ་མཛད་ཅིང་། བླ་མ་ལྔ་བཅུ་པ་རྩོམ་པ་པོའ་ིབཞེད་པ་ཡང་། སྒྲ་སོར་

བཞག་གི་ལུགས་སུ་སྣང་བས། སྤྱིར་ལུང་དེ་ལ་སྒྲ་སོར་བཞག་གི་བཤད་པ་ཁས་བླང་དུ་མི་རུང་བ་

མ་ཡིན་ལ། སེམས་འགྲེལ་སྐོར་གསུམ་གྱི་ལུགས་ལ་ཡང་མཚན་ཉིད་ཚང་བའི་བླ་མ་ལ་སངས་

རྒྱས་རྣམས་ཀྱིས་འདུད་པ་མི་རིགས་པར་བཞེད་པ་མིན་ཏེ། དོན་དམ་བསྙེན་པ་ལས། ཡོན་ཏན་

ལྡན་པའི་སྲས་རྣམས་ལ་ནི་འཁོར་བ་འཇོམས། །རང་ལུས་ཚངས་པའི་འཇིག་རྟེན་གནས་ནི་ཀུན་

ཏུ་སྟོན། །དེ་ནི་བླ་མ་དཔལ་ཏེ་བླ་མ་དཔལ་གཞན་མིན། །དཔག་མེད་སངས་རྒྱས་ཀྱིས་ཀྱང་རྟག་

ཏུ་དེ་ལ་མཆོད། །ཕྱོགས་བཞུགས་སངས་རྒྱས་བྱང་ཆུབ་སེམས་དཔའ་རྟག་ཏུ་དེ་ལ་འདུད།2།ཅེས་

གསུངས་པའི་ཕྱིར་རོ། །དེ་ལྟ་ན་ཡང་འགྲེལ་པ་འདིར་འཆད་ཚུལ་འདི་ལྟར་མཛད་པ་དང་མི་འགལ་

ཏེ། བླ་མེད་ཀྱི་རྒྱུད་ཀྱི་རྡོ་རྗེའི་ཚིག་རེ་རེ་ཡང་དོན་མི་འདྲ་བ་དུ་མ་ལ་བཤད་དུ་རུང་བ། དགོངས་

པ་ལུང་སྟོན་ལས། ཚིག་གཅིག་ལ་ཡང་སྣ་ཚོགས་དོན།3།ཅེས་གསུངས་པ་ལྟར་ཡིན་པས། རྒྱུད་

ཚིག་དེ་ལ་སྒྲ་སོར་བཞག་གི་བཤད་པ་ལས་གཞན་པའི་བཤད་པའི་སྒོ་གཞན་ཡང་ཡོད་ཅེས་ 

སྟོན་པ་ཙམ་ཡིན་པའི་ཕྱིར་རོ།།

གསུམ་པ་རྡོ་རྗེ་སློབ་དཔོན་སྡོམ་པ་མཆོག་དམན་ལ་བསྙེན་བཀུར་སོགས་ཀྱི་རིམ་པ་

བཤད་པ་ནི། འདིར་ངུར་སྨྲིག་འཛིན་པའི་ཞེས་སོགས་སྤྱིར་བཏང་ཡིན་པ་ལ། དམིགས་བསལ་

ནི་ཁྱིམ་པ་དང་ཞེས་སོགས་སོ། །ཆོས་འཆད་པའི་ཚེ་ཡང་འཇིག་རྟེན་གྱིས་སྨོད་པའི་དགག་བྱ་

ཡོད་ན་ཇི་ལྟར་བྱ་བ་ནི་འདི་ལྟ་སྟེ་ཞེས་སོགས་དང་། དེ་བཞིན་དུ་སློབ་མ་རབ་བྱུང་གིས་རྡོ་རྗེ་

1  བཀའ་འགྱུར། དཔེ་བསྡུར་མ། དེབ། ༨༡ ཤོག ༥༦༦ ཕྲེང་། ༡༥

2  བསྟན་འགྱུར། དཔེ་བསྡུར་མ། དེབ། ༧ ཤོག ༦ ཕྲེང་། ༩

3  བཀའ་འགྱུར། དཔེ་བསྡུར་མ། དེབ། ༨༡ ཤོག ༦༨༢ ཕྲེང་། ༢༠



དབང་ལེའི་མདོར་བསྡུས་དང་པོའ་ིརྣམ་བཤད། 463

སློབ་དཔོན་ཁྱིམ་པ་དང་། སློབ་མ་དགེ་སློང་གིས་རྡོ་རྗེ་སློབ་དཔོན་དགེ་ཚུལ་ལྟ་བུ་བསླབ་ཚིགས་

ཀྱིས་གཞོན་པའི་གསར་བུ་ལ་བསྙེན་བཀུར་ཇི་ལྟར་བྱ་བའི་ཚུལ་ཡང་། མཆོག་མིན་ཞེས་སོགས་

ཏེ། ལུང་གཉིས་པོ་དེའི་དོན་རྒྱས་པར་འཆད་པ་ནི། འདིར་གལ་ཏེ་ཁྱིམ་པའམ་གསར་བུ་དག་ཀྱང་། 

རྡོ་རྗེ་སློབ་དཔོན་དགེ་སློང་དང་རྡོ་རྗེ་སློབ་དཔོན་ཡིན་པ་ཉིད་ཀྱིས་མཚུངས་པར་གྱུར་ན། དེའི་ཚེ་

དེ་དག་བསྙེན་བཀུར་སོགས་ཇི་ལྟར་བྱ་ཞེ་ན། མཆོག་མིན་ཞེས་སོགས་ཏེ་ཤེས་སླའོ། །འདིར་

འཇིག་རྟེན་གྱིས་སྨོད་པ་ནི་ཐོག་ཏུ་བབ་པ་1སྟེ། ཁྱིམ་པའམ་ཞེས་པ་ནས་གསར་བུ་ནི་སོ་སོར་

ཐར་པའི་སྡོམ་པ་མཆོག་དང་མི་ལྡན་ཞིང་། ཁྱིམ་པ་ནི་འདུལ་བའི་སྡེ་སྣོད་ཐོས་པ་དང་ཡོངས་སུ་ 

ཤེས་པ་མེད་པའི་ཕྱིར་རོ།།

གལ་ཏེ་ལེ་ལོ་དང་ང་རྒྱལ་མེད་པ་དེ་ལྟ་ན། སྔར་དགེ་སློང་གི་སྡོམ་པ་བླངས་ཤིང་ཐེག་

པ་འོག་མ་དང་ཐུན་མོང་གི་སྡེ་སྣོད་དག་ཤེས་ནས། ཕྱིས་ཐེག་པ་ཆེན་པོའ་ིགོང་མ་གོང་མའི་སྡོམ་

པ་དང་ལམ་ཤེས་པར་བྱ་བ་ཡིན་ཏེ། ཀྱཻ་རྡོ་རྗེ་ལ་སོགས་པ་ལས་བཅོམ་ལྡན་འདས་ཀྱིས་དེ་ལྟར་

གསུངས་པ་བཞིན་ཅིའི་དོན་དུ་མི་བྱེད་དེ་བྱེད་པར་རིགས་པས་སོ། །ཀྱཻ་རྡོ་རྗེའི་ལུང་། དང་པོར་

གསོ་སྦྱོང་སྦྱིན་པར་བྱ་2ཞེས་སོགས་ལ་བླ་མ་སྔ་མ་དག་འཆད་མོད། དེས་དངོས་སུ་དགེ་སློང་གི་

སྡོམ་པ་སྦྱིན་པ་མ་བསྟན་ཀྱང་། མཚོན་ནས་གོ་ནུས་པ་ལ་བྱེད་ན་རུང་བ་ཙམ་མོ། །དེའི་ཕྱིར་ནས་

མི་བྱའོའ་ིབར་གྱི་ཤེས་བྱེད་ནི་དེ་བཞིན་དུ་ཞེས་སོགས་ཏེ། རྐང་པ་ཐ་མ་གཉིས་ལ། གཡེམ་བཅས་

ཕྱག་འོས་མཆོད་འོས་ཏེ། །སངས་རྒྱས་པའི་ལམ་ཉམས་པར་འགྱུར་རོ། །ཞེས་ཆོས་རྗེ་བུས་ 

བཅོས་པ་ལེགས་སོ།།

དེ་ཡང་དགེ་སློང་བསོད་སྙོམས་ཀྱི་སློང་མོ་སྤྱོད་པ་དང་ནི། གོས་དམར་གྱོན་པའི་རྒྱུ་

མཚན་གྱིས་དགེ་སློང་དེ་ལ་སློབ་དཔོན་དུ་འཛིན་པ་སློབ་མ་ངན་པའི་བདག་ཉིད་གང་ངོ་ཚ་ནས། 

འདོད་པས་ལོག་པར་གཡེམ་པ་དང་བཅས་པའི་ཁྱིམ་པ་ཕྱག་འོས་མཆོད་འོས་ཀྱི་སློབ་དཔོན་དུ་

བྱས་ཏེ། སངས་རྒྱས་པའི་ལམ་སྟེ་བསྟན་པ་ཉམས་པར་འགྱུར་རོ་ཞེས་འབྲེལ་ལོ་ཞེས་པའི་དོན་

1  ཞོལ། ཤོག ༡༡ ན ༢། གཙང་། ཤོག ༨ བ ༤ བབ་སྟེ།

2  བཀའ་འགྱུར། དཔེ་བསྡུར་མ། དེབ། ༨༣ ཤོག ༨༢༨ ཕྲེང་། ༡



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།464

ནོ། །དེ་བཞིན་དུ་ཞེས་སོགས་ཀྱི་རྐང་པ་འོག་མ་གསུམ་ཡང་ཆོས་རྗེ་བུས། སྡིག་ཅན་ཀླ་ཀློའ་ི

ཆོས་དགའ་རྣམས། །ཞེ་སྡང་དུ་འགྱུར་དེ་ཡི་ཚེ། །སངས་རྒྱས་པ་རྣམས་གོས་དཀར་དགའ། །ཞེས་

བསྒྱུར་བ་ལྟར་བྱ་དགོས་སོ། །དེ་ཡང་གང་གི་ཚེ་གོས་དམར་གྱོན་པ་མཐོང་བར་གྱུར་ནས། རྒྱལ་

པོ་སྡིག་ཅན་ཀླ་ཀློའ་ིཆོས་ལ་དགའ་བ་རྣམས་ཞེ་སྡང་དུ་འགྱུར་བ་དེའི་ཚེ། སངས་རྒྱས་པ་རྣམས་

ཀྱང་རྒྱལ་པོའ་ིསེམས་བསྲུང་བས་གོས་དཀར་པོ་ལ་དགའ་བར་འགྱུར་ཞིང། དེས་རབ་ཏུ་བྱུང་བའི་

རྟགས་རྣམ་པར་ཉམས་ནས་སངས་རྒྱས་ཀྱི་བསྟན་པ་འཇིག་པར་འགྱུར་རོ་ཞེས་བྱ་བའི་དོན་ནོ།།

འདིར་སངས་རྒྱས་པའི་ལྟ་བ་འཛིན་པའི་ཐུན་མོང་མ་ཡིན་པའི་རྟགས་ནི་དུས་ཐམས་ཅད་

དུ་གོས་དཀར་པོ་མ་ཡིན་ཏེ། དེ་ལྟར་ཡང་འཇམ་དཔལ་གྱི་ཡུལ་ཤམྦྷ་ལའི་གཙུག་ལག་ཁང་དུ་ཞེས་

སོགས་དང། རྡོ་རྗེ་སློབ་དཔོན་སྔགས་ཀྱི་རྩ་ལྟུང་བྱུང་བ་ཡང་ཞེས་སོགས་དང་། གང་ཞིག་བླ་མར་

འོས་པའི་དགེ་སློང་རྡོ་རྗེ་འཛིན་པ་ཡོད་ཀྱང་། གང་བླ་མར་བྱས་ན་བསྟན་པ་ལ་གནོད་པའི་གནས་

སྐབས་ཐོབ་པར་འགྱུར་བ་རབ་བྱུང་མ་ཡིན་པ་དག་བླ་མར་བསྟེན་པར་བྱེད་ན་འདི་ནི་དགེ་འདུན་

ལ་བརྙས་པ་ཆེན་པོ་སྟེ། ངེས་པ་འདི་ནི་བདེ་བར་གཤེགས་པའི་བསྟན་པའི་ཁྱད་ཆོས་ཁྱིམ་གྱི་འདུ་

འཛི་དང་སྡིག་པའི་ཆོས་ཀུན་ཏུ་སྤྱོད་པས་དབེན་པ་རྣམ་པར་ཉམས་པར་བྱེད་པའོ། །འདིར་དཔང་

གིས། རྣམ་པར་དབྱེ་བ་རྣམ་པར་ཉམས་པར་བྱེད་པའོ། །ཞེས་བསྒྱུར་ཡང་ཤོང་འགྱུར་ཉིད་ལེགས་

སོ། །འདི་ལྟར་གསུངས་པ་འདི་དག་ནི་བསྟན་པའི་རྩ་བ་སོ་སོར་ཐར་པ་དང་། འདུལ་བའི་བསླབ་

པ་ལ་ཆེས་ཆེར་གུས་པ་བསྐྱེད་པ་དང་། དེ་ལ་བརྟེན་ནས་བསྟན་པ་ཡུན་རིང་དུ་གནས་པའི་དོན་དུ་

ནན་ཏན་དུ་མཛད་པ་སྟེ། བསྟན་པ་གནས་མི་གནས་ནི་འདུལ་བའི་བསླབ་ཁྲིམས་རྣམ་པར་དག་པ་

གནས་མི་གནས་ཀྱི་རྗེས་སུ་བྱེད་པའི་ཕྱིར་རོ། །གསུམ་པ་དོན་བསྡུ་བ་ནི། དེའི་ཕྱིར་རྣམ་པ་ཀུན་

ཏུ་ཞེས་བྱ་བ་ལ་སོགས་པའོ།།

གཉིས་པ་སློབ་མ་མཆོག་འབྲིང་ཐ་མ་གསུམ་ཡོངས་སུ་བརྟགས་ཏེ་བསྡུ་བའི་ངོ་བོ་

ཉིད་ཀྱིས་གནས་པ་བཤད་པ་ལ་གཉིས། འགྲེལ་པས་སློབ་མའི་དབྱེ་བ་དང་བསྡུ་ཚུལ་བསྡུས་ཏེ་

བསྟན་པ་དང་། རྒྱུད་ཀྱི་ཚིག་དོན་རྒྱས་པར་བཤད་པའོ། །དང་པོ་ནི། དེ་ནས་ཞེས་པ་ནས་ངེས་

པའོ་ཞེས་པའི་བར་རོ། །སློབ་མ་འབྲིང་པོ་དེ་ཡང་ཕུགས་སུ་མཆོག་གི་དངོས་གྲུབ་དོན་དུ་གཉེར་

ཡང་། གནས་སྐབས་སུ་བསྐྱེད་རིམ་མཐར་ཕྱིན་མ་ཐག་ནས་རྫོགས་རིམ་བསྒོམ་པ་ལ་མི་འབད་

པར། འཇིག་རྟེན་པའི་དངོས་གྲུབ་དག་གིས་ཡིད་དྲངས་ན་དེ་བསྒྲུབ་པ་ལ་འཇུག་པ་ཡིན་ལ། སློབ་

མ་མཆོག་ནི་དེ་ལས་བཟློག་པ་ཡིན་པས། དབང་གོང་མས་བསྡུ་བར་བྱ་བའི་གདུལ་བྱའི་གཙོ་

བོ་སློབ་མ་མཆོག་དང་། འབྲིང་པོ་གཙོ་བོར་དབང་བདུན་གྱིས་བསྡུ་དགོས་པར་སྟོན་པ་ཡིན་གྱི། 

སློབ་མ་མཆོག་ལ་དབང་བདུན་བསྐུར་མི་དགོས་པར་སྟོན་པ་མིན་ནོ། །གཉིས་པ་ནི། འདིར་ཟབ་

ཅིང་རྒྱ་ཆེ་བའི་ཆོས་རྣམ་པ་ཐམས་ཅད་པའི་སྟོང་པ་ཉིད་དང། མཆོག་ཏུ་མི་འགྱུར་བའི་སྙིང་རྗེའི་

བདག་ཉིད་ལ་ཞེས་སོགས་ཏེ། འཇིག་རྟེན་པའི་དངོས་གྲུབ་ཙམ་ཞིག་སྒྲུབ་པའི་ལམ་རྣམས་ཀྱིས་

སེམས་མི་གཡོ་བ་དེ་ནི། ཞེས་དང་། གང་ཟག་གཅིག་གིས་དགེ་འདུན་གྱི་བསྟི་གནས་དང་གཙུག་

ལག་ཁང་ཞེས་དང་། བསྐྱེད་རིམ་ཙམ་ཡང་དོན་དུ་མི་གཉེར་བའི་སློབ་མ་ཐ་མ་ཡང་ཞེས་པ་སྟེ།  

གཞན་རྣམས་ནི་གོ་སླའོ།།

གསུམ་པ་སློབ་དཔོན་གྱིས་ལས་རབ་འབྱམས་སྒྲུབ་པ་ལ་གྲོང་ལ་སོགས་པའི་ཕྱོགས་དང་

ས་ལ་སོགས་པའི་མཚན་ཉིད་ཀྱི་ངོ་བོ་ཉིད་ཀྱིས་གནས་པ་ལ་གཉིས། དབང་བསྐུར་དང་རྒྱུད་འཆད་

པའི་དུས་ཀྱི་ངེས་པ་དང་། དབང་བསྐུར་དང་ལས་རབ་འབྱམས་བསྒྲུབ་པའི་གནས་ལ་སོགས་པའི་

ངེས་པའོ། །དང་པོ་ལ་གཉིས། དབང་བསྐུར་བའི་དུས་ངེས་པ་དང་། རྒྱུད་འཆད་པའི་དོན་དུ་རྣལ་

འབྱོར་མ་མཆོད་པའི་དུས་ངེས་པའོ། །དང་པོ་ལ་གཉིས། སངས་རྒྱས་ཀྱིས་དབང་བསྐུར་བའི་

གནས་དང་དུས་ངེས་པ་དང་། དུས་ཀྱི་ངེས་པ་དེས་རྗེས་འཇུག་གི་སློབ་དཔོན་གྱིས་ཀྱང་དབང་

བསྐུར་བའི་ངེས་པའོ། །དང་པོ་ནི། ད་ནི་རྡོ་རྗེ་སློབ་དཔོན་གྱིས་ཞེས་པ་ནས། དེ་ནས་བྱ་རྒོད་ཕུང་

པོའ་ིརིར་ཆོས་ཀྱི་འཁོར་ལོ་བསྐོར་ཞིང་ཐེག་པ་གསུམ་བསྟན་པ་མཛད་ནས། ས་གའི་ཟླ་བ་ནས་

བརྩམས་པའི་ཟླ་བ་བཅུ་གཉིས་པ་ནག་པའི་ཉ་ལ། སྔོན་གྲུབ་པ་ཐོབ་པའི་དྲང་སྲོང་ཞིག་གིས་འབྲས་

སོ་བའི་ཆར་ཕབ་པའི་རི་ལ་དཔལ་ལྡན་འབྲས་སྤུངས་ཞེས་གྲགས་པ་སྟེ། ཤྲཱི་ནི་དཔལ་ལོ། །དྷཱ་ན་

ནི་སོ་བའོ། །ཀ་ཊ་ཀ་ནི་སྤུངས་པའོ། །དེར་མཆོད་རྟེན་གྱི་ཁྲིའི་ནང་དུ་ཆོས་ཀྱི་དབྱིངས་གསུང་གི་

དབང་ཕྱུག་གི་དཀྱིལ་འཁོར་ཞེས་བྱ་བ་ཆ་བཅུ་དྲུག་རྣམ་པར་དབྱེ་བའི་མཚན་ཉིད་དང་། དེའི་སྟེང་

བུམ་པའི་ནང་དུ་དཔལ་ལྡན་རྒྱུ་སྐར་གྱི་དཀྱིལ་འཁོར་ཆ་བཅུ་དྲུག་གི་རྣམ་པར་དབྱེ་བ་ཅན་དང་པོའ་ི

སངས་རྒྱས་ཀྱི་ལྷ་ཚོགས་དང་བཅས་པ་རྣམ་པར་སྤྲོས་སོ། །རྭས་འདི་ལའང་ཆ་བཅུ་དྲུག་གི་རྣམ་

པར་དབྱེ་བ་ཅན་ཞེས་བྱས་སོ།།

འདིར་རྒྱུ་སྐར་གྱི་ཞེས་པ་ནས་ཕྱོགས་བཞིར་ཁྱབ་འཇུག་སོགས་བཞི་རེ་རེས་ཀ་བ་བདུན་

བདུན་ཁྱེར་ནས་འོངས་པ་དག་བཙུགས་པ་གང་ཡིན་པ་དེ་ལ་མཆོད་རྟེན་གྱི་ཕྱི་རོལ་རྒྱུ་སྐར་གྱི་

གྲངས་ཀྱི་ཀ་བའི་རྣམ་པར་དབྱེ་བས་མཆོད་རྟེན་གྱི་ནང་གི་དཀྱིལ་འཁོར་ནི་དཔལ་ལྡན་རྒྱུ་སྐར་

གྱི་དཀྱིལ་འཁོར་རོ། །སྔར་ནང་ལེར་དཀྱིལ་འཁོར་གྱི་ལྷ་གྲངས་ཀྱི་སྒོ་ནས་སྒྲ་བཤད་ལ། འདིར་

དཀྱིལ་འཁོར་གནས་གང་དུ་སྤྲོས་པའི་གནས་ཀྱི་སྒོ་ནས་སྒྲ་བཤད་པའོ། །དེ་བཞིན་དུ་ཞེས་སོགས་

ལ་བླ་མ་ཁ་ངམ་ཅིག །ཀ་བ་གཉིས་གཉིས་ཀྱི་བར་གྱི་གནས་ཉི་ཤ ་རྩ་བཞི་ནི་ཕྱོགས་བཞི་ཉིད་ཀྱི་

ཆའི་དབྱེ་བས་གནསསོ། །ལྷག་མ་ཀ་བའི་བར་གྱི་གནས་བཞི་ནི་སྒོ་བཞིར་དོན་གྱིས་གསལ་ལོ་

ཞེས་འཆད་ལ། རྨའི་འགྱུར་ལ། སྒོའ་ིལོགས་ཉི་ཤ ་རྩ་བཞི་ནི་ཟླ་བ་ཕྱེད་ཀྱི་ཆའི་དབྱེ་བས་སོ། །ཞེས་

འབྱུང་ཞིང། དེ་ལྟར་ན་སྐུ་གསུང་ཐུགས་ཀྱི་དཀྱིལ་འཁོར་གྱི་སྒོ་བཅུ་གཉིས་ལ་སྒོ་ལོགས་ཉེར་བཞི་

ཡོད་པ་ལོ་གཅིག་གི་ཟླ་ཕྱེད་ཉེར་བཞི་དག་པའི་དོན་ནོ།།

འོན་ཀྱང་དོན་ནི་འདི་ཡིན་ཏེ། འ་ོན་ཀ་བ་ཉེར་བརྒྱད་པོ་དེ་གནས་གང་དང་གང་དུ་བཙུགས་

ཤེ་ན། དེ་བཞིན་དུ་ཀ་བ་ཉི་ཤ ་རྩ་བརྒྱད་ཀྱི་ནང་ནས། ཀ་བ་གང་དུ་བཙུགས་པའི་གནས་ཉི་ཤ ་རྩ་

བཞི་ནི་ཕྱོགས་བཞིའི་ཆའི་དབྱེ་བས་སོ། །ཞེས་པས་ཕྱོགས་བཞི་པ་རེ་རེར་ཀ་བ་བཙུགས་པའི་

གནས་དྲུག་དྲུག་སྟེ་ཉི་ཤ ་རྩ་བཞིར་བཤད་པའི་ཤ གས་ཀྱིས་ལྷག་མ་ཀ་བ་བཞི་མཚམས་བཞིར་

བཙུགས་པར་ཤེས་སོ། །གཞན་གྱི་འོག་གི་ཞེས་སོགས་འདིས་ཆོས་ཀྱི་དབྱིངས་གསུང་གི་དབང་

ཕྱུག་གི་དཀྱིལ་འཁོར་ཞེས་པ་དུས་འཁོར་གྱི་སྐུ་གསུང་ཐུགས་ཀྱི་དཀྱིལ་འཁོར་གསལ་བར་

བཤད་པས་རྣལ་འབྱོར་རྒྱུད་ལས་བཤད་པ་དང་མི་འདྲ་ཞིང་། འོག་ཏུ་བསྡུས་རྒྱུད་ནས་གསུང་

བའི་སྐུ་གསུང་ཐུགས་རྫོགས་པའི་དཀྱིལ་འཁོར་འདི་ལྟ་བུ་དང་སྟེང་དུ་རྩ་རྒྱུད་ནས་གསུངས་

པའི་རྒྱུ་སྐར་གྱི་དཀྱིལ་འཁོར་སྤྲོས་པའི་དོན་ནོ། །གནས་དེར་ནག་པའི་ཉའི་ཉིན་ཞག་དེ་ཉིད་ 

ལ་ཞེས་སོགས་སོ།།

གཉིས་པ་ནི། དེ་ནས་མ་འོངས་པའི་ཞེས་པ་ནས་ཞེས་པ་ནི་དབང་ལ་སོགས་པའི་ངེས་

པའོ་ཞེས་པའི་བར་རོ། །གཉིས་པ་ནི། ད་ནི་ཞེས་སོགས་ཏེ། རིགས་སོ་དྲུག་གི་རྣལ་འབྱོར་མ་

རྣམས་ཀྱི་དཀྱིལ་འཁོར་བཞེངས་ནས་སམ། ཞེས་དང། ལྷའི་རྣལ་འབྱོར་བསྒོམ་པ་སྔོན་དུ་འགྲོ་

བས་ཕྱིའི་རྣལ་འབྱོར་མ་རྣམས་དག་བཟའ་བ་དང་ཞེས་སོགས་དང་། ཅི་སྟེ་ཉན་པ་པོ་མཆོད་པའི་

ཡོ་བྱད་ཀྱི་འབྱོར་བ་མེད་པ་མང་བར་གྱུར་པ་ལ། མཉན་པར་འོས་པའི་སློབ་མ་འབྱོར་པ་དང་ལྡན་

པ་འགའ་ཞིག་རྒྱུད་ཐོས་པ་དོན་དུ་གཉེར་ན་ཞེས་པ་ནས། འབྱོར་ལྡན་དེའི་བསོད་ནམས་ཀྱི་ཚོགས་

ཀྱིས་ཏེ། དེས་རྣལ་འབྱོར་མ་མཆོད་པའི་ཚོགས་ཀྱི་འཁོར་ལོ་རྒྱ་ཆེར་སྦྱར་བ་ལ་བརྟེན་ནས། འབྱོར་

བ་མེད་པ་གཞན་རྣམས་ཀྱིས་ཀྱང་རྒྱུད་མཉན་ནོ། །འདིར་ཞེས་པ་ནས་ཡོ་བྱད་ཡོངས་སུ་འཛིན་

པ་མ་ལུས་པ་བཏང་བའི་ཀུན་སྤངས་ཀྱི་སློབ་མ་རྣམས་ལ་ནི་རྫས་ཀྱི་མཆོད་པ་ཆེན་པོ་དགོས་པའི་

ངེས་པ་མེད་ཅིང་། དེ་དག་ལ་རྒྱུད་བསྟན་པའི་དོན་དུ་བླ་མ་རྣམས་ལ་ཡང་མཆོད་པ་མེད་ན་ལོ་

གཅིག་ཏུ་རྒྱུད་མི་བསྟན་པ་ལ་སོགས་པའི་ངེས་པ་མེད་དེ་ཞེས་པ་ནས། བསམ་པ་དག་པ་རྗེས་སུ་

འཛིན་པར་བྱེད་པ་སྟེ། མཆོད་པ་ལ་སོགས་པའི་དངོས་པོ་གཙོ་བོར་བྱས་ནས་རྗེས་སུ་འཛིན་པར་

བྱེད་པ་མ་ཡིན་པའི་ཕྱིར་རོ། །ཞེས་པ་རྒྱུད་བསྟན་པའི་དོན་དུ་རྣལ་འབྱོར་མ་མཆོད་པའི་ངེས་པའོ།།

གཉིས་པ་དབང་བསྐུར་དང་ལས་རབ་འབྱམས་བསྒྲུབ་པའི་གནས་ལ་སོགས་པའི་ངེས་

པ་ལ་གཉིས། སྤྱིར་བཤད་པ་དང། ཁྱད་པར་དུ་བཤད་པའོ། །དང་པོ་ནི། ད་ནི་ཞེས་སོགས་ཀྱིས་

མཚམས་སྦྱར་ནས། ཚིགས་བཅད་དྲུག་པའི་རྐང་པ་ཐ་མ་གཉིས་དགེ་བ་དང་ཞེས་པ་ནས། ཚིགས་

སུ་བཅད་པའོ་ཞེས་པའི་བར་གྱིས་བཤད་ནས། དབང་གི་དོན་དུ་ཞེས་སོགས་ཀྱི། རྐང་པ་དང་པོ་

གཉིས་གོ་སླ་བར་གསུངས་ཏེ། འདིར་ཡང་རྩ་འགྲེལ་དེ་ཐམས་ཅད་ཤིན་ཏུ་གོ་སླ་བས་མ་བཤད་

དོ། །གཉིས་པ་ལ་གཉིས། ལས་དང་རྗེས་སུ་མཐུན་པའི་ས་བརྟག་པ་དང། ལས་དང་རྗེས་སུ་

མཐུན་པའི་ཕྱོགས་བརྟག་པའོ། །དང་པོ་ལ་གསུམ་ལས། དང་པོ་ཁ་དོག་དྲི་རོའ་ིསྒོ་ནས་བརྟག་པ་

ནི། ད་ནི་ཞེས་སོགས་ཏེ། འདིར་འཇིག་རྟེན་ན་དམངས་རིགས་ཁ་དོག་ནག་པོ་སོགས་སུ་གྲགས་

པའི་ཐ་སྙད་ཀྱིས་ཞེས་པ་ནས། རོ་ལས་སའི་རིགས་ངེས་པའོ་ཞེས་པའི་བར་རོ། །གཉིས་པ་ལས་

གང་ལས་གང་ཤིས་པ་བསྟན་པ་ནི། ད་ནི་ཞི་བ་ལ་སོགས་པའི་ལས་གང་གི་དོན་དུ་ས་གང་ཤིས་

པ་གསུངས་པ་ཞེས་པ་ནས་དུག་གཞིལ་བ་དང། ལ་སོགས་པས་དབྱེ་བ་དང། རིམས་སྐྱེད་པ་དང། 

ཕུར་བུས་གདབ་པ་ཡང་སྔ་མའི་རིམ་པ་ཇི་ལྟ་བས་འགྱུར་ཏེ་ངེས་པའོ་ཞེས་དང། ཁམས་ལྔ་པ་ནམ་

མཁའ་ནི་མཐའ་མ་མཐར་སྐྱེས་ངག་གི་རིགས་ཏེ་ཞེས་པ་ནས། ཡོན་ཏན་གཏེར་ལྗང་ཁུ་དེ་ནི་ནམ་

མཁའི་ཁམས་ཀྱི་མཚན་ཉིད་དུ་རྣལ་འབྱོར་པས་རིག་པར་བྱའོ་ཞེས་པ་སྟེ། སའི་མཚན་ཉིད་ངེས་

པའོ། །ཁ་ངམ་ཅིག་སྔོན་པོ་དེ་ནི་ནམ་མཁའི་ཁམས་ཀྱི་མཚན་ཉིད་ཅེས་ཟེར་བ་ནོར་བའོ།།

གསུམ་པ་ས་རང་བཞིན་གྱིས་མཚན་ཉིད་དེ་དག་དང་ལྡན་པ་མེད་ན་ཇི་ལྟར་བསྒྲུབ་པ་

ནི། འདིར་གལ་ཏེ་ཞེས་པ་ནས་རང་བཞིན་གྱིས་མཚན་ཉིད་འདི་རྣམས་དང་ལྡན་པའི་ས་རྙེད་པར་

མི་འགྱུར་རོ། །དེ་ལྟར་གནས་འགའ་ཞིག་ཏུ་དེ་ལྟ་བུའི་ས་མ་རྙེད་ན་ཇི་ལྟར་བྱ་ཞེ་ན། རྒྱུ་མཚན་

དེས་ན་རྩ་བའི་རྒྱུད་ལས་ཞེས་པ་ནས། འོག་གི་ཆུ་འབྱུང་བའི་མཐའ་ལ་ཐུག་པའམ་རྡོ་བ་བརྟན་

པོའ་ིམཐའ་ལ་ཐུག་གི་བར་བརྐོ་བར་བྱའོ་ཞེས་སོགས་ཏེ། ཕུར་བུས་གདབ་པ་སོགས་དྲུག་ལ་

ནི་ལས་ཐམས་ཅད་པ་ཡོད་པ་མ་ཡིན་ནོ་ཞེས་པ་ས་ཡོངས་སུ་བརྟག་པའི་ངེས་པའོ། །གཉིས་པ་

ལས་དང་རྗེས་སུ་མཐུན་པའི་ཕྱོགས་བརྟག་པ་ནི། ད་ནི་ཞེས་སོགས་ཏེ། འདིར་སྤྱིའི་གྲོང་ལས་ཏེ་

གྲོང་སྤྱིའི་དབང་དུ་བྱས་ན་གྲོང་གི་ཕྱི་རོལ་གྱི་དབང་ལྡན་ནམ་བྱང་དུ་ཡང་ལས་སོ་སོ་བའི་ཞི་བ་

དང་རྒྱས་པ་དག་བྱའོ། །གྲོང་སྤྱི་ཙམ་མ་ཡིན་པའི་ཁྱད་པར་བ་རྒྱལ་པོ་ཆེན་པོའ་ིཕོ་བྲང་གི་གནས་

ལས་ནི་ཕྱིའི་ཕྱོགས་བརྒྱད་ན་རོ་བསྲེག་པའི་དུར་ཁྲོད་བརྒྱད་ཡོད་དེ་དེས་ན་དེའི་དབང་ལྡན་

ནམ་བྱང་དུ་ཞི་བ་དང་རྒྱས་པ་འགྲུབ་པར་མི་འགྱུར་རོ། །དེས་ན་རྒྱལ་པོའ་ིཁབ་ཀྱི་ནང་གི་དབང་

ལྡན་ནམ་ཞེས་སོགས་དང། དེ་བཞིན་དུ་གྲོང་ཁྱེར་གྱི་ཕྱི་རོལ་གྱི་མེར་བསད་པའོ་ཞེས་པ་ནས།  

ངེས་པའོའ་ིབར་རོ།།

བཞི་པ་དབང་བསྐུར་དང་ལས་སྒྲུབ་པའི་ཐབས་ཀྱི་ཡན་ལག་ཐབ་ཁུང་ལ་སོགས་པ་དགུའི་

མཚན་ཉིད་དང་གནས་པ་གསུམ་པའི་སོགས་ཁོངས་ནས་འཕངས་པའི་དོན་འགའ་ཞིག་སྤེལ་ཏེ་

བསྟན་པ་ལ། དོན་ཚན་བཅུ་གསུམ་ཡོད་པ་ལས། དང་པོ་སྦྱིན་སྲེག་གི་ཐབ་ཀྱི་ངེས་པ་ལ་གསུམ། 

ཐབ་ཁུང་གི་དབྱིབས། ཐབ་ཁུང་ལ་དགོད་པའི་མཚན་མ། ཐབ་ཁུང་གི་ཚད་བཤད་པའོ། །དང་པོ་ནི། 

དེ་ནི་ཞེས་སོགས་ཏེ། མཆོག་མི་འགྱུར་ལས། ཟུར་བདུན་པའི་ཐབ་ཏུ་དགུག་པ་དང། ཟུར་གསུམ་

པར་དབང་དུ་བྱ་བ་འགྲུབ་པའི་གཞན་མི་འགྲུབ་པར་གསུངས་ལ། མདོར་བསྡུས་བཞི་པར་ཡང་དེ་



དབང་ལེའི་མདོར་བསྡུས་དང་པོའ་ིརྣམ་བཤད། 469

དང་མཐུན་པར་གསུངས་ཤིང། ཟུར་དྲུག་པ་ལ་རེངས་པ་དང། ཟུར་བརྒྱད་པ་ལ་རྨོངས་པར་བཤད་

པས་འདིར་གསུངས་པ་འདི་དང་འགལ་བ་ལྟར་སྣང་ཡང་དོན་ལ་འགལ་བའི་སྐྱོན་མེད་དེ། དབང་

དུ་བྱེད་པའི་མེ་ལྷ་དང་མཚན་མ་དང་ཡམ་ཤིང་དང། བསྲེག་རྫས་རྣམས་ཀྱིས་ཟུར་བདུན་པ་དང་

ཟུར་གསུམ་པ་གང་དུ་བྱས་ཀྱང་དབང་གི་ལས་འགྲུབ་ལ། དེ་བཞིན་དུ་དགུག་པ་ལ་ཡང་ཤེས་པར་

བྱའོ། །རྡུལ་དང་གཅིན་ནི་རྫས་གཞན་དང་འབྲེལ་ན་ལས་གཉིས་ཀ་འགྲུབ་པས་གཉིས་ཀར་སྨོས་

པའོ། །ཟུར་བདུན་པར་དབང་མི་འགྲུབ་པར་གསུངས་པ་ནི། དེར་དགུག་པའི་ལྷ་དང་མཚན་མ་དང་

ཡམ་ཤིང་དང་བསྲེག་རྫས་ཀྱིས་དབང་གི་ལས་མི་འགྲུབ་པར་དགོངས་པ་ཡིན། དེ་བཞིན་དུ་རྨོངས་

རེངས་ཀྱི་ཐབ་གཉིས་ཀ་ལ་ཡང་རིགས་པར་བྱའོ། །དེ་ལྟར་གདམ་ང་ཅན་གྱི་ཚུལ་དུ་གསུངས་

ཀྱང། གཙོ་བོར་མདོར་བསྡུས་བཞི་པ་ལས་གསུངས་པ་བཞིན། དབང་ལ་ཟུར་གསུམ་པ་དགུག་པ་

ལ་ཟུར་བདུན་རྨོངས་པ་ལ་ཟུར་དྲུག་རེངས་པ་ལ་ཟུར་བརྒྱད་པ་གཟུང་ངོ་ཞེས་བུ་རིན་པོ་ཆེ་གསུང་

ངོ་། །འདི་དག་གི་ཆོ་ག་ནི་ཞེས་པ་དཔང་གིས་མཚན་ཉིད་ནི་ཞེས་བསྒྱུར་བ་ལྟར་རོ།།

གཉིས་པ་ནི། ད་ནི་ཞེས་སོགས་ཏེ། ལྟེ་བའི་མཚན་མ་པདྨའོ་ཞེས་དང། འདིར་རྒྱུད་དུ་

ལྕགས་སྒྲོག་དག་དང་སྦྲུལ་ཞེས་ཐབ་ཁུང་གཉིས་ཀྱི་མཚན་མ་སྔ་ཕྱི་གོ་བཟློག་པ་ནི། སྡེབ་སྦྱོར་གྱི་

དབང་གིས་ཏེ། ཐབ་ཁུང་གི་སྙིང་པོའ་ིམཚན་མའི་ངེས་པའོ། །གསུམ་པ་ནི། ཐབ་འདི་རྣམས་ཀྱི་ཚད་

གསུངས་པ་ཞེས་སོགས་ཏེ། ཁ་ཁྱེར་དང་མཉམ་པའོ་ཞེས་པ་ལ་དཔང་གིས་མཚན་མའི་འཕྲེང་བ་

ཡང་སྟེ་ཁ་ཁྱེར་ལ་ཀུན་ནས་སོ་ཞེས་བསྒྱུར་བ་ལྟར་རོ། །དེའི་ཕྱི་རོལ་ཏུ་ཆུ་སྐྱེས་ཏེ། པདྨའི་འདབ་

མ་རྣམས་ནི་ས་གཞིའི་མཐར་ཐུག་པར་རྩེ་མོ་འོག་ཏུ་བསྟན་པ་ཞི་བ་དང་རྒྱས་པའི་ལས་ལ་མཛད་

དེ་ལས་གཞན་ལ་མིན་མི་བདག་ཅེས་བོད་པའོ། །ལྷག་མ་གོ་སླའོ། །གཉིས་པ་གནས་པ་བཞི་པའི་

དུམ་བུ་ཕུར་བུའི་མཚན་ཉིད་བཤད་པ་ནི། ད་ནི་ས་ལ་ཞེས་པ་ནས། ཞེས་པ་ནི་ལས་སོ་སོའ་ིཕུར་

བུའི་རྒྱུའི་མཚན་ཉིད་ངེས་པ་སྟེ་སོགས་སོ།།

གསུམ་པ་གནས་པ་བཞི་པའི་དུམ་བུ་བུམ་པའི་མཚན་ཉིད་ངེས་པ་ལ་གཉིས། བུམ་པའི་

རྒྱུ་བཤད་པ་དང། བུམ་པའི་ཚད་བཤད་པའོ། །དང་པོ་ནི། ད་ནི་ཞེས་པ་ནས་བཅུ་པོ་ཞེས་བྱ་བའི་



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།470

བར་རོ། །གཉིས་པ་ནི། ད་1ནས་ཞེས་སོགས་ཏེ། སོར་བཅུ་དྲུག་ནི་ཐད་ཀར་ཡིན་ལ། ལྟོ་བ་ཟླུམ་

པོའ་ིསྦོམ་སའི་མཐའ་སྐོར་ལ་དེ་ཉིད་སུམ་འགྱུར་རོ། །ལྟོ་བའི་འོག་མཐའ་ནས་ཁ་དང་མཆུའི་ཡ་

མཐར་ནང་གི་སྟེང་འོག་ལ་དྲང་པོར་བཅལ་བའི་སོར་ཉི་ཤ ་ནི་དཔངས་སོ། །ངེས་པའོ་ཞེས་བྱ་བའི་

མཐར་ཐུག་པ་ལྷག་མ་གོ་སླའོ།།

བཞི་པ་གནས་པ་གསུམ་པའི་སོགས་ཀྱིས་བསྡུས་པ་ལ་ས་2སོ་སོའ་ིདུས་ཀྱི་ངེས་པ་

བཤད་པ་ལ་གཉིས། ཐུན་དང་ཐུན་ཕྱེད་གང་ལ་ལས་གང་བྱ་བ་དང། ཞི་རྒྱས་ལ་གདུག་པའི་དུས་

དང་དུས་སྦྱོར་སྤང་བའོ། དང་པོ་ནི། ད་ནི་སྔ་དྲོ་ཞེས་པ་ལ་སོགས་པས་ཞི་བ་ལ་སོགས་པའི་དུས་

གསུངས་ཏེ་ཞེས་པ་ནི་ལས་རབ་འབྱམས་བསྒྲུབ་པ་སྤྱིའི་དབང་དུ་བྱས་ཀྱི་སྦྱིན་སྲེག་ཁོ་ནའི་དུས་

འཆད་པ་མ་ཡིན་ནོ། །ལྷག་མ་གོ་སླའོ། །གཉིས་པ་ནི། ད་ནི་ཞེས་སོགས་ཏེ། དེ་བཞིན་དུ་འཆར་

བའི་དུས་ཀྱི་དུས་སྦྱོར་ལ་གདུག་པའི་གཟའ་རྣམས་ཞེས་སྦྱར་ཞིང་ལྷག་མ་ཤེས་སླའོ།།

ལྔ་པ་གནས་པ་བཞི་པའི་དུམ་བུ་སྦྱིན་སྲེག་གི་རྫས་ཀྱི་ངེས་པ་བཤད་པ་ལ་གཉིས། 

ཡམ་ཤིང་གི་རྣམ་གཞག་བཤད་པ་དང། ལས་སོ་སོའ་ིབསྲེག་རྫས་གཞན་གྱི་ཁྱད་པར་བཤད་

པའོ། །དང་པོ་ནི། ད་ནི་འོ་མ་དང་བཅས་ཞེས་སོགས་ཏེ། ཞི་བ་ལ་ཨུ་དུམ་བ་ར་ལ་སོགས་པ་ལྔའི་

ཤིང་གི་རྩེ་མོའ་ིཆ་ལས་བྱུང་བ་དང། རྒྱས་པ་ལ་དེ་དག་གི་རྐེད་པའི་ཆ་ལས་བྱུང་བ་མཚན་ཉིད་

དང་ལྡན་པ་སྟེ། ཡམ་ཤིང་གི་མཚན་ཉིད་རྒྱས་པར་ལོགས་སུ་འཆད་པས་འདིར་མ་བྲིས་ཏེ། ཡམ་

ཤིང་གི་ངེས་པའོ་ཞེས་བྱ་བའི་བར་རོ། །གཉིས་པ་ནི། ད་ནི་སྦྱིན་སྲེག་གི་ཞེས་སོགས་ཏེ། འབྲུ་

ལྔ་ནི་བུམ་རྫས་ཀྱི་སྐབས་སུ་འཆད་པ་ལྟར་ཡིན་ལ། ཀ་ར་བཱི་ར་ནི་རྒྱ་བལ་ན་རྟ་བོང་གི་རྔོ་གསོད་

བྱེད། རིགས་དཀར་དམར་གཉིས་ཡོད་པའི་དམར་པོ་ཡིན། བོད་ན་རེ་ལྕག་དཀར་ནག་གཉིས་ཡོད་

པའི་ནག་པོ་ལ་མེ་ཏོག་དམར་པོ་འོང་བ་དེ་ཡིན་ནོ། །སྦྱིན་སྲེག་གི་རྫས་ཀྱི་ངེས་པའོ་ཞེས་བྱ་བའི་

བར་ལྷག་མ་ཤེས་སླའོ།།

དྲུག་པ་གནས་པ་བཞི་པའི་དུམ་བུ་སྦྱིན་སྲེག་བྱེད་པའི་སློབ་དཔོན་གྱི་གདན་ཕྱོགས་

1  ཞོལ། ཤོག ༡༥ བ ༤། གཙང་། ཤོག ༡༢ ན ༣ དེ་ནས་

2  ཞོལ། ཤོག ༡༥ བ ༥། གཙང་། ཤོག ༡༢ ན ༤ བསྡུས་པ་ལས་སོ་སོའ་ི



དབང་ལེའི་མདོར་བསྡུས་དང་པོའ་ིརྣམ་བཤད། 471

གང་དུ་བྱེད་པའི་ངེས་པ་བཤད་པ་ནི། ད་ནི་སློབ་དཔོན་གྱི་ཞེས་སོགས་ཏེ། གཤིན་རྗེར་གདན་

བྱས་པའི་ཚེ་སློབ་དཔོན་ཁ་བྱང་ལ་བལྟ་བ་དང། ཆུར་གདན་བྱས་པ་ན་སློབ་དཔོན་ཁ་ཤར་ལ་

བལྟ་བ་དང། དབང་ལྡན་དུ་གདན་བྱས་པ་ན་བདེན་བྲལ་དུ་ཁ་བལྟ་བ་སོགས་ཏེ། བཤད་པར་བྱ་ 

བ་གཞན་ནི་འོག་ཏུ་འཆད་དོ།།

བདུན་པ་གནས་པ་བཞི་པའི་དུམ་བུ་སྦྱིན་སྲེག་གི་ཐབ་ལ་སོགས་པ་ལ་རྡུལ་ཚོན་གདབ་

པའི་ངེས་པ་ནི། ད་ནི་རྡུལ་ཚོན་ཞེས་སོགས་ཏེ། གཙོ་བོའ་ིགནས་ཀྱི་པདྨའི་རྡུལ་ཚོན་དཀར་པོའ་ོ

ཞེས་དང། ལས་ཐམས་ཅད་པ་ལ་ལྗང་ཁུ་སྟེ། དཀར་པོ་དང་ནག་པོ་བསྲེས་པའི་སྔོན་པོ་དང། 

དམར་པོ་དང་སེར་པོ་བསྲེས་པའི་གསེར་མདོག་སྟེ། དེའདྲའི་སྔོན་པོ་དང་གསེར་མདོག་བསྲེས་

པའི་ལྗང་ཁུ་དང་བཅས་པའོ་ཞེས་ཆོས་རྗེ་བུ་རིན་པོ་ཆེ་གསུང་ངོ་། །འོན་ཀྱང་ལྗང་ཁུ་སྟེ་ཞེས་པ་

ཡར་བཅད་ཀྱིས་བཤད་པ་རྣམས་ཀྱི་མཇུག་བསྡུ་བ་ནི། དེ་ལྟར་ན་ཞི་རྒྱས་ལ་དཀར་པོ་དང་བསད་

བསྐྲད་ལ་ནག་པོའམ། དབང་དགུག་ལ་དམར་པོ་དང། རྨོངས་རེངས་ལ་སེར་པོ། ལས་ཐམས་ཅད་

པ་ལ་ལྗང་ཁུ་དང་བཅས་པའོ་ཞེས་བཤད་ན་ལེགས་པར་མངོན་ལ། འགྱུར་མངས་ལས། དེ་ལྟར་ན་

ཐབ་བམ་དཀྱིལ་འཁོར་གྱི་དབུས་དཀར་པོ་དང། ནག་པོ་དང་ཞེས་སོགས་སུ་བསྒྱུར་བ་དང་མཐུན་

པར་འགྱུར་རོ། །དེ་བཞིན་དུ་ཐབ་ཁུང་གི་ཕྱི་རོལ་དག་གམ། དཀྱིལ་འཁོར་གྱི་ཕྱི་རོལ་གྱི་ཤར་དང་

ལྷོ་དང་ནུབ་དང་བྱང་གི་ས་ལ་ཕྱོགས་ཀྱི་སངས་རྒྱས་ཀྱི་རིགས་ཀྱི་དབྱེ་བའམ། གཙོ་བོ་བཅོམ་

ལྡན་འདས་ཀྱི་ཞལ་གྱི་དབྱེ་བས་དེ་དག་གི་ཁ་དོག་དང་མཐུན་པར་རྒྱུད་ལས་གསུངས་པའི་ཆོ་

གས་རྡུལ་ཚོན་གདབ་བོ། །དེ་ཡང་མདུན་གྱི་མེ་ལྷའི་ཞལ་དང་མཚན་མ་བཀོད་པའི་སངས་རྒྱས་

ཀྱི་དབྱེ་བས། ལས་ཐམས་ཅད་པ་དང་བསད་བསྐྲད་ལ་སློབ་དཔོན་གྱི་གདན་ཡོད་པའི་ངོས་ཤར་

ཡིན་པས་ནག་པོ། ཞི་རྒྱས་ལ་དེ་བྱང་ཡིན་པས་དཀར་པོ། དབང་གུག་ལ་དེ་ལྷོ་ཡིན་པས་དམར་

པོ་རྨོངས་རེངས་ལ་དེ་ནུབ་ཡིན་པས་སེར་པོར་བྱ་སྟེ། མདུན་བསྐྱེད་གཙོ་བོར་སྟོན་པའི་དབང་དུ་

བྱས་པའོ། །བདག་བསྐྱེད་གཙོ་བོར་སྟོན་པའི་དབང་དུ་བྱས་ན། ཞི་རྒྱས་ལ་གཤིན་རྗེར་གདན་བྱ་

བར་གསུངས་པ་དང། རྭ་བ་གསུམ་དང་སྒོ་རྟ་བབས་ནི་བྱང་དུ་འགྱུར་བར་གསུངས་པས། ཐབ་

ཁུང་གི་ལྷོ་སློབ་དཔོན་གྱི་གདན་ཡོད་པ་ངོས་དང། བྱང་སྒོ་རྟ་བབས་ཡོད་པ་ངོས་སུ་གསལ་བར་



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།472

གསུངས་ལ། གཞན་ཡང་དེས་འགྲེའོ། །ཕྱག་རྒྱ་མཚན་མ་རྣམས་ཀྱི་ཁ་དོག་མཐའ་དག་རྡོ་རྗེ་ཅན་

གྱི་ཞལ་གྱི་དབྱེ་བ་དག་གིས་འགྱུར། ཐབ་ཏུ་སྦྱིན་སྲེག་དག་ཀྱང་དེ་བཞིན་འགྱུར་ཏེ། ཞེས་དཀྱིལ་

འཁོར་གྱི་མཚན་མ་གཙོ་བོའ་ིཞལ་གྱི་དབྱིབས་འགོད་པ་བཞིན་དུ། ཐབ་ཏུ་སྦྱིན་སྲེག་བྱེད་པའི་

ཆོ་ག་དང། མཚན་མ་འགོད་པ་ཡང་གཙོ་བོའ་ིཞལ་གྱི་དབྱེ་བས་བྱ་སྟེ། དེ་ལ་མདུན་བསྐྱེད་གཙོ་

བོར་སྟོན་པའི་དབང་དུ་བྱས་ན། ཞི་བ་ལ་མེ་ལྷའི་ཞལ་བྱང་དུ་བསྟན་ཅིང་གཙོ་བོའ་ིགཡོན་ཞལ་

གཙོ་བོར་སྟོན་པས་ཞལ་དེའི་ངོས་བྱང་ཡིན་ལ་ཞལ་དེ་བྱང་ལ་བསྟན་པ་ལྟར། མདུན་བསྐྱེད་ཀྱི་

མེ་ལྷ་ཡང་ཞལ་བྱང་ལ་བསྟན་པ་སྟེ། དེའི་ཚེ་སློབ་དཔོན་གྱི་གདན་བྱང་དང་ཁ་ལྷོར་བལྟས་པ་ 

ལུས་བསམ་གྱི་ཐབས་ཤེས་སོ།།

བདག་བསྐྱེད་གཙོ་བོར་སྟོན་པའི་དབང་དུ་བྱས་ན། ཞི་བ་ལ་སློབ་དཔོན་བདག་ཉིད་གཙོ་

བོའ་ིགཡོན་ཞལ་གཙོ་བོར་སྟོན་པས། ཞལ་དེ་བྱང་དུ་ཕྱོགས་པ་ལྟར་སློབ་དཔོན་བདག་ཉིད་ཀྱང་

ཁ་བྱང་དུ་ཕྱོགས་པས་མེ་ལྷ་ལ་ལས་སྒྲུབ་པར་བཀའ་བསྒོ་ཞིང། གདན་ཐབ་ཁུང་གི་ལྷོར་འགྱུར་

ལ། དེའི་ཚེ་མེ་ལྷ་ཞལ་ལྷོར་བསྟན་གྱིས་ལས་བསྒྲུབ་པར་ཁས་ལེན་པ་ལུས་བསམ་གྱི་ཐབས་ཤེས་

ཡིན་པར་ཤེས་པར་བྱའོ། །རྡུལ་ཚོན་གདབ་པའི་ངེས་པའོ་ཞེས་བྱ་བ་མཇུག་བསྡུ་བའོ། །དེ་བཞིན་

དུ་འོག་ནས་འཆད་པར་འགྱུར་བའི་རིམ་པས་སློབ་དཔོན་གྱིས་ཐབ་ཀྱི་དཀྱིལ་འཁོར་གྱི་ཕྱི་རོལ་ཏུ་

ཕུར་བུ་དགོད་པ་ལ་སོགས་པའི་ཕྱོགས་ཀྱི་དབྱེ་བའི་རིམ་པ་དང། བསང་གཏོར་ལ་སོགས་པ་བྱ་

བ་དང། རང་གི་སྙིང་ཁའི་རྡོ་རྗེ་དག་ལས་ལྷ་རྣམས་སྤྲོ་བར་བྱའོ་ཞེས་པ་ནི་ངེས་པའོ།།

བརྒྱད་པ་གནས་པ་གསུམ་པའི་སོགས་ཀྱིས་བསྡུས་པའི་མཆོད་ཡོན་དང་སྦྱིན་སྲེག་གི་

སྣོད་ཀྱི་མཚན་ཉིད་དང་ལྷའི་ཁ་དོག་ངེས་པ་ནི། ད་ནི་མཆོད་ཡོན་གྱི་ཞེས་སོགས་ཏེ། འགྱུར་མངས་

དང་རྩ་མིས་སྐྱོགས་ཀྱི་རྣམ་པ་ཞེས་དང། རྭས་དངུལ་ཕོར་གྱི་རྣམ་པ་ཞེས་བསྒྱུར་རོ། །དེ་བཞིན་

དུ་རྒྱས་པ་ལ་དངུལ་དང། ལ་སོགས་པ་བསད་པ་ལ་ཐོད་པ་དང། བསྐྲད་དབྱེ་ལ་ལྕགས་དང། 

དབང་ལ་གསེར་དང་། དགུག་པ་ལ་ཟངས་དང། རྨོངས་པ་ལ་ཤིང་དང། རེངས་པ་ལ་སའི་རང་

བཞིན་གྱི་སྣོད་རྣམས་སུ་མཆོད་ཡོན་བཤམས་ལ་བསྒྲུབ་པའོ། །དེ་བཞིན་དུ་སྲེག་བླུགས་ཀྱི་ཞེས་

སོགས་ཀྱིས་མཚམས་སྦྱར་ནས། འདིར་དགང་གཟར་གྱི་ཡུ་བའི་ཞེས་པ་ནས་སྙིམ་པའི་རྣམ་པའི་

སྣོད་ཅེས་པ་ལ། བི་བྷུ་ཏ་ཙནྟྲའི་རྒྱ་དཔེའི་མཆན་དུ་དེའི་ཚད་དོ་ཞེས་འབྱུང་བ་ལྟར། སྙིམ་པའི་ཚད་

ཀྱི་གྲུ་བཞི་པ་སྟེ། དེའི་དབུས་སུ་སོར་གཅིག་གི་དཔངས་ཡོད་པའི་ཀྱོང་མོའ།ོ །ཀྱོང་མོ་དེའི་ནང་

མཉམ་པའི་གཞི་ལ་པདྨ་འདབ་མ་བརྒྱད་པ་སྟེ། པདྨའི་འདབ་མས་ཀྱོང་མོའ་ིམཐིལ་དང་དཔངས་

སོར་གཅིག་པོའ་ིལོགས་གཉིས་ཀ་ནོན་པར་ཡོད་པའི་འདབ་མའི་རྩེ་མོ་འདི་ནི་མཆུའི་ནང་གི་ངོས་

ལ་ཐུག་པར་སླེབ་པའོ། །མཆུ་ནི་དཔངས་སོར་གཅིག་པོའ་ིསྟེང་མཐའ་ནས་ཕྱིར་ཐད་ཀར་གྱེར་བ་

ལ་ཟེར་རོ། །དེའི་ཕྱི་རོལ་ཏུ་སྟེ་རྩེ་མོའ་ིངོས་སུ་རྡོ་རྗེ་རྩེ་ལྔ་པ་སྟེ་རྭ་དབུས་མའི་ཞེས་པ་ནས་བུག་

པའོ། །མཚན་ཉིད་དེ་ལྟ་བུ་དང་ལྡན་པ་དེ་ནི་སྲེག་བླུགས་ཀྱི་བྱ་བ་ལ་སྲེག་བླུགས་ཀྱི་དགང་གཟར་

རོ། །དེའི་ཡུ་བའི་ཚད་ཀྱི་དག་པ་ནི་ཁྲུ་གང་བ་སོགས་སོ།།

དེ་བཞིན་དུ་བླུགས་གཟར་གྱི་ཡུ་བའི་རྩེ་མོར་སྦྱིན་སྲེག་གི་བྱ་བ་ལ་ཁྱོར་བའི་རྣམ་པའམ་

པདྨའི་འདབ་མའི་རྣམ་པ་བྱ་བར་འགྱུར་ཏེ། ཡུ་བའི་ཚད་ཀྱང་ལུས་ཀྱི་མཛོད་སྤུ་སྟེ་སྨིན་དབུས་ཀྱི་

གནས་ནས་སྙིང་ཁའི་བར་དག་པ་སྟེ། འདིར་བི་བྷུ་ཏའི་མཆན་ལས། སོར་མོ་ཉི་ཤ འོ་ཞེས་འབྱུང་

ངོ་། །འགྱུར་མངས་སུ། སྙིང་ཁའི་བར་རམ་གདོང་གི་ཞེང་གི་ཆས་སོ། །ཞེས་འབྱུང་ངོ་། །ཡུ་བའི་

རྩེ་མོ་དེ་ཉིད་དུ་ལག་པའི་མཐིལ་གྱི་ཚད་ཀྱི་པདྨ་སོར་དྲུག་པའོ། །ཡུ་བའི་རྒྱབ་ཅེས་པ་བི་བྷུ་ཏས་

རྩ་བ་ལ་འཆད་པ་ལེགས་ཏེ། རྩེ་མོ་ལ་མདུན་གྱི་སྐད་དོད་ཡོད་པས། དེའི་ཟླས་སྟོབས་ཀྱིས་རྒྱབ་

རྩ་བར་ཤེས་པས་སོ་ཞེས་རང་གསུངས་པ་ལྟར་རོ། །དེ་ལྟར་ན་ལག་པས་འཛིན་པའི་ཕྱོགས་ཀྱི་རྩ་

བ་ལ་རྡོ་རྗེས་མཚན་པ་སྟེ། སྦྱིན་སྲེག་གི་སྣོད་ཀྱི་ངེས་པའོ། །འདིར་དེ་ཙམ་ལས་མ་གསུངསཤིང་། 

རྒྱུད་སྡེ་དང་གཞུང་གཞན་ནས་མང་དུ་བཤད་པ་དག་འདིར་མ་བྲིས་སོ། །ད་ནི་ཞེས་པ་ནས། ངེས་

པའོ་ཞེས་པའི་བར་བཀླགས་པས་ཤེས་སོ།།

དགུ་པ་གནས་པ་བཞི་པའི་དུམ་བུ་རིགས་ཀྱི་དབང་གིས་རྡུལ་ཚོན་དག་པའི་ངེས་པ་ནི། 

ད་ནི་ཞེས་སོགས་ཏེ། རྡོ་རྗེ་སེམས་དཔའི་རིགས་རྣམ་པ་ལྔའོ། །གང་གི་ཕྱིར་ན་དེ་ཉིད་ཡེ་ཤེས་ཀྱི་

འོད་ཟེར་རྣམ་པ་ལྔ་སྤྲོ་བའི་ཕྱིར་ཏེ་ཞེས་པ་ནས། ངེས་པའོ་ཞེས་པའི་བར་རོ།།

བཅུ་པ་གནས་པ་གཞི་པའི་དུམ་བུ་ཐིག་སྐུད་དང་ཐིག་གདབ་ཚུལ་གྱི་ངེས་པ་ནི། ད་ནི་

ཐིག་སྐུད་ཅེས་སོགས་ཀྱིས་མཚམས་སྦྱར་ནས། དོན་དངོས་ནི། གཞོན་ནུ་མ་མ་ཉམས་པས་བཀལ་

བའི་སྣལ་མ་དུ་མ་སྒྲིལ་བས་སྐུད་པ་གཅིག་བྱས་ལ། དེ་ཡང་སྐུད་པ་གསུམ་སྒྲིལ་གྱི་བདག་ཉིད་དུ་

བྱས་ཏེ་ཞེས་བཤད་པར་བྱ་ཞིང། འགྱུར་མངས་སུ་ཡང་སྣལ་མ་རྣམ་པ་དུ་མའི་བདག་ཉིད་ཅན། 

སྲད་བུ་གསུམ་དུ་བཀལ་ཏེ་ཞེས་འབྱུང་ངོ་།།

དེ་ནས་རྡོ་རྗེ་སློབ་དཔོན་གྱི་མཐེ་བོའ་ིཚིགས་ཀྱི་བརྒྱད་ཆའི་ནས་ཀྱི་ཚད་ཀྱིས་གསུམ་

སྒྲིལ་དུ་བྱའོ། །དེ་ཉིད་ནི་ཁྲུ་བརྒྱད་ཅེས་པ་རྩ་ཐིག་ཁྲུ་བཞི་པའི་དཀྱིལ་འཁོར་གྱི་རྩ་ཐིག་གཅིག་ནས་

ཅིག་ཤོས་ཀྱི་བར་ལ་དཀྱིལ་འཁོར་དངོས་གཞིར་བྱས་པའི་ཉིས་ལྔ་1པ་འམ། རྩ་ཐིག་ཁྲུ་བརྒྱད་པའི་

ཐིག་སྐུད་ནི་དཀྱིལ་འཁོར་སྔ་མའི་བཞི་ལྔ་2པ་ཁྲུ་བཅུ་དྲུག་གི་བར་སློབ་དཔོན་གྱི་ཁྲུ་ཡིས་ཚངས་

ཐིག་གདབ་པའི་ཐིག་སྐུད་གཅིག་བྱའོ། །ཁ་རང་ཅིག་དཀྱིལ་འཁོར་ལ་ཚད་ཀྱི་མཚན་ཉིད་འཇོག་

པའི་ཁྲུ་ཚད་ནི་སློབ་དཔོན་གྱི་ཁྲུ་ཚད་ལས་གཞན་པ་མ་ཡིན་ནོ་ཞེས་འཆད་པ་ནི། སློབ་དཔོན་གྱི་

ཁྲུ་ཡིས་ཡིན་པ་དེར་ཞེས་པའི་གཞུང་འོག་མ་དང་ཟློས་པའི་ཉེས་པས་རེག་ལ། གཞན་དག་ངམ་

དཀྱིལ་འཁོར་གྱི་ཐིག་སྐུད་ལ་སློབ་དཔོན་གྱི་ཁྲུ་བརྒྱད་དམ་བཅུ་དྲུག་ལས་ལྷག་པའི་ཚད་ཀྱི་མཚན་

ཉིད་གཞན་ཡོད་པ་མ་ཡིན་ནོ་ཞེས་ཟེར་བ་ནི། སྐུའི་དཀྱིལ་འཁོར་ཁྲུ་ཉི་ཤ ་པའོ་ཞེས་པ་ནི་ངེས་པ་

སྟེ། ཐིག་སྐུད་ནི་དེ་དག་གི་ཉིས་འགྱུར་རོ་ཞེས་པས་ཐིག་སྐུད་ཁྲུ་བཞི་བཅུ་པ་བཤད་པ་དང་དངོས་

སུ་འགལ་བར་འགྱུར་བའོ། །དེས་ན་དཀྱིལ་འཁོར་ལ་ཐིག་སྐུད་ནི་དཀྱིལ་འཁོར་ལས་ཉིས་འགྱུར་

གྱིས་རིང་བ་ལས་མཚན་ཉིད་གཞན་མ་ཡིན་ནོ། །ཞེས་ཕྱོགས་སྨྲ་བ་ལྟར་ལེགས་ཏེ། དེ་ཡང་ཚངས་

ཐིག་འདེབས་པའི་ཐིག་སྐུད་ཀྱི་ཚད་དེ་ལས་རིང་བ་དང་ཐུང་བ་མི་རུང་བའི་དོན་ནོ།།

དཀྱིལ་འཁོར་ནི་རྟག་ཏུ་སློབ་དཔོན་རང་གི་ལུས་ཀྱི་བདག་ཉིད་ཀྱི་ཁྲུ་ཡི་ཆ་ཡིས་རྩ་ཐིག་

ཁྲུ་གཅིག་ནས་བརྩམས་ཏེ་ཁྲུ་སྟོང་ཇི་སྲིད་པ་དེ་སྲིད་དུ་འགྱུར་རོ། །དེས་ན་ཞེས་སོགས་ལ་ཤོང་

འགྱུར་སོགས་ལྟར་ན་དོན་ལ་འགལ་བ་འདུ་བར་འགྱུར་བས། ཙ་མིས་སློབ་དཔོན་གྱི་ཁྲུ་ཡིས་སོ་

ཞེས་ཡར་བཅད་ནས། གང་དུ་ཐིག་སྐུད་དཀྱིལ་འཁོར་གྱི་ཉིས་འགྱུར་ཞེས་པ་དེར། དེ་ལ་ཞེས་སྦྲེལ་

1  ཞོལ། ཤོག ༡༨ བ ༢། གཙང་། ཤོག ༡༤ ན ༤ ཉིས་ལྡབ་འམ་

2  ཞོལ། ཤོག ༡༨ བ ༢། གཙང་། ཤོག ༡༤ ན ༥ བཞི་ལྡབ་ཁྲུ་



དབང་ལེའི་མདོར་བསྡུས་དང་པོའ་ིརྣམ་བཤད། 475

བ་ལྟར་བྱ་དགོས་ཤིང། ལོ་གྲོགས་1ཀྱིས་ཀྱང། ཐིག་སྐུད་ཉིས་འགྱུར་དཀྱིལ་འཁོར་ལས་ཞེས་བྱས་

སོ། །དོན་ནི་གང་དུ་ཐིག་སྐུད་དཀྱིལ་འཁོར་ཉིས་འགྱུར་ཞེས་བཤད་པ་དེར། དཀྱིལ་འཁོར་ཚད་

ཇི་ཙམ་ལ་ཐིག་སྐུད་ཉིས་འགྱུར་བྱ་བའི་དཀྱིལ་འཁོར་གསུམ་ཡོད་པ་དེ་ལ་དང་པོའ་ིསངས་རྒྱས་

ཀྱི་ཐུགས་ཀྱི་རྡོ་རྗེ་གཙོ་བོར་གྱུར་པའི་དཀྱིལ་འཁོར་ནི་ཞེས་དང། གསུང་གི་རྡོ་རྗེ་གཙོ་བོར་གྱུར་

པའི་ཞེས་དང། སྐུའི་རྡོ་རྗེ་གཙོ་བོར་གྱུར་པའི་དཀྱིལ་འཁོར་ཁྲུ་ཉི་ཤ ་པའོ་ཞེས་པ་ནི་ངེས་པ་སྟེ། དེ་

མར་བཅད་ལ་ཐིག་སྐུད་ནི་རང་རང་གི་དཀྱིལ་འཁོར་དེ་དག་གི་ཉིས་འགྱུར་རོ། །བསྡུས་རྒྱུད་ནས་

གསུངས་པའི་སྐུ་གསུང་ཐུགས་ཡོངས་རྫོགས་ཀྱི་དཀྱིལ་འཁོར་འདི་ནི་ཡེ་ཤེས་རྡོ་རྗེ་གཙོ་བོར་

གྱུར་པའི་དཀྱིལ་འཁོར་ཡིན་པས། འདིའི་ཐུགས་དཀྱིལ་དང་ཐུགས་རྡོ་རྗེ་གཙོ་བོར་གྱུར་པ་མི་

འདྲའོ། །འོ་ན་དཀྱིལ་འཁོར་ཐམས་ཅད་ལ་ཐིག་སྐུད་དཀྱིལ་འཁོར་གྱི་ཉིས་འགྱུར་དུ་མ་ངེས་སམ་

ཞེ་ན། ཁྲུ་སྟོང་གི་ཞེས་སོགས་སོ།།

དེ་ལ་དོགས་པ་སྤང་བ་ལ། དོགས་པ་དགོད་པ་ནི། རྒྱུད་གཞན་ལས་ཞེས་སོགས་

སོ། །དེའི་ཕྱིར་དོགས་པ་དེ་ལ་ལན་བརྗོད་པར་བྱའོ། །རྒྱུད་གཞན་ལས་དེ་ལྟར་གསུངས་པ་རྩ་ཐིག་

ཁྲུ་སྟོང་པའི་དཀྱིལ་འཁོར་སོགས་ལ་ཡང། ཚུལ་དེ་སྦྱོར་བ་དགོངས་པ་ཡིན་པར་སྨྲ་བ་ལ་གནོད་པ་

སྟོན་པ་ནི་འདིར་གལ་ཏེ་ཞེས་སོགས་སོ། །འོ་ན་རྒྱུད་གཞན་ལས་གསུངས་པ་དེ་གང་ལ་དགོངས་

ཤེ་ན། དེའི་ཕྱིར་རྒྱུད་གཞན་ལས་དེ་ལྟར་གསུངས་པའི་ཚིག་འདི་ནི་སྦྱིན་བདག་འབྱོར་བ་ཆེ་ཆུང་

ཐམས་ཅད་ཀྱི་སྤྱིའི་སྟེ་ཐུན་མོང་གི་དབང་དུ་བྱས་པའི་དཀྱིལ་འཁོར་རྩ་ཐིག་ཁྲུ་གང་ཙམ་ལ་སོགས་

པ་ལ་དགོངས་པ་སྟེ། དེའི་སྟེང་དུ་ཁྲུ་སྟོང་ལ་སོགས་པ་ལ་ཐུག་པར་གྱུར་པ་ན་ཡང་ཐིག་སྐུད་ཀྱི་

སྦོམས་སྒོའ་ིཉི་ཤ ་ཆར་ངེས་པ་ནི་བཅོམ་ལྡན་འདས་ཀྱིས་གསུངས་པ་མ་ཡིན་ནོ། །སྦོམས་ཀྱི་ཚད་

ལ་དེ་ལྟར་བཤད་པས་རིང་ཐུང་ཉིས་འགྱུར་དུ་གསུངས་པ་ཡང་དཀྱིལ་འཁོར་གྱི་ཚད་ཇི་ཙམ་ལ་

དགོངས་པ་ཤེས་ནུས་པར་དགོངས་ནས་དེའི་དགོངས་པ་ལོགས་སུ་མ་གསུངས་སོ།།

སྔར་བཤད་པའི་ཐིག་སྐུད་ཀྱི་ཚད་ཀྱི་དག་པ་ཡང་མི་རྣམས་ཀྱི་ཞེས་སོགས་ཏེ། སྐུ་གསུང་

ཐུགས་ཡོངས་རྫོགས་ཀྱི་དཀྱིལ་འཁོར་གྱི་སྐུའི་རྩ་ཐིག་ཁྲུ་བཞི་པའི་དབང་དུ་མཛད་པའོ། །རྩ་

1  ཞོལ། ཤོག ༡༩ ན ༡། གཙང་། ཤོག ༡༤ བ ༢ ལོ་གྲགས་



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།476

གསུམ་ལ་གནས་པའི་རླུང་དྷཱུ་ཏཱིར་གཅིག་ཏུ་འདྲེས་པར་གྱུར་པ་དག་པའི་ཐིག་སྐུད་དོ་ཞེས་ཏེ། འདི་

ནི་ལས་ཐིག་གི་ཐིག་སྐུད་ཀྱི་དག་པ་ཡིན་ལ། ཆ་བཅུ་དྲུག་དང་དགའ་བ་བཅུ་དྲུག་སྦྱར་བ་ནི་ཐིག་གི་

དག་པ་ཡིན་གྱི་ཐིག་སྐུད་ཀྱི་མ་ཡིན་ནོ། །ཐིག་སྐུད་ཁྲུ་བརྒྱད་པ་སོགས་དེ་ཡིས་ཞེས་པ་ནས། ཐོག་

མར་དཀྱིལ་འཁོར་གྱི་སྙིང་པོའམ་ལྟེ་བའི་འཁོར་ལོའ་ིརྩིབས་ཏེ་ཕྱོགས་མཚམས་རྣམས་སུ་ཐིག་

རྣམས་བཏབ་ནས། དེ་དག་ལས་འཕྲོ་མཐུད་དེ་ཡང་དང་ཡང་དུ་ཐིག་གི་གནས་སོ་སོ་རྣམས་སུ་

ཐིག་བཏབ་པས་སོ་ཞེས་པ་ནི་ཐིག་སྐུད་ཀྱི་ཚད་ཇི་ཙམ་གདབ་པ་སོགས་ཀྱི་ཆོ་ག་ངེས་པའོ།།

བཅུ་གཅིག་པ་གནས་པ་བཞི་པའི་དུམ་བུ་འདུག་སྟངས་ཀྱི་ངེས་པ་ནི། ད་ནི་ཞེས་པ་ལ་

སོགས་པས་ཞེས་སོགས་ཏེ། འདིར་བསད་པ་ལ་འཐབ་མོ་བྱེད་པའི་རུས་སྦལ་གྱི་སྟབས་བཞིན་

ནོ་ཞེས་པ་ནི་ལྷ་མིན་གྱི་གདན་ནོ་ཞེས་འབྱུང་ཡང། ནང་ལེར་སའི་ངོས་ལ་པུས་མོ་གཡོན་གྱི་

སྟེང་དུ་པུས་མོ་གཡས་བརྐྱངས་ཤིང་རྐང་པ་གཡོན་གྱི་སྟེང་དུ་རྐང་པ་གཡས་པའོ། །ཡང་ཡིག་

ལས་འོག་ཏུ་སྟེ་རྐང་པ་གཡས་པའི་སྟེང་དུའོ། །རྐང་པའི་མཐིལ་དུ་ཡང་ཡང་ཡིག་ལས་རྒྱབ་ཏུ་

དཔྱི་བཞག་པའོ་ཞེས་པ་སྟེ་ལྷ་མིན་གྱི་གདན་ནོ་ཞེས་བཤད་དོ། །དེ་ཡང་ངེས་པའོ་ཞེས་བྱ་བའི་ 

བར་ནི་ཤེས་སླའོ།།

བཅུ་གཉིས་པ་གནས་པ་བཞི་པའི་དུམ་བུ་བགྲང་ཕྲེང་གི་ངེས་པ་ཞར་བྱུང་དང་བཅས་པ་

ལ་གཉིས། ལས་སོ་སོའ་ིབཟླས་པའི་དོན་དུ་བགྲང་ཕྲེང་གི་མཚན་ཉིད་དངོས་དང། ལས་སོ་སོའ་ི

མཆོད་པའི་དོན་དུ་མེ་ཏོག་ལ་སོགས་པའི་ངེས་པའོ། །དང་པོ་ནི་ད་ནི་ཤེས་དང་ཞེས་པ་ནས། 

བརྗོད་པར་བྱའོ་ཞེས་བྱ་བའི་བར་རོ། །གཉིས་པ་ནི། ད་ནི་དྲི་ཞིམ་ཞེས་སོགས་ཏེ། སྲན་ཆུང་མུད་

ག་ནི་སྲན་ཆུང་སྐྱེར་ཁ་ཅིག་ཡོད་ཅེས་ཟེར་ལ། ཙ་ན་ཀ་ནི་སྲན་མ་ཉིད་དོ། །འོད་ལྡན་གྱི་འབྲུ་མར་

ནི་ཟེར་མའི་མར་ཁུ་སྟེ། ཁ་ཅིག་འོལ་མ་སི་ཡིན་ཟེར། ཁ་ཅིག་ཤིང་མེ་ལྡན་ཞེས་པ་མཚན་མོ་མེ་

འོད་འཕྲོ་བ་གཅིག་ཡོད་པ་དེའི་འབྲུ་མར་ཡིན་ཟེར་རོ། །ལས་སོ་སོའ་ིམར་མེ་བཤད་པ་འདིས་

ལས་དེ་དང་དེའི་སྦྱིན་སྲེག་གི་མར་གྱི་དབྱེ་བ་ཡང་ཤེས་སོ། །མཆོད་པའི་ཆོ་ག་ངེས་པའོ་ཞེས་པའི་

བར་ལྷག་མ་དག་ནི་བཀླགས་པས་གྲུབ་པ་ཉིད་དོ།།

བཅུ་གསུམ་པ་འཕྲུལ་འཁོར་དགོད་པའི་ངེས་པ་ལ་དྲུག །འཕྲུལ་འཁོར་བྲི་གཞི་དང་སྣག་

སྙུག་གི་ངེས་པ། བྲིས་པའི་འཕྲུལ་འཁོར་གང་དུ་བཞག་པའི་ངེས་པ། འཕྲུལ་འཁོར་གྱི་ཕྱི་རོལ་

ཏུ་བྲི་བའི་གཟུགས་ཀྱི་ངེས་པ། རིག་པའི་དབུས་སུ་ལས་སོ་སོ་ལ་སྦུ་གུ་སོ་སོ་གཞུག་པའི་ངེས་

པ། ལས་དེ་དང་དེས་ལས་གཞན་དང་གཞན་མཚོན་ཚུལ། ལས་དེ་ཐམས་ཅད་ཀྱང་གཞན་དོན་

འབའ་ཞིག་གི་བསམ་པས་བསྒྲུབ་དགོས་པར་བསྟན་པའོ། །དང་པོ་ནི། ད་ནི་ཞི་བ་ལ་སོགས་པའི་

ལས་ལ་ཞེས་སོགས་ཏེ་ཤི་རི་ཥན་ཌ་རི་དཔལ་གྱི་དུམ་བུ་སྟེ་ཙན་དན་དཀར་པོའ།ོ །གོ་རོ་ཙ་ན་

ནི་གིའུ་ཝང་ངོ་། །གཉིས་པ་ནི། ད་ནི་འཕྲུལ་འཁོར་ཞེས་སོགས་ཏེ། དེ་ལྟར་སྣོད་སོ་སོར་བཞག་

པ་དེར་གནས་གང་དུ་བཞག་པ་ནི། ཞི་བ་དང་རྒྱས་པ་དག་ལ་ཞེས་སོགས་སོ། །གསུམ་པ་ནི། 

ད་ནི་བྲིས་པའི་འཕྲུལ་འཁོར་གྱི་ཞེས་སོགས་ཏེ། ཇི་ལྟར་དེ་དང་དེའི་ལུས་ལ་འཕྲུལ་འཁོར་གྱི་

འཁོར་ལོར་འགྱུར་བ་དེ་བཞིན་དུ་འཕྲུལ་འཁོར་གྱི་ཕྱི་རོལ་ཏུ་གཟུགས་དེ་དང་དེ་བྱའོ་ཞེས་སོགས་

སོ། །བཞི་པ་ནི། དེ་བཞིན་དུ་ཞེས་སོགས་ཏེ། འཕྲུལ་འཁོར་བསྐུལ་བའི་སྐབས་སུ་སྔགས་ལ་

སོགས་པས་འཕྲུལ་འཁོར་ལ་བུད་པར་བྱེད་པའི་སྦུ་གུ་ལས་ཀྱི་དབྱེ་བས་ཐ་དད་དུ་འགྱུར་ཚུལ་

འཆད་པའོ། །ལྔ་པ་ནི། འདིར་གང་གིས་ཞེས་སོགས་ཏེ། མྱོས་བྱེད་ཀྱི་ཚེར་མ་ནི་པོ་སོན་ཆའི་

ཤིང་གི་ཚེར་མ་ཡིན་ལ་གཟུགས་བརྙན་ནི་བསྒྲུབ་བྱའི་ལིངྒའོ། །དྲུག་པ་ནི་སློབ་དཔོན་གྱིས་ཞེས་

སོགས་ཏེ། གང་ཞིག་རང་གི་དོན་དུ་བྱེད་ན་ཡང་འདིར་སྒྲུབ་པ་པོ་དེས་ལས་གང་བྱས་པ་དེ་ཅུང་

ཟད་ཀྱང་འགྲུབ་པར་མི་འགྱུར་ཏེ་ཞེས་དང། རང་དོན་ལ་ལྟོས་པ་མེད་པའི་སློབ་དཔོན་ཞེས་པ་ནས།  

མ་བརྗོད་དོ་ཞེས་བྱ་བའི་བར་རོ།།

ལྔ་པ་མདོར་བསྡུས་ཀྱི་མཚན་བསྟན་པ་ནི། བསྡུས་པའི་རྒྱུད་ཀྱི་རྒྱལ་པོ་ཞེས་སོགས་

སོ། །སྨྲས་པ། རྣམ་དཔྱོད་ཀུན་གསལ་མཛེས་མ་འདི། །ལེགས་བཤད་ཟླ་བའི་མེ་ལོང་ཅན། །བློ་

གསལ་ཀུ་མུད་མཐའ་དག་གི །ཡིད་སྲུབས་འདོད་པའི་ཞགས་པ་ཡིན། །བཅོམ་ལྡན་འདས་དཔལ་

དུས་ཀྱི་འཁོར་ལོ་མཆོག་གི་དང་པོའ་ིསངས་རྒྱས་ཀྱི་རྩ་བའི་རྒྱུད་ལས་ཕྱུང་བ་བསྡུས་པའི་རྒྱུད་ཀྱི་

རྒྱས་འགྲེལ་དྲི་མ་མེད་པའི་འོད་ཀྱི་རྒྱ་ཆེར་བཤད་པ་དེ་ཁོ་ན་ཉིད་སྣང་བར་བྱེད་པ་ཞེས་བྱ་བ་ལས། 

དབང་གི་ལེའུའི་མདོར་བསྡུས་དང་པོ་རྣམ་པར་བཤད་པའོ།།

༈ དཔལ་ལྡན་གདུག་པ་ཀུན་འདུལ་བ། །དུས་ཀྱི་འཁོར་ལོ་དྲག་པོ་ཆེ། །རྡོ་རྗེ་འཇིགས་

བྱེད་རྡོ་རྗེ་ཤ གས། །ཁྲོ་བོའ་ིདབང་པོར་ཕྱག་འཚལ་ནས། །དཀྱིལ་འཁོར་དོན་དུ་ས་ཡི་གཞི། །དག་

བྱེད་ལྷ་གནས་བཅས་པའི་གཞུང། །རྣམ་རྒྱས་དྲི་མེད་འོད་དཀར་གྱིས། །རབ་གསལ་སླར་ཡང་

གསལ་བར་བྱ། །གཉིས་པ་བསྲུང་བའི་འཁོར་ལོ་སྔོན་དུ་འགྲོ་བ་ཅན་ས་ལ་སོགས་པ་གཟུང་བའི་

མདོར་བསྡུས་བཤད་པ་ལ་གསུམ། མཆོད་པར་བརྗོད་ཅིང་བརྩམ་པར་དམ་བཅའ་བ། རྒྱུད་བཤད་

པ་དངོས། མདོར་བསྡུས་ཀྱི་མཚན་བསྟན་པའོ། །དང་པོ་ལ་གཉིས་ལས། དང་པོ་མཆོད་པར་བརྗོད་

པ་ནི། སྟོང་པ་ཉིད་དང་བདེ་བ་ཆེན་པོ་དབྱེར་མི་ཕྱེད་པས་ན་རྡོ་རྗེ་སྟེ་ལྷ་གཅིག་སྐྱེས་པའི་ཡེ་ཤེས་

མཐར་ཐུག་པ་དེ་ཉིད་གདུལ་བྱའི་དོན་དུ་འཇིགས་པར་བྱེད་པ་དག་ཀྱང་འཇིགས་པར་བྱེད་པའི་

སྐུར་བསྟན་པའི་དཔའ་བོ་གདུལ་དཀའ་བའི་གདུག་པ་ཅན་མཐའ་དག་འདུལ་བ་པོ། དུས་ཀྱི་འཁོར་

ལོ་དྲག་ཏུ་ཁྲོས་པ་བདུད་རིགས་བརྒྱའི་མགོ་བོའ་ིཕྲེང་བ་མགུལ་བར་འཕྱང་བའི་ཐོད་པ་ཅན་ཁྲོ་བོ་

ཁམས་གསུམ་རྣམ་རྒྱལ་གྱི་བདག་ཉིད་དུ་གྱུར་པ་ལ་པདྨ་དཀར་པོ་བདག་གིས་བཏུད། ཅེས་པ་

ནས། མདོར་བསྡུས་འདིར་བསྟན་པའི་བསྲུང་འཁོར་གྱི་གཙོ་བོ་ལ་མཆོད་པར་བརྗོད་པའོ།།

གཉིས་པ་བརྩམ་པར་དམ་བཅའ་བ་ནི། དཀྱིལ་འཁོར་ཞེས་སོགས་ཤླཽ་ཀ་དང་པོས་

ས་ཆོག་དང་ལྷ་གནས་ཀྱི་ཆོ་ག་བཤད་པར་བྱའོ་ཞེས་དམ་བཅས་ནས། དེ་དག་རྒྱུད་གང་ལས་

གསུངས་པ་འཆད་ཅིང་དགོས་པ་གང་གི་དོན་དུ་འཆད་ཅེ་ན། ཇི་ལྟར་རྩ་བའི་རྒྱུད་ཀྱི་རྒྱལ་པོ་

ལས་གསུངས་པ་དང། འཇམ་པའི་རྡོ་རྗེས་རྩ་རྒྱུད་ལས་གཞན་བསྡུས་རྒྱུད་ལས་ཀྱང་གསུངས་

པའི་ཆོ་ག་དེ་དག་ཐམས་ཅད་གདུལ་བྱའི་སེམས་ཅན་རྣམས་ཀྱིས་སངས་རྒྱས་ཀྱི་འབྲས་བུ་ཐོབ་

པར་བྱ་བའི་སླད་དུ་པདྨ་དཀར་པོ་བདག་གིས་རྒྱ་ཆེར་འགྲེལ་པས་རྣམ་པར་དགྲོལ་བར་བྱའོ་ཞེས་

སྔ་མས་རྩོམ་པར་དམ་བཅས་ནས། ཕྱི་མས་ཇི་ལྟར་རྩོམ་ཚུལ་རྒྱས་པར་བཤད་པའོ། །གཉིས་

པ་ལ་གཉིས། འབྲེལ་དགོད་ཅིང་བཤད་པར་ཁས་བླང་བས་མཚམས་སྦྱར་བ། གནས་པ་ལྔ་པའི་

དུམ་བུས་ཡོངས་སུ་བཟུང་བའི་ངོ་བོ་ཉིད་ཀྱིས་གནས་པ་སོགས་རྒྱས་པར་བཤད་པའོ། །དང་

པོ་ནི། འདིར་དཔལ་ལྡན་ཀ་ལཱ་པའི་གྲོང་གི་ལྷོ་ཞེས་པ་ལ་སོགས་པ་སྔར་བསྟན་པའི་ཆོ་གའམ་

རྣམ་པས་ཉི་མའི་ཤིང་རྟས་ཞེས་པ་ནས། དགྲོལ་བར་བྱའོ་ཞེས་བྱ་བའི་བར་རོ། །གཉིས་པ་ལ་



དབང་ལེའི་མདོར་བསྡུས་གཉིས་པའི་རྣམ་བཤད། 479

གཉིས། བྱ་བའི་རིམ་པ་བཤད་པ་དང། རིམ་པ་དེ་ཉིད་རྒྱས་པར་བཤད་པའོ། །དང་པོ་ནི། འདིར་ 

དང་པོར་རེ་ཤིག་སོགས་སོ།།

གཉིས་པ་ལ་གཉིས། རྒྱུད་ཚིག་གིས་དངོས་སུ་ཟིན་པའི་ཆོ་ག་ཙམ་ཞིག་བཤད་པའི་

སྒོ་ནས་ཚིག་དོན་དགྲོལ་བ་དང། རྒྱུད་ཚིག་གིས་དངོས་སུ་མ་ཟིན་པའི་སྔགས་དང་ཕྱག་རྒྱ་དང་

བསམ་གཏན་དང་ཆོ་གའི་ཡན་ལག་རྣམས་འགྲེལ་པས་རྒྱས་པར་བཤད་པའོ། །དང་པོ་ལ་བདུན། 

བསྲུང་འཁོར་གྱི་སྔོན་འགྲོ་ལུས་ལ་རྡོ་རྗེ་བཀོད་ནས་བདུད་བསྲེག་པ་སོགས་བཤད་པ། ཞིང་སྐྱོང་

ལས་ས་བསླང་བའི་ཆོ་ག་བཤད་པ། དངོས་གཞི་བསྲུང་བའི་འཁོར་ལོ་བསྒོམ་པ། བསྲུང་འཁོར་གྱི་

ལྷ་ལ་གཏོར་མ་ཕུལ་ཏེ་གཤེགས་སུ་གསོལ་ནས་ས་བཟུང་བ་སོགས་ལ་འཇུག་པར་བསྟན་པ། ས་

བསླང་བའི་ཆོ་གའི་ལྷག་མ་གཉིས་བཤད་པ། ས་སྦྱང་བཟུང་དང་སློབ་མ་བསྡུ་བའི་དང་པོའ་ིཆོ་ག་

བཤད་པ་ལྷག་གནས་རྣམས་དང་ཐིག་གི་ཆོ་ག་སོགས་བཤད་པའོ།།

དང་པོ་ནི། དང་པོར་རང་གི་ལུས་དང་གནས་བསྲུང་བ་བྱས་ནས་སློབ་མ་བསྡུ་བ་དང་ས་

བཟུང་བ་སོགས་ལ་འཇུག་དགོས་པ་དེའི་ཕྱིར། དང་པོར་སྔགས་པས་ཞེས་སོགས་ཏེ། རྡོ་རྗེ་དང་

གསང་བདག་1ལ་ཞེས་པའི་གསང་བ་ནི་བི་བྷུ་ཏི་ཙནྟྲས་ལྟེ་འོག་ལ་བཤད་ཅིང་བླ་མ་གཞན་དག་རང་

འབྲས་བུ་ལ་འཆད་དོ། །དེ་ཡང་ཚིགས་ཆེན་བཅུ་གཉིས་པོ་རེ་རེའི་རྩ་འཁོར་ལ་རྩ་འདབ་སུམ་ཅུ་

རྩ་འཁོར་གྱི་ལྟེ་བ་དང་སོ་གཅིག་ཡོད་པས་གནས་དེ་དག་ཏུ་རྡོ་རྗེ་རྭ་སོ་གཅིག་པ་བསྒོམ་པ་དང། 

འཁོར་ལོ་དྲུག་དང་སོར་ཚིགས་ལ་བསྒོམ་པ་རྣམས་ཀྱང་དེ་དང་དེའི་རྩ་འདབ་རྩ་འཁོར་གྱི་ལྟེ་བའི་

རྩ་དང་བཅས་པའི་གྲངས་ཡིན་ལ། དབང་པོའ་ིསྒོ་སོ་སོར་སྒོམ་པ་ནི་ཡུལ་འཛིན་པའི་རྩ་གཉིས་

དབུ་མ་དང་གསུམ་གསུམ་ཡོད་པས་སམ། ཡོན་ཏན་གསུམ་གསུམ་དག་པའོ་ཞེས་འཆད་རང་

སོགས་ཅིང། འོན་ཀྱང་ཡུལ་དབང་རྣམ་ཤེས་གསུམ་གསུམ་ཡོད་པས་རྩེ་མོ་གསུམ་པ་སྟེ། དེ་ཡང་

དབང་པོའ་ིསྒོ་ནས་རྣམ་ཤེས་ཡུལ་ལ་ཕྱིར་འཕྲོ་བ་སོ་སོར་སྡུད་པའི་རྫོགས་རིམ་སྐྱེ་བའི་སྨིན་བྱེད་

དུ་འགྱུར་བའི་དགོས་པ་དང། དབང་པོ་སོ་སོའ་ིསྒོ་ནས་བདུད་དང་བགེགས་འཇུག་པ་འགོག་པའི་

ཆེད་དོ་ཞེས་བཤད་ན་ལེགས་སོ།།

1  ཞོལ། ཤོག ༢༢ ན ༢། གཙང་། ཤོག ༡༦ བ ༥ གསང་བ་དག་ལ་

རྩེ་མོ་ལྔ་པ་དག་ཀྱང་རྩའི་གྲངས་དང་མཐུན་པ་ཡིན་ལ། དེ་ལྟར་རྩའི་གྲངས་དང་མཐུན་

པར་བསྒོམ་པ་རྣམས་ནི། རྩ་དེ་དག་ནས་རྒྱུ་བའི་རླུང་དྷཱུ་ཏཱིར་འགོག་པའི་སྨིན་བྱེད་དང། རྩ་དེ་དག་

ལ་འཆི་རླུང་རྒྱུ་བ་འགོག་པ་དང། ལུས་ལ་བགེགས་ཀྱི་གནོད་པ་བསྲུང་བའི་གོ་ཆའི་ཆེད་དུའོ། །དེ་

ནས་རྡོ་རྗེ་དེ་ལས་འཕྲོས་པའི་ཞེས་སོགས་ཀྱིས་བདུད་བསྲེག་པ་བསྟན་ཅིང། ཕུར་བུས་གདབ་

པའི་དོན་དང་ཞེས་པས་ནི། ཕུར་བུས་གདབ་པ་སོགས་ཀྱིས་ཆོ་ག་བྱ་བའི་དོན་དུ་སྔོན་དུ་བསྲུང་

འཁོར་བསྒོམ་པར་སྟོན་གྱི། ཕུར་གདབ་བསྲུང་འཁོར་གྱི་ཡན་ལག་ཏུ་སྟོན་པ་མ་ཡིན་ནོ།།

གཉིས་པ་ནི། སྤྱིར་སའི་ཆོ་ག་ལ་ས་བརྟག་པ་བསླང་བ་སྦྱང་བ་བསྲུང་ཞིང་བྱིན་གྱིས་

བརླབས་པ་རྣམས་ཚང་བ་དགོས་པ་ལས། ས་ཁ་དོག་དང་དབྱིབས་དང་ཕྱོགས་ཀྱི་ཆ་ལ་སོགས་

པའི་སྒོ་ནས་བརྟག་པ་ནི་མདོར་བསྡུས་སྔ་མར་བཤད་ཟིན་ལ། ས་བསླང་བ་ལ་རྒྱལ་པོ་ལ་སོགས་

པའི་བདག་པོ་མངོན་པ་ལས་བསླང་བ་རྒྱུད་སྡེ་གཞན་ནས་བཤད་པ་ལྟར་ཁ་འགེངས་དགོས་ཤིང། 

མི་མངོན་པ་ལས་བསླང་བ་ལ་ཡང་ས་དེའི་བདག་པོའ་ིཞིང་སྐྱོང་ལ་བསླང་བ་འདིར་སྟོན་ལ། སའི་

ལྷ་མོ་སོགས་ལ་བསླང་བ་འོག་ནས་འཆད་ཅིང། མེ་ཏོག་ཕྲེང་འཛིན་གྱི་སྡེབ་སྦྱོར་སྒྲིག་པ་སོགས་

ཀྱི་དབང་གིས་རྒྱུད་དུ་གོ་རིམས་འཁྲུགས་པར་གསུངས་པ་རྣམས་གོ་རིམས་འཁྲུག་པ་བསྡེབས་

ནས་བཤད་དགོས་པ་མང་བས། འདིར་ཡང་འོག་ཏུ་བྱུང་བའི་ས་ལྷ་ལ་ས་བསླང་བ་སོགས་ཞིང་

སྐྱོང་ལ་ས་བསླང་བ་དང་སྦྲེལ་ནས་ལུས་ལ་རྡོ་རྗེ་དགོད་པ་སོགས་ཀྱི་སྔོན་དུ་བྱ་དགོས་སོ། །དེ་

ལ་འདིར་འཆད་པར་འགྱུར་བའི་ཞེས་སོགས་ལ། མཉམ་པ་དང་མི་མཉམ་པའི་ཡི་གེ་སྟེ་ཞེས་པ་

ནི། གྲོང་གི་མིང་གི་ཡི་གེ་མཉམ་ན་ཐོག་མཐའ་གཉིས་དང། མི་མཉམ་ན་ཐོག་མཐའ་བར་གསུམ་གྱི་

བཟུང་བའི་དོན་ཡིན་ལ། གཏོར་མའི་སྔགས་དོན་ཁོ་བོས་དཀྱིལ་ཆོག་ཏུ་མཆན་བུར་བཀོད་ཟིན་ལ། 

ཆོ་གའི་ཚུལ་ཡང་རྒྱས་པར་དེར་བརྗོད་ཟིན་པ་ཉིད་དོ།།

གསུམ་པ་ལ་གཉིས། རྟེན་གཞལ་ཡས་ཁང་བསྒོམ་པ་དང། བརྟེན་པ་ལྷ་བསྒོམ་པའོ། །དང་

པོ་ནི། དེ་ལ་དང་པོ་ཡཾ་ཡིག་ཡོངས་སུ་གྱུར་པ་ལས་ཞེས་སོགས་ཏེ། ཐོ་རངས་ནས་ནི་གྲིབ་མའི་

མཐའ་རུ་ཞེས་པའི་དོན་ནི། སྔ་མ་ཁ་ཅིག་དགུ་ཚིགས་ཡིན་པར་འཆད་ཀྱང་། ཁང་བརྩེགས་ཀྱི་རྒྱ་

ཚད་སྔ་དགོང་གི་གྲིབ་མའི་མཚམས་ལ་འཛིན་པ་འདྲ་ཞེས་དང། ཡང་ན་ཐོ་རངས་དང་གྲིབ་མའི་



དབང་ལེའི་མདོར་བསྡུས་གཉིས་པའི་རྣམ་བཤད། 481

མཐའ་སྟེ་དེ་གོང་1ཁའི་མཚམས་སུ་ནམ་མཁའ་དང་ས་གཞི་འབྱར་བར་སྣང་བའི་བར་དུ་དགོད་པའོ་

ཞེས་རང་གསུང་ངོ་། །དེ་ནི་རྭ་བ་ཕྱི་མའི་སྒོམ་པའི་མཚམས་འཛིན་པའོ། །དེ་ནས་ཞེས་པ་རྭས་དེ་

ཡང་ཞེས་བསྒྱུར་བ་ལེགས་པས། དེ་ཡང་དབུས་སུ་ཁང་པ་བརྩེགས་པ་ཞེས་སོགས་ཏེ། དབུས་སུ་

རྡོ་རྗེའི་ས་གཞི་ཡུལ་འཁོར་གྱི་མཚམས་ཀྱི་མཐའ་ལ་ཐུག་པ་རུ་བསྒོམ་པར་བྱའོ།།

དེ་ནས་ཁང་པ་བརྩེགས་པའི་དབུས་སུ་ཞེས་སོགས་ཀྱི་དོན་ལ། ཁ་ཅིག་ཕྱོགས་ན་རེ། ཕྱི་

ནས་འཁོར་ལོ་རྩིབས་བཅུ་དག་ལ་ཕྱོགས་དང་ཕྱོགས་བྲལ་དུ་གནས་ཁྲོ་བོའ་ིཚོགས་ནི་བསྒོམ་པར་

བྱ། ཞེས་པའི་སྐབས་སུ་གསུངས་པའི་འཁོར་ལོ་དང། འདིར་ཆུ་སྐྱེས་སམ་འཁོར་ལོ་རྩིབས་བརྒྱད་

པ་ཞེས་གསུངས་པའི་འཁོར་ལོ་གཉིས་མི་འདྲ་སྟེ། སྔ་མ་ནི་ཁྲོ་བོ་བཅུ་གང་དུ་འགོད་པའི་འཁོར་ལོ་

ཡིན་ཞིང་། དེ་ཡང་ཁང་བརྩེགས་ཞེས་པ་ཐོག་གསུམ་རིམ་ཡོད་པའི་ཁང་བརྩེགས་ལ་བྱས་ནས། 

དེའི་ཐོག་མར་བའི་ནང་དུ་འཁོར་ལོའ་ིལྟེ་བ་དང། ཕྱོགས་མཚམས་ཀྱི་རྩིབས་བརྒྱད་སྟེང་གི་རྩིབས་

ཁང་པའི་ཐོག་སྟེང་མའི་ནང་དུ་སོང་ཞིང། འོག་གི་རྩིབས་ཁང་པའི་ཐོག་འོག་མའི་ནང་དུ་སོང་བ་

ལ་རྩིབས་ཀྱི་རྩ་བ་རྣམས་ལྟེ་བ་དང་འབྲེལ་བའི་སྦུབས་ཅན་ནོ། །འདིར་པདྨ་དང་གདམ་ངར་བྱས་

པའི་འཁོར་ལོ་རྩིབས་བརྒྱད་པ་ནི་གཙོ་བོའ་ིགདན་ཡིན་པས་འཁོར་ལོ་རྩིབས་བཅུ་པའི་ལྟེ་བའི་

ནང་དུ་གནས་པའོ་ཞེས་ཟེར་རོ།།

འཁོར་ལོ་རྩིབས་བཅུ་པ་དང་བརྒྱད་པ་གཉིས་འདྲ་བར་རྟོག་ལྡན་སུ་ཡང་ཁས་མི་ལེན་

ལ། ཁང་བརྩེགས་ཀྱི་ནང་དུ་ཁྲོ་བོ་འགོད་པའི་ཚེ་གནོད་མཛེས་འོག་གི་རྩིབས་སྦུབས་ཅན་གྱི་ནང་

དུ་འགོད་པ་ནི། གནོད་མཛེས་རྒྱལ་པོ་ཁ་དོག་སྔོན་པོ་ནི་རྣ་བ་གཡས་པའི་སྒོ་ནས་ཕྱུང་སྟེ་རྡོ་རྗེའི་

ས་གཞིར་ཉི་མ་ལ་བཞག་པར་བྱའོ། །ཞེས་ཁང་བརྩེགས་ཀྱི་འོག་གཞིའི་རྡོ་རྗེའི་ས་ལ་བཞག་པར་

བཤད་པ་དང་ཆེས་འགལ་ལོ། །བདག་མེད་ལྷ་མོ་བཅོ་ལྔའི་དཀྱིལ་འཁོར་དང། ཀྱཻ་རྡོར་ལྷ་དགུའི་

དཀྱིལ་འཁོར་བདེ་མཆོག་ལྷ་རེ་གཉིས་ཀྱི་དཀྱིལ་འཁོར་སོགས་ལ་ཁང་པ་བརྩེགས་པ་ཞེས་ཆེན་

པོ་དག་གི་གཞུང་ལས་འབྱུང་བ་དུ་མ་ཡོད་པས། ཁང་པ་བརྩེགས་པ་ཞེས་པ་གང་བྱུང་ཐམས་ཅད་

ཐོག་གི་རིམ་པ་བརྩེགས་པ་ལ་གོ་བ་ནི་མཐོང་རྒྱ་ཆུང་བའི་སྐྱོན་ཡིན་ཞིང། ཁང་པ་མཐོན་པོར་

1  ཞོལ། ཤོག ༢༣ ན ༢། གཙང་། ཤོག ༡༧ བ ༢ མཐའ་སྟེ་དགོངས་ཁའི་



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།482

བརྩེགས་པ་ཙམ་ལ་ཁང་བརྩེགས་ཀྱི་སྒྲ་སྦྱར་བ་མདོ་སྔགས་གཉིས་ཀ་ན་མང་བས། འདིར་ཡང་

ཐོག་སུམ་བརྩེགས་ཡིན་པ་ལ་ཤེས་བྱེད་མེད་དོ།།

དེ་ལྟར་ན་འཁོར་ལོ་རྩིབས་བཅུ་པ་དང་ཁང་བརྩེགས་བསྒོམ་པ་གདམ་ངར་བྱས་ཏེ། ཁང་

བརྩེགས་མི་བསྒོམ་པར་འཁོར་ལོ་རྩིབས་བཅུ་པ་འགོད་པའི་ཚེ་སྟེང་འོག་གི་ཁྲོ་བོ་སྟེང་འོག་གི་

རྩིབས་ཀྱི་ནང་དུ་འགོད་ཅིང་། ཁང་བརྩེགས་བསྒོམ་པའི་ཚེ་ཁང་བརྩེགས་ཀྱི་ནང་གི་དབུས་ཀྱི་

བར་སྣང་ལ་འཁོར་ལོ་རྩིབས་བརྒྱད་པའམ་པདྨ་འདབ་མ་བརྒྱད་པ་གང་རུང་བསྒོམས་པའི་ལྟེ་བ་

ལ་གཙོ་བོ། རྩིབས་བརྒྱད་ལ་ཁྲོ་བོ་བརྒྱད། གཙུག་ཏོར་ཁང་བརྩེགས་ཀྱི་ནང་གི་གཙོ་བོའ་ིསྟེང་

ཐད་ལས་ཅུང་ཟད་མདུན་དུ་ཡོ་བའི་བར་སྣང་ལ། གནོད་མཛེས་གཙོ་བོའ་ིའོག་ཐད་ལས་ཅུང་ཟད་

རྒྱབ་ཏུ་ཡོ་བའི་ཁང་བརྩེགས་ནང་གི་འོག་གཞིར་གྱུར་པའི་རྡོ་རྗེའི་ས་གཞི་ལ་འགོད་པའི་དོན་ཡིན་

ལ། རྩིབས་བརྒྱད་སྦུབས་ཅན་བྱེད་པ་བོད་ཀྱི་སྔགས་རྙིང་མ་པ་མང་པོ་ལ་གྲགས་པའི་བརྡ་ཆད་

དང་འདྲེས་པ་ཡིན་གྱི། རྒྱུད་དང་རྒྱ་གཞུང་ཚད་ལྡན་གང་ནས་ཀྱང་མ་བཤད་དོ། །ཁང་བརྩེགས་

ཀྱི་ནང་དུ་འགོད་པའི་ཚེ་ཇི་སྐད་བཤད་པ་དེ་ལྟར་ཡིན་པ་ལ་དགོངས་ནས་རྒྱུད་འགྲེལ་དུ་ཡང་

སྐབས་འདིར་སྟེང་དུ་ཁང་བརྩེགསཀྱི་ནང་དུ་གཙུག་ཏོར་གཡས་བརྐྱང་དུ་བཞག་པ་དང། འོག་

ཏུ་གནོད་མཛེས་རྡོ་རྗེའི་ས་གཞི་ལ་བཞག་པར་གསུངས་ཀྱི་འཁོར་ལོའ་ིརྩིབས་ལ་བཞག་པར་མ་

གསུངས་པར། ཁྲོ་བོ་གཞན་བརྒྱད་ལ་རེ་རེ་ཞིང་འཁོར་ལོའ་ིརྩིབས་ལ་བཞག་པར་བྱ་བར་དངོས་

སུ་གསུངས་པ་ཡིན་པས། འགྲེལ་པའི་ཚིག་ལས་དོན་འདི་ཉིད་གསལ་བར་ཤེས་པར་འགྱུར་རོ།།

རྭ་བ་ལྔ་དང་གསུམ་བརྩིག་པ་ཡིན་པར་བྱས་ནས་དེ་ཉིད་སྟེང་འོག་ཕྱོགས་མཚམས་ཀུན་

ཏུ་ཟླུམ་པོར་གྱུར་པའོ། །དེ་ཉིད་ཀྱིས་ན་1འདིར་རྡོ་རྗེའི་གུར་ཡང་མ་གསུངས་སོ་ཞེས་ཕྱོགས་ཟེར་

བ་ནི་རྩིག་པ་སྟེང་དུ་ས་ཕུག་གི་ཐོག་ལྟར་ཡོད་པ་རྒྱ་བོད་གང་དུ་ཡང་སྔོན་མ་བྱུང་བའི་གཏམ་ཡིན་

ལ། འོག་ཏུ་རྡོ་རྗེའི་ས་གཞི་ཡང་མི་གསུང་རིགས་པར་ཐལ། རྭ་བ་དེ་དག་འོག་ཏུ་ཡང་ཟླུམ་པོར་

ཡོད་པའི་ཕྱིར། མ་གྲུབ་2ན། རྭ་བ་དེ་དག་སྟེང་ཆུ་ཟླུམ་པོར་ཡོད་པའི་རྒྱུ་མཚན་གྱིས་སྟེང་དུ་རྡོ་

1  ཞོལ། ཤོག ༢༤ ན ༤ དེ་ཉིད་ཀྱིས་ནི་འདིར་

2  ཞོལ། ཤོག ༢༤ ན ༥། གཙང་། ཤོག ༡༨ བ ༡ མ་ཁྱབ་ན།

རྗེའི་གུར་མ་གསུངས་པར་བུད། སྟེང་གི་རྭ་བ་དེ་དག་རྡོ་རྗེའི་རྭ་བ་ཡིན་ནམ་མིན། ཡིན་ན་སྟེང་

གི་རྡོ་རྗེའི་རྭ་བ་ཟླུམ་པོ་གུར་ཕུབ་པ་ལྟ་བུ་ཉིད་ལ་རྡོ་རྗེའི་གུར་ཞེས་བརྗོད་པ་ཡིན་པས་རྡོ་རྗེའི་

གུར་མ་གསུངས་པར་སྨྲས་པ་ཉམས་ལ། མིན་ན་རྒྱུད་འགྲེལ་དུ་རྭ་བའི་སྔགས་ལས་བཛྲ་པྲ་ཀ་ར་

ཞེས་འབྱུང་བ་དང་འགལ་ཏེ། དེའི་སྔགས་དོན་ནི་རྡོ་རྗེའི་རྭ་བ་ཞེས་བྱ་བ་ཡིན་པའི་ཕྱིར་རོ། །རྣལ་

འབྱོར་རྫོགས་ཕྲེང་ལས་ཀྱང། དཔལ་དུས་ཀྱི་འཁོར་ལོའ་ིརྡོ་རྗེའི་གུར་གྱི་ནང་དུ་བསྲུང་བའི་འཁོར་

ལོ་རྩིབས་བཅུ་པ་སྟེ་1ཞེས་སོགས་གསུངས་ནས། དེའི་ཚེ་བསྲུང་འཁོར་ལ་ཁང་བརྩེགས་བསྒོམ་

པ་མ་བཤད་དོ། །བསྲུང་འཁོར་རྒྱས་འབྲིང་བསྡུས་པའི་དབྱེ་བར་འགྱུར་ཚུལ་ནི་ཁོ་བོས་ 

སྒྲུབ་ཐབས་སུ་བརྗོད་ཟིན་ཏོ།།

གཉིས་པ་བརྟེན་པ་ལྷ་བསྒོམ་པ་ལ་གཉིས། བདག་ཉིད་རྡོ་རྗེ་ཤ གས་སུ་བསྐྱེད་པ་དང། 

གནས་དང་སློབ་མ་བསྲུང་བའི་དོན་དུ་ལྷ་སྤྲོ་བའོ། །དང་པོ་ནི། ཉི་མ་དེའི་སྟེང་དུ་ཞེས་སོགས་

སོ། །གཉིས་པ་ལ་གསུམ། མདོར་བསྟན། རྒྱས་པར་བཤད། དོན་བསྡུ་བའོ། །དང་པོ་ནི། དེ་ནས་

ཏེ་ཞེས་སོགས་སོ། །གཉིས་པ་ལ་དྲུག་ལས། དང་པོ་ཁྲོ་བོ་བཅུ་སྤྲོ་བ་ནི། འདིར་ཏིང་ངེ་འཛིན་ནི་

ཞེས་སོགས་ཏེ། ཧྷཱ་ཞེས་པ་ལྟ་བུ་ཡི་གེ་རིང་ཐུང་བརྩེགས་པ་ལྔའི་དོན་ཡིན་གྱི། ཡི་གེ་རྐྱང་བ་ལྔ་

གཅིག་སྟེང་དུ་གཅིག་བརྩེགས་པ་མ་ཡིན་ཏེ། ཧ་རིང་ཐུང་གཉིས་ལས་སྟེང་འོག་གི་ཁྲོ་བོ་གཉིས་

བསྐྱེད་པ་སོགས་འགྲེལ་པར་རྒྱས་པར་སྦྱར་བ་ཉིད་ལས་ཤེས་སོ། །འདིས་གཞན་རྣམས་ཀྱང་

ཤེས་པར་བྱའོ། །གཉིས་པ་ཟད་པར་བཅུ་སྤྲོ་བ་ནི། དེ་ནས་བརྩེགས་པའི་ཕྱི་རོལ་ཏུ་ཞེས་སོགས་

སོ། །གསུམ་པ་ཕྱོགས་སྐྱོང་བཅུ་སྤྲོ་བ་ནི། དེ་ནས་གྷ་ཛྷ་ཞེས་སོགས་སོ།།

བཞི་པ་གཟའ་བཅུ་སྤྲོ་བ་ནི། དེ་ནས་རྭ་བ་བསྲུང་བའི་དོན་དུ་ཞེས་སོགས་ཏེ། ཟད་པར་

དང་གཟའ་ལ་རྒྱུད་དང་འགྲེལ་པར་ཕྱག་མཚན་གསལ་བར་མ་གསུངས་པ་ལ་ཇི་ལྟར་བྱ་བའི་ཚུལ་

གྱི་འདོད་པ་མི་འདྲ་བ་ཐ་དད་པར་གྱུར་པ་དུ་མ་དག་གི་འཐད་མི་འཐད་རྣམ་པར་དབྱེ་བ་ནི་ཁོ་བོས་

སྒྲུབ་ཐབས་ཀྱི་ཡི་གེ་བཀོད་པར་བཤད་ཟིན་ཅིང། ཁ་ཅིག་ཁྲོ་བོ་ལ་ཕྱག་མཚན་གྱི་གསལ་ཁ་

གསུངས་ཟད་པར་ལ་མ་གསུངས། ཕྱོགས་སྐྱོང་ལ་གསུངས་གཟའ་ལ་མ་གསུངས། ཀླུ་ལ་གསུངས་

1  བསྟན་འགྱུར། དཔེ་བསྡུར་མ། དེབ། ༣༩ ཤོག ༣༨༡ ཕྲེང་། ༡༠

ནས་སྔར་ལྟར་འབྱུང་པོ་ལ་མ་གསུངས་རྒྱུ་ལ་གསུངས་པ་ནི་མཐའི་གསལ་བྱེད་ཡིན་པས་ཟད་པར་

དང་གཟའ་ཡང་ཞལ་གཅིག་ཕྱག་གཉིས་གྲི་ཐོད་ཅན་དུ་གྲུབ་བོ་ཞེས་ཟེར་མོད། ཁྲོ་བོ་ལ་གསུངས་

ཟད་པར་ལ་མ་གསུངས་པ་ཁྲོ་བོ་དང་འདྲ་བ་ལ་དགོངས། ཕྱོགས་སྐྱོང་ལ་གསུངས་གཟའ་ལ་མ་

གསུངས་པ་གཟའ་ཕྱོགས་སྐྱོང་དང་འདྲ་བ་ལ་དགོངས། འོ་ན་འབྱུང་པོ་ཡང་ཀླུ་དང་འདྲའམ་སྙམ་

ན། མི་འདྲའོ་ཞེས་བསྟན་པའི་ཕྱིར་འབྱུང་པོ་རྣམས་ཀྱི་ཕྱག་མཚན་གསུངས་སོ་ཞེས་བཟློག་སྟེ་

སྨྲས་ན་ལན་གདབ་པར་བྱ་དགོས་ལ། མཐའི་གསལ་བྱེད་ཀྱི་སྦྱོར་ཚུལ་དེ་འདྲ་བ་ནི་བསྟན་བཅོས་ 

ཀྱི་བརྡ་ལ་མ་བྱང་བའོ།།

ལྔ་པ་ཀླུ་བཅུ་སྤྲོ་བ་ནི། དེ་ནས་རྭ་བ་ལྔ་བསྲུང་བའི་དོན་དུ་ཞེས་སོགས་སོ། །དྲུག་པ་

འབྱུང་པོ་བཅུ་སྤྲོ་བ་ནི། དེ་ནས་རྭ་བ་ལྔའི་ཕྱི་རོལ་བསྲུང་བའི་དོན་དུ་ཞེས་སོགས་སོ། །ཤོང་པས་

འདི་རྣམས་མོ་རུ་བྱས་པ་མི་འཐད་དེ། རྒྱ་དཔེ་ལ་སྐྱེས་པའི་རྟགས་ཡོད་པས་སོ་ཞེས་བུ་གསུང་

ངོ་། །མིའམ་ཅི་ནི་མིའི་ལུས་ལ་རྟའི་མགོ་ཅན་དང། སྐྱེས་བུའམ་ཅི་ནི་མིའི་ལུས་ལ་སྤྲེའུ་ལ་སོགས་

པའི་མགོ་ཅན་དུ་འཆི་མེད་མཛོད་ཀྱི་འགྲེལ་པར་བཤད་དོ།།

གསུམ་པ་དོན་བསྡུ་བ་ནི། དེ་ལྟར་ཡེ་ཤེས་ཀྱི་ཁམས་ལས་སྐྱེས་པའི་ཁྲོ་བོའ་ིརྒྱལ་པོའ་ི

བདག་ཉིད་སྲུང་ཞིང་སྐྱོང་བར་བྱེད་པ་རྣམས་ཐུགས་རྡོ་རྗེའི་ཆོས་རྣམ་པར་དག་པའི་ཁང་བརྩེགས་

ཀྱི་ནང་ནས་ཕྱོགས་བཅུར་ཡང་དག་པར་སྦྱར་བ་དང་ནམ་མཁའི་ཁམས་ལས་སྐྱེས་པའི་གཟུགས་

ཀྱི་ལྷ་ཟད་པར་གཞན་རྣམས་དང། གཟུགས་མེད་པ་ཟད་པར་ནམ་མཁའི་བདག་ཉིད་སྲུང་ཞིང་སྐྱོང་

བར་བྱེད་པ་དག་ཐུགས་ཀྱི་ཆོས་རྣམ་པར་དག་པའི་ཁང་བརྩེགས་ཀྱི་ཕྱི་ནས་ཕྱོགས་བཅུར་ཡང་

དག་པར་སྦྱར་བའི་སྦྱོར་བ་སྟེ་རྣལ་འབྱོར་གྱིས་དགོད་པར་བྱའོ། །འདིར་ཡོ་ག་སྦྱོར་བར་བསྒྱུར་བ་

ལས་རྣལ་འབྱོར་དུ་བསྒྱུར་ན་ལེགས་སོ། །རླུང་གི་ཁམས་ལས་སྐྱེས་པའི་ཕྱོགས་སྐྱོང་བཅུ་དང། 

མེའི་ཁམས་ལས་སྐྱེ་བའི་གཟའ་བཅུའི་བདག་ཉིད་སྲུང་ཞིང་སྐྱོང་བར་བྱེད་པ་རྣམས་ནི་གསུང་རྡོ་

རྗེའི་ཆོས་རྣམ་པར་དག་པའི་རྭ་བ་གསུམ་གྱི་ནང་གི་ཕྱོགས་བཅུ་དང་ཕྱི་རོལ་གྱི་ཕྱོགས་བཅུ་ནས་

རིམ་པ་བཞིན་ཡང་དག་པར་སྦྱར་བའི་རྣལ་འབྱོར་གྱིས་དགོད་པར་བྱའོ། །ཆུའི་ཁམས་ལས་སྐྱེས་

པའི་ཀླུ་བཅུ་དང། སའི་ཁམས་ལས་སྐྱེས་པའི་འབྱུང་པོ་བཅུའི་བདག་ཉིད་སྲུང་ཞིང་སྐྱོང་བར་བྱེད་



དབང་ལེའི་མདོར་བསྡུས་གཉིས་པའི་རྣམ་བཤད། 485

པ་རྣམས་ནི་སྐུ་རྡོ་རྗེའི་ཆོས་རྣམ་པར་དག་པའི་རྭ་བ་ལྔའི་ནང་དང་ཕྱི་རོལ་ནས་རིམ་པ་བཞིན་

ཕྱོགས་བཅུར་ཡང་དག་པར་སྦྱར་བའི་རྣལ་འབྱོར་གྱིས་དགོད་པར་བྱའོ་ཞེས་པ་ཡིན་གྱི། ནང་དུ་

བཀོད་པའི་ལྷ་རེ་དང་ཕྱི་རོལ་ཏུ་བཀོད་པའི་ལྷ་རེ་ལ་ཡང་དག་པར་སྦྱར་བའི་ཁ་སྦྱོར་གྱིས་དགོད་

པར་བྱའོ་རང་ཞེས་ཟེར་བ་ནི་དོན་མ་རྟོགས་པ་ཆེན་པོའ།ོ།

དེ་ལྟར་ཁམས་དྲུག་ལས་སྐྱེས་པ་སྡེ་ཚན་དྲུག་པོ་དག་ལས། ས་དང་ཆུ་ལས་བྱུང་བ་

རྣམས་ནི་ཞེས་སོགས་སོ། །ཡང་དག་པར་སྦྱོར་བ་ཁ་སྦྱོར་གྱི་དོན་དུ་བྱས་ནས་ཁྲོ་བོ་དང་ཟད་པར་

ཡབ་ཡུམ། ཕྱོགས་སྐྱོང་དང་གཟའ་ཡབ་ཡུམ། ཀླུ་དང་འབྱུང་པོ་ཡབ་ཡུམ་ཡིན་པར་སྨྲ་ཞིང་དེའི་

ཤེས་བྱེད་དུ། མིའི་འཇིག་རྟེན་དག་ན་ཕྱོགས་དང་ཕྱོགས་བྲལ་དུ་གནས་ཁྲོ་བོའ་ིརྒྱལ་པོ་བཙུན་

མོར་བཅས་པ་རྣམས། ཞེས་རྒྱུད་ཀྱི་མཇུག་ཏུ་གསུངས་པ་འདྲེན་ངམ་པར་བྱེད་པ་ལ་ནི་སྙིང་པོ་

མེད་དེ། ལྷའི་བླ་མ་ཕུར་བུ་དང་སྒྲ་གཅན་དང་ལྷའི་བུ་ཉི་མ་དང་ཟླ་བ་སོགས་ལྷ་མོར་སྨྲ་བས་རང་

ཉིད་ཀྱི་ཚིག་གིས་རང་ཉིད་སུན་ཕྱུང་བའི་ཕྱིར་དང། གཉིས་ཀ་ཕོ་ཡིན་པས་ཡབ་ཡུམ་བཞད་

གད་ཀྱི་གནས་ཡིན་པའི་ཕྱིར་དང། ཕྱོགས་དང་ཕྱོགས་བྲལ་དུ་གནས་པའི་ཁྲོ་བོའ་ིརྒྱལ་པོ་བཙུན་

མོར་བཅས་པ་ཞེས་གསུངས་པས་ཟད་པར་ཁྲོ་བོའ་ིཡུམ་དུ་འགྲུབ་པར་སྨྲས་པ་ཉིད་ཀྱིས་དཀྱིལ་

འཁོར་ལ་ཕྱོགས་དང་ཕྱོགས་བྲལ་དུ་བཀོད་པའི་ཁྲོ་བོ་ཡབ་ཡུམ་རྣམས་ཀྱི་ཡུམ་གང་ཡིན་བློ་ཁ་མ་

ཕྱོགས་པ་གསལ་བར་བྱས་པའི་ཕྱིར་རོ། །དེ་ནས་བླ་མའི་ངེས་པ་དང་ལྡན་ཞེས་སོགས་ཀྱིས་སྒྲུབ་

པ་པོ་རང་གི་འདོད་པ་དང་མཐུན་པར་སྒྲུབ་ཐབས་རྒྱས་འབྲིང་བསྡུས་པ་གང་ཡང་རུང་བ་བསྒྲུབ་

པར་བྱ་ཞེས་བླ་མ་སྔ་ཕྱི་དག་འཆད་དོ། །འོན་ཀྱང་བསྲུང་འཁོར་བསྒོམ་པའི་རྗེས་དེ་ནས་བླ་མའི་

ངེས་པ་དང་ལྡན་པ་ཆོ་ག་ལ་མཁས་པའི་རྡོ་རྗེ་སློབ་དཔོན་གང་ཞིག་དཀྱིལ་འཁོར་ལ་སོགས་པའི་

དོན་དུ་ཅུང་ཟད་བྱེད་པར་འདོད་པའི་ས་ཡོངས་སུ་བཟུང་བ་ལ་སོགས་པ་སྒྲུབ་པ་པོ་ཡིས་བསྒྲུབ་

པར་བྱ་ཞེས་པ་ནི་ངེས་པའོ་ཞེས་བཤད་ན་ལེགས་སོ།།

བཞི་པ་བསྲུང་འཁོར་གྱི་ལྷ་ལ་གཏོར་མ་ཕུལ་ཏེ་གཤེགས་སུ་གསོལ་ནས་ས་བཟུང་བ་

སོགས་ལ་འཇུག་པར་བསྟན་པ་ནི། ད་ནི་ཁྲོ་བོའ་ིརྒྱལ་པོ་ལ་སོགས་པ་འདི་རྣམས་ཞེས་པ་ནས། 

ཞེས་པ་ནི་ངེས་པའོ་ཞེས་པའི་བར་ཏེ། བསྲུང་འཁོར་གྱི་གཏོར་མའི་ཆོ་ག་སོགས་འདི་དག་སྔགས་



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།486

མཆན་དང་བཅས་པ་ཁོ་བོས་སྒྲུབ་ཐབས་ཀྱི་ཡི་གེར་བཤད་ཟིན་ཏོ།།

ལྔ་པ་ས་བསླང་བའི་ཆོ་ག་ལྷག་མ་གཉིས་བཤད་པ་ལ་གཉིས་ལས། དང་པོ་སའི་ལྷ་མོ་ལ་

ས་1བསླངས་ནས་གནང་བ་ཞུ་བ་ནི། ད་ནི་ཞེས་པ་ནས་ས་སྦྱང་བའི་སྔ་རོལ་དུ་ས་བསླངས་ནས་

གནང་བ་ཞུ་བའི་དོན་དུ་སའི་ལྷ་མོ་སྤྱན་དྲངས་པ་གསུངས་ཏེ། ཞེས་མཚམས་སྦྱར་ནས། ཁྱོད་

དབང་དུ་གྱུར་པས་སོ་ཞེས་པའི་དོན་ནི། སྔོན་བྱང་ཆུབ་ཀྱི་ཤིང་དྲུང་དུ་བཞུགས་པ་ལ་བདུད་ཀྱི་

དམག་ཚོགས་ཀྱིས་གླགས་བཙལ་བའི་ཚེ། སྟོན་པས་ཁྱོད་གཏན་པ་མེད་པའི་མཆོད་སྦྱིན་གཅིག་

གིས་འདོད་ཁམས་ཀྱི་དབང་ཕྱུག་ཐོབ་པ་ཡིན་ལ། ངས་གཏན་པ་མེད་པའི་མཆོད་སྦྱིན་གྲངས་མེད་

པ་བྱས་པས་ཁྱོད་ཀྱིས་ཕམ་པར་བྱ་ག་ལ་ནུས། ཞེས་གསུངས་པས་བདུད་ཀྱིས་ངས་གཏན་པ་མེད་

པའི་མཆོད་སྦྱིན་གཅིག་བྱས་པ་ལ་ཁྱོད་ཉིད་དབང་པོ་ཡིན་ལ། ཁྱོད་ཀྱིས་གཏན་པ་མེད་པའི་མཆོད་

སྦྱིན་གྲངས་མེད་པ་བྱས་པ་ལ་དབང་པོ་མེད་པས་ཁྱོད་ཉིད་ཕམ་པར་གྱུར་རོ་ཞེས་བརྗོད་པའི་ཚེ། 

སྟོན་པས་ས་འདི་ངའི་དབང་ཡིན་ནོ་ཞེས་གསུངས་ཏེ་ཕྱག་གཡས་གླང་པོ་ཆེའི་སྣ་ལྟ་བུ་སྐུ་ལུས་

ཐམས་ཅད་ལ་བྱུགས་ཏེ་ས་ལ་བརྡབས་ནས། ས་འདི་འགྲོ་བ་ཀུན་གྱི་གནས་ཡིན་ཏེ། །རྒྱུ་དང་མི་

རྒྱུ་སྙོམས་ཤིང་ཉེ་འཁོན་མེད། །འདི་ནི་བདག་གི་དཔང་སྟེ་བདག་རྫུན་མེད། །འདི་ལ་ཁྱོད་ནི་བདག་

གི་དཔང་བྱོས་ཤིག2།ཅེས་གསུངས་པས། ས་རྣམ་པ་དྲུག་ཏུ་གཡོས་པའི་གསེབ་ནས་སའི་ལྷ་མོ་

བརྟན་མ་ལུས་ཕྱེད་ཕྱུང་སྟེ་ཐལ་མོ་སྦྱར་ནས་སྐྱེས་བུ་ཆེན་པོ་དེ་དེ་བཞིན་ནོ།།

ཁྱོད་ཀྱིས་ཇི་སྐད་སྨྲས་པ་དེ་བཞིན་ཏེ། འདི་ནི་བདག་ལ་མངོན་སུམ་མོ། །འོན་ཀྱང་བཅོམ་

ལྡན་འདས་ཉིད་ལྷ་དང་བཅས་པའི་འཇིག་རྟེན་གྱི་དཔང་དུ་གྱུར་པ་ལེགས་སོ་ཞེས་བརྗོད་ནས་མི་

སྣང་བར་གྱུར་པས་བདུད་ཐམས་ཅད་སྐྲག་སྟེ་བྱེར་བར་གྱུར་པར་མདོ་ལས་གསུངས་པ་ལྟར། དེའི་

ཚེ་དེ་ལྟར་དཔང་པོ་མཛད་པ་དེ་བཞིན་དུ། ད་ལྟ་རྡོ་རྗེ་སློབ་དཔོན་བདག་བསྙེན་པ་ལས་སུ་རུང་

ཞིང་དམ་ཚིག་དང་སྡོམ་པ་ལ་གནས་པས་དཀྱིལ་འཁོར་གྱི་ཆོ་ག་བགྱིད་པ་ལ་དཔང་པོ་མཛོད་ཅིག་

པའི་དོན་ཡིན་ལ། ལྷག་མ་གོ་སླ་ཞིང་འདི་དག་གི་ཆོ་ག་ཡང་རྒྱས་པར་དཀྱིལ་འཁོར་གྱི་ཆོ་གར་

1  ཞོལ། ཤོག ༢༦ བ ༡ ལྷ་མོ་ལས་བསླངས་ནས་

2  བཀའ་འགྱུར་དཔེ་བསྡུར་མ། དེབ། ༤༦ ཤོག ༣༧༨ ཕྲེང་། ༡༡

ཁོ་བོས་བཤད་ཟིན་ཏོ། །གཉིས་པ་སངས་རྒྱས་སྲས་བཅས་ལ་གནང་བ་ཞུ་བ་ནི། དེ་ནས་ཞེས་

སོགས་ཏེ་དཀྱིལ་ཆོག་ཏུ་བརྗོད་ཟིན་པ་ལྟར་རོ། །འདི་དག་ས་སྦྱང་བའི་ཆོ་གར་བཤད་པ་ནི་འབྲེལ་

མེད་ལ། དེ་བཞིན་དུ་གསུངས་པ་ཞེས་སོགས་ཀྱིས་ནི་ཕུར་གདབ་སོགས་ཀྱི་སྔ་རོལ་དུ་ས་བསླང་

བ་འགྲོ་དགོས་པར་སྟོན་པ་ཙམ་ཡིན་ནོ།།

དྲུག་པ་ས་སྦྱང་བཟུང་དང་སློབ་མ་བསྡུ་བའི་དང་པོའ་ིཆོ་ག་བཤད་པ་ལ་དྲུག །ས་སྦྱང་ནས་

ས་བཟུང་བར་བཤད་པ། ཐོག་མར་སློབ་མས་གསོལ་བ་འདེབས་པ་སོགས་ཀྱི་ཚེ་བསྲུང་བ་སོགས་

བྱ་ཚུལ། རྫས་ལྔ་ལྷག་པར་གནས་ནས་ཐིག་གདབ་པ་ལ་འཇུག་པ། མཚན་མ་ངན་པ་བཟློག་ཅིང་

ཐིག་གདབ་ཚུལ། ཐིག་འདེབས་པའི་ཚེ་ཡོངས་འཇོམས་སྤང་བ། ལྷག་གནས་ཀྱི་ལྷའི་དམིགས་པ་

མདོར་བསྡུས་ཏེ་བསྟན་པའོ། །དང་པོ་ལ་གཉིས། ས་བརྐོས་ནས་མཚན་མ་བརྟག་ཅིང་སྦྱང་བ་དང། 

དེའི་སྔོན་དུ་དགེ་བའི་ཉི་མ་བརྟགས་ནས་སྦྱངས་ཏེ་ས་བཟུང་བར་བསྟན་པའོ། །དང་པོ་ནི། ད་ནི་ས་

བརྐོ་བའི་མཚན་མ་གསུངས་ཏེ་ཞེས་སོགས་སོ། །གཉིས་པ་ནི། ད་ནི་ས་སྦྱང་བའི་བྱ་བ་ལ་འཇུག་

པའི་དོན་དུ་དེའི་སྔ་རོལ་ནས་བརྟག་པར་བྱ་བའི་དགེ་བའི་ཉི་མ་གསུངས་པ་ཞེས་སོགས་ཏེ། ཟླ་བ་

རེ་ལ་ཡར་ངོའ་ིརྫོགས་པ་གསུམ་དང་མར་ངོའ་ིརྫོགས་པ་གསུམ་འབྱུང་བར་བཤད་པའི་རྫོགས་པ་

འདི་ནི། དགའ་བཟང་རྒྱལ་སྟོང་རྫོགས་པ་ལྔའི་ཡ་གྱལ་གྱི་རྫོགས་པའོ།།

དེ་ཡང་སློབ་མ་འཇུག་པའི་རྡུལ་ཚོན་གྱི་དཀྱིལ་འཁོར་གྱི་ཆོ་ག་རྒྱུད་རྡོ་རྗེ་འཕྲེང་བར་དུས་

ཞག་གཅིག་ནས་ཟླ་1གཅིག་གི་བར་ལ་བསྒྲུབ་པར་གསུངས་པ་དང། སྤྱི་རྒྱུད་ལས། རྣམ་བཅད་

དང་པོས་ས་གཞི་བཟུང། །གཉིས་པ་ལ་ནི་སྟ་གོན་ཏེ། །ནུབ་གསུམ་པ་ལ་འཇུག་པ་ཤེས།2།ཞེས་

ཞག་གསུམ་ལ་བསྒྲུབ་པར་གསུངས་པ་ཡོད་ཀྱང། འདིར་ས་སྦྱང་བ་མར་བཅད་ཞག་དྲུག་ལ་

བསྒྲུབ་སྟེ། རྫོགས་པ་དག་ལ་ས་ནི་སྦྱང་དང་གཟུང་བ་དག་ཀྱང་ཞེས། ས་སྦྱང་གཟུང་གཉིས་ནུབ་

གཅིག་ལ་བྱ་བར་བཤད་ལ། བཅུ་གཉིས་པ་ལ་ཐིག་གདབ་ཅེས་སོགས་དངོས་སུ་གསུངས་པས་

བཅུ་གཅིག་པ་ལ་ལྷག་གནས་ཀྱི་ཆོ་ག་བྱ་བར་ཤ གས་ལ་བསྟན་ཏོ། །བླ་མ་ཤེས་རབ་སེང་གེས་

1  ཞོལ། ཤོག ༢༧ བ ༡ ཟླ་བ་ཅིག་ གཙང་། ཤོག ༢༠ བ ༦ ཟླ་བ་གཅིག་

2  བཀའ་བསྟན་ནང་མ་རྙེད།

ཆོ་ག་ཡར་བཅད་ལ་ནུབ་གཉིས། སྟ་གོན་ནུབ་གསུམ་པ། ཐིག་ནུབ་བཞི་པ། ཚོན་གྱི་བྲི་བ་མར་

བཅད་ནུབ་གཅིག་ལ་བསྒྲུབ་པར་འདོད་པ་ནི་རྒྱུད་ལས་བཤད་པ་འདི་དག་དང་འགལ་ལོ་ཞེས་

ཆོས་རྗེ་བུ་གསུང་ངོ་། །རྫོགས་པ་ཡར་ངོ་ལ་གསུམ་བཤད་ནས་ས་སྦྱང་བ་རྗོགས་པ་ལ་བྱ་ཞེས་

པ་དང། སྦྱང་བ་ཟིན་པ་དེ་ནས་ས་གཟུང་བ་ཡང་རྫོགས་པ་ལ་བྱ་ཞེས་པ་ཙམ་ཞིག་བཤད་ཀྱི། སྦྱང་

གཟུང་གཉིས་ཞག་གཅིག་ལ་བྱ་བར་སྟོན་པའི་ཚིག་མེད་ཅིང། འདིར་སྦྱང་བ་ནི་ཁང་བཟང་དོན་

དང་ཁང་ཁྱིམ་ལ་སོགས་པའི་དོན་དང་དཀྱིལ་འཁོར་གྱི་ཁང་པ་གྲོང་གི་ཕྱི་རོལ་སོགས་སུ་བྱེད་པ་

ལ་བརྐོས་ནས་སྦྱོང་བའི་ཚུལ་ལ་ཡང་སྦྱར་བས། དེ་འདྲའི་སྦྱོང་བ་དང་ས་གཟུང་བའི་ཆོ་ག་ཞག་ 

གཅིག་ལ་ཟིན་པར་ཡང་དཀའོ།།

འདིར་ཚིག་གི་བསྟན་ཚོད་ལ་ཡར་ངོའ་ིརྫོགས་པ་གསུམ་བཤད་ནས། གསུམ་ལ་དབང་

བསྐུར་བར་བཤད་ཅིང། སྦྱང་བ་རྗོགས་པའི་དུས་ལ་བྱ་ཞིང། གཟུང་བ་ཡང་རྫོགས་པའི་དུས་ལ་བྱ་

ཞེས་བཤད་པ་འདིས། ས་བརྐོས་ནས་སྦྱོང་བ་ལྟ་བུའི་མགོ་དཀར་པོའ་ིལྔ་པ་ནས་རྩོམ་པ་དང། ས་

གཟུང་བ་དཀར་པོའ་ིབཅུ་པ་ལ་བྱེད་པ་དང། བཅུ་གཉིས་པ་ལ་ཐིག་གདབ་པར་གསུངས་པས་བཅུ་

གཅིག་པ་ཡང་འཕངས་པར་བྱས་ནས་དེ་གཉིས་ལ་ལྷག་གནས་ཐམས་ཅད་བསྒྲུབ་པར་བྱ་བ་དང། 

བཅུ་གསུམ་པ་དང་བཅུ་བཞི་པ་ལ་ཚོན་དགྱེ་ཞིང་དེས་མཚོན་པ་དཀྱིལ་འཁོར་རབ་ཏུ་གནས་པ་

ཡང་བྱས་ནས། ཉ་ལ་སློབ་མ་ལ་དབང་བསྐུར་བ་སྦྱིན་པར་བྱ་ཞེས་པའི་དོན་དུ་བཤད་དགོས་པར་

མངོན་ནོ། །སྦྱིན་ཏེ་ཞེས་པའི་སྐབས་སུ་ད་དཱ་ཏི་ཞེས་དགོས་པ་ལ། སྡེབ་སྦྱོར་གྱི་དབང་གིས་ད་དཱ་

ཏི་ཞེས་བྱས་པ་ནི་སྒྲ་པ་དང་མི་མཐུན་ཀྱང་སངས་རྒྱས་ཀྱི་ལུང་གི་ཚིག་གོ་ཞེས་མཁས་རང་པ་དག་

གསུང་ལ། ད་དཱ་བྱ་མ་ཞེས་རྫོགས་ཚིག་ཐོབ་པ་ལ། ད་དཱ་ཏི་ཞེས་འཕྲོ་ཅན་དུ་བྱས་པ་ལུང་གི་ཚིག་

གོ་ཞེས་གཞན་དམ་སོགས་དག་ཟེར་རོ། །ཉ་1ལྟ་བུ་ལ་སྦྱིན་ཞེ་ན། བདུད་ནི་བཅོམ་པའི་ཉིན་ཞག་ས་

གའི་ཉ་དག་ལ་ཞེས་སོགས་སོ། །དེ་བཞིན་དུ་ཞེས་སོགས་ཀྱིས་ཚེས་ཀྱི་ངེས་པ་སྤྱིར་བཏང་ནས། 

དམིགས་བསལ་ནི་དེ་ནས་དག་པའི་དུས་སྦྱོར་སོགས་སོ། །འོ་ན་ཕུར་བུ་དང་པ་སངས་ཉི་མ་ལ་

ཞུགས་པའི་གནས་སྐབས་ཐམས་ཅད་དུ་བྱ་བ་དེ་དག་ཤིས་པར་མི་འགྱུར་བར་ངེས་སམ་ཞེ་ན། 

1  ཞོལ། ཤོག ༢༨ ན ༤། གཙང་། ཤོག ༢༡ ན ༧ ཉ་ཇི་ལྟ་བུ་ལ་

དམིགས་བསལ་ནི་དེ་ལྟར་རྒྱལ་དང་ནག་པའི་ཉ་ལ་ཕུར་བུའི་ཞིང་གཞུ་ཉའི་ཁྱིམ་དུ་ཉི་མ་ཞུགས་

པར་གྱུར་པ་ན་ཕུར་བུ་ཉི་མ་ལ་ཞུགས་ཀྱང་སློབ་མ་དབང་བསྐུར་བ་དང་ལྷ་དབང་བསྐུར་བར་བྱ་

བར་འགྱུར་ཏེ་ཞེས་སོགས་སོ། །དེ་ལྟར་ཞེས་པ་ནས་འཇིག་རྟེན་པའི་དབང་དང་འཇིག་རྟེན་ལས་

འདས་པའི་དབང་ལ་སོགས་པ་དག་ཀྱང་མཐའ་དག་ཤེས་ནས་ཞེས་སོགས་ཏེ། སློབ་མ་སོགས་

དབང་བསྐུར་བ་ལ་ནི་ཞི་རྒྱས་ཀྱི་ཆ་གཉིས་ཀ་ཡོད་དོ།།

གཉིས་པ་ཐོག་མར་སློབ་མས་གསོལ་བ་འདེབས་པ་སོགས་ཀྱི་ཚེ་བསྲུང་བ་སོགས་བྱ་

ཚུལ་ནི། ད་ནི་ཞེས་སོགས་ཏེ། འདིར་དང་པོར་སློབ་མས་དབང་བསྐུར་བར་གསོལ་བ་བཏབ་

པའི་དུས་དང། སློབ་མ་སྟ་གོན་དང་རབ་གནས་ཀྱི་སྟ་གོན་བྱེད་པའི་ཚེ་ལ་སོགས་པ་ན་བསྲུང་བ་

བྱ་སྟེ། དེའི་ཕྱི་ནས་སློབ་མ་ལ་སོགས་པ་བསྡུ་བར་བྱའོ། །ཇི་ལྟ་བུས་བསྲུང་བ་ནི། འདིར་ཞེས་

སོགས་ཏེ། སྔ་མ་གསུམ་ཡབ་ཀྱི་སྐུ་གསུང་ཐུགས་ཀྱི་རིགས་གསུམ་དང། ཕྱི་མ་གསུམ་ཡུམ་

གྱི་སྐུ་གསུང་ཐུགས་ཀྱི་རིགས་གསུམ་སྟེ། དེ་ལྟར་ཡབ་ཡུམ་གཉིས་ཀའི་རིགས་སུ་གྱུར་པ་ཞེས་

སོགས་སོ། །དེའི་རྗེས་ལ་ཞེས་སོགས་ཀྱིས་ཐོག་མར་སློབ་མས་གསོལ་བ་བཏབ་པའི་ཚེ་བསྲུང་བ་

བྱས་ནས་སློབ་མ་ལ་དཀྱིལ་འཁོར་གྱི་བྱ་བ་མ་རྫོགས་ཀྱི་བར་དུ་བར་ཆད་མི་འབྱུང་བར་བྱིན་གྱིས་

བརླབས་པའི་དོན་དུ་གསོལ་བ་འདེབས་པ་བསྟན་ལ། སློབ་མ་ལྷག་གནས་བྱས་ནས་དེའི་རྗེས་སུ་

སྟ་གོན་གྱི་ལྷ་ལ་གསོལ་བ་འདེབས་པ་དང། རབ་གནས་ཀྱི་སྐབས་སུ་སྟ་གོན་གྱི་ལྷ་ལ་གསོལ་བ་

འདེབས་པ་ཡང་བསྟན་པར་བྱའོ། །ཁོ་བོས་དཀྱིལ་ཆོག་ཏུ་འདི་སྔ་མ་ཁོ་ན་ལ་སྦྱར་མོད་ཀྱང་སྔ་ཕྱི་

གཉིས་ཀ་ལ་སྦྱར་ན་ལེགས་པར་མཐོང་ངོ་།།

གསུམ་པ་རྫས་ལྔ་ལྷག་པར་གནས་ནས་ཐིག་གདབ་པ་ལ་འཇུག་པ་ནི། ད་ནི་གང་ཞིག་

ཅེས་སོགས་ཏེ། ལྷར་ཞེས་པ་དབང་པོའ་ིཕྱོགས་ཏེ་ཤར་རོ། །འཆད་པར་འགྱུར་བའི་རིམ་པས་

མལ་སྟན་ལྷག་གནས་བྱས་ནས་གཉིད་ལོག་སྟེ་ཞེས་སོགས་སོ། །ཁ་རང་ཅིག་ཐིག་བཏབ་ཟིན་པའི་

རྗེས་སུ་སློབ་མ་སྟ་གོན་བྱས་ནས། དེའི་རྗེས་སུ་མལ་སྟན་ལྷག་གནས་བྱེད་པ་ནི་གཞུང་འདི་དག་

གིས་མལ་སྟན་ལྷག་གནས་བྱས་ཏེ་གཉིད་ལོག་ནས་རྨི་ལམ་བརྟགས་པས་མཚན་མ་བཟང་ན་ཐིག་

གདབ་པར་བཤད་པ་འདི་དང་དངོས་སུ་འགལ་ལོ།།

བཞི་པ་མཚན་མ་ངན་པ་བཟློག་ཅིང་ཐིག་གདབ་ཚུལ་ནི། ད་ནི་མཚན་མ་ངན་པའི་

མཚན་ཉིད་གསུངས་ཏེ་ཞེས་སོགས་ཏེ། སླར་ཡང་བཟང་པོའ་ིམཚན་མར་གྱུར་གྱི་བར་དུའོ་ཞེས་

དང། ངེས་པའོ་ཞེས་པའི་བར་རོ། །ལྔ་པ་ཐིག་འདེབས་པའི་ཚེ་ཡོངས་འཇོམས་སྤང་བ་ནི། ད་

ནི་ཡོངས་འཇོམ་གསུངས་ཏེ་ཞེས་སོགས་སོ། །དྲུག་པ་ལྷག་གནས་ཀྱི་ལྷའི་དམིགས་པ་མདོར་

བསྡུས་ཏེ་བསྟན་པ་ནི། ད་ནི་འདོད་པའི་ལྷའི་དམིགས་པ་ཞེས་སོགས་ཏེ། འདི་དག་གི་དམིགས་

པ་ཆོ་ག་དང་བཅས་པའི་ཚུལ་དང། གཞན་དག་གི་མི་འཐད་པའི་ཆ་དགག་པ་སོགས་གསལ་

བར་ཁོ་བོས་དཀྱིལ་འཁོར་གྱི་ཆོ་གར་བརྗོད་ཟིན་ཏེ། ཡི་གེ་མངས་པས་འཇིགས་ནས་འདིར་སླར་ 

ཡང་བརྗོད་པ་མ་བྱས་སོ།།

གཉིས་པ་རྒྱུད་ཚིག་གིས་དངོས་སུ་མ་ཟིན་པའི་སྔགས་དང་ཕྱག་རྒྱ་དང་བསམ་གཏན་

དང་ཆོ་གའི་ཡན་ལག་རྣམས་འགྲེལ་པས་རྒྱས་པར་བཤད་པ་ལ་ལྔ། བསྲུང་འཁོར་གྱི་སྐབས་དང་

འབྲེལ་བའི་སྔགས་དང། ཆོ་གའི་ཡན་ལག་བཤད་པ། ས་བཟུང་བའི་སྐབས་སུ་སྒྲུབ་ཐབས་བསྒོམ་

པ་དང་འབྲེལ་བའི་སྔགས་དང་ཆོ་གའི་རྣམ་གཞག་བཤད་པ། གཏོར་མའི་ཆོ་ག་དང་འབྲེལ་བའི་

སྔགས་དང་ཕྱག་རྒྱ་ལ་སོགས་པ་བཤད་པ། ལྷག་གནས་དང་འབྲེལ་བའི་སྔགས་དང་ཆོ་གའི་ཡན་

ལག་བཤད་པ། ཐིག་གདབ་པ་དང་འབྲེལ་བའི་ཆོ་ག་དང་སྔགས་ལ་སོགས་པ་བཤད་པའོ། །དང་

པོ་ལ་གཉིས། བསྲུང་འཁོར་གྱི་སྔོན་འགྲོ་ཚོགས་གཉིས་བསགས་པ་དང། དངོས་གཞི་བསྲུང་

འཁོར་བསྒོམ་པའི་སྐབས་ཀྱི་སྔགས་སོགས་བཤད་པའོ། །དང་པོ་ནི། ད་ནི་སྔོན་གྱི་ཞེས་སོགས་

ཀྱིས་སྤྱིའི་མཚམས་སྦྱར་ནས། འདིར་དང་པོར་ཞེས་སོགས་ཀྱིས་བདག་དང་གནས་བསྲུང་བའི་

སྔོན་དུ་ཡང་ཚོགས་བསགས་པ་འདི་དག་བྱ་བར་བསྟན་ཏོ།།

གཉིས་པ་ལ་གཉིས། བདག་བསྲུང་བའི་ཆོ་ག་དང། གནས་བསྲུང་བའི་དོན་དུ་བསྲུང་

འཁོར་བསྒོམ་པའི་སྔགས་བཤད་པའོ། །དང་པོ་ལ་བཞི། རང་ལྷར་རྫོགས་པའི་དོན་དུ་སྐུ་གསུང་

ཐུགས་ཡེ་ཤེས་སྦྱང་བ། རིགས་དྲུག་དགོད་པ། སྐུ་གསུང་ཐུགས་ཡེ་ཤེས་རྣམ་པར་དག་པར་བྱ་བ། 

ཡན་ལག་དྲུག་དགོད་པའོ། །དང་པོ་ནི་ལྷ་ཚོགས་པར་བྱ་བའི་དོན་དུ་ཞེས་པ་ནས། ཞེས་པ་འདི་

བརྗོད་དེ་ཞེས་པའི་བར་གྱིས་ལས་སོ་སོའ་ིཆོ་གའི་ཁྱད་པར་དང་བཅས་པ་བཤད་དེ། ད་ལྟའི་སྒྲུབ་

ཐབས་དཀྱུས་མ་བསྒོམ་པ་དང་སློབ་མ་དབང་བསྐུར་བ་སོགས་ཀྱི་དོན་དུ་ནི་ཞི་རྒྱས་ལ་བཤད་པ་

འདི་ལྟར་རོ། །གཉིས་པ་ནི། དེ་ནས་དཔྲལ་བར་ཞེས་པ་ནས་ངེས་པའོ་ཞེས་བྱ་བའི་བར་རོ།།

གསུམ་པ་ལ་བཞི། ཕྱག་རྒྱ་བཅིང་བའི་དོན་དུ་ལག་པ་བཀྲུ་བ། དེས་ཕྱག་རྒྱ་བཅིང་བ། 

ཕྱག་རྒྱ་དང་སྔགས་ཀྱི་ཡན་ལག་ཐམས་ཅད་བྱིན་གྱིས་བརླབས་པ། ང་རྒྱལ་བཟུང་བའོ། །དང་པོ་

ནི། ད་ནི་ལག་པ་དག་པས་ཞེས་སོགས་སོ། །གཉིས་པ་ནི། དེ་ནས་སྔོན་དུ་གསུངས་པའི་ཞེས་

པ་ནས་གཙང་བར་བྱ་སྟེའི་བར་རོ། །གསུམ་པ་ནི། དེའི་གཙུག་ཏོར་ནས་ཞེས་པ་ནས་སྭཱཧཱའི་བར་

རོ། །བཞི་པ་ནི། དེ་ནས་ཞེས་སོགས་སོ། །དོན་འདི་དག་ནི་གསལ་བར་ཁོ་བོས་སྒྲུབ་ཐབས་ཀྱི་ཡི་

གེར་བཤད་ཟིན་ཏོ། །བཞི་པ་ཡན་ལག་དྲུག་དགོད་པ་ནི། སྐུ་གསུང་ཐུགས་ཡེ་ཤེས་རྣམ་པར་དག་

པར་བྱ་བ་བཤད་པ་དེ་ནས་ཡན་ལག་དྲུག་དགོད་པ་བཤད་པར་བྱ་སྟེ། དེ་ཡང་རིགས་དྲུག་དགོད་

པ་དང་སྐུ་གསུང་ཐུགས་ཡེ་ཤེས་རྣམ་པར་དག་པར་བྱས་ནས་དེའི་ཕྱི་ནས་སོ། །ཞེས་པས་བཤད་

པའི་རིམ་པར་མ་ཟད་ཆོ་གའི་རིམ་པ་ཡང་དེ་ལྟར་བྱ་བར་སྟོན་པའོ།།

ཚུལ་ཇི་ལྟར་དགོད་པ་ནི། ལག་པ་གཉིས་ཞེས་སོགས་སོ། །ཡན་ལག་དྲུག་པོ་འདི་ས་ལ་

སོགས་པའི་ཚུལ་དང་དགོངས་པའི་སྐད་གཞན་གྱིས་ཀྱང་སྙིང་ཁ་ནི་ལྟེ་བའོ་ཞེས་འགྱུར་བཅོས་ན་

ལེགས་སོ་ཞེས་རང་གསུང་ངོ་། །དེ་ཡང་དགོངས་པའི་སྐད་གཞན་གྱིས་ཞེས་པ། ཡན་ལག་དྲུག་

འགོད་ཚུལ་སྔ་མ་དགོངས་པ་ཅན་དུ་ཕྱི་མ་འདིས་འགྲེལ་པ་མ་ཡིན་གྱི། སྔགས་དེ་དག་ཡན་ལག་

གང་ལ་འགོད་པ་ནི་སྔགས་དོན་སྒྲ་སོར་བཞག་བྱས་ནས་སྔ་མ་ལྟར་འགོད་པའམ། ཡང་ན་ཧྲྀ་ད་

ཡ་ཞེས་པའི་སྔགས་དོན་གྱི་སྙིང་ཁ་ནི་ཡོངས་སུ་གྲགས་པའི་སྙིང་ཁ་ལམ་1བཤད་པར་དགོངས་

པའི་སྐད་གཞན་གྱིས་སྙིང་ཁའི་སྐད་དོད་ཧྲྀ་ད་ཡ་ནི་ལྟེ་བ་ལ་བཤད་པ་སོགས་ཀྱི་དབང་དུ་བྱས་

ནས། ལྟེ་བས་སྙིང་ཁ་ཆུ་མགྲིན་པ་མེ་དཔྲལ་བ་རླུང་གཙུག་ཏོར་ནམ་མཁའ་གསང་གནས་ཡེ་ཤེས་

སུ་བཤད་པའི་ཚུལ་དང་བསྟུན་ནས། སྔར་སྙིང་ཁར་འགོད་པར་བཤད་པའི་སྔགས་ལྟེ་བ་དང། 

མགོ་བོ་ལ་བཤད་པ་སྙིང་ཁ་དང། གཙུག་ཏོར་ལ་བཤད་པ་མགྲིན་པ་དང། ཡན་ལག་ཐམས་ཅད་

ལ་བཤད་པ་དཔྲལ་བ་དང། མིག་ལ་བཤད་པ་གཙུག་ཏོར་དང། མཚོན་ཆ་དགོད་པར་བཤད་པའི་

1  ཞོལ། ཤོག ༣༠ ན ༤། གཙང་། ཤོག ༢༢ བ ༦ སྙིང་ཁ་ལ་མ་བཤད་པར་

སྔགས་གསང་གནས་ལ་དགོད་པར་བྱ་སྟེ། ཡི་གེ་རྣམས་ལ་ཁམས་ཀྱི་དབྱེ་བས་རིགས་དྲུག་ཏུ་ཕྱེ་

བ་ན། ཧྲྀཾ་ས་དང། ཧྲུཾ་ཆུ་ཡིན་པ་ནས། ཧྲཿཡེ་ཤེས་ཡིན་པའི་ཕྱིར་རོ་ཞེས་བྱ་བའི་དོན་ནོ།།

ཁ་ཅིག་དོལ་ཕྱོགས་ཚིག་འདིས་སྒྲུབ་ཐབས་ལེའུའི་ཚིགས་བཅད་ཉིས་བརྒྱ་སོ་བཞི་པར། 

མགོ་དང་མགྲིན་པ་སྙིང་ཁ་ལྟེ་གསང་གཙུག་ཏོར་དུ་ནི་རང་གི་རྡོ་རྗེ་རྣམས་ཀྱི་ཡན་ལག་དགོད། 

ཅེས་གསུངས་པ་དགོངས་པ་ཅན་དུ་སྟོན་པ་ཡིན་ནོ་ཞེས་ཟེར་བ་སྙིང་པོ་མེད་པའི་ཚིག་སྟེ། སྒྲུབ་

ལེའི་དེ་དང་འདིར་བཤད་པ་གཉིས་ཀ་ཁས་བླངས་པ་ལ་གནོད་པ་ཅི་ཡང་བསྟན་རྒྱུ་མེད་པའི་ཕྱིར་

རོ། །འདི་དང་སྔགས་དྲུག་འགོད་ཚུལ་སྔ་མ་གཉིས་གང་བྱས་ཀྱང་རུང་བའི་གདམ་ང་ཅན་དུ་སྟོན་

པ་ཡིན་གྱི་ཡན་ལག་དྲུག་འགོད་པ་ལན་གཉིས་བྱེད་པའི་དོན་མིན་པས་དེ་ལྟར་བྱེད་པ་ནི་དོན་མ་

རྟོགས་པའོ། །ཆོ་གའི་གོ་རིམ་ལ་ཡན་ལག་དྲུག་དགོད་ཟིན་མ་ཐག་རྡོ་རྗེ་ཐམས་ཅད་ཀྱིས་བདུད་

གཞོམ་པ་བྱ་བ་ཡིན་པར། སྔར་བདུད་བསྲེགས་ནས་བསྲུང་འཁོར་དངོས་གཞི་བསྒོམ་པ་ལ་འཇུག་

པར་བཤད་པས་ཤེས་སོ། །དེ་ལ་རྡོ་རྗེ་དགོད་པ་དང་དེའི་འོད་ཀྱིས་བདུད་བསྲེག་ཚུལ་སྔར་བཤད་

ཟིན་ཅིང། དེའི་ཚེ་བརྗོད་པར་བྱ་བའི་བསྲེག་སྔགས་འོག་ཏུ་འཆད་པར་འགྱུར་རོ།།

གཉིས་པ་གནས་བསྲུང་བའི་དོན་དུ་བསྲུང་འཁོར་བསྒོམ་པའི་སྔགས་བཤད་པ་ལ་བཞི། 

བསྲུང་འཁོར་གྱི་རྭ་བ་ཁང་བརྩེགས་གདན་དང་བཅས་པ་བསྐྱེད་པའི་སྔགས་དང། གདན་གྱི་སྟེང་

དུ་གཙོ་བོ་བསྐྱེད་པའི་སྔགས་དང། གཙོ་བོས་འཁོར་གྱི་ཁྲོ་བོ་ལ་བཀའ་བསྒོ་བའི་སྔགས་དང། 

བསྲུང་འཁོར་གྱི་ང་རྒྱལ་བཟུང་བའི་སྔགས་སོ། །དང་པོ་ནི། དེ་ནས་སྔགས་འདི་ཡིས་ཞེས་སོགས་

ཏེ། ཐབས་ཀྱི་རྒྱུད་ལ་ཞེས་པ་ནི་ཁྲོ་བོ་ཡབ་རྐྱང་བསྐྱེད་པའི་ཕྱོགས་འདི་ལ་ཞེས་པའི་དོན་ཡིན་

གྱི། བླ་མེད་ཀྱི་རྒྱུད་ལ་ཕ་རྒྱུད་མ་རྒྱུད་གཉིས་སུ་ཕྱེ་བའི་ཕ་རྒྱུད་ལ་ལྷུན་པོ་མི་བསྐྱེད་པའི་དོན་མིན་

ནོ། །གཉིས་པ་ནི། དེ་ནས་དབུས་ཀྱི་གདན་དེའི་སྟེང་དུ་རྒྱུད་ནས་གསུངས་པའི་ལྷ་བསྒོམ་ཚུལ་ལ་

ལྷག་པར་མོས་ཤིང་ངེས་པ་རྙེད་པས། རང་ཐ་མལ་པ་ཁྲོ་བོའ་ིདབང་པོ་འདི་ལྟ་བུ་དངོས་ཡིན་པར་

ང་རྒྱལ་བྱ་མི་རུང་ངམ་སྙམ་པའི་ཐེ་ཚོམ་གྱི་རྣམ་པར་རྟོག་པ་མེད་པར་བདག་ཉིད་ཁྲོ་བོའ་ིདབང་པོ་

དངོས་ཡིན་པར་བསྒོམ་པར་བྱ་སྟེ། སྔགས་འདིས་ང་རྒྱལ་དེ་ལྟར་དུ་བཟུང་བར་བྱ་བའི་དོན་ཡིན་

གྱི། རང་གི་རྒྱུད་ལ་ཁྲོ་བོའ་ིདབང་པོ་ཡེ་ཤེས་པ་གདོད་མ་ནས་ཞུགས་པ་ལ་ལྷག་པར་མོས་ཤིང་

ཡིད་ཆེས་པས་ཞེས་ཕྱོགས་ཟེར་བ་ནི་མུན་སྤྲུལ་ཏེ་སྔར་རྒྱས་པར་བཤད་ཟིན་ཏོ། །གསུམ་པ་ནི། 

དེ་ནས་རང་རང་གི་ཞེས་སོགས་ཏེ། དེ་ལྟར་སྔགས་ཀྱི་ཚིག་འདི་དག་གིས་བཀའ་བསྒོས་ཏེ་ཕྱུང་

བའི་ཁྲོ་བོའ་ིརྒྱལ་པོ་རྣམས་སྔགས་པས་རྒྱུད་ལས་གསུངས་པའི་སྒྲུབ་ཐབས་ཀྱི་ཆོ་གས་རང་རང་

གི་གདན་ལ་བཀོད་དེ་བསྒོམ་པར་བྱའོ། །བཞི་པ་ནི། དེ་ནས་སོགས་སོ། །བསྲུང་བའི་འཁོར་ལོའ་ི

ངེས་པའོ་ཞེས་བྱ་བ་ནི་མཇུག་བསྡུ་བའོ།།

གཉིས་པ་ས་བཟུང་བའི་སྐབས་སུ་སྒྲུབ་ཐབས་སྒོམ་པ་དང་འབྲེལ་བའི་སྔགས་དང་ཆོ་

གའི་རྣམ་གཞག་བཤད་པ་ལ་གསུམ། ཚོགས་རྟེན་སྤྱན་དྲངས་ནས་མཆོད་པའི་སྔགས་དང། ས་

བཟུང་བའི་ཚེ་ཡན་ལག་བདུན་སྔོན་དུ་འགྲོ་བའི་སྒྲུབ་ཐབས་ཇི་ཙམ་ཞིག་བསྒོམ་པ་བཤད་པ། སྒྲུབ་

ཐབས་ཀྱི་མཇུག་ཏུ་ང་རྒྱལ་བཟུང་བའི་སྔགས་བཤད་པའོ། །དང་པོ་ནི། དེ་ནས་རང་གི་སྙིང་ཁར་

ཞེས་སོགས་ཏེ། འདིར་སྣ་ཚོགས་པདྨ་དང། སྒྲུབ་ལེར་པདྨ་དམར་པོ་འདབ་བརྒྱད་དུ་གསུངས་པ་

ནི་གདམ་ང་ཅན་ནམ། འདིར་ལས་སྣ་ཚོགས་པ་དང། སྒྲུབ་ལེར་ལྷ་དབང་དུ་བྱ་བ་ལ་དགོངས་པར་

མངོན་ནོ་ཞེས་རང་གསུངས་པ་ལྟར་རོ། །གཉིས་པ་ནི། དེ་ནས་རྒྱུད་ལས་གསུངས་པའི་སོགས་

སོ། །གསུམ་པ་ནི། དེ་ནས་རྒྱུད་ལ་ལྷག་པར་མོས་པའི་དབང་གིས་སོགས་སོ། །དེ་ལྟར་སྒྲུབ་

ཐབས་བསྒོམས་ནས་ལྷའི་ང་རྒྱལ་བསྐྱེད་དོ། །དེ་ནས་ལྟང་སྟབས་སོགས་ཀྱིས་ས་ཡོངས་སུ་བཟུང་

བ་བྱ་བ་དང། དེ་ནས་རིམ་གྱིས་སློབ་མ་བསྡུ་བར་བྱའོ།།

གསུམ་པ་གཏོར་མའི་ཆོ་ག་དང་འབྲེལ་བའི་སྔགས་དང་ཕྱག་རྒྱ་ལ་སོགས་པ་བཤད་པ་

ལ་གསུམ། གཏོར་མ་བྱིན་གྱིས་རློབ་པའི་སྔགས་དང་ཕྱག་རྒྱ། གཏོར་མགྲོན་1སྤྱན་འདྲེན་པའི་ཕྱག་

རྒྱ། ཡུལ་བདག་ལ་གཏོར་མ་ཕུལ་ཏེ་གཤེགས་སུ་གསོལ་བའི་ཆོ་གའོ། །དང་པོ་ནི། དང་པོར་ཡུལ་

དང་ཞེས་སོགས་སོ། །གཉིས་པ་ནི། འཇིག་རྟེན་གསུམ་ལས་རྣམ་པར་རྒྱལ་བའི་ཕྱག་རྒྱས་ཞེས་

སོགས་སོ། །གསུམ་པ་ནི། དེ་ནས་ཞེས་སོགས་ཏེ། དཀྱིལ་འཁོར་གྱིས་ཆོ་ག་2ལས་གཞན་གྱི་དུས་

སུ་ཡུལ་བདག་ལ་གཏོར་མ་སྦྱིན་པ་ལ་ནི་གཞན་གྱི་གནས་སུ་བྱོན་ཞེས་གོ་བར་བྱེད་པའི་ཚིག་ཨ་

1  གཙང་། ཤོག ༢༣ བ ༧ གཏོར་མགོན་

2  ཞོལ། ཤོག ༣༡ བ ༤། གཙང་། ཤོག ༢༤ ན ༡ ས་ཆོག་ལས་

པར་ཞེས་པ་དོར་ནས་སྭ་སྠ་ནཾ་གཙྪ་ཞེས་པས་རང་གི་གནས་སུ་བྱོན་ཞེས་བརྗོད་པར་བྱའོ། །སྔར་

སམ་གཟུང་བ་ལས་གཞན་ས་གཟུང་ཟིན་པའི་གནས་སུ་དཀྱིལ་འཁོར་གྱི་ཆོ་ག་བྱེད་པའི་དུས་སུ་

ནི་ཞེས་གཞན་དག་འཆད་ཀྱང། སྔར་ས་ཆོག་བྱས་པའི་གནས་སུ་དཀྱིལ་འཁོར་གྱི་ཆོ་ག་བྱེད་

པའི་ཚེ་ཡུལ་གྱི་བདག་པོ་སོགས་ལ་ས་སློང་བའི་ཆོ་ག་བྱེད་མི་དགོས་པས་བཤད་པ་དེ་དོན་དུ་

མ་མཐོང་ངོ་། །དེ་ལྟར་ཐམས་ཅད་ཀྱི་གཏོར་མ་ཐུན་མོང་བའམ། སྔར་བརྗོད་པའི་ཆོ་གས་སོ་སོའ་ི

གཏོར་མ་རྣམས་རང་རང་གི་ཕྱོགས་ཀྱི་ཆར་གཤེགས་སུ་གསོལ་བར་བྱའོ། །གཏོར་མའི་ཆོ་གའོ་

ཞེས་མཇུག་བསྡུ་སྟེ། ཆོ་ག་འདི་དག་ནི་ཁོ་བོས་རྒྱས་པར་སྒྲུབ་ཐབས་སུ་བཤད་ཟིན་ཏོ།།

བཞི་པ་ལྷག་གནས་དང་འབྲེལ་བའི་སྔགས་དང་ཆོ་གའི་ཡན་ལག་བཤད་པ་ལ་བཞི། ས་

ལྷག་པར་གནས་པའི་ཆོ་ག །རྫས་ལྔ་ལྷག་པར་གནས་པའི་ཆོ་ག །སློབ་མ་ལྷག་གནས་ཀྱི་ཆོ་

ག །མལ་སྟན་ལྷག་པར་གནས་ནས་མཚན་མ་བརྟག་ཅིང་ངན་ན་བཟློག་པའི་ཆོ་གའོ། །དང་པོ་

ལ་དྲུག །སའི་ལྷ་མོ་ལྷག་གནས་ཀྱི་བསམ་གཏན་དང་སྔགས་བགེགས་གཞོམ་ཞིང་བསྲེག་པའི་

སྔགས། བགེགས་ལ་ཕུར་བུ་གདབ་པའི་སྔགས་དང་བསམ་གཏན། ཕུར་བུ་བསྲུང་བའི་དོན་དུ་ཁྲོ་

བོ་བཅུ་དགོད་པ། བཀོད་ནས་རྐང་སྟབས་ཀྱིས་ས་བཅག་པར་བྱ་བའི་སྔགས་དང་ཕྱག་རྒྱ། རྡོ་རྗེའི་

ས་སྤྱན་དྲངས་ཤིང་མཆོད་པའི་སྔགས་སོ། །དང་པོ་ནི། དེ་ནས་རང་གི་སྙིང་ཁར་ཞེས་སོགས་ཀྱིས་

སྔར་སའི་ལྷ་མོ་མཆོད་ནས་གསོལ་བ་གདབ་པའི་ཆོ་ག་བཤད་ཀྱང། ཕྱི་ནང་གི་སའི་ལྷ་མོ་སྐུའི་

རྣམ་པ་ཇི་ལྟ་བུ་བསྒོམ་ཞིང་སྤྱན་དྲང་བ་དང་། མཆོད་ནས་གཤེགས་སུ་གསོལ་བའི་ཆོ་ག་སྔར་མ་

བཤད་པ་འདིར་འགྲེལ་པས་ཁ་བསྐངས་ནས་བཤད་པའོ།།

ཁ་ཅིག་ཕྱོགས་སའི་ལྷ་མོ་ལ་སྔོན་དུ་ས་སློང་བ་ལས་གཞན་པའི་སའི་ལྷ་མོ་ལྷག་གནས་མི་

དགོས་པར་འདོད་པ་ནི། འོག་ཏུ་ས་ལྷག་པར་གནས་པའི་ཆོ་གའོ་ཞེས་པའི་ཚིག་གིས་འདི་དག་ས་

ལྷག་གནས་ཀྱི་ཆོ་གར་བྱས་པ་དང་འགལ་ལོ། །གཉིས་པ་ནི། དེ་ནས་ཞེས་པ་བཤད་པའི་རིམ་པ་

སྟོན་པའི་ཚིག་ཡིན་གྱི་ཆོ་གའི་རིམ་པ་སྟོན་པ་མ་ཡིན་ལ། སྔར་བཤད་པ་རང་གི་ལུས་ལ་བཀོད་

པའི་རྡོ་རྗེའི་འོད་ཟེར་གྱིས་བདུད་བསྲེག་པའི་ཆོ་ག་དང་སྔགས་ཀྱི་ཚིག་འདི་དག་གིས་བདུད་

གཞོམ་པའི་སྔགས་བཤད་པར་བྱ་སྟེ། ཨོཾ་ཨཱཿཧཱུཾ། སོགས་སོ།།

གསུམ་པ་ནི། དེ་ནས་བགེགས་དང་ལོག་འདྲེན་ལ་སོགས་པ་གཞན་རྣམས་ཞེས་སོགས་

ཏེ། དེ་ཡང་སྔར་རྡོ་རྗེའི་མེ་འོད་ཀྱིས་བསྲེགས་པའི་སྔགས་དང་བསམ་གཏན་གྱིས་བདུད་གཞོམ་

པར་བྱས་པའི་ཚེ་རིང་དུ་བྲོས་ནས་ཕྱིས་གླགས་བལྟ་བར་འདོད་པའི་བགེགས་དང་ལོག་འདྲེན་ལ་

སོགས་པ་སྔར་བསྲེགས་པ་ལས་གཞན་རྣམས་རྡོ་རྗེ་ལྕགས་ཀྱུས་བཀུག་ཅིང་རྡོ་རྗེ་ཞགས་པས་

བཅིངས་ནས་ཞེས་པའི་དོན་ཏེ། ཁ་ཅིག་རང་མེ་ལྷའི་གདོན་གྱི་རིགས་མེས་མི་ཚིག་པ་ཡོད་པ་དེ་

རྣམས་སྔར་མ་ཚིག་པ་འདིར་ཕུར་བུས་འདེབས་པར་བཞེད་པ་མི་འཐད་དེ། མེ་ཐ་མལ་པས་མི་

ཚིག་པའི་གདོན་དག་ཀྱང་ཡེ་ཤེས་ཀྱི་མེས་བསྲེག་པར་ནུས་པའི་ཕྱིར་རོ།།

རྡོ་རྗེ་ཕུར་བུ་སྟོད་ཁྲོ་བོའ་ིརྒྱལ་པོ་དང་ལྟེ་བའི་འོག་རྩེ་མོའ་ིརྣམ་པར་བྱེད་པའི་དོན་ལ། ཥ་

ཊ་མུ་ཁ་ཞེས་པས་ཞལ་དྲུག །ཥ་ཊ་བྷུ་ཛ་ཞེས་པས་ཕྱག་དྲུག །ཥ་ཊ་ཙ་ར་ཎ་ཞེས་པས་ཞབས་

དྲུག་པར་བཤད་པ་འདིས། སྒོམ་དོན་ཀྱང་སྟོན་པ་ལ། ཞལ་དྲུག་ནི་ཕྱོགས་ཀྱི་ཁྲོ་བོ་ཞལ་གསུམ་

པ་རྣམས་ཐབས་ཤེས་ཀྱི་དབྱེ་བས་ཉིས་འགྱུར་དུ་བྱས་ནས་ཞལ་གསུམ་གསུམ་བརྩེགས་པ་དང། 

ཕྱག་དྲུག་གི་ཕྱག་མཚན་ཁྲོ་བོ་ཕྱག་དྲུག་པ་རྣམས་ཀྱི་ཕྱག་མཚན་དང་འདྲ་བར་བྱེད་པ་ཡིན་ལ། 

ཞབས་དྲུག་དང་རྩེ་མོའ་ིརྣམ་པ་ཅན་དུ་བཤད་པའི་འགལ་སྤོང་ལ། ཞབས་གཉིས་གཡས་བརྐྱང་གི་

གར་སྟབས། གཉིས་གཡོན་བརྐྱང་གི་གར་སྟབས། གཉིས་ཞབས་མཐིལ་སྤྲད་ནས་ཕུར་བཙུགས་

སུ་བརྐྱང་པས་ཏེ། དེ་ལྟར་ན་ཞབས་དྲུག་ལ་ཕུར་བའི་དཔལ་འདྲ་བ་གཅིག་འབྱུང་བས་རྩེ་མོའ་ིརྣམ་

པ་ཅན་དུ་གསུངས་སོ་ཞེས་ཀུན་མཁྱེན་འཕགས་པ་གསུང་བ་ལྟར་ལེགས་པར་མཁས་པ་རང་དག་

བཞེད་ལ། སྔོན་དུ་ཞབས་གཡས་པ་གསུམ་བརྐྱངས་ཤིང་གཡོན་པ་གསུམ་ཅུང་ཟད་བསྐུམས་པར་

བསྐྱེད་དེ། ཕུར་བུ་འདེབས་པ་ལ་འཇུག་པ་ན་ཞབས་ཐམས་ཅད་འོད་ཀྱི་རྣམ་པར་འདྲེས་པ་ལས་རྩེ་

མོའ་ིརྣམ་པར་གྱུར་པར་བསམས་ནས་བཏབ་ན་ལེགས་པར་སེམས་སོ། །རྩེ་མོའ་ིརྣམ་པ་ནི་མདུང་

རྩེ་གཅིག་པའི་དབྱིབས་སོ། །གནས་བཅུ་ནི་ཕྱོགས་བཅུའོ། །ཡི་གེ་ལྔ་ནི་དེ་ཉིད་ལྔའི་ཡི་གེ་ཞེས་བྱ་

བ་ཧ་ཡ་ར་ཝ་ལ་ལྔ་སྟེ། དེ་རེ་རེ་ལ་ཐབས་ཤེས་ཀྱི་དབྱེ་བས་རིང་ཐུང་གཉིས་གཉིས་སུ་ཕྱེ་བ་བཅུ་

ལས་བསྐྱེད་པའོ། །དུས་ཞབས་པས་ཕུར་བུ་རྣམས་བདུད་རྩི་འཁྱིལ་བར་བསྐྱེད་པར་བཤད་ཀྱང་

སྔགས་དོན་དང་མི་མཐུན་ནོ།།

ཕུར་བུ་རྣམས་ཀྱི་ཚད་འགྲེལ་པར་མི་གསལ་ཞིང། ས་དྷུ་པུ་ཊས་སྲིད་སོར་བཅུ་གཉིས་

པ་དང་སྤོམས་སོར་བཞི་པར་བཤད་ལ། ཕུར་བུའི་རྒྱུ་ནི། སྔར་མདོར་བསྡུས་དང་པོར་ཞི་བ་ལ་ནྱ་

གྲོ་དྷ་དང། རྒྱས་པ་ལ་ཨ་ཤྭད་ཐ་ལས་བྱས་པ་དང། དབང་ལ་སེང་ལྡེང་ལས་བྱས་པར་བཤད་ནས། 

མདོར་བསྡུས་འདིར་དཀྱིལ་འཁོར་གྱི་ས་ཆོག་གི་ཕུར་གདབ་ཀྱི་ཕུར་བུ་འཆད་པ་ན། སེང་ལྡེང་རང་

བཞིན་སྲ་བའི་ཕུར་བུ་དག་གིས་ས་ལ་གདབ། ཅེས་གསུངས་པ་ཇི་ལྟར་ཡིན་ཏེ། ས་ཆོག་གི་ཕུར་

གདབ་དབང་གི་ལས་སྒྲུབ་པའི་ཕུར་གདབ་མ་ཡིན་པས་སོ་སྙམ་ན། བླ་མ་རང་ཁ་ཅིག་སྔར་བཤད་

པ་ལས་ཕྱོགས་གཅིག་པའི་དབང་དུ་བྱས་ལ། སློབ་མ་དབང་བསྐུར་བ་ལས་ཕྱོགས་གཅིག་ལ་མ་

ཡིན་གྱི། ལས་མཐའ་གཅིག་ཏུ་མ་ངེས་པས་འདིར་སེང་ལྡེང་གི་ཕུར་བུ་དང། སློབ་མ་ཆས་འཇུག་

གི་གོས་སེར་པོ་སོགས་གསུངས་སོ་ཞེས་བཞེད་ལ། སྤྱིར་སྔོན་དུ་སྣོད་རུང་གི་དབང་བསྐུར་བ་

དང། དབང་ཐོབ་ནས་ལྷའི་རྣལ་འབྱོར་བསྒོམ་པ་དང། ལྷའི་རྣལ་འབྱོར་བརྟན་ནས་ལས་སྦྱོར་སོ་སོ་

ལ་འཇུག་པ་རྣམས་སྐབས་མི་འདྲ་བ་སོ་སོའ་ིརྣམ་གཞག་མི་མཐུན་པ་ལ་འགལ་སྤོང་དགོས་པར་

མ་མཐོང་ངོ་། །སྔགས་སྔ་མས་ཕུར་བུ་བཙུགས་པ་སྔགས་ཕྱི་མ་བརྗོད་དེ་ཐོ་བས་བརྡུང་བ་ཡིན་པ་

ལ། ཀྵཾ་ལ་སོགས་པ་བཅུ་ནི་ཕྱོགས་བཅུའི་བགེགས་ཀྱི་མིང་ཡིག་གི་གསལ་བྱེད་མཐའ་ལས་1བ་ཀྵ་

རུ་བསྡུས། དབྱངས་ཐམས་ཅད་དབྱངས་བཅུ་རུ་བསྡུས་ནས་སྦྱར་བ་ལ་ཐིག་ལེས་བརྒྱན་པ་སྟེ། དེ་

དག་ཕྱོགས་བཅུའི་བགེགས་ཀྱི་ས་བོན་དུ་བྱས་པའོ།།

བཞི་པ་ཕུར་བུ་བསྲུང་བའི་དོན་དུ་ཁྲོ་བོ་བཅུ་དགོད་པ་ནི། དེ་ནས་ཕུར་བུ་རྣམས་ཞེས་

སོགས་ཏེ། ཕུར་བུའི་སྟེང་དུ་ཁྲོ་བོ་འགོད་པའི་དགོས་པ་གང་ཡིན་ལ་ཁ་རང་ཅིག་འདི་ནི་སྤྱིར་

ཕྱོགས་དེར་ས་སྦྱང་བའི་ཆོ་ག་བྱེད་པ་ལ་བར་ཆད་བསྲུང་བ་ཡིན་ཀྱང། ཁྱད་པར་དུ་རིག་པ་མཆོག་

ལས། བགེགས་རིགས་སྣ་ཆང་2མ་ཞེས་བྱ་བ་མོ་མཚན་གྱི་ཕུར་བུ་འདོན་པ་ཡོད་པར་བཤད་པས་

དེ་རྣམས་བསྲུང་བའི་དོན་དུ་ཡིན་ནོ་ཞེས་གསུང་ཡང། རིག་པ་མཆོག་གི་དེ་ནི་ཕུར་བུའི་ཚུལ་

གཞན་གྱི་དབང་དུ་བྱས་ལ། འདིར་ཕུར་བུ་ཁྲོ་བོའ་ིརྒྱལ་པོར་བསྐྱེད་ཅིང་བྱིན་གྱིས་བརླབས་པ་

1  ཞོལ། ཤོག ༣༣ བ ༣། གཙང་། ཤོག ༢༥ ན ༦ མཐའ་ཡས་པ་

2  ཞོལ། ཤོག ༣༣ བ ༥ སྣ་ཚང་མ་

ཚུལ་དེ་ལྟར་འདོན་ནུས་ན། དེ་ཉིད་ཁྲོ་བོ་བཅུ་བསྒོམས་པས་ཀྱང་བསྲུང་བར་ནུས་པ་དཀའོ་སྙམ་དུ་

སེམས་སོ། །དེ་བས་ན་སྔར་ཡོད་ཀྱི་བགེགས་ལ་ཕུར་བུ་བཏབ་ནས། བགེགས་གསར་དུ་འཇུག་

པ་ཕུར་བུའི་སྟེང་གི་ནམ་མཁའ་ལ་བཀོད་པའི་ཁྲོ་བོ་བཅུས་བསྲུང་བ་ཡིན་ནོ་ཞེས་བཤད་ན་ལེགས་

པར་མངོན་ནོ། །ལྔ་པ་བཀོད་ནས་རྐང་སྟབས་ཀྱིས་ས་བཅག་པར་བྱ་བའི་སྔགས་དང་ཕྱག་རྒྱ་ནི། 

དེ་ནས་གཡོན་པ་དང་གཡས་པའི་ཞེས་སོགས་ཏེ། འདི་དག་ལ་ཆོ་ག་ཁ་འགེངས་དགོས་པ་དག་

གིས་ཇི་ལྟར་འགེངས་པ་དང་བཅས་པ་དཀྱིལ་འཁོར་གྱི་ཆོ་གར་ཁོ་བོས་རྒྱས་པར་བཤད་ཟིན་ཏོ།།

དྲུག་པ་རྡོ་རྗེའི་ས་སྤྱན་དྲང་ཞིང་མཆོད་པའི་སྔགས་ནི། དེ་ནས་ཞེས་སོགས་ཏེ། ས་ལྷག་

པར་གནས་པའི་ཆོ་གའོ་ཞེས་བྱ་བ་ནི་ཐུན་མོང་གི་མཇུག་བསྡུ་བའོ། །གཉིས་པ་རྫས་ལྔ་ལྷག་

པར་གནས་པའི་ཆོ་ག་ནི། དེ་ནས་རྡོ་རྗེ་བུམ་པ་རྣམས་ཞེས་བྱ་བ་ནས་ས་ལ་སོགས་པ་ཡང་དག་

པར་བཟུང་བའི་ཆོ་གའོ་ཞེས་བྱ་བའི་བར་རོ། །འདིར་ཁ་ཕྱོགས་ཅིག་ན་རེ། འདིར་བུམ་པ་སོ་སོ་ལ་

རིགས་སོ་སོའ་ིལྷའི་སྒོམ་བཟླས་ནི་བྱ་བར་མ་གསུངས་པས་བྱ་མི་དགོས་སོ་ཞེས་ཟེར་བ་ནི་མི་

རིགས་པར་སྨྲ་བ་སྟེ། བུམ་པ་སོ་སོའ་ིལྷའི་སྒོམ་བཟླས་བྱ་མི་དགོས་པ་ཡང་མ་ཡིན་པར་ཐལ། བྱ་

མི་དགོས་པར་ཡང་མ་གསུངས་པའི་ཕྱིར། བྱ་དགོས་པར་དངོས་སུ་མ་གསུངས་པས་བྱ་མི་དགོས་

པར་དོན་གྱིས་བསྟན་པར་སོང་དགོས་ན། བྱ་མི་དགོས་པར་དངོས་སུ་མ་གསུངས་པས་བྱ་དགོས་

པར་ཡང་དོན་གྱིས་བསྟན་དགོས་པར་རྣམ་པ་ཐམས་ཅད་དུ་མཚུངས་སོ། །ཁྱོད་རང་གིས་རང་གཙོ་

བོ་ཡབ་ཡུམ་དུ་གསལ་བའི་ཐུགས་ཀ་ནས་རྡོ་རྗེ་ལྕགས་ཀྱུ་དྲི་མ་མེད་པའི་འོད་ཟེར་འཕྲོ་བ་སྤྲོས་

ནས། ཕྱོགས་བཅུའི་སངས་རྒྱས་ཐམས་ཅད་ཀྱི་ཡེ་ཤེས་ཀྱི་བདུད་རྩི་སྤྱན་དྲངས་ཏེ། ཛཿཡིག་ལ་

སོགས་པའི་སྔགས་དང་ཕྱག་རྒྱས་རྡོ་རྗེ་བདུད་རྩིའི་བུམ་པ་རྣམས་དང་རོ་གཅིག་ཏུ་བྱེད་པར་སྨྲས་

པ་འགོག་པའི་ལྟག་ཆོད་ཡིན་ཏེ། དེ་ལྟར་ཡང་བྱ་མི་དགོས་པར་ཐལ། དེ་ལྟར་བྱ་དགོས་པར་ཡང་

མ་བཤད་པའི་ཕྱིར། ཞེས་བརྗོད་ན་ཅི་ཞིག་སྨྲ་བ་སོམས་ཤིག།

དེས་ན་བུམ་པ་འདི་དག་ཏུ་ལྷ་བསྐྱེད་དགོས་པའི་སྒྲུབ་བྱེད་འོག་ཏུ་འཆད་པར་འགྱུར་ལ། 

དེ་ལྟར་ན་འདིར་བུམ་པར་ལྷ་བསྐྱེད་པའི་སྒོམ་བཟླས་བྱས་ནས་ལྷག་གནས་བྱ་དགོས་ཏེ། རྫས་ལྔ་

ལྷག་གནས་ཀྱི་སྐབས་འདི་ལས་གཞན་པའི་བུམ་པ་སྟ་གོན་མ་བཤད་ཅིང། འདིས་བུམ་པ་སྟ་གོན་

གྱི་བྱ་བ་འགྲུབ་པའི་ཕྱིར་རོ། །འདིར་ཐིག་སྐུད་ལྷག་གནས་བྱེད་པའི་ཐིག་སྐུད་ནི། ལས་ཐིག་ཡིན་

གྱི་ཡེ་ཐིག་མ་ཡིན་ཏེ། རྫས་ལྔ་ལྷག་གནས་བྱས་པའི་རྗེས་སུ་མལ་སྟན་ལྷག་གནས་བྱས་ནས་རྨི་

ལམ་བརྟགས་པས་བཟང་ན་ཐིག་གདབ་པ་ལ་འཇུག་པར་གསུངས་པའི་ཐིག་ནི་ལས་ཐིག་འདེབས་

པ་ལ་ཤིན་ཏུ་གསལ་བའི་ཕྱིར་རོ།།

ཡེ་ཐིག་འདེབས་པའི་རྣམ་གཞག་རྒྱུད་དང་འགྲེལ་པར་དངོས་སུ་མ་བཤད་ཀྱང། ཆོ་ག་སྤྱི་

འགྲོའ་ིརིགས་པས་ཁ་བསྐངས་ན་ལེགས་ཏེ། ཆོ་ག་ཕྲ་རགས་མ་ལུས་པ་གཞན་ནས་ཁ་འགེངས་

པ་ལ་ལྟོས་པར་བྱ་བ་གཅིག་ཀྱང་མེད་པས་ཚང་བར་དངོས་སུ་བཀོད་པ་བོད་ཀྱིས་བྱས་པའི་སྒྲུབ་

དཀྱིལ་ད་ལྟའི་བློ་མཆོག་ཏུ་དམན་པ་དག་གི་དོན་དུ་རྒྱས་ཤིང་གསལ་བར་བཀོད་པ་ལྟ་བུ་ནི་རྒྱུད་

སྡེ་གང་ན་ཡང་མེད་པས་ཕན་ཚུན་ཁ་འགེངས་དགོས་པ་ཤིན་ཏུ་མང་པོ་དང། རྒྱུད་ཀྱི་ཆེད་དུ་བྱ་

བའི་གདུལ་བྱ་ལ་ལྟོས་ནས་གོ་སླ་བ་ལ་དགོངས་ནས་དངོས་སུ་མ་གསུངས་པ་དང། བླ་མ་ལ་རག་

ལས་པར་བྱ་བའི་ཕྱིར་དུ་མན་ངག་ལ་ལྟོས་པར་བྱས་ནས་དངོས་སུ་གསལ་བར་མ་གསུངས་པ་

དང་གོ་རིམ་འཁྲུགས་པར་གསུངས་པ་སོགས་རྒྱུད་སྡེ་ཕལ་ཆེ་བ་ན་ཤིན་ཏུ་མང་བས་འདིར་དངོས་

སུ་ཟིན་ཚོད་ཙམ་ཞིག་ལས། མ་ཟིན་པ་རྣམས་བྱ་མི་དགོས་པར་སྨྲས་ནས་འཇོག་པ་ནི་བློ་གྲོས་

ཤིན་ཏུ་རྟུལ་བའི་གོ་ཚུལ་ཏེ། ཆོ་ག་ངེས་པར་དགོས་པ་མང་པོ་ཡང་ཆད་ནས་དོན་མ་ཡིན་པ་ཆེན་

པོ་ལ་སྦྱོར་བར་འགྱུར་རོ། །དེས་ན་ས་དྷུ་བུ་ཊ་ལ་སོགས་པའི་རྒྱུད་སྡེ་གཞན་ནས་འབྱུང་བའི་ཆོ་

ག་སྤྱི་འགྲོའ་ིརིགས་འགྲོས་སྦྱར་ནས་དུ་མ་ཞིག་ཁ་བསྐངས་སོ། །དེའི་ཕྱིར་ཁ་ཅིག་ཕྱོགས་ཡེ་ཐིག་

འདེབས་པ་མི་བྱེད་པ་ནི་མི་རིགས་པའོ། །ཐིག་སྒྲུབ་ཚུལ་ལ་སོགས་པའི་རྣམ་གཞག་དང་ཆོ་ག་

གཞན་དག་རྒྱས་པར་དཀྱིལ་ཆོག་ཏུ་ཁོ་བོས་བཤད་ཟིན་ཏོ།།

གསུམ་པ་སློབ་མ་ལྷག་གནས་ཀྱི་ཆོ་ག་ལ་གཉིས། དངོས་གྲུབ་ཀྱི་ལྟས་བརྟག་པའི་དོན་དུ་

སོ་ཤིང་གི་ཆོ་ག་དང། སློབ་མ་བསྲུང་ཞིང་རྡོ་རྗེ་སེམས་དཔའི་བྱིན་རླབས་བསྐུལ་བའོ། །དང་པོ་ནི། 

དེ་ནས་སློབ་མ་ལྷག་པར་གནས་པ་སྟེ་ཞེས་སོགས་ཀྱིས་མཚམས་སྦྱར་ཏེ་སྤྱིར་བཤད་ནས། སོ་

སོར་འཆད་པ་ལ་དེ་ལ་འདི་ནི་སོ་ཤིང་དོར་བའི་ཆོ་ག་སྟེ་ཞེས་སོགས་ཀྱིས་གནས་སྐབས་གསུམ་

ག་རུ་སོ་ཤིང་ཇི་ལྟར་འདོར་བའི་ཆོ་ག་འཆད་དོ། །གཉིས་པ་ནི། དེ་ནས་སློབ་མ་ཞེས་སོགས་ཏེ། 



དབང་ལེའི་མདོར་བསྡུས་གཉིས་པའི་རྣམ་བཤད། 499

སློབ་མ་སྟ་གོན་གི་ཆོ་གའི་ཡན་ལག་གཞན་དག་ཁ་འགེངས་དགོས་སོ། །བཞི་པ་མལ་སྟན་ལྷག་

པར་གནས་ནས་མཚན་མ་བརྟག་ཅིང་ངན་ན་བཟློག་པའི་ཆོ་ག་ལ་གཉིས། མལ་སྟན་ལྷག་གནས་

དང་མཚན་མ་བཟང་ངན་བརྟག་པ། མཚན་མ་ངན་ན་བཟློག་པའི་ཆོ་ག་བཤད་པའོ། །དང་པོ་ལ་

ཕྱོགས་གང་དུ་མལ་སྟན་ལྷག་གནས་བྱ་བ་ནི། སྔར་དཀྱིལ་འཁོར་གང་དུ་བྱེད་པའི་སའི་དཀྱིལ་

དུ་རྫས་ལྔ་ཕྱོགས་བཞི་དབུས་དང་ལྔར་བཀོད་པ་དེ་མ་བསྡུས་པར་བཞག་པའི་ལྷོ་ཕྱོགས་སུ་མལ་

སྟན་ལྷག་གནས་བྱ་བར་སྟོན་པ་དེ་ནས་སློབ་མ་གཤེགས་སུ་བཅུག་ནས་ཞེས་སོགས་སོ། །ཚུལ་

ཇི་ལྟར་བྱས་ནས་རྨི་ལམ་བརྟག་པ་ནི། ཨོཾ་ཧོ་ཞེས་སོགས་སོ། །མཚན་མ་ཇི་ལྟ་བུ་མཐོང་ན་བཟང་

བ་དང་ངན་པའི་རྣམ་དབྱེ་ནི། གལ་ཏེ་སངས་རྒྱས་དང་ཞེས་སོགས་སོ།།

གཉིས་པ་ལ་གཉིས། གཏོར་མའི་ཆོ་གས་མཚན་མ་ངན་པ་བཟློག་པ་དང། རྡོ་རྗེ་ཤ གས་

ཀྱི་སྒོམ་བཟླས་ཀྱིས་མཚན་མ་ངན་པ་བཟློག་པའོ། །དང་པོ་ནི། མཚན་མ་ངན་པ་དེ་མཐོང་ནས་དེ་

བཟློག་པའི་ཕྱིར་དུ་དཀྱིལ་འཁོར་གྱི་སའི་ཤར་གྱི་ཆར་བསྲུང་འཁོར་བསྒོམས། གཏོར་མ་སྦྱངས་

ཤིང་བསྐྱེད་དེ་བྱིན་གྱིས་བརླབས། སངས་རྒྱས་རྣམས་སྤྱན་དྲངས་ཤིང་རང་གི་ལུས་ཀྱི་ཁམས་སོ་

སོ་ལ་བཅུག་ནས། རྡོ་རྗེ་མཁའ་འགྲོ་མ་རྣམས་སྤྱན་དྲངས་ནས་སྔགས་དང་ཕྱག་རྒྱ་འདིས་གཏོར་

མ་བྱིན་ཏེ། བར་ཆད་བཟློག་པའི་དོན་དུ་གསོལ་བ་བཏབ་ཅིང་འཕྲིན་ལས་འཆོལ་བ་སྟེ། མཁའ་འགྲོ་

མ་རྣམས་དགུག་པའི་སྔགས་སོ་ཞེས་བྱ་བའི་བར་རོ།།

གཉིས་པ་ལ་ལྔ། རང་ཉིད་རྡོ་རྗེ་ཤ གས་སུ་བསྐྱེད་ཚུལ། དེ་ལ་དབང་བསྐུར་བའི་ཆོ་

ག །དེའི་ཕྱག་རྒྱ་དང་ཕྱག་མཚན་འགོད་ཚུལ། སྔགས་བཟླས་ཏེ་བདུད་ཚར་བཅད་པའི་ཆོ་ག །དེ་

རྗེས་སླར་ཡང་མཚན་མ་བརྟག་པའི་ཆོ་གའོ། །དང་པོ་ནི། དེ་ནས་བདུད་བགེགས་ཀྱི་ཉེ་བར་འཚེ་

བ་ཞི་བའི་སླད་དུ། སྒྲུབ་ཐབས་ཀྱི་ཆོ་གས་ཡན་ལག་དྲུག་ལ་སོགས་པའི་སྔགས་དགོད་ཅེས་པའི་

སོགས་ཁོངས་ནས་རིགས་དྲུག་དགོད་པ་དང། སྐུ་གསུང་ཐུགས་ཡེ་ཤེས་སྦྱོང་བ་དང། སྐུ་གསུང་

ཐུགས་ཡེ་ཤེས་རྣམ་པར་དག་པར་བྱ་བ་སོགས་ཀྱང་བྱས་ནས། བསྲུང་བའི་འཁོར་ལོ་རྡོ་རྗེ་ཐམས་

ཅད་ཀྱིས་བདུད་གཞོམ་པ་ལ་སོགས་པ་བསྒོམ་པ་སྔོན་དུ་འགྲོ་བ་ཅན་རྡོ་རྗེ་འཇིགས་བྱེད་ཀྱི་རྣལ་

འབྱོར་ལ་དམིགས་པར་བྱ་སྟེ། ཚུལ་ཇི་ལྟར་ན། སྔོན་དུ་དམ་ཚིག་སེམས་དཔའ་བསྐྱེད་པ་དང། 



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།500

དེ་ནས་དེ་དང་ལྷན་ཅིག་ཡེ་ཤེས་སེམས་དཔའ་རོ་གཅིག་ཏུ་བྱས་ཏེའོ། །དམ་ཚིག་སེམས་དཔའ་

ཇི་ལྟར་བསྒོམ་ཞེ་ན། སྒྲུབ་ཐབས་ཀྱི་ལེའུ་ལས་གསུངས་པའི་རྡོ་རྗེ་འཇིགས་བྱེད་བསྐྱེད་པའི་ཆོ་

གས་འཆད་པར་འགྱུར་བའི་ཕྱག་ཉི་ཤ ་རྩ་དྲུག་དང། སྤྱན་བཅུ་གཉིས་དང་ཞེས་སོགས་སོ། །སྔར་

གསུངས་པའི་ས་བོན་གྱི་ཡི་གེ་རྣམས་ཞེས་པ་ནི་བླ་མ་དག་སྔར་གསུངས་པའི་རྡོ་རྗེའི་ས་བོན་གྱི་

ཡི་གེ་རྣམས་ལ་འཆད་དོ།།

དེ་ལྟར་ན་བསྲུང་འཁོར་དཀྱུས་མ་ལ་རྡོ་རྗེ་ལུས་ལ་བཀོད་ནས་དེའི་མེ་འོད་ཀྱིས་བདུད་

བསྲེག་པ་ཁྲོ་བོ་བསྐྱེད་པ་སོགས་ཀྱི་སྔོན་དུ་བྱ་བ་དང། མཚན་མ་ངན་པ་བཟློག་པ་ལ་སྐབས་

འདིར་བྱེད་པ་ཡིན་ཞེས་སྨྲ་དགོས་སོ། །འོན་ཀྱང་སྔར་ཚོགས་ཞིང་ལ་ཚོགས་གསོག་པའི་སྐབས་

སུ་གསུངས་པའི་ལྷ་མོ་བཅུ་གཉིས་ཀྱི་ས་བོན་གྱི་ཡི་གེ་རྣམས་རང་གི་ལུས་ལ་སྙིང་ཁར་རྣམ་པར་

བཀོད་དེ། དེ་དག་ལས་སྤྲོས་པའི་ལྷ་མོ་རྣམས་ཀྱིས་དབང་གི་ལྷ་ལ་མཆོད་ནས་དབང་བསྐུར་བར་

གསོལ་བ་གདབ་པའི་དོན་དུ་བྱས་ན་ལེགས་སོ།།

འདིར་ཁ་ཕྱོགས་ཅིག་ན་རེ། བསྲུང་འཁོར་གྱི་གཙོ་བོར་བཤད་པའི་རྡོ་རྗེ་ཤ གས་དང། འདིར་

མཚན་མ་ངན་པ་བཟློག་པའི་སྐབས་སུ་བསྒོམ་པར་བཤད་པའི་རྡོ་རྗེ་འཇིགས་བྱེད་གཉིས་དོན་

མི་གཅིག་སྟེ། རྡོ་རྗེ་འཇིགས་བྱེད་འདི་ནི་དུས་ཀྱི་འཁོར་ལོ་ཉིད་ཡིན་ལ། རྡོ་རྗེ་ཤ གས་ནི་རེ་ཤིག་

ས་བཅུ་པ་པའི་རྣམ་པར་གནས་པ་ཡིན་པའི་ཕྱིར་དང། སྐབས་འདིར་ཡང་བསྲུང་བའི་འཁོར་ལོ་

སྔོན་དུ་འགྲོ་བ་ཅན་རྡོ་རྗེ་འཇིགས་བྱེད་ཀྱི་རྣལ་འབྱོར་ལ་དམིགས་པར་བྱ་སྟེ། ཞེས་སྔོན་དུ་བསྲུང་

འཁོར་བསྒོམས་ནས་དངོས་གཞི་ལ་རྡོ་རྗེ་འཇིགས་བྱེད་བསྒོམ་པར་གསུངས་ལ། སྔོན་འགྲོའ་ིསྲུང་

འཁོར་ལ་རྡོ་རྗེ་ཤ གས་བསྒོམ་དགོས་ཤིང། དེ་མ་ཐག་ཏུ་དངོས་གཞི་ལ་ཡང་རྡོ་རྗེ་ཤ གས་ཉིད་

བསྒོམ་པ་མི་འཐད་པའི་ཕྱིར་དང། འདི་རྡོ་རྗེ་ཤ གས་ཀྱིས་གཙོ་བོ་མཛད་པའི་བསྲུང་འཁོར་སྒོམ་

ཚུལ་སྔར་བསྟན་ཟིན་ནས། མལ་སྟན་ལྷག་གནས་ཀྱི་སྐབས་སུ་མཚན་མ་ངན་པ་བཟློག་པའི་ལྷའི་

རྣལ་འབྱོར་ཁྱད་པར་ཅན་སྟོན་པའི་སྐབས་ཡིན་པས་སྔར་གྱི་དེ་ཉིད་སྟོན་པ་མི་འཐད་པའི་ཕྱིར་རོ།།

དེས་ན་བཅོམ་ལྡན་འདས་དུས་ཀྱི་འཁོར་ལོ་ཉིད་ཁྲོས་པའི་དྲག་པོ་དང། རྡོ་རྗེ་འཇིགས་

བྱེད་དང། ཡེ་ཤེས་ལེའུར་བཤད་པའི་སྡོམ་ཆེན་གྱི་དཀྱིལ་འཁོར་གྱི་གཙོ་བོ་ཧེ་རུ་ཀ་དྲག་པོ་



དབང་ལེའི་མདོར་བསྡུས་གཉིས་པའི་རྣམ་བཤད། 501

རྣམས་དོན་གཅིག་ལ། དེ་དག་དང་རྡོ་རྗེ་ཤ གས་བསྲུང་འཁོར་གྱི་གཙོ་བོའ་ིཁྲོ་བོའ་ིདབང་པོ་དོན་

མི་གཅིག་ཅིང། ཕྱག་རྒྱ་དང་ཕྱག་མཚན་སྔགས་ཀྱིས་འགོད་པ་ནི་མཚན་མ་ངན་པ་བཟློག་པའི་

དོན་དུ་རྡོ་རྗེ་འཇིགས་བྱེད་བསྒོམ་པ་ལ་གསུངས་ཀྱི་བསྲུང་འཁོར་གྱི་གཙོ་བོ་བསྐྱེད་པའི་སྐབས་

སུ་མ་གསུངས་པས། བསྲུང་འཁོར་སྒོམ་པའི་གཙོ་བོ་རྡོ་རྗེ་འཇིགས་བྱེད་བསྐྱེད་པ་ལ་དེ་དག་བྱ་

མི་དགོས་སོ། །དེ་བཞིན་དུ་རྐང་པ་བཅུ་དྲུག་པའི་སྔགས་ཀྱང་སྔགས་དོན་ལ་རྡོ་རྗེ་འཇིགས་བྱེད་

ཀྱི་མངོན་རྟོགས་སྟོན་པ་དུས་འཁོར་དྲག་པོའ་ིསྔགས་ཡིན་ཞིང།1 རྐང་པ་བདུན་ཅུ་རྩ་གཉིས་པ་

ནི་སྡོམ་ཆེན་གྱི་མཁའ་འགྲོ་མ་བདུན་ཅུ་རྩ་གཉིས་ཀྱི་སྔགས་རྐང་པ་རེ་དང་མཁའ་འགྲོ་མ་རེ་སྦྱར་

བར་བྱ་བ་ཡིན་པར་ཡེ་ཤེས་ལེའུར་བཤད་པས། དེ་ཉིད་མཁའ་འགྲོ་མ་རྣམས་ཀྱིས་བར་ཆད་ཀྱི་

བགེགས་བཟློག་པའི་དོན་དུ་རང་ཉིད་མཁའ་འགྲོ་མ་དེ་དག་གི་གཙོ་བོར་གྱུར་པའི་རྡོ་རྗེ་འཇིགས་

བྱེད་དུ་བསྒོམས་ནས། མཁའ་འགྲོ་མ་རྣམས་ཀྱི་སྔགས་བཟློས་པར་མཚན་མ་ངན་པ་བཟློག་པའི་

སྐབས་འདིར་གསུངས་པ་ཡིན་གྱི། སྲུང་འཁོར་གྱི་སྐབས་སུ་སྔགས་འདི་དག་བཟློས་པར་མ་

བཤད་ཅིང་སྐབས་དེར་འབྲེལ་མེད་དོ།།

སྐབས་འདིར་སྒྲུབ་ཐབས་ལས་གསུངས་པའི་ཆོ་གས་ཞེས་པ་ནི། སྒྲུབ་ཐབས་ལེའུའི་

ཚིགས་བཅད་བརྒྱ་སོ་གཅིག་པ་ལ་སོགས་པ་གསུམ་གྱིས་བསྟན་པ་ལ་སྙེག་པ་ཡིན་ཞིང། སྔར་

བསྲུང་འཁོར་གྱི་སྐབས་སུ། འཁོར་ལོའ་ིདབུས་སུ་གཉིས་ལྷག་རྒྱལ་བའི་ཕྱག་དང་དུས་ཀྱི་ཞལ་

ལྡན་ཁྲོ་བོའ་ིདབང་པོ་རྡོ་རྗེ་ཤ གས། ཞེས་པ་སྟེ་སྒྲུབ་ཐབས་ཀྱི་ལེའུ་ལས་འཆད་པར་འགྱུར་བ་

སྔགས་པས་བསྒོམ་པར་བྱའོ་ཞེས་པ་ནི་ངེས་པའོ། །ཞེས་གསུངས་པ་ནི་སྒྲུབ་ལེའི་ཚིགས་བཅད་

བརྒྱ་སོ་བཞི་པ་སོགས་སུ་འཆད་པར་འགྱུར་བའི་དོན་ཡིན་པས། དེ་དང་འདི་སྒྲུབ་ལེར་འཆད་པར་

འགྱུར་བའི་སྐབས་གཅིག་མ་ཡིན་ནོ། །དེས་ན་སྒྲུབ་ལེའི་མདོར་བསྡུས་བཞི་པའི་མཇུག་གི་ཚིགས་

བཅད་བརྒྱ་སོ་གཅིག་པ་སོགས་གསུམ་གྱིས་བསྟན་པའི་ཁྲོ་བོ་ཕྱག་ཉི་ཤ ་རྩ་དྲུག་པ་གླང་པོ་ཆེའི་

པགས་པའི་གོས་འཛིན་པ་ཡུམ་དང་བཅས་པ་བདུད་དང་འདོད་ལྷ་མནན་པ་ནི་དུས་འཁོར་དྲག་

པོ་རྡོ་རྗེ་འཇིགས་བྱེད་ཡིན་གྱི་རྡོ་རྗེ་ཤ གས་མ་ཡིན་ཞིང། སྒྲུབ་ལེའི་མདོར་བསྡུས་ལྔ་པའི་མགོར་

1  ཞོལ། ཤོག ༣༦ བ ༦། གཙང་། ཤོག ༢༧ བ ༤ ཡིན་ཅིང་། ཞོལ་གཙང་ཅིང་འབྱུང་།



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།502

ཚིགས་བཅད་བརྒྱ་སོ་བཞི་པ། ཁྲོ་བོའ་ིདབང་པོ་རྡོ་རྗེ་ཤ གས་ནི་གཉིས་ལྷག་རྒྱལ་བའི་ཕྱག་དང་

རིག་བྱེད་ཞལ་དང་ཞབས་གཉིས་པ། ཞེས་སོགས་ཀྱིས་བསྟན་པ་རྡོ་རྗེ་ཤ གས་ནི་རྡོ་རྗེ་འཇིགས་

བྱེད་མ་ཡིན་ནོ། །དེའི་ཕྱིར་དེ་དང་བསྲུང་འཁོར་གྱི་གཙོ་བོ་རྡོ་རྗེ་ཤ གས་གཅིག་པས། བསྲུང་

འཁོར་གྱི་གཙོ་བོ་ནི་ཡི་དྭགས་ཀྱི་གདན་ལ་གཡས་བརྐྱང་གིས་གནས་པར་བསྒོམ་དགོས་ཀྱི། རྡོ་

རྗེ་ཤ གས་བདུད་དང་དྲག་པོ་མནན་པར་བསྒོམ་པ་ནི་འཐད་དོ་ཞེས་ཟེར་རོ།།

འདི་ལ་བརྗོད་པར་བྱ་སྟེ། དང་པོར་རེ་ཤིག་སྒྲུབ་བྱེད་དང་པོ་ནི་རང་གི་འདོད་པ་ཙམ་གྱིས་

རང་དགར་ཞུགས་པའི་གཏམ་ཡིན་ནོ། །ཅིའི་ཕྱིར་ཞེ་ན། ཁྲོ་བོའ་ིདབང་པོ་རྡོ་རྗེ་ཤ གས་ས་བཅུ་

པའི་བྱང་སེམས་ཀྱི་རྣམ་པར་གནས་པར་སྟོན་པའི་ཤེས་བྱེད་ཀྱི་ཚིག་ཟུར་ཙམ་ཡང་གང་ན་ཡང་

མེད་ཅིང། སྒྲུབ་བྱེད་གཞན་ཡང་མེད་པའི་ཕྱིར་རོ། །ཅི་སྟེ་བསྲུང་འཁོར་གྱི་ཁྲོ་བོ་གཞན་རྣམས་

བྱང་སེམས་ཀྱི་ཚུལ་དུ་གནས་པས་བསྲུང་འཁོར་གྱི་ཁྲོ་བོའ་ིདབང་པོ་དེ་ཉིད་ཀྱང་དེ་ལྟར་གྲུབ་བོ་

སྙམ་ན་ནི། དཔལ་གསང་བ་འདུས་པ་མི་བསྐྱོད་པའི་བསྲུང་འཁོར་ལ། རིགས་དྲུག་པ་རྡོ་རྗེ་འཆང་

ཞིང་1དྲག་པོར་བསྒྱུར་བའི་ཞེ་སྡང་རྡོ་རྗེས་གཙོ་བོ་མཛད་པ་ལ། ཁྲོ་བོ་བཅུས་བསྐོར་བ་བཤད་པ་

སོགས་དུ་མ་ཞིག་གིས་མ་ངེས་པས་མཐོང་རྒྱ་ཆུང་བའི་སྤྱི་བརྟོལ་མ་སྨྲ་ཤིག།

བསྲུང་བའི་འཁོར་ལོ་སྔོན་དུ་འགྲོ་བ་ཅན་ཞེས་པས་ཀྱང་མི་གནོད་དེ། དུས་ཀྱི་འཁོར་ལོའ་ི

སྒྲུབ་ཐབས་ཀྱི་སྔོན་དུ་བསྲུང་འཁོར་རྒྱས་འབྲིང་བསྡུས་པ་གང་ཡང་རུང་བ་བསྒོམ་པའི་རྒྱས་པ་རྡོ་

རྗེ་ཤ གས་ཀྱིས་སྲུངས་མ་དྲུག་ཅུ་སྤྲོ་བ་སོགས་དང། འབྲིང་རྡོ་རྗེ་ཤ གས་ལ་ཁྲོ་བོ་བཅུས་བསྐོར་བ་

ཙམ་དང། བསྡུས་པ་རང་གི་ལུས་ལ་བཀོད་པའི་རྡོ་རྗེ་ཐམས་ཅད་ཀྱིས་བདུད་གཞོམ་པ་ཙམ་ཡང་

རུང་བ་ཕྱོགས་འདིའི་མཁས་པ་སྔ་ཕྱི་དུ་མ་ལ་གྲགས་པ་ལྟར་རྒྱུད་འགྲེལ་གྱི་དོན་ལ་ཡང་གནས་

པས། བསྲུང་འཁོར་ཞེས་པའི་ཚིག་བྱུང་བ་ཙམ་གྱིས་རྡོ་རྗེ་ཤ གས་གཙོ་བོར་ཡོད་པའི་བསྲུང་འཁོར་

དུ་སྒྲུབ་པ་ནི་ཁྱབ་པ་ཤིན་ཏུ་མ་ངེས་པའི་ཕྱིར་རོ།།

སྒྲུབ་བྱེད་གསུམ་ཡང་སྙིང་པོ་མེད་དེ། བསྲུང་འཁོར་བསྒོམས་ནས་བགེགས་ཚར་གཅོད་

པའི་གཙོ་བོ་ཡིན་ན་རྨི་ལམ་ངན་པ་བཟློག་པའི་ལྷའི་རྣལ་འབྱོར་ཁྱད་པར་ཅན་ལ་དེ་སྒོམ་པ་འགལ་

1  ཞོལ། ཤོག ༣༧ བ ༤། གཙང་། ཤོག ༢༨ ན ༦ ཞི་བ་དྲག་པོར་

བར་སྨྲས་པར་སོང་བས། འགལ་ཁྱབ་ཏུ་སྣང་བའི་ཕྱིར་རོ། །ཡེ་ཤེས་ལེའུར་སྡོམ་ཆེན་གྱི་དཀྱིལ་

འཁོར་གྱི་གཙོ་བོར་བཤད་པའི་དུས་ཀྱི་འཁོར་ལོ་དྲག་པོ་དང་རྡོ་རྗེ་ཤ གས་དོན་གཅིག་པར་ཡེ་

ཤེས་ལེའུ་ཉིད་དུ་གསལ་བར་བཤད་དེ། ལེའུ་དེར་སྡོམ་ཆེན་གྱི་དཀྱིལ་འཁོར་གྱི་གཙོ་བོ་འཆད་

པའི་སྐབས་སུ་འགྲེལ་ཆེན་ལས། ཉི་མའི་སྟེང་དུ་དུས་ཀྱི་འཁོར་ལོའ་ིཞབས་གཡས་པའི་འོག་ཏུ་

བདུད་དང། ཞབས་གཡོན་པའི་འོག་ཏུ་ཉོན་མོངས་པ་སྟེ་དེ་ཡང་དྲག་པོའ།ོ །འདབ་མ་བརྒྱད་ལ་

དུ་བ་ལ་སོགས་པའི་རྡོ་རྗེ་མཁའ་འགྲོ་མ་བརྒྱད་དོ། །དེ་རྣམས་ཀྱི་བར་བར་གྱི་འདབ་མ་རྣམས་

ལ་བདུད་རྩིས་གང་བའི་ཐོད་པ་བརྒྱད་དོ། །དེ་ལྟར་འདབ་མ་བཅུ་དྲུག་ནི་དགའ་བའི་འཁོར་ལོ་སྟེ། 

དགའ་བ་བཅུ་དྲུག་གི་དབྱེ་བས་ལྷ་མོ་རྣམས་དང་ཐོད་པ་རྣམས་སོ། །བཅོམ་ལྡན་འདས་ནི་ཐིག་

ལེ་བཞི་འཛིན་པའི་ཕྱིར་ཞལ་བཞི་པའོ། །ཕྱོགས་ཉི་ཤ ་རྩ་བཞི་འགོག་པའི་ཕྱིར་ཕྱག་ཉི་ཤ ་རྩ་བཞི་

པའོ། །ལྷག་པའི་ཟླ་བའི་ཕྱོགས་གཉིས་འགོག་ཕྱིར་གཉིས་ལྷག་རྒྱལ་བའི་ཕྱག་སྟེ། སྔར་གསུངས་

པའི་རྡོ་རྗེ་ཤ གས་སོ།1།ཞེས་སྡོམ་ཆེན་གྱི་གཙོ་བོ་དེ་ཉིད་བཅོམ་ལྡན་འདས་དུས་ཀྱི་འཁོར་ལོ་དང་

སྔར་གསུངས་པའི་རྡོ་རྗེ་ཤ གས་གཉིས་ཀ་ཡིན་པར་བསྙོན་དུ་མེད་པར་བསྟན་པའི་ཕྱིར་རོ། །ལུང་

འདིས་རྡོ་རྗེ་ཤ གས་ཀྱི་གདན་ལ་བདུད་དང་དྲག་པོ་མི་རུང་བར་སྨྲ་བ་ཡང་ཟུར་ཕྱིན་པར་བཀག་པ་

ཡིན་ནོ། །སྔར་གསུངས་པ་ནི་བསྲུང་འཁོར་དང་སྒྲུབ་ལེར་བཤད་པའི་རྡོ་རྗེ་ཤ གས་སོ།།

དེ་ལ་འདི་སྐད་ཕྱོགས་ཅེས་སྡོམ་ཆེན་གཙོ་བོ་དུས་འཁོར་དྲག་པོ་ལ་རྡོ་རྗེ་ཤ གས་དང་

འདྲ་བས་རྡོ་རྗེ་ཤ གས་སུ་བཏགས་པ་ཡིན་ནོ་ཞེས་ཟེར་བ་ནི་གྱ་ཚོམས་སུ་སྨྲ་བ་སྟེ། བཏགས་

པ་པའི་དབང་དུ་མཛད་པ་མ་ཡིན་ན་ཁྱོད་ཀྱི་དམ་བཅས་པ་འཇིགས་པར་འགྱུར་བ་ལས་གཞན་

པ། བཏགས་པ་པའི་དབང་དུ་མཛད་ནས་གསུངས་པར་འཆད་དགོས་པའི་རྒྱུ་མཚན་གཞན་ཅི་

ཞིག་ཡོད། མཁས་པའི་དོགས་པའི་ཚུལ་ལ་ནི། འདྲ་བའི་རྒྱུ་མཚན་ཡོད་པ་ཙམ་གྱིས་མི་ཆོག་གི་

བཏགས་པའི་དགོས་པ་དང་དངོས་ལ་གནོད་བྱེད་ཀྱང་བཤད་རྒྱུ་དགོས་པ་ཡིན་ནོ། །དེ་ལྟ་མིན་

པར་འདྲ་བའི་རྒྱུ་མཚན་ཙམ་གྱིས་ཆོག་ན་ནི། རྡོ་རྗེ་འཇིགས་བྱེད་ལ་དུས་ཀྱི་འཁོར་ལོའ་ིམིང་ཡང་

འདྲ་བའི་རྒྱུ་མཚན་གྱིས་བཏགས་པ་ཡིན་ནོ་ཞེས་བཟློག་སྟེ་སྨྲས་ན་ཅི་ཞིག་བྱར་ཡོད། བསྲུང་

1  བསྟན་འགྱུར། དཔེ་བསྡུར་མ། དེབ། ༦ ཤོག ༡༡༣༦ ཕྲེང་། ༡༧



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།504

འཁོར་གྱི་རྡོ་རྗེ་ཤ གས་ཀྱི་ཞབས་འོག་ཏུ་ཡི་དྭགས་མནན་པ་བསྒོམ་དགོས་པར་སྒྲུབ་ལེའི་ཚིགས་

བཅད་བརྒྱ་སོ་ལྔ་པའི་འགྲེལ་པར། འབྱུང་པོའ་ིམགོན་པོ་སྟེ་ཡི་དྭགས་ཀྱི་མགོན་པོ་གཞན་གྱིས་མི་

ཐུབ་པ་ལྷག་པའི་སྟོབས་ཀྱིས་མནན་ཞིང་གཡས་བརྐྱངས་སྟབས་ཀྱིས་ཡང་དག་གནས་པ།1 ཞེས་

གསུངས་པས་སོ་ཞེས་ཟེར་རོ།།

འོ་ན་བསྲུང་འཁོར་གྱི་གཙོ་བོ་རྡོ་རྗེ་ཤ གས་ཀྱི་ཞབས་འོག་ཏུ་ཀླུའི་རྒྱལ་པོ་དག་མནན་

པར་སྒོམ་དགོས་པར་འགྱུར་ཏེ། སྐབས་དེའི་ཚིགས་བཅད་བརྒྱ་སོ་དྲུག་པའི་འགྲེལ་པར། འདིར་

ཁྲོ་བོའ་ིདབང་པོ་རྡོ་རྗེ་ཤ གས་དེ་ཉིད་ཅེས་པ་ནས། ཀླུའི་རྒྱལ་པོ་རྒྱལ་བ་དང་རྣམ་རྒྱལ་ལྗང་ཁུ་དང་

སྔོན་པོ་དག་ནི་ཉི་མའི་སྟེང་དུ་བསྒྱེལ་བྱས་ནས་ཞེས་པ། ཉི་མའི་དཀྱིལ་འཁོར་ལ་གཡོན་པ་དང་

གཡས་པའི་ཞབས་ཀྱི་འོག་ཏུ་ཞེས་སོགས་རྒྱས་པར་གསུངས་པའི་ཕྱིར་རོ།2།ཅི་སྟེ་དེ་ནི་ཆར་

དབབ་པ་དང་བཅས་པ་སོགས་ཀྱི་དོན་དུ་ཀླུ་སྒྲུབ་པའི་སྐབས་ཀྱི་ཁྱད་ཆོས་ཡིན་པས་བསྲུང་འཁོར་

གྱི་སྐབས་སུ་དེ་ལྟར་མི་དགོས་སོ་ཞེ་ན། འབྱུང་བོའ་ིདབང་པོ་ཞབས་འོག་ཏུ་མནན་པར་བསྒོམ་

པ་དེ་ཡང་འབྱུང་པོ་སྒྲུབ་པའི་ལས་སྦྱོར་གྱི་སྐབས་ཀྱི་ཐུན་མོང་མ་ཡིན་པའི་ཁྱད་ཆོས་ཡིན་པས། 

བསྲུང་འཁོར་གྱི་སྐབས་སུ་ཡང་དེ་ལྟར་བསྒོམ་ཅི་ཞིག་དགོས། བསྲུང་འཁོར་གྱི་གཙོ་བོ་རྡོ་རྗེ་

ཤགས་ཡུམ་ཅན་དུ་བསྒོམ་རིགས་པར་ཐལ། སྡོམ་ཆེན་གྱི་གཙོ་བོ་ཡུམ་ཅན་དུ་བསྒོམ་པར་བཤད་

ཅིང་དེ་གཉིས་དོན་གཅིག་པའི་ཕྱིར་ཞེས་སྨྲ་བ་ནི་རང་ཉིད་ཀྱིས་གང་སྨྲས་མི་དྲན་པའི་བྱིས་པའི་

བླ་བརྡོལ་ཏེ། བསྲུང་འཁོར་སྐབས་སུ་ཁྲོ་བཅུ་ཡུམ་ཅན་དུ་བསྒོམ་རིགས་པར་ཐལ། དཀྱིལ་འཁོར་

ལ་བཀོད་པའི་ཁྲོ་བོ་བཅུ་ཡུམ་ཅན་དུ་འགོད་པར་གསུངས། དེ་དག་དོན་གཅིག་པའི་ཕྱིར། ཐམས་

ཅད་ཁས་བླངས་སོ། །ལྷ་གཅིག་ཉིད་ཀྱང་སྐབས་འགར་དཔའ་བོ་གཅིག་པ་དང་སྐབས་འགར་

ཡུམ་ཅན་དང་སྐབས་འགར་གཙོ་བོ་རྐྱང་པ་དང། སྐབས་འགར་འཁོར་དང་བཅས་པ་སྒོམ་པའི་

གནས་སྐབས་མི་འདྲ་བ་དུ་མ་ཞིག་རྒྱུད་སྡེ་སོ་སོ་ནས་བརྒྱ་ཕྲག་གཅིག་བཤད་པ་གང་ཡང་རྣ་བར་ 

མ་གྲགས་པའི་གཏམ་མོ།།

1  བསྟན་འགྱུར། པེ་བསྡུར་མ། དེབ། ༦ ཤོག ༨༥༢ ཕྲེང་། ༡

2  བསྟན་འགྱུར། པེ་བསྡུར་མ། དེབ། ༦ ཤོག ༨༥༢ ཕྲེང་། ༡༢



དབང་ལེའི་མདོར་བསྡུས་གཉིས་པའི་རྣམ་བཤད། 505

ཕྱག་རྒྱ་འགོད་པ་སོགས་བསྲུང་འཁོར་དུ་མི་དགོས་པའི་རྒྱུ་མཚན་ཡང་བཞད་གད་ཀྱི་

གནས་ཡིན་ཏེ། བསྲུང་འཁོར་གྱི་གཙོ་བོ་ལ་དམ་ཚིག་པ་དང་ཡེ་ཤེས་པ་གཅིག་ཏུ་བྱེད་པ་དང་

དབང་བསྐུར་ཡང་མི་དགོས་པར་ཐལ། དེ་དག་ཀྱང་མཚན་མ་ངན་པ་བཟློག་པའི་སྐབས་སུ་རྡོ་རྗེ་

འཇིགས་བྱེད་ལ་བཤད་ཀྱི་བསྲུང་འཁོར་གྱི་སྐབས་སུ་མ་བཤད་པའི་ཕྱིར་རོ། །རྐང་པ་བདུན་ཅུ་

རྩ་གཉིས་པ་འདིར་བཤད་པ་འདི་འདྲ་བ་སྡོམ་ཆེན་གྱི་འཁོར་གྱི་མཁའ་འགྲོ་རྣམས་ཀྱི་སྙིང་པོ་ཡེ་

ཤེས་ལེའུར་བཤད་པར་སྨྲ་བ་ནི་བློ་གྲོས་མཆོག་ཏུ་རྩིང་བ་སྟེ། དེར་དེ་ལྟར་བཤད་པ་མེད་པའི་

ཕྱིར་རོ། །འོ་ན་ཇི་ལྟར་བཤད་ཅེ་ན། ཨོཾ་ཏྲཻ་ལོཀྱ་བི་ཛ་ཡ་ཨཱ་བཛྲེ་ཧཱུཾ་ཧཱུཾ་ཕཊ། ཅེས་སོགས་རྐང་

པ་བདུན་ཅུ་རྩ་གཉིས་པའི་རྐང་པ་རེ་རེའི་མཐར་མཁའ་འགྲོའམ། མཁའ་འགྲོ་མ་རེའི་ས་བོན་དང་

མིང་སྔགས་སྦྱར་བའི་མཇུག་ཏུ་ཧཱུཾ་ཧཱུཾ་ཕཊ་སྦྱར་བ་དོན་གཉིས་འཁོར་གྱི་ལྷ་སོ་སོའ་ིབཟླས་སྔགས་

སུ་བཤད་པ་ཡིན་གྱིས། དེ་ལྟར་མ་སྦྱར་བར་འདིར་བཤད་པ་ལྟ་བུ་ནི། སྐབས་འདི་ཉིད་དུ་འགྲེལ་

ཆེན་ལས། བཅོམ་ལྡན་འདས་དུས་ཀྱི་འཁོར་ལོ་རྡོ་རྗེ་འཇིགས་བྱེད་ཀྱི་ཡན་ལག་སོ་སོའ་ིཕྲེང་

སྔགས་ཏེ།1 ཞེས་གཙོ་བོ་རྡོ་རྗེ་འཇིགས་བྱེད་ཀྱི་ཕྲེང་སྔགས་སུ་བཤད་ཀྱི། འཁོར་གྱི་ལྷ་སོ་སོའ་ི

བཟླས་སྔགས་སུ་གོང་འོག་གང་དུ་ཡང་མ་བཤད་དོ། །དེས་ན་ཚུལ་འདི་ནི། བདེ་མཆོག་ལཱུ་ཨི་པ་

ལ་སོགས་པའི་ལུགས་ཀྱི་གཞུང་ཚད་ལྡན་དག་ལས། ཨོཾ་ཀ་ར་ཀ་ར་ཧཱུཾ་ཧཱུཾ་ཕཊ། ཨོཾ་ཀུ་རུ་ཀུ་རུ་ཧཱུཾ་

ཧཱུཾ་ཕཊ། ཅེས་སོགས་ཚན་པ་ཉེར་བཞིར་བཅད་པ་དཔའ་བོ་ཉེར་བཞི་སོ་སོའ་ིསྔགས་དང། ཨོཾ་ཀ་

ར་ཀ་ར་ཀུ་རུ་ཀུ་རུ་ཞེས་སོགས་དཀྱུས་གཅིག་ཏུ་སྦྲེལ་བ་གཙོ་བོ་བཅོམ་ལྡན་འདས་བདེ་མཆོག་

གི་ཕྲེང་སྔགས་སུ་བཤད་པ་དང་འདྲ་བ་ཡིན་པས་རྟོག་དཔྱོད་དང་རྒྱུད་སྡེ་མང་དུ་ཐོས་པ་གཉིས་ཀ་

དང་བྲལ་བའི་གཏམ་གྱིས་དེ་ཉིད་གསལ་བར་མ་བྱེད་ཅིག།

གཉིས་པ་དེ་ལ་དབང་བསྐུར་བའི་ཆོ་ག་ནི། དབང་ལྷ་སྤྱན་དྲངས་པ་ལ་ལྷ་མོ་བཅུ་གཉིས་

ལ་སོགས་པས་མཆོད་ཅིང། དབང་བཅུ་གཅིག་པོ་རེ་རེ་ལ་ཡང་གསོལ་བ་གདབ་པའི་སྔགས་དང། 

དབང་བདུན་བསྐུར་བའི་སྔགས་དང། དབང་བདུན་གྱི་ཐུན་མོང་དུ་ང་རྒྱལ་འཛིན་པའི་སྔགས་དང། 

དབང་གོང་མ་རྣམས་ཀྱི་ང་རྒྱལ་འཛིན་པའི་སྔགས་དང། གོང་མ་ཐམས་ཅད་ཀྱི་སོ་སོའ་ིདབང་

1  བསྟན་འགྱུར། པེ་བསྡུར་མ། དེབ། ༦ ཤོག ༩༥༤ ཕྲེང་། ༢༡



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།506

ཇི་ལྟར་བསྐུར་ཚུལ་དང། དབང་ཐོབ་ནས་རིགས་བདག་གི་རྒྱས་འདེབས་དང་བཅས་པས་ཆོ་ག་

ཡོངས་སུ་རྫོགས་པར་བྱ་དགོས་པ་ལ། འདིར་སྔགས་ཙམ་ཞིག་གསུངས་པ་ནི། དེ་ནས་དབང་

བསྐུར་བར་ཞེས་པ་ནས། གོང་མ་ལས་གོང་མའི་དབང་གི་ཆོ་གའོ་ཞེས་བྱ་བའི་བར་རོ། །འདི་དག་

གི་ཆོ་ག་རྫོགས་པ་སྒྲུབ་ཐབས་ཀྱི་ཡི་གེར་བཤད་ཟིན་ཏོ།།

གསུམ་པ་དེའི་ཕྱག་རྒྱ་དང་ཕྱག་མཚན་འགོད་ཚུལ་ལ་གསུམ། ཕྱག་རྒྱ་དགོད་པའི་ཆོ་

ག །ཕྱག་མཚན་དགོད་པའི་ཆོ་ག །ཀླུའི་རྒྱལ་པོའ་ིརྒྱན་དགོད་པའི་ཆོ་གའོ། །དང་པོ་ནི། ད་ནི་

ཕྱག་རྒྱ་དྲུག་གི་སྔགས་ཀྱི་ཚིག་རྣམས་ཏེ་ཞེས་སོགས་རིམ་པ་བཞིན་ཕྱག་རྒྱ་དྲུག་དང་བཞིའི་

སྔགས་རྣམས་དང། ཕྱག་རྒྱ་བཅུ་པོ་དེ་དག་ལུས་ཀྱི་གནས་བཅུ་དྲུག་གི་དབྱེ་བས་སྟོང་ཉིད་བཅུ་

དྲུག་དག་པའི་ཕྱག་རྒྱ་བཅུ་དྲུག་ཏུ་འགྱུར་ཚུལ་དང་བཅས་པ་སྟོན་པ། ཕྱག་རྒྱ་དགོད་པའི་ཆོ་ 

གའོ། །ཞེས་བྱ་བའི་བར་རོ།།

གཉིས་པ་ནི། དེ་ནས་གཡས་དང་གཡོན་གྱི་ཕྱག་རྣམས་སུ་ཞེས་སོགས་ཏེ། དེ་ལ་མཚོན་

བྱའི་ས་བོན་གྱིས་བརྗོད་པར་བྱ་བའི་དོན་ནི། ཧྭཱཾ་གཡོན་པའི་ཕྱག་མཚན་རྣམས་ཀྱི་ས་བོན་དང། 

ཀྵཿགཡས་པའི་ཕྱག་མཚན་རྣམས་ཀྱི་ས་བོན་ཡིན་པ་ལ་དེ་ཉིད་ཀྱི་མཚོན་དོན་ནི། ཧ་ནམ་མཁའ་

དང་ཀྵ་ཡེ་ཤེས་ཀྱི་ཁམས་ཀྱི་ཐབས་ཤེས་ཝ་ཆུ་དང་ར་མེའི་ཁམས་ཀྱི་ཐབས་ཤེས། ཐིག་ལེ་ཟླ་བ་

དང་རྣམ་བཅད་ཉི་མའི་རང་བཞིན་གྱི་ཐབས་ཤེས་ཏེ། ཉི་ཟླའི་རླུང་དྷཱུ་ཏཱིར་རོ་གཅིག་ཏུ་འདུས་ཤིང། 

ཁམས་དཀར་དམར་འདུས་པའི་ཐབས་ཤེས་དབྱེར་མེད་དུ་སྦྱར་བ་ལས་བདེ་བ་ཆེན་པོའ་ིཡེ་ཤེས་

དང་ནམ་མཁའ་ལྟ་བུའི་སྟོང་པ་ཉིད་དབྱེར་མེད་དུ་སྦྱར་བ་མཚོན་པས། གཡོན་གྱི་ས་བོན་ཐབས་ཀྱི་

ཡི་གེ་ལ་ཤེས་རབ་ཀྱི་ཆ་ཨཱ་རིང་གིས་འཁྱུད་ཅིང། གཡས་པའི་ས་བོན་ཤེས་རབ་ཀྱི་ཡི་གེ་ལ་ཨ་

ཐུང་ཐབས་ཀྱི་ཆས་འཁྱུད་པའོ། །དེ་བཞིན་དུ་གླང་ལྤགས་ཀྱི་སྔགས་ཀྱི་ཚིག་ལ་ཡང། གླང་ལྤགས་

འཛིན་པའི་ཕྱག་གཉིས་ཕྱག་རྣམས་ཀྱི་ཡེ་ཤེས་ཆ་ཡིན་པས། དེ་མཚོན་པའི་ཀྵ་དང་ཧ་ལ་དབྱངས་

བཅུ་གཉིས་ཀྱིས་འཁྱུད་པར་བསྟན་པའོ། །གསུམ་པ་ནི། དེ་ནས་ཀླུའི་རྒྱལ་པོ་རྣམས་ཞེས་སོགས་

ཏེ། ཕྱག་མཚན་དང་ཕྱག་རྒྱ་དགོད་པ་འདི་དག་ཀྱང་སྔོན་དུ་དམ་ཚིག་པ་བསྐྱེད་པའི་སྐབས་སུ་བྱ་

བ་ཡིན་མོད་ཀྱང། འདིར་བཤད་པ་ནི་བཤད་པའི་རིམ་པའོ།།



དབང་ལེའི་མདོར་བསྡུས་གཉིས་པའི་རྣམ་བཤད། 507

བཞི་པ་སྔགས་བཟླས་ཏེ་བདུད་ཚར་བཅད་པའི་ཆོ་ག་ལ་གསུམ། རྐང་པ་བཅུ་དྲུག་པའི་

སྔགས། བདུད་མགོ་དང་མཁའ་འགྲོ་མ་རྣམས་ཀྱི་ས་བོན་གྱི་སྔགས། རྐང་པ་བདུན་ཅུ་རྩ་གཉིས་

པའི་སྔགས་སོ། །དང་པོ་ནི། དེ་ནས་བཅོམ་ལྡན་འདས་དུས་ཀྱི་འཁོར་ལོ་དྲག་པོའ་ིཡན་ལག་སོ་

སོའ་ིསྔགས་རྐང་པ་བཅུ་དྲུག་པ་ཞེས་སོགས་ལ། ཚར་གཅོད་པའི་སྔགས་ཞེས་པའི་སྔགས་ཞེས་

པ་མཐའི་གསལ་བྱེད་དུ་སྦྱར་ཏེ། རྐང་པ་བཅུ་དྲུག་པའི་སྔགས་མཁའ་འགྲོ་མའི་ཚོགས་ཀྱི་ས་

བོན་བདུད་མགོ་དང་བཅས་པའི་སྔགས། གདུག་པ་ཚར་གཅོད་པ་རྐང་པ་བདུན་ཅུ་རྩ་གཉིས་པའི་

སྔགས་ཞེས་སྦྱར་ནས་སྔགས་འོག་ནས་འཆད་པ་ཐམས་ཅད་ཀྱི་སྤྱིའི་མཚམས་སྦྱོར་དུ་བྱའོ། །དེ་

ལ་རྐང་པ་བཅུ་དྲུག་པ་དང་བདུན་ཅུ་རྩ་གཉིས་པ་འདི་གཉིས་དེ་ཉིད་རྣམ་པ་བཅུ་དྲུག་དང་བདེན་

དོན་རྣམ་པ་བཅུ་གཉིས་ལ་སྦྱར་ནས་འཆད་དགོས་ཤིང། དེ་གཉིས་རེ་རེ་ཡང་ཕྱི་ནང་གཞན་གསུམ་

ལ་སྦྱར་དགོས་པ་ལ། ཕྱི་ནང་གཞན་གསུམ་གྱི་དེ་ཉིད་བཅུ་དྲུག་དང་བདེན་དོན་བཅུ་གཉིས་རེ་རེ་

ཞིང་ཐབས་ཤེས་སུ་སྦྱོར་རོ། །དེ་ལ་ཕྱི་རོལ་ཏུ་ཟླ་བ་ཆ་བཅུ་དྲུག་པ་དང་ཉི་མ་ཁྱིམ་གྱི་དབྱེ་བས་ཆ་

བཅུ་གཉིས་པ་ཐབས་ཤེས། ནང་དུ་སྐྱེས་པ་ལོ་བཅུ་དྲུག་པ་དང་བུད་མེད་ལོ་བཅུ་གཉིས་མ་ཐབས་

ཤེས། ནང་ལུས་ལ་ཐིག་ལེ་ཆ་བཅུ་དྲུག་པ་དང་རླུང་འཕོ་བ་བཅུ་གཉིས་པ་ཐབས་ཤེས་ཏེ། ཕྱི་ནང་

དེ་དག་ནི་གཞིའི་ཆོས་སོ། །གཞན་ལ་ལམ་དང་འབྲས་བུའི་ཆོས་གཉིས། ལམ་ལ་བསྐྱེད་རྫོགས་

གཉིས་ལས། བསྐྱེད་རིམ་ལ་རྟེན་གྱི་དཀྱིལ་འཁོར་ཆ་བཅུ་དྲུག་པ་དང་བརྟེན་པ་ལྷ་ཚོགས་ཡན་

ལག་བཅུ་གཉིས་པ་ཐབས་ཤེས། རྫོགས་རིམ་ལ་འཛག་པའི་དགའ་བ་བཅུ་དྲུག་སྒྲིབ་བྲལ་དུ་བྱེད་པ་

དང་རླུང་འཕོ་བ་བཅུ་གཉིས་འགོག་པ་ཐབས་ཤེས། འབྲས་བུ་ལ་སྐུ་བཅུ་དྲུག་ཐོབ་པ་དང་ས་བཅུ་ 

གཉིས་རྫོགས་པ་ཐབས་ཤེས་སོ།།

དེས་ན་རྐང་པ་བཅུ་དྲུག་པ་ནི་ཕྱི་ནང་གཞན་གསུམ་གྱི་བཅུ་དྲུག་ཚན་རྣམས་ཐམས་ཅད་

མཚོན་པ་དང། རྐང་པ་བདུན་ཅུ་རྩ་གཉིས་པས་ཕྱི་ནང་གཞན་གསུམ་གྱི་བཅུ་གཉིས་ཚན་རྣམས་

ཐམས་ཅད་མཚོན་པའོ་ཞེས་བླ་མ་དག་འཆད་ཀྱང། གཙོ་བོ་ནི་བསྐྱེད་རྫོགས་ལ་སྦྱར་བ་གཉིས་

ལས། རྫོགས་རིམ་ལ་སྦྱར་ན། འཛག་པའི་དགའ་བ་བཅུ་དྲུག་སྒྲིབ་བྲལ་དུ་བྱེད་པའི་མཆོག་ཏུ་མི་

འགྱུར་བའི་དགའ་བ་བཅུ་དྲུག་མཚོན་པ་དང་། བསྐྱེད་རིམ་ལ་སྦྱར་ན། བཅོམ་ལྡན་འདས་ཀྱི་སྐུའི་



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།508

ཡན་ལག་དང་ཕྱག་མཚན་ལ་སོགས་པ་རེ་རེ་ནས་བརྗོད་དེ། བསྟོད་པའི་ཚུལ་གྱིས་སྟོན་པར་བྱེད་

པའོ་ཞེས་པ་ཙམ་ལས། གཞན་དག་གི་བློས་བཏགས་མང་དུ་འཆད་པ་ལ་ཡིད་བརྟན་རུང་བ་དཀའ་

བར་སྣང་ངོ་། །རྐང་པ་བཅུ་དྲུག་པའི་སྔགས་འདི་ཇི་ཙམ་ཞིག་བསྙེན་པས་བྱེད་ལས་གང་བྱེད་པ་ནི། 

འདི་བྱེ་བ་བཟླས་པས་ཞེས་སོགས་སོ།།

གཉིས་པ་བདུད་མགོ་དང་མཁའ་འགྲོ་མའི་ས་བོན་གྱི་སྔགས་ནི། ད་ནི་ཞེས་པ་ནས། 

འཁོར་ལོ་སྡོམ་ཆེན་གྱི་མཁའ་འགྲོ་མའི་ཚོགས་ཀྱི་ས་བོན་ཡང་དེ་དག་ཉིད་དོ། །དེ་ཡང་ཧ་ཧཱ་ཞེས་

པ་ནས། དུར་ཁྲོད་བཅུ་དྲུག་དང་ནམ་མཁའི་འཁོར་ལོ་ལ་སོགས་པ་ལ་གནས་པའི་མཁའ་འགྲོ་མ་

དག་གི་ས་བོན་རྣམས་རིམ་པ་བཞིན་ནོ། །ནམ་མཁའི་འཁོར་ལོ་ལ་སོགས་པ་འཁོར་ལོ་དྲུག་པོ་

འདི་རྣམས་ཀྱི་མུ་ཁྱུད་རྣམས་ལ་གྲངས་བཞིན་དུ་རྡོ་རྗེ་དང་ཞེས་པ་ནས། ཧ་ཡིག་ལ་སོགས་པ་

ཞེས་པ་ཧ་ཧཱ་ཡ་ཡཱ་ར་རཱ་ཝ་ཝཱ་ལ་ལཱ་ཧཾ་ཧཿསྟེ་ས་བོན་བཅུ་གཉིས་རྣམས་ཀྱིས་འཁོར་ལོ་དྲུག་པོ་

སོ་སོའ་ིཕྱོགས་ཀྱི་འདྲེན་མ་སྟེ། གཙོ་མོ་རྣམས་ཀྱིའོ། །ཧ་ཧཱ་ནས། ཧླྀ་ཧླྀ་ཞེས་པའི་ཡི་གེ་བཅུ་ནི་

དང་པོ་གཉིས་ཤེས་རབ་དང་ཐབས་ཏེ་གཙོ་བོ་ཡབ་ཡུམ་གྱི་ལག་པ་གཉིས་ལ་གནས་པའི་ཐོད་

པ་གཉིས་ཀྱི་ས་བོན་ཏེ། ལྷག་མ་ཡི་གེ་བརྒྱད་ས་བོན་དུ་བྱས་པའི་ཐོད་པ་བརྒྱད་ནི་ལྷ་མོ་ནུས་མ་

བརྒྱད་པོ་རྣམས་ཀྱི་བར་བར་དུའོ། །ཨ་ཨཱ་ཞེས་སོགས་ནི་དུ་བ་མ་ལ་སོགས་པ་ཕ་རོལ་ཏུ་ཕྱིན་པ་

བཅུའོ། །ཞེས་པ་ནས་ངེས་པའོའ་ིབར་རོ།།

འདི་དག་ལས་བདུད་རིགས་བརྒྱའི་མགོ་བོའ་ིས་བོན་དུ་སྦྱོར་ཚུལ་ཇི་ལྟ་བུ་ཞེ་ན། གཞན་

དག་གིས་མ་བཤད་ལ། ཁ་ངམ་ཅིག །ཐབས་ཤེས་ཀྱི་ཕྱག་དང་བུམ་པ་བརྒྱད་ཀྱི་ས་བོན་ཏེ་

བཅུ་གཉིས་ཞེས་ཟེར་བ་ནི་མ་བརྟགས་པར་སྨྲ་བ་སྟེ། འདིར་བུམ་པ་བརྒྱད་མ་བཤད་པའི་ཕྱིར་

དང་། བརྒྱད་ལ་གཉིས་བསྣན་པའི་བཅུ་གཉིས་སུ་འགྱུར་བ་བཞད་གད་ཀྱི་གནས་ཡིན་པའི་ཕྱིར་

དང། བདུད་རིགས་བརྒྱའི་མགོ་བོའ་ིས་བོན་རྣམས་མཁའ་འགྲོ་མའི་ཡང་ས་བོན་དུ་བཤད་པས། 

ཐོད་པའི་ས་བོན་དང་བུམ་པའི་ས་བོན་སོགས་མགོ་བོའ་ིས་བོན་དུ་འདྲེན་པ་འགྲེལ་པ་དང་འགལ་

བའི་ཕྱིར་རོ། །དེས་ན་འདི་ལྟར། དུར་ཁྲོད་ལ་གནས་པའི་མཁའ་འགྲོ་མ་བཅུ་དྲུག་གི་ས་བོན་བཅུ་

དྲུག །འཁོར་ལོའ་ིལྷ་མོའ་ིས་བོན་དྲུག་ཅུ་སྟེ་དོན་དྲུག །འཁོར་ལོའ་ིཕྱོགས་ཀྱི་འདྲེན་པའི་ས་བོན་



དབང་ལེའི་མདོར་བསྡུས་གཉིས་པའི་རྣམ་བཤད། 509

བཅུ་གཉིས་ཏེ་བརྒྱད་ཅུ་རྩ་བརྒྱད་ནུས་མ་བཅུའི་ས་བོན་དང་གོ་བརྒྱད། སྔར་དུར་ཁྲོད་ཀྱི་ས་བོན་

བཅུ་དྲུག་གི་མཐའི་ཧཱུཾ་ཕཊ་ཀྱི་བར་དུ་བཅུག་པའི་ཕྲེཾ་ཕྲེཾ་ཞེས་པ་མཁའ་འགྲོ་སྤྱིའི་ས་བོན་ཏེ། དེ་

གཉིས་དང་བཅས་པའི་བརྒྱ་ནི་མཁའ་འགྲོའ་ིས་བོན་ནོ་ཞེས་ཤེས་པར་བྱའོ།།

གསུམ་པ་རྐང་པ་བདུན་ཅུ་རྩ་གཉིས་པའི་སྔགས་ནི། ད་ནི་བཅོམ་ལྡན་འདས་རྡོ་རྗེ་

ཤགས་ཀྱི་ཡན་ལག་གི་སོ་སོའ་ིཕྲེང་བའི་སྔགས་བརྗོད་པར་བྱ་སྟེ། ཞེས་མཚམས་སྦྱར་ནས། 

སྔགས་དངོས་ནི། ཨོཾ་ཨཱཿཧཱུཾ་ཧོ་ཧཾ་ཀྵཿཞེས་སོགས་སོ། །འདི་ཉིད་སྔར་བཤད་པ་ལྟར་བདེན་དོན་

བཅུ་གཉིས་ལ་སྦྱོར་ཚུལ་ནི། ལྟེ་བའི་འཁོར་ལོ་ལ་བགྲོད་པའི་རླུང་གི་དཀྱིལ་འཁོར་དྲུག་ཅུ། འཕོ་

མཚམས་ཀྱི་ཡེ་ཤེས་ཀྱི་རླུང་བཅུ་གཉིས་ཏེ། བདུན་ཅུ་རྩ་གཉིས་ནི་གཞིའི་བདེན་དོན་བཅུ་གཉིས་

ཡིན་ལ། རྫོགས་རིམ་རྡོ་རྗེའི་རྣལ་འབྱོར་གྱིས་རླུང་གི་རྒྱུ་བ་དེ་དག་དྷཱུ་ཏཱིར་འགོག་པ་དང། འཕོ་

ཆེན་བཅུ་གཉིས་ཀྱི་རླུང་གི་རྒྱུ་བ་བཀག་ནས་ས་བཅུ་གཉིས་རིམ་གྱིས་བགྲོད་པར་བྱེད་པའོ།།

བསྐྱེད་རིམ་ལ་སྦྱར་ན། རྐང་པ་ཉེར་གསུམ་པ་ཡར་བཅད་ཀྱིས་ཁྲོ་བོའ་ིདབང་པོའ་ིསྐུའི་

ཡན་ལག་སོ་སོ་དང། རྒྱན་ལ་སོགས་པ་གསལ་བཏབ་ནས་བསྟོད་པ་ཉེར་བཞི་པས་མྱུར་དུ་བྱོན་

ཞེས་བོས་ནས། འཕྲིན་ལས་འཆོལ་བ་ནི། ཉེར་ལྔ་པ། བཛྲ་ས་ཏྭ་སོགས་ཀྱིས། གང་གི་བཀས་

འགུགས་པ་དང། འགུགས་བྱེད་གང་གིས་འགུགས་པ་དང། གང་འགུགས་པ་དང་བཅས་པ་

སྤྱིར་བསྟན། འགུགས་པ་བྱེ་བྲག་ཏུ་བསྟན་པ་ནི། ཕྱོགས་བཅུ་གང་དུ་བྲོས་ཀྱང་འགུགས་པ་ཨུ་

དྷ་སོགས་དང། འབྱུང་བ་གང་ལ་གནས་ཀྱང་འགུགས་པ་ཨཱ་ཀཱ་ཤ་སོགས་དང། ཁམས་གསུམ་

གང་དུ་གནས་ཀྱང་འགུགས་པ་ཀཱ་མ་དྷཱ་ཏུ་སོགས་སོ། །དེ་བཞིན་དུ་ཕུང་ཁམས་སོགས་ལ་གནས་

པ་འགུགས་པ་ནི། པ་ཉྩ་ཀནྡྷ་སོགས་སོ། །མདོར་ན་སེམས་ཅན་ལ་འཚེ་བ་བྱེད་པའི་བགེགས་

ཐམས་ཅད་འགུགས་པ་ནི་རྐང་པ་ང་གསུམ་པ་སརྦ་སོགས་དང། བཀུག་པ་ལ་ཇི་ལྟར་བྱ་བ་ནི། 

རྐང་པ་ང་བཞི་པ་མར་བཅད་ཀྱིས་བསྟན་ལ། འདི་དག་སྦྱོར་བ་ཡན་ལག་དྲུག་དང་སྦྱོར་བ་ནི་དོན་

དུ་མ་མཐོང་བས་མ་བཀོད་དོ། །བཛྲ་ཀཱ་ཡ། བཛྲ་གཱ་ཏྲ། ཞེས་པ་འདི་ལ་ཀཱ་ཡ་དང། གཱ་ཏྲ་གཉིས་

ཀ་དཀྱུས་གཅིག་ཏུ་མ་འདོམས་པ་གང་རུང་གཅིག་ལས་མེད་པའི་ཚེ། ཀཱ་ཡ་ཡང་སྐུ། གཱ་ཏྲ་ཡང་

སྐུ། ཡིན་ཀྱང། གཉིས་ཀ་སྐབས་གཅིག་ཏུ་སོ་སོར་སྨོས་པ་འདི་འདྲ་ལ་ནི། ཀཱ་ཡ་སྐུ། གཱ་ཏྲ་གོང་



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།510

བུའམ་ལུས་ལ་འཇུག་ཅིང། དེ་ལ་སྐུ་ནི་དངོས་པོ་ཚོགས་པའི་དོན་མ་ཡིན་པ་ལའང་འཇུག་པས་རྒྱ་

ཆེ། ལུས་ནི་དངོས་པོ་འདུས་པ་ཁོ་ན་ལ་འཇུག་པས་རྒྱ་ཆུང་ངོ་། །དེའི་ཕྱིར་ཟློས་པའི་སྐྱོན་མེད་དོ་

ཞེས་མཁས་རང་པ་དག་གསུང་ངོ་། །སྒྲོན་གསལ་ལས་བཛྲ་གཱ་ཏྲ་ཡ་ཕཊ་ཅེས་པ་ནི་རྡོ་རྗེའི་ལུས་

ཅན་ལའོ།1།ཞེས་གསུངས་པས་བཛྲ་གཱ་ཏྲ་རྡོ་རྗེའི་ལུས་ལ་བཤད་དགོས་ཀྱང། བཛྲ་ཀཱ་ཡ་ནི་བདེ་

བ་ཆེན་པོའ་ིཡེ་ཤེས་དང་དབྱེར་མི་ཕྱེད་པའི་སྐུ་དང། བཛྲ་ཀཱ་ཏྲ་རྡོ་རྗེའི་ལུས་སུ་བྱས་པའི་ལུས་

ཀྱི་སྐད་དོད་ཀཱ་ཏྲ་བསགས་པ་ལ་འཇུག་པའི་དབང་དུ་བྱས་ནས། རྡོ་རྗེའི་རྡུལ་ཕྲ་རབ་བསགས་

པའི་ལུས་ཞེས་པའམ། རྡོ་རྗེའི་དོན་མི་ཤིགས་པ་ལ་བྱས་ནས་གཞིག་ཏུ་མེད་པའི་ལུས་ཞེས་པ་

ལ་བཤད་དགོས་སམ་སྙམ་མོ། །མདོར་བསྡུས་འདིའི་སྔགས་རྣམས་ཀྱི་སྔགས་དོན་མ་བཤད་

པ་ཐམས་ཅད་ཁོ་བོས་སྒྲུབ་ཐབས་དང་དཀྱིལ་ཆོག་ཏུ་མཆན་བུས་གསལ་བར་བྱས་ཟིན་པ་ལ་

བསམས་ནས་འདིར་མ་བྲིས་སོ། །རྐང་པ་དོན་གཉིས་པ་འདིའི་བྱེད་ལས་དང་བསྙེན་པའི་གྲངས་

ཚད་ནི་ལན་བདུན་བཟླས་པས་ཞེས་སོགས་སོ། །ལྔ་པ་དེ་རྗེས་སླར་ཡང་མཚན་མ་བརྟགས་པའི་

ཆོ་ག་ནི། དེ་ནས་བདུད་ཚར་བཅད་པ་བྱས་ནས། ཞེས་སོགས་སོ། །ལྔ་པ་ཐིག་གདབ་པ་དང་

འབྲེལ་བའི་ཆོ་ག་དང་སྔགས་ལ་སོགས་པ་བཤད་པ་ནི། དེ་ནས་དཀྱིལ་འཁོར་གྱི་ཞེས་སོགས་ཏེ་

ཐིག་གདབ་པའི་ཆོ་ག་འདི་དག་རྒྱས་པར་དཀྱིལ་འཁོར་གྱི་ཆོ་གར་རྒྱས་པར་བཤད་ཟིན་པ་ཉིད་

ཀྱིས་འདི་དག་གི་དོན་ལྷག་མ་མེད་པར་ཤེས་པར་འགྱུར་རོ།།

གསུམ་པ་མདོར་བསྡུས་ཀྱི་མཚན་བསྟན་པ་ནི། བསྡུས་པའི་རྒྱུད་ཀྱི་རྒྱལ་པོ་ཞེས་སོགས་

སོ། །སྨྲས་པ། རྣམ་དཔྱོད་རྒྱ་ཆེན་དྲན་པའི་སྣོད་ཡངས་པར། །གཞུང་ལུགས་ཆུ་བོ་མཐའ་དག་

བསྡུས་པ་དེར། །ལེགས་བཤད་རིན་ཆེན་བྱེ་བས་ཡོངས་གང་བ། །ཐུབ་བསྟན་ནོར་འཛིན་འཆིང་

བ་གཞན་ཡོད་མིན། །བཅོམ་ལྡན་འདས་དཔལ་དུས་ཀྱི་འཁོར་ལོ་མཆོག་གི་དང་པོའ་ིསངས་

རྒྱས་ཀྱི་རྩ་བའི་རྒྱུད་ལས་ཕྱུང་བ། བསྡུས་པའི་རྒྱུད་ཀྱི་རྒྱས་འགྲེལ་དྲི་མ་མེད་པའི་འོད་ཀྱི་རྒྱ་

ཆེར་བཤད་པ་དེ་ཁོ་ན་ཉིད་སྣང་བར་བྱེད་པ་ཞེས་བྱ་བ་ལས། དབང་གི་ལེའུའི་མདོར་བསྡུས་ 

གཉིས་པ་རྣམ་པར་བཤད་པའོ།། །།

1  བསྟན་འགྱུར། པེ་བསྡུར་མ། དེབ། ༡༥ ཤོག ༡༡༢༤ ཕྲེང་། ༡༡



དབང་ལེའི་མདོར་བསྡུས་གསུམ་པའི་རྣམ་བཤད། 511

༈ དཔལ་ལྡན་བདེ་ཆེན་ཐིག་སྐུད་ཀྱིས། །རྣམ་པ་ཀུན་ལྡན་རྡོ་རྗེའི་ཐིག །འདེབས་མཁས་

ངེས་དོན་དཀྱིལ་འཁོར་གྱི། །བདག་པོ་དེ་ལ་གུས་བཏུད་ནས། །ཐིག་ལ་ཚོན་དགྱེའི་རིམ་པ་

ཡིས། །ཀུན་རྫོབ་བརྡ་ཡི་དཀྱིལ་འཁོར་ནི། །མཚན་ཉིད་ལྡན་པར་བྲི་བའི་ཐབས། །འཆད་བྱེད་

མདོར་བསྡུས་རྣམ་པར་དབྱེ།།

གསུམ་པ་དཀྱིལ་འཁོར་བྲི་བའི་མདོར་བསྡུས་ལ་གསུམ། མཆོད་པར་བརྗོད་ཅིང་བརྩམ་

པར་དམ་བཅའ་བ། རྒྱུད་བཤད་པ་དངོས། མདོར་བསྡུས་ཀྱི་མཚན་བསྟན་པའོ། །དང་པོ་ལ་གཉིས་

ལས། དང་པོ་མཆོད་པར་བརྗོད་པ་ནི། དུས་ཀྱི་འཁོར་ལོ་བདེ་བ་ཆེན་པོའ་ིབདག་ཉིད་ཀྱི་བཅོམ་

ལྡན་འདས་དཀྱིལ་འཁོར་པའི་ལྷ་རྣམས་དག་གི་གཙོ་བོ། སྐུ་གསུང་ཐུགས་ཀྱི་རྡོ་རྗེ་གསུམ་དབྱེར་

མི་ཕྱེད་པ་རིགས་ཐམས་ཅད་ཀྱི་མཆོག་ལ་བཏུད་ཅེས་པའོ། །དེ་ཞེས་པ་དམ་བཅའ་འདྲེན་པའི་

ཚིག་གོ །གཉིས་པ་བརྩམ་པར་དམ་བཅའ་བ་ནི། ཕྱི་རོལ་ཏུ་ཟླ་བ་དང་ནང་དུ་ཁུ་བའི་ཆ་བཅུ་དྲུག་

གི་དབྱེ་བས། བརྒྱད་གཉིས་ཏེ་བཅུ་དྲུག་པའི་ཆ་ཡིས་རྣམ་པར་ཕྱེ་བའི་དཀྱིལ་འཁོར་གྱི་སྐུ་གསུང་

ཐུགས་ཀྱི་དཀྱིལ་འཁོར་གསུམ་ཀ་ལ། ཡང་དང་ཡང་དུ་བཅུ་དྲུག་གི་ཆར་ནི་ཐིག་གིས་དབྱེ་བ་ཡིས་

རྡོ་རྗེའི་ཐིག་ནི་གདབ་པའི་ཚུལ་ལ། སྡུད་པ་པོ་འཇམ་པའི་རྡོ་རྗེས་བསྡུས་རྒྱུད་ལས། ཉི་མའི་ཤིང་རྟ་

ལ་སོགས་པ་དྲང་སྲོང་རིགས་ནི་སྨྲ་བ་པོ་རྣམས་ཀྱི་མཁས་པའི་ང་རྒྱལ་གཞིལ་བའི་དོན་དུ་མེ་ཏོག་

འཕྲེང་འཛིན་གྱི་སྡེབ་སྦྱོར་གྱིས་བསྡུས་ནས། སྐུའི་དཀྱིལ་འཁོར་གྱི་རྩ་ཐིག་ལ་ཁྲུ་བཞི་པའི་དཔལ་

ལྡན་དཀྱིལ་འཁོར་ནི་དེའི་ནང་དུ་གསུང་དང་ཐུགས་ཀྱི་དཀྱིལ་འཁོར་ཏེ་གསུམ་ལས། ཕྱོགས་

ཕྱོགས་སུ་སོར་ཕྱེད་པའི་ཐིག་དགུ་བཅུ་རྩ་དྲུག་དག་གིས་གདབ་པའི་སྤྲོས་པ་གང་ཞིག་གསུངས་

པ་དེ། རྩ་བའི་རྒྱུད་ཀྱི་རྗེས་སུ་འབྲངས་ནས་ཐིག་གདབ་པའི་མཚན་ཉིད་པདྨ་དཀར་པོ་བདག་གིས་

འགྲེལ་པས་རྣམ་པར་རྒྱས་པར་བཤད་པར་བྱའོ།།

གཉིས་པ་རྒྱུད་བཤད་པ་དངོས་ལ་གཉིས། གནས་པ་ལྔ་པའི་དུམ་བུ་དཀྱིལ་འཁོར་བྲི་

བའི་ཚུལ་བཤད་པ་དང། གནས་པ་ལྔ་པའི་ལེའུ་དེ་ཉིད་བཅུ་ཡོངས་སུ་ཤེས་པའི་ངོ་བོ་ཉིད་ཀྱིས་

གནས་པ་བཤད་པའོ། །དང་པོ་ལ་གསུམ། ཐིག་ཇི་ལྟར་གདབ་པའི་ཆོ་ག་དང། རྡུལ་ཚོན་དགྱེ་

བའི་ཆོ་ག་རྣམ་དག་དང་བཅས་པ་དང། མཚན་མ་དགོད་པའི་ཆོ་གའོ། །དང་པོ་ལ་གསུམ། འཆད་

པར་དམ་བཅས་པས་མཚམས་སྦྱར་བ། ཐིག་གི་རྣམ་པར་བཞག་པ་མདོར་བསྟན་པ། ཐིག་ཇི་ལྟར་

གདབ་ཚུལ་རྒྱས་པར་བཤད་པའོ། །དང་པོ་ནི། འདིར་མཆོག་གི་དང་པོའ་ིཞེས་སོགས་ཏེ། འདི་ལ་

ཚིགས་སུ་བཅད་པ་སུམ་ཅུ་རྩ་ལྔ་པ་ཞེས་རྒྱ་དཔེ་ལས་ཀྱང་འབྱུང་མོད་ཀྱི། གོང་དུ་བསྲུང་འཁོར་གྱི་

ཚིགས་བཅད་ཀྱི་སྐབས་ནས་བགྲངས་ཀྱང་མི་འགྲིག །འོག་སྦྱིན་སྲེག་གི་ཚིགས་བཅད་ཀྱི་སྐབས་

ནས་བགྲངས་ཀྱང་མི་འགྲིག །བར་དུ་རང་གི་ངོ་བོ་ཡང་ཚིགས་བཅད་སོ་དྲུག་པ་ཡིན་པས། བར་

སྐབས་སུ་རྒྱ་གར་བའི་ཡིག་མཁན་གྱིས་རྒྱ་དཔེའི་ཡི་གེ་ཉམས་པར་ཤེས་པར་བྱའོ་ཞེས་མཁས་

པ་རང་དག་གསུང་ལ། ཁ་ངམ་ཅིག་ངོ་བོ་སོ་དྲུག་པ་ཡིན་ཀྱང་སོ་ལྔ་པ་དང་ཉེ་བས་སོ་ལྔ་པ་ཞེས་

གསུངས་པ་ཡིན་ནོ་ཞེས་ཟེར་ཞིང། ཁ་དོལ་སོགས་ཅིག་ཕྱིས་ཀྱི་རྒྱ་དཔེར་འདི་ལྟར་བྱུང་ཡང་རྒྱ་དཔེ་

རྙིང་པ་ལ་ས་དྲུག་པ་ཞེས་པའི་ཚིག་ཡོད་དོ་ཞེས་ཟེར་ཡང་སྔ་མ་ཉིད་བཟང་ངོ་།།

གཉིས་པ་ལ་གསུམ། སྤྲོས་བཅས་ཀྱི་ཐིག་གདབ་ཚུལ་སྤྱིར་བསྟན། རང་གི་ངོ་བོས་སྤྲོས་

མེད་ཀྱི་ཐིག་གསུངས་ཚུལ། དེ་གཉིས་ལས་སྤྲོས་མེད་ཀྱི་གདབ་ཚུལ་གྱིས་གདབ་པར་བསྟན་

པའོ། །དང་པོ་ནི་འདིར་སྔར་གྱི་དཀྱིལ་འཁོར་གྱི་ས་ལ་ཞེས་སོགས་ཏེ། དེ་ནས་ཐིག་ནི་རོ་དང་ཞེས་

སོགས་ཏེ། དབུས་ནས་ཕྱོགས་ཕྱོགས་སུ་སོར་ཕྱེད་དགུ་བཅུ་རྩ་དྲུག་དྲུག་གི་རེ་མིག་དང། དེའི་

དབུས་ཀྱི་སོར་ཕྱེད་བཞི་བཅུ་རྩ་བརྒྱད་ཀྱི་རེ་མིག་གིས་ཐུགས་ཀྱི་དཀྱིལ་འཁོར་དུ་འགྱུར་ཞིང། དེ་

ཉིས་འགྱུར་གྱིས་གསུང་གི་སྒོའ་ིམཐར་ཐུག་པ་དང། དེ་ཉིས་འགྱུར་གྱིས་སྐུའི་དཀྱིལ་འཁོར་གྱི་སྒོའ་ི

མཐར་ཐུག་པར་འགྱུར་བ་དང། དེ་ནས་སྐུའི་དཀྱིལ་འཁོར་ལ་རྭ་བ་ལྔ་ལ་སོགས་པ་བྱ་བའི་དོན་ཏེ། 

རེ་མིག་གི་གྲངས་ཀྱི་ཐིག་གདབ་ཚུལ་འདི་ནི་ཐིག་རིངས་གདབ་ཚུལ་ལོ། །གཉིས་པ་ནི། རང་གི་ངོ་

བོས་ཞེས་སོགས་ཏེ། ཐིག་ཐུང་འདེབས་ཚུལ་གསུངས་པའི་དོན་ཏོ། །གསུམ་པ་ནི། དེའི་ཕྱིར་ཞེས་

སོགས་ཏེ། ཐིག་གང་ཕྱིས་དབྱི་བར་བྱ་དགོས་པ་ནི་དང་པོ་ནས་གདབ་པར་བྱ་བ་མ་ཡིན་ནོ་ཞེས་

པ་ཐིག་རིངས་གདབ་པའི་ཆོ་ག་གཞན་ལས་ཐིག་ཐུང་གདབ་པར་བྱ་བའི་ངེས་པའོ།།

གསུམ་པ་ཐིག་ཇི་ལྟར་གདབ་ཚུལ་རྒྱས་པར་བཤད་པ་ལ་གཉིས། ཆ་བཅུ་དྲུག་རྣམ་

པར་ཕྱེ་བའི་སྤྲོས་མེད་ཀྱི་ཐིག་རྩ་རྒྱུད་ལས་གསུངས་ཚུལ་དགོད་པ་དང། ཆ་བཅུ་དྲུག་ཏུ་ཕྱེ་བའི་

སྤྲོས་མེད་ཀྱི་ཐིག་བཏབ་པས་སྤྲོས་བཅས་ཀྱི་ཆ་བགོས་པ་དང་དོན་འདྲ་བར་འགྱུར་བའི་ཐིག་

གདབ་ཚུལ་བསྡུས་རྒྱུད་ལས་གསུངས་པ་བཤད་པའོ། །དང་པོ་ནི། དེ་ནས་རྩ་བའི་རྒྱུད་ཀྱི་ཞེས་

སོགས་ཏེ། འོག་མའི་དོན་བཤད་པས་འདི་ཉིད་གོ་བར་འགྱུར་རོ། །གཉིས་པ་ལ་ལྔ། དཀྱིལ་

འཁོར་གསུམ་གའི་རྩ་ཐིག་དང་སྒོའ་ིཐིག་སྤྱིར་བསྟན་པ། ཐུགས་དཀྱིལ་གྱི་ཐིག་གདབ་ཚུལ་བྱེ་

བྲག་ཏུ་བཤད་པ། རྟ་བབས་ཀྱི་དང། གསུང་གི་དང། སྐུའི་ཐིག་གདབ་ཚུལ་བྱེ་བྲག་ཏུ་བཤད་

པའོ། །དང་པོ་ནི། རྩ་རྒྱུད་ལས་གསུངས་པ་དེ་ལྟར་བསྡུས་རྒྱུད་འདིར་ཡང་སྐུའི་རྩ་ཐིག་ཁྲུ་བཞིའི་

བདག་ཉིད་ཀྱི་དཀྱིལ་འཁོར་གསུམ་ལ་ཆ་བཅུ་དྲུག་རྣམ་པར་ཕྱེ་བའི་སྤྲོས་མེད་ཀྱི་ཐིག་བཏབ་པས། 

དོན་གྱིས་ན་སོར་ཕྱེད་པའི་ཆ་དགུ་བཅུ་རྩ་དྲུག་ཉིས་འགྱུར་དུ་གསུངས་པར་འགྱུར་རོ། །ཇི་ལྟར་འགྱུར་ 

ན་དེ་ལས་ཞེས་སོགས་སོ།།

འོ་ན་ཆ་བཅུ་དྲུག་ཏུ་ཕྱེ་ནས་འདེབས་ཚུལ་ཇི་ལྟ་བུ་ཞེ་ན། དེའི་ཕྱིར་ཞེས་སོགས་ཏེ། 

ཚངས་ཐིག་ཆ་བཅུ་དྲུག་པ་ཟུར་ཐིག་དང་བཅས་པ་བཏབ་ནས། ཆ་བཅུ་དྲུག་པོ་དེ་ལས་ཕྱོགས་བཞི་

རེ་རེར་ཆ་བཞི་བཞི་ཕྱིར་དོར་བ་སྐུའི་དཀྱིལ་འཁོར་གྱི་དོན་དུ་འགྱུར་རོ། །ལྷག་མ་ནང་གི་ཆ་བརྒྱད་

པོ་དེ་ཉིད་སླར་ཡང་ཕྱེད་མར་བགོས་པས་ཆ་བཅུ་དྲུག་ཏུ་འགྱུར་རོ། །དེ་ཉིད་ལས་ཕྱོགས་རེར་ཆ་

བཞི་བཞི་ཕྱིར་དོར་བ་གསུང་གི་དཀྱིལ་འཁོར་གྱི་དོན་དུ་འགྱུར་རོ། །ལྷག་མ་ནང་གི་ཆ་བརྒྱད་པོ་

དེ་ཉིད་སླར་ཡང་ཕྱེད་མར་བགོས་པས་ཆ་བཅུ་དྲུག་ཏུ་འགྱུར་ཏེ། ཐུགས་ཀྱི་དཀྱིལ་འཁོར་རོ། །བཅུ་

དྲུག་པོ་དེའི་ཆ་བཞི་བཞི་ཕྱོགས་རེ་རེར་ཕྱིར་དོར་བའི་ནང་གི་ཆ་བརྒྱད་ནི་སྙིང་པོ་བདེ་ཆེན་གྱི་

འཁོར་ལོར་འགྱུར་བས་ཐམས་ཅད་ཀྱང་ཆ་བཅུ་དྲུག་པར་འགྱུར་བ་དང། དེ་ལྟར་ན་སྐུའི་དཀྱིལ་

འཁོར་སོར་ཕྱེད་པ་གོ་དྲུག་ཉིས་འགྱུར་དང། གསུང་གི་དཀྱིལ་འཁོར་སོར་ཕྱེད་པ་གོ་དྲུག་དང། 

ཐུགས་ཀྱི་དཀྱིལ་འཁོར་སོར་ཕྱེད་པ་ཞེ་བརྒྱད་དང། བདེ་ཆེན་འཁོར་ལོ་སོར་ཕྱེད་པ་ཉེར་བཞིར་

འགྱུར་བའི་དོན་ནོ། །དེ་ལ་ཐུགས་དཀྱིལ་གྱི་ཆ་བཅུ་དྲུག་པོའ་ིཆ་རེ་རེ་སོར་ཕྱེད་གསུམ་དུ་འགྱུར་

བ་ལས་ཆ་བཅུ་དྲུག་པོའ་ིཆ་གཉིས་སྒོའ་ིདོན་དུ་བཤད་པས་སྒོ་སོར་ཕྱེད་དྲུག་པ་དང། གསུང་གི་

སྒོ་དེ་ལས་ཉིས་འགྱུར། སྐུའི་སྒོ་གསུང་ལས་ཉིས་འགྱུར་དུ། དེ་རྣམས་ལ་ཞེས་པ་ནས། གསུངས་

ཏེའི་བར་གྱིས་བསྟན་ཏོ། །དེ་ལྟར་ཞེས་སོགས་ཀྱི་དོན་ནི། འདི་ལྟ་བུ་དཀྱིལ་འཁོར་གྲུ་བཞི་པ་ལ་

དཀྱིལ་འཁོར་རང་རང་གི་ལོགས་རེའི་རྩ་ཐིག་གི་བརྒྱད་ཆ་དང། སྡོམ་ཆེན་ལྟ་བུ་རྩིག་པ་ཟླུམ་པོ་ལ་

ཤར་གྱི་ཚངས་དང་རྩ་ཐིག་ཕྲད་པ་ནས་ནུབ་ཀྱི་ཚངས་དང་རྩ་ཐིག་ཕྲད་པའི་བར་གྱི་ཚངས་ཐིག་གི་

བརྒྱད་ཆའོ། །ཚངས་པའི་ཐིག་ལས་ཞེས་པ་ནས། ངེས་པའོ་ཞེས་པའི་བར་གོ་སླའོ།།

ཕྱོགས་རྣམས་སུ་ཞེས་པ་ལ་སོགས་པ་སྒོ་ལ་སོགས་པའི་ཐིག་རིངས་གདབ་ཚུལ་གྱི་

དབང་དུ་མཛད་པ་སྟེ། དེ་ཡང་ཕྱོགས་རྣམས་སུ་ཚངས་ཐིག་ནས་ནུས་མའི་གདན་གྱི་འདབ་མའི་

རྩེའི་བར་ཕྱེད་མར་བགོས་པའི་དབུས་སུ་ཐིག་ཐུགས་ཀྱི་མདའ་ཡབ་དང་ཕྲད་ཀྱི་བར་དུ་བཏབ་

ནས། ཕྱི་ནང་དུ་སོར་ཕྱེད་གསུམ་གསུམ་འབྱུང་བའི་ནང་མ་སྒོའ་ིདོན་དུ་བོར་ནས་ལྷག་མ་ཕྱིའི་

སོར་ཕྱེད་པ་གསུམ་ཕྱེད་མ་རྣམ་པ་གཉིས་སུ་བྱས་ཏེ། ཕྱེད་ནང་མ་ལ་རྐང་པ་སྟེ་སོར་གྱི་བཞི་ཆ་

དང་བཅས་པའི་སོར་ཕྱེད་འོང་བ་དེ་འདྲའི་ཆ་ཡི་སྙིང་པོ་སྟེ། ཐུགས་ཀྱི་དཀྱིལ་འཁོར་ལ་སྒོ་ཁྱུད་

ཀྱི་རེ་ཁ་གསུམ་གྱི་གནས་སུ་འགྱུར་ཏེ། ཕྱེད་ཕྱི་མ་གཞན་གྱིས་ནི་སྒོ་ལོགས་ཀྱི་ཆ་ཤས་སུ་འགྱུར་

རོ། །དེ་ནས་ནུས་མའི་པདྨའི་འདབ་མའི་ཕྱི་རོལ་ཏུ་སོར་ཕྱེད་པའི་ཆ་གཅིག་གིས་ནུས་མའི་གནས་

ཀྱི་འདབ་མ་རྣམས་ཀྱི་ཕྱི་རོལ་གྱི་རྡོ་རྗེའི་འཕྲེང་བའི་གནས་སོ། །དེ་ནས་སོར་ཕྱེད་པ་བཞིས་བདེ་

གཤེགས་འཕར་མའི་ལྷའི་གནས་ཀྱི་པདྨ་རྣམས་སོ།།

པདྨ་དེའི་དབུས་སུ་ཐིག་བཏབ་ནས་སྔར་ལྟར་དྲངས་པས་ཕྱིའི་ཆར་རྡོ་རྗེ་འཕྲེང་བ་སྔ་

མ་མ་ཡིན་པའི་བདེ་གཤེགས་འཕར་མའི་ཕྱི་རོལ་གྱི་རྡོ་རྗེ་འཕྲེང་བའི་ཆ་སོར་ཕྱེད་དང་ལྷན་ཅིག་

བསྡོམས་པས་སོར་ཕྱེད་པ་གསུམ་དུ་འགྱུར་ཏེ། གསུམ་པོ་དེ་རྣམས་ཀྱི་དབུས་སུ་ཐིག་བཏབ་ནས། 

སོར་ཕྱེད་ཀྱི་ཕྱེད་དང་བཅས་པ་སྟེ་བཞི་ཆ་དང་བཅས་པའི་སོར་ཕྱེད་གཅིག་དང། ཡང་སོར་ཕྱེད་

ཀྱི་ཕྱེད་དང་བཅས་པ་སྟེ་བཞི་ཆ་དང་བཅས་པའི་སོར་ཕྱེད་པ་གཅིག་སྟེ་ཕྱི་ནང་གཉིས་འབྱུང་བའི་

ཆ་ནང་མ་ཡིས་སྒོའ་ིའགྲམ་གྱི་གནས་སུ་རྭ་བ་སྟེ་རྩིག་པ་གསུམ་འབྱུང་བའི་ས་དང། ཕྱི་མས་རྟ་

བབས་ཀྱི་ཀ་བར་འགྱུར་རོ། །འདིས་གཞུང་གཞན་དུ་གྲགས་པའི་སྒོ་འགྲམ་ལ་སྒོ་ལོགས་ཀྱི་ཐ་སྙད་

མཛད་ཅིང། གཞན་དུ་ལོགས་སུ་གྲགས་པ་ལ་འདིར་འགྲམ་གྱི་ཐ་སྙད་མཛད་ལ། དེའི་གཞོགས་སུ་

རྟ་བབས་ཀྱི་ཀ་བ་བཤད་པའི་འདིས་མུན་སྣམ་མེད་པར་བསྟན་ཏེ། འགྲམ་ལོགས་སྒོ་དང་མཉམ་

པའི་ལུགས་སོ། །རྡོ་རྗེ་འཕྲེང་བར། འདིར་དངོས་སུ་སོན་པ་ནི་ལོགས་ཡིན་ཅིང་སྟེང་དུ་སོན་པ་

ནི་འགྲམ་པའོ་ཞེས་བརྗོད་པ་ནི་ལུང་དང་མི་ལྡན་ཞིང། སྒོ་མཉམ་སྒོ་ཁྱུད་སྟེང་དུ་འགྱུར། །ངོས་སུ་

འགྲམ་པ་སྒོ་ཡི་ཕྱེད། །ཅེས་བཤད་པ་དང་འགལ་ལོ།1།ཞེས་གསུངས་ཀྱང་འགལ་བའི་སྐྱོན་མེད་

དེ། འགྲམ་དང་ལོགས་ཀྱི་མིང་ཚ་རེག་དང་གྲང་རེག་བཞིན་དངོས་པོ་གཅིག་ལ་འདུར་མི་རུང་བ་མ་

ཡིན་གྱི། དངོས་པོ་གཅིག་ལ་ཡང་མིང་སྣ་ཚོགས་པ་མི་འགལ་བས། བརྡ་སོ་སོར་སྦྱར་བ་ལ་བརྟེན་

ནས་གཉིས་ཀས་ཀྱང་ངོས་དང་སྟེང་དུ་སོང་བ་གོ་བར་བྱེད་དོ་ཞེས་ཆོས་རྗེ་བུ་གསུང་ཞིང་ཕྱིས་ཀྱི་

གཞན་དག་ཀྱང་ཕལ་ཆེར་དེ་ལྟར་སྨྲའོ། །དེ་ནས་ཞེས་པ་ནས་ལྷག་མ་དཔངས་ནི་སངས་རྒྱས་ཀྱི་

གདན་གྱི་ཚད་ཀྱིས་སོ།།

དེ་ནས་བདེ་གཤེགས་འཕར་མའི་ཕྱིའི་རྡོ་རྗེ་འཕྲེང་བ་ལས་སོར་ཕྱེད་པ་གསུམ་པའི་ཆ་

གཉིས་ཏེ་སོར་ཕྱེད་དྲུག་དོར་ནས། ཡང་དེ་ནས་སོར་ཕྱེད་བོར་བ་ཉིད་ཀྱིས་ཚོན་སའི་ཐིག་གདབ་

པ་སྟེ། དེ་ནས་སོར་ཕྱེད་བཞི་ཡིས་ལྷ་སྣམ་དང། དེ་ནས་སོར་ཕྱེད་དོར་ནས་རྩ་ཐིག་གི་ཕྱིར་སོར་

ཕྱེད་ཕྱེད་དང་བཅས་པའི་སོར་མོ་ཕྱེད་ཀྱིས་ར་བ་སྟེ་རྩིག་པ་གསུམ་གྱི་གནས་སུ་འགྱུར་རོ། །དེ་

བཞིན་དུ་ནས་ངེས་པའོའ་ིབར་གོ་སླའོ། །གཉིས་པ་ཐུགས་ཀྱི་ཐིག་གདབ་ཚུལ་བྱེ་བྲག་ཏུ་བཤད་པ་

ནི། དེ་ལྟར་ཐིག་ནི་ཞེས་སོགས་སོ།།

གསུམ་པ་རྟ་བབས་ཀྱི་ཐིག་གདབ་ཚུལ་བྱེ་བྲག་ཏུ་བཤད་པ་ནི། ད་ནི་རྩ་བའི་རྒྱུད་

ལས་ཞེས་པ་ནས། རྩ་བའི་རྒྱུད་ལས་གསུངས་པའོ་ཞེས་བྱ་བའི་བར་ཏེ། འདི་དག་གི་རྣམ་པར་

བཞག་པ་གསལ་བ་ཉིད་དུ་ཁོ་བོས་ཐིག་རྩའི་ཡི་གེར་ལོགས་སུ་བཀོད་ཟིན་ཏོ། །བཞི་པ་གསུང་

གི་ཐིག་གདབ་ཚུལ་བྱེ་བྲག་ཏུ་བཤད་པ་ནི། ད་ནི་གསུང་གི་དཀྱིལ་འཁོར་གསུངས་པ་ཞེས་

སོགས་ཏེ། བྲི་བྱ་ལ་ཐུགས་ཀྱི་རྟ་བབས་ཀྱི་བརྩེགས་མ་གཉིས་པའི་མྱོས་པ་བསྲུང་བ་སོར་ཕྱེད་

བཞི་ཙམ་དུ་དཔངས་སོར་ཕྱེད་དུ་བཤིག་ཅིང་གཡས་གཡོན་གྱི་ཀ་བ་ཟུང་དག་སོར་མོ་ཕྱེད་པ་

ཕྱེད་ཙམ་རེ་ཕྱིར་བསྐྱེད་ནས། དེར་ཕྱོགས་བཞིའི་རྣལ་འབྱོར་མའི་པདྨ་རྣམས་བྱའོ། །ངེས་པའོ་ 

ཞེས་པའི་བར་ལྷག་མ་གོ་སླའོ།།

ལྔ་པ་སྐུའི་ཐིག་གདབ་ཚུལ་བྱེ་བྲག་ཏུ་བཤད་པ་ནི། ད་ནི་དེ་ནས་ཞེས་པ་ལ་སོགས་

པས་ཞེས་སོགས་ཏེ། ཆུ་མེ་རླུང་གི་དཀྱིལ་འཁོར་གསུམ་པོ་དེ་དག་རྣམས་ཀྱི་ཐོག་མ་སྟེ་ནང་གི་

1  བསྟན་འགྱུར། པེ་བསྡུར་མ། དེབ། ༣༩ ཤོག ༥༦ ཕྲེང་། ༡༨

ཆ་ལ་ཉི་ཟླ་གང་གི་སྟེང་ནས་འཆར་བའི་སའི་དཀྱིལ་འཁོར་ནི། དེ་ཕྱེད་རེ་མིག་དག་གིས་ཏེ་སོར་

ཕྱེད་བཅུ་གཉིས་པ་བྱའོ། །དཀྱིལ་འཁོར་བཞི་པོ་དེ་དག་རྣམས་ཀྱི་མཐའ་ལ་རྡོ་རྗེའི་འཕྲེང་བ་གང་

ལ་གནས་པའི་ནམ་མཁའི་དཀྱིལ་འཁོར་སོར་ཕྱེད་བཅུ་གཉིས་ཀྱིས་བྱ་སྟེ། དེའི་ཕྱིར་སོར་ཕྱེད་

ཉི་ཤ ་རྩ་བཞི་རྣམས་ཀྱིས་རྡོ་རྗེའི་མེ་ལྕེའོ། །ཞེས་པ་ནས་ངེས་པའོ་ཞེས་པའི་བར་ལ་སོགས་པ་

སྔ་ཕྱི་གཞན་དག་གོ་སླའོ།།

གཉིས་པ་རྡུལ་ཚོན་དགྱེ་བའི་ཆོ་ག་རྣམ་དག་དང་བཅས་པ་ལ་གསུམ། རྡུལ་ཚོན་

བསྒྲུབས་ཏེ་ཇི་ལྟར་དགྱེ་བ་བསྟན་པ། རྡུལ་ཚོན་གྱི་དཀྱིལ་འཁོར་ཕྱི་ནང་གཞན་གསུམ་ཆོས་མཐུན་

པས་རྣམ་པར་དག་ཚུལ། ཐིག་དང་འབྲེལ་བའི་ཚིགས་བཅད་གཉིས་སྔར་བཤད་ཟིན་པར་བསྟན་

པའོ། །དང་པོ་ལ་བཞི། རྡུལ་ཚོན་སྒྲུབ་ཚུལ་ཞལ་གྱི་དབྱེ་བས་ཕྱོགས་ཚོན་དང་དཀྱིལ་འཁོར་བཞི་

ཚོན་དུ་འགྱུར་ཚུལ་དང་བཅས་པ། རྡུལ་ཚོན་ཇི་ལྟར་དགྱེ་ཚུལ་རྒྱས་པར་བཤད་པ། ཚོན་གྱིས་བྲི་

བའི་སྐྱོན་སྤང་བ། རྡུལ་ཚོན་གྱི་དཔངས་ཚད་ངེས་པའོ། །དང་པོ་ནི། ད་ནི་རྡོ་རྗེ་ཞེས་པ་ལ་སོགས་

པས་ཞེས་པ་ནས། རིམ་པས་སོ་ཞེས་པའི་བར་རོ།།

གཉིས་པ་ལ་གསུམ། དཀྱིལ་འཁོར་སྤྱིའི་ཚོན་དགྱེ་ཚུལ། དཀྱིལ་འཁོར་ནང་གི་ཚོན་གྱི་ཁ་

དོག་གི་ངེས་པ། དཀྱིལ་འཁོར་ཕྱིའི་ཚོན་གྱི་ཁ་དོག་གི་ངེས་པའོ། །དང་པོ་ལ་གཉིས། ཕྱོགས་ཚོན་

གྱི་ངེས་པ་སྤྱིར་བསྟན། སྣམ་བུ་ལ་སོགས་པའི་ཁ་དོག་ཐུན་མོང་དུ་བཤད་པའོ། །དང་པོ་ནི། ད་ནི་

ཤར་དུ་ཞེས་སོགས་སོ། །དེ་ཡང་དབང་ལྡན་གྱི་ཕྱོགས་ནས་བརྩམས་ཏེ་ཞེས་སོགས་ཀྱི་དོན་ནི། 

ཐོག་མར་སློབ་དཔོན་གྱིས་དབང་ལྡན་ནས་བརྩམས་ཏེ་ཚོན་དཀར་པོ་ལ་སོགས་པ་ཞི་སོགས་ཀྱི་

ལས་ཀྱི་རྗེས་སུ་འབྲངས་པའི་རྩིག་པའི་ཚོན་དབང་ལྡན་གྱི་ཟུར་ནས་ཕྱོགས་རྣམས་སུ་དྲངས་ནས་

བཏབ་སྟེ། དེ་ནས་ཕྱོགས་ཚོན་རྣམས་ཞལ་གྱི་དབྱེ་བས་དགྱེ་བར་བྱའོ་ཞེས་བྱ་བའི་དོན་ཡིན་ལ། 

ཕྱོགས་རྣམས་ཞེས་པའི་རྣམས་ཀྱི་དོན་ནི། འཇམ་པོའ་ིལས་ལ་དབང་ལྡན་ནས་གཡས་སྐོར་གྱིས་

ཕྱོགས་དང་དྲག་པོའ་ིལས་ལ་དེ་ནས་གཡོན་སྐོར་གྱིས་ཕྱོགས་སུ་དྲང་བར་བྱ་བ་སྡུད་པའི་མང་

ཚིག་ཡིན་ཞིང། ལས་ཀྱི་རྗེས་སུ་འབྲངས་པ་ནི་ལས་ཞི་དྲག་གང་ལ་ཡང་ཐུགས་ཀྱི་རྩིག་པའི་ཚོན་

དཀར་དམར་ནག་གསུམ་དང། གསུང་སྐུའི་རྩིག་པ་ཚོན་སྣ་ལྔ་པར་ངེས་ཀྱང། དགྱེ་བའི་རིམ་པ་



དབང་ལེའི་མདོར་བསྡུས་གསུམ་པའི་རྣམ་བཤད། 517

བསྐྱེད་རིམ་དང་སྡུད་རིམ་གྱི་དབང་གིས་མི་མཐུན་པས། དེ་འདྲའི་རིམ་པ་ལས་ཀྱི་རྗེས་སུ་འབྲངས་

ནས་དགྱེ་ཞེས་པའི་དོན་ཡིན་ནོ། །སློབ་དཔོན་གྱིས་དབང་ལྡན་གྱི་རྩིག་པ་ཐོག་མར་འདྲི་བ་འདི་

ཚོན་བཀྲ་བརྟག་པའི་དོན་དུ་འདོད་པ་ནི་རྒྱུད་དང་མཁས་པ་ཚད་ལྡན་རྒྱ་གར་བ་དག་གང་གི་ཡང་

ལུགས་མ་ཡིན་པར་རྡོ་རྗེ་འཆང་ཆེན་པོའ་ིལམ་གྱི་རིམ་པར་གསུངས་ཟིན་ཏོ།།

ཁ་ཕྱོགས་ཅིག་གཞུང་འདིའི་དོན། ལས་ཀྱི་རྗེས་སུ་མཐུན་པར་དཀྱིལ་འཁོར་གྱི་ས་གཞི་ལ་

ཐོག་མར་རྡུལ་ཚོན་ལྗང་ཁུ་ལ་སོགས་ཕྱོགས་གཅིག་པས་ཁྱད་པར་དགྱེ་བའི་སྟེང་དུ་ཕྱོགས་མདོག་

གི་རྡུལ་ཚོན་དགྱེ་བར་བྱ་ཞིང། དེའི་ཡང་སྟེང་དུ་པདྨ་དང་སྣམ་བུ་སོ་སོ་བྲི་བར་བྱ་བར་འདོད་ལ། 

ཐིག་སོ་སོའ་ིཚད་དུ་རིམ་པ་ལྟར་རྡུལ་ཚོན་བཀྱེ་བས་པདྨ་དང་སྣམ་བུ་སོགས་འདྲི་བ་ན་ཐིག་མི་

མངོན་པས་ཚོན་ས་སོ་སོར་མི་ཕྱེད་པའི་ཉེས་པར་མི་འགྱུར་རོ་ཞེས་ཟེར་བ་ནི། གཞུང་ཚིག་འགའ་

ཡར་ཙམ་འདིའི་དོན་འཆད་པས་ཕོངས་པར་གྱུར་ནས་ལོག་པར་སྨྲ་བ་སྟེ། རྡུལ་ཚོན་གྱི་དཔངས་

ཚད་བཤད་པ་སོགས་དང་བསྒྲིགས་ན་ཉེས་པ་ཆེན་པོར་འགྱུར་བ་སོགས་གནོད་པ་དུ་མ་ཞིག་

འབབ་བོ། །ཕྱོགས་ཚོན་ཀྱོག་རྭ་སྙེ་པོ་འདོད་པ་དག་ནི་ཕྱོགས་ཚོན་ཞལ་གྱི་དབྱེ་བས་དགྱེ་བར་

བཤད་པ་འདིས་བཀག་པ་ཡིན་ལ། ཡེ་ཤེས་ལེའུར་ཤར་ལྷོ་ནག་པོར་བཤད་པའི་དོན་ནི་སྐབས་

དེར་འཆད་པར་འགྱུར་རོ།།

གཉིས་པ་ནི། ད་ནི་དཀར་དང་ཞེས་སོགས་ཏེ། ཐུགས་ཀྱི་རེ་ཁ་གསུམ་གྱི་རིམ་པ་ལ། ཁ་

དོལ་ཕྱོགས་ཅིག་ནང་ནས་རིམ་པ་བཞིན་བརྩམས་ཏེ་དགེ་བའི་ལས་ལ་ཐུགས་གསུང་སྐུའི་རིམ་པས་

ནག་དམར་དཀར་བ་དང། མི་དགེ་བའི་ལས་ལ་དེ་ལས་བཟློག་པའོ་ཞེས་ཟེར་ལ། མཁས་རང་པ་

དག་མངལ་དུ་ཐོག་མར་ལུས་འགྲུབ། བཙས་ནས་ངག་འགྲུབ། དེ་ནས་ཡིད་འགྲུབ་པར་གསུངས་

པས་ནང་ནས་རིམ་པ་བཞིན་དཀར་དམར་ནག་པར་བྱས་པ་སྐྱེ་རིམ་དང་མཐུན་པས་དགེ་བའི་ལས་

ལ་དེ་ལྟར་དང། མི་དགེ་བའི་ལས་ལ་དེ་ལས་བཟློག་པའོ་ཞེས་གསུང་ཞིང་། སློབ་དཔོན་ཆེན་པོ་ཨ་

བྷྱཱ་དང་ས་དྷུ་པུ་ཊས་ཀྱང་རིམ་པ་དེ་ལྟར་བཤད་ལ། ནག་དམར་དཀར་བ་ཉིད་རླུང་མེ་ཆུའི་རིམ་པ་

དང་མཐུན་པས་སྐྱེ་རིམ་ཡིན་ཞེས་སྨྲས་པ་ནི་མུན་སྤྲུལ་ཏེ། རྭ་བ་གསུམ་དུ་བྱས་པའི་ཚེ་ལུས་ངག་

ཡིད་གསུམ་དང་སྐུ་གསུང་ཐུགས་ཀྱི་དག་པ་སྦྱོར་ཞིང་དེ་དག་དང་ཆོས་མཐུན་བརྩི་བ་ཡིན་གྱི། 



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།518

གསུམ་པོ་དེ་ལས་ཁམས་ལྔའི་ཆོས་མཐུན་བརྩི་བ་ག་ལ་ཡིན།

གཉིས་པ་དཀྱིལ་འཁོར་ནང་གི་ཚོན་གྱི་ཁ་དོག་གི་ངེས་པ་ལ་གསུམ། སྙིང་པོའ་ིདཀྱིལ་

འཁོར་གྱི་ཚོན་གྱི་ཁ་དོག་གི་ངེས་པ། གསུང་སྐུའི་དཀྱིལ་འཁོར་གྱི་ཚོན་གྱི་ཁ་དོག་གི་ངེས་

པ། དཀྱིལ་འཁོར་གསུམ་གྱི་རྭ་བའི་ཁ་དོག་གི་ངེས་པའོ། །དང་པོ་ནི། དབུས་སུ་ཞེས་སོགས་

སོ། །གཉིས་པ་ནི། ད་ནི་གསུང་དང་སྐུའི་དཀྱིལ་འཁོར་གྱི་ལྷའི་སྣམ་བུའི་ཁ་དོག་གསུངས་པ། 

དཀར་པོའ་ིམདོག་ཅེས་པ་སྟེ། ཞེས་པ་འདི་དང། པདྨ་བརྒྱད་ཀྱི་གཞིའི་སྣམ་བུ་དག་ཀྱང་ཞེས་པའི་

ཀྱང་གི་སྒྲ་དཀར་པོའ་ིམདོག་ཅེས་པ་ལ་སྙེག་དགོས་པས་ལྷ་སྣམ་གསུམ་ག་དཀར་པོར་བསྟན་པ་

ཡིན་གྱི། སྔ་མ་མང་པོས་ལྷ་སྣམ་ཐམས་ཅད་ཕྱོགས་མདོག་བྱེད་པ་དང། གསུང་གི་ལྷ་སྣམ་དཀར་

པོ། གཞན་གཉིས་ཕྱོགས་མདོག་བྱེད་པ་ལ་སོགས་པ་ནི་མ་བརྟགས་པའོ།།

གསུང་སྐུའི་པདྨ་རྣམས་ཀྱི་ལྟེ་བ་ཉི་ཟླ་དང་བྲལ་བར་གསུངས་པ་འདིའི་རྒྱུ་མཚན་ནི། 

པདྨ་དེ་དག་གི་ལྟེ་བ་ལ་རང་རང་གི་གདན་གྱི་སྲོག་ཆགས་འགོད་པའི་རྒྱུ་མཚན་གྱིས་ཡིན་ནོ་

ཞེས་ཁ་དོལ་ཕྱོགས་ཅིག་ཟེར་མོད། པདྨའི་ལྟེ་བ་ལ་སྲོག་ཆགས་དགོད་དུ་རུང་ཞིང། ཉི་མའམ་ཟླ་

བའི་གདན་ལ་སྲོག་ཆགས་དགོད་དུ་མི་རུང་བའི་རྒྱུ་མཚན་སུ་ཞིག་གིས་འགོད་པར་ནུས། ཡང་

ཁ་ངམ་ཅིག་གསུང་དང་སྐུ་ལ་ཟླ་ཉིའི་གདན་གྱི་དོད་ལྷ་སྣམ་དཀར་པོ་དང་པདྨ་རྣམས་གསུངས་

ལ། ཐུགས་དཀྱིལ་ལ་ཉི་ཟླ་པདྨའི་གདན་གསུམ་ག་ཡོད་པའི་ཕྱིར་ལྷ་སྣམ་ལོག་པ་མེད་ཀྱི་ཕྱོགས་

ཚོན་དང་འདྲ་བ་ཉིད་དོ་ཞེས་ཟེར་བ་ནི། འདིའི་གོང་དེ་མ་ཐག་ཏུ་ཐུགས་དཀྱིལ་གྱི་ལྷ་སྣམ་དཀར་

པོར་རང་ཉིད་ཀྱིས་སྨྲས་པ་དང། གོང་དུ་སྙིང་པོའ་ིདཀྱིལ་འཁོར་གྱི་ཐིག་གི་ངེས་པའི་སྐབས་སུ། 

ཐུགས་དཀྱིལ་གྱི་ཁྱམས་ཕྱོགས་ཚོན་གྱི་ས་ལ་སོར་ཕྱེད་བདུན་པའི་ཐིག་བཏབ་པ་དེའི་ཕྱིར་ལྷ་

སྣམ་སོར་ཕྱེད་བཞི་པའི་ཐིག་འདེབས་པར་རྒྱུད་འགྲེལ་ལས་བཤད་ཅིང་རང་གིས་ཁས་བླངས་པ་ 

གཉིས་ཀ་དང་འགལ་ལོ།།

གསུམ་པ་དཀྱིལ་འཁོར་གསུམ་གྱི་རྭ་བའི་རེ་ཁའི་ཁ་དོག་གི་ངེས་པ་ནི། གསུང་གི་དཀྱིལ་

འཁོར་ལ་ཞེས་སོགས་ཏེ། ཆ་གཅིག་དོར་ནས་ཞེས་སོགས་ཀྱི་དོན་ལ། ཁ་ཅིག་ན་རེ། རྩིག་པ་རེ་

རེའི་གོ་ས་ལ་ཆ་གསུམ་གསུམ་དུ་བགོས་པའི་སུམ་ཆ་གཅིག་རྩིག་པ་གཞན་དང་གཉིས་ཀྱི་བར་



དབང་ལེའི་མདོར་བསྡུས་གསུམ་པའི་རྣམ་བཤད། 519

དུ་གནས་པས་བར་སྟོང་ཡིན་པས་དོར་ནས། ཆ་གཉིས་ཀྱིས་རེ་ཁ་སོ་སོའ་ིདགོས་ཆོས་སུ་འགྱུར་

བ་གང་ཡིན་པ་དེའི་ཕྱིར་རྭ་བའི་ས་ནི་ཆ་བཅོ་ལྔ་པར་ཤེས་པར་བྱའོ་ཞེས་ཟེར་ཏེ། བར་སྟོང་ཆ་ལྔ་

དང། རྩིག་པ་སོ་སོའ་ིསྦོམས་ཆ་བཅུ་ཡོད་པའི་ལུགས་སོ། །ཡང་གཞན་དག་ན་རེ། རྭ་བ་རྣམས་

ཀྱི་སྦོམས་དང་སོ་སོའ་ིབར་གྱི་ཚད་ནི། རྭ་བའི་ཐིག་གཉིས་ཀྱི་བར་ཆ་བཅོ་ལྔར་ཕྱེ་བའི་ཆ་གཅིག་

སྟེ་རེ་རེ་རྭ་བ་རྣམས་ཀྱི་བར་བར་དུ་དོར་ནས། ཆ་གཉིས་གཉིས་ཀྱིས་རེ་ཁ་སོ་སོར་འགྱུར་ལ། 

ཆ་གཅིག་རྭ་བ་རྣམས་ཀྱི་ནང་དང་ཕྱི་རོལ་ཏུ་དོར་བའི་སྒོ་ནས་ཆ་བཅོ་ལྔ་པར་འགྱུར་བ་དང། རྭ་

བ་གསུམ་ལ་ཡང་རྭ་བ་རེ་རེའི་སྦོམས་ལ་ཆ་གཉིས་གཉིས་ཏེ་དྲུག །རྭ་བ་ཕན་ཚུན་གྱི་བར་ལ་ཆ་

གཉིས། རྭ་བའི་ཕྱི་ནང་གཉིས་སུ་དོར་བའི་ཆ་གཅིག་སྟེ་ཆ་དགུར་སྨྲ་ཞིང། ཆ་གཅིག་ཕྱི་ནང་དུ་

འདོར་བའི་ཁྱད་མིན་པ་སྔ་ཕྱི་གཉིས་འདྲ་བར་འདུག་པ་ལ། ཕྱི་ནང་དུ་ཆ་གཅིག་མ་དོར་ན་རྭ་བ་

ལྔའི་ཕན་ཚུན་གྱི་བར་སྟོང་ཆ་བཞི་ལས་མི་འོང་བས་ཆ་བཅོ་ལྔ་མི་ཚང་བའི་ཕྱིར། ལུགས་འདི་

གཉིས་ཅུང་ཕྱི་མ་ཞིབ་སྟེ། ཆ་གཅིག་ཕྱི་ནང་དོར་བ་ནི་ཆ་མཉམ་བཅོ་ལྔར་བགོས་པའི་ཆ་གཅིག་

གི་ཕྱེད་ནང་དུ་རྩིག་པ་དང་དཔངས་ཆུང་གི་བར་དུ་དོར་ཞིང། ཕྱེད་ཕྱིར་རྩིག་པ་དང་འདོད་སྣམ་གྱི་

བར་དུ་བོར་བའི་ལུགས་སོ།།

འདི་ལྟར་འཆད་པ་ལྟར་ན་ཡང་། རྩ་ཐིག་ཁྲུ་བཞི་པའི་སྐུའི་དཀྱིལ་འཁོར་གྱི་རྩིག་པའི་

ཐིག་ཕྱི་ནང་གི་བར་ལ་མཐེབ་སོར་གསུམ་ཡོད་ཅིང། དེའི་སུམ་ཆ་བར་སྟོང་གི་ཆ་ལ་སོང་བས། 

དཀྱིལ་འཁོར་དེའི་རྩིག་པའི་ཐིག་ཕྱི་ནང་གི་བར་ན་རྡུལ་ཚོན་གང་གིས་ཀྱང་མ་ནོན་པའི་ས་སྟོང་

མཐེབ་སོར་གང་གི་སར་འགྱུར་ཞིང། དེ་བཞིན་དུ་རྩ་ཐིག་ཁྲུ་བཅུ་དྲུག་པའི་ཐིག་དེ་གཉིས་ཀྱི་བར་

ན་རྡུལ་ཚོན་གང་གིས་ཀྱང་མ་ནོན་པའི་ས་སྟོང་མཐེབ་སོར་བཞི་དང། ཤམྦྷ་ལའི་གློས་བསླང་དང་

ཚད་མཚུངས་པའི་རྩ་ཐིག་ཁྲུ་བཞི་བརྒྱ་པ་བྲིས་ནས་སྐུའི་རྩ་ཐིག་ཕྱི་ནང་གི་བར་ན་རྡུལ་ཚོན་གྱིས་

1གཏན་མ་ནོན་པའི་ས་སྟོང་འདོམ་གྱིས་གཞལ་བར་བྱ་བར་འགྱུར་བས། ཚོན་གྱིས་མ་ནོན་པའི་

ས་སྟོང་དེ་ལྟ་བུ་ཁས་བླངས་ན་ལེགས་པར་མ་མཐོང་ཞིང། རྟ་བབས་ཀྱི་བུམ་པའི་མཐའ་ནས་སའི་

ཁོར་ཡུག་གི་ཐིག་དང་པོ་བསྐོར་བར་འདོད་པ་ལ། བར་དེར་ཚངས་ཐིག་དང་ཁོར་ཡུག་གི་ཐིག་

1  ཞོལ། ཤོག ༤༩ བ ༣ རྡུལ་ཚོན་གྱི་ས་གཏན་

གང་གིས་ཀྱང་མ་ནོན་པའི་ས་སྒོ་ཚད་གཅིག་འབྱུང་བ་མི་འཐད་པས་སྐྱོན་སྟོན་པ་དག་གིས་ནི་རྡུལ་

ཚོན་གྱིས་མ་ནོན་པའི་ས་སྟོང་འདི་ལྟར་ཁས་བླངས་པའི་རང་གི་འདོད་པ་ལ་ཡང་ཉེས་པ་མཚུངས་

པར་འཇུག་པ་བསམ་པར་བྱ་དགོས་ལ། རྩིག་པ་གང་གིས་ཀྱང་མ་ནོན་པའི་ས་སྟོང་རྩིག་པའི་གོ་

སར་འགལ་བས། རྩིག་པའི་གོ་ས་ཆ་བཅོ་ལྔ་པ་ཡིན་པའང་ཉམས་སོ་ཞེས་པའི་དོགས་པ་སྤང་

དགོས་པར་སྣང་བས། དགོངས་པ་གཞན་དུ་འཆད་པའམ་དོགས་པ་ཇི་ལྟར་སྤངས་ཏེ་འཆད་པའི་

ཚུལ་བརྟག་དགོས་པར་སྣང་ངོ་།།

གསུམ་པ་དཀྱིལ་འཁོར་ཕྱིའི་ཚོན་གྱི་ཁ་དོག་གི་ངེས་པ་ལ་གཉིས། ཀླུའི་རྒྱལ་པོ་རྣམས་

ཀྱི་གདན་ལ་སོགས་པའི་ངེས་པ་དང། ཉི་ཟླ་འཆར་བའི་གནས་དང་ཁོར་ཡུག་ལ་སོགས་པའི་ཁ་

དོག་གི་ངེས་པའོ། །དང་པོ་ནི། ད་ནི་ཀ་བའི་འོག་ཅེས་པ་ལ་སོགས་པས་ཞེས་སོགས་ཏེ། རླུང་

དཀྱིལ་ཟླུམ་པོ་དང་ཆུ་དཀྱིལ་ཟླ་བ་ཕྱེད་པར་བྱས་པ་འགྱུར་མི་ལེགས་ཀྱི། བི་བྷུ་ཏི་ཙནྟྲའི་ཕྱག་

དཔེའི་རྒྱ་དཔེ་ལས་རླུང་གི་དཀྱིལ་འཁོར་ཟླུམ་པོ་ཕྱེད་པར་འགྱུར་ཏེ་ཞེས་དང། བྱང་དུ་ཆུའི་དཀྱིལ་

འཁོར་ཟླ་བའི་རྣམ་པ་ཞེས་འབྱུང་བ་ལྟར་བྱའོ།།

གཉིས་པ་ནི། ད་ནི་ཟླ་བ་ཉི་མ་འཆར་བའི་ཞེས་སོགས་ཏེ། ཨ་བྷྱས་སའི་ཁོར་ཡུག་གི་ཟླུམ་

ཐིག་དང་པོ་རྟ་བབས་ཀྱི་གནས་གང་དུ་ཚངས་ཐིག་ཟད་མཚམས་ནས་བསྐོར་བར་བཤད་པ་ནི། 

འདིར་སྐུའི་དཀྱིལ་འཁོར་གྱི་རྟ་བབས་ཀྱི་མཐར་སའི་དཀྱིལ་འཁོར་ཞེས་པའི་གཞུང་གསལ་ཁ་ཅན་

འདི་དང་འགལ་བས་སྤང་བར་བྱའོ་ཞེས་རང་གསུང་མོད་ཀྱང། རྟ་བབས་ཀྱི་བུམ་པའི་རྩེ་མོ་ནས་

ཟླུམ་ཐིག་དང་པོ་བསྐོར་བ་ལ་སོགས་པ་དེ་བས་ཀྱང་ལེའུ་དང་པོར་མ་ལ་ཡའི་གཞལ་ཡས་ཁང་

གློས་བསླང་གི་རྣམ་གཞག་བཤད་པའི་སྐབས་ཀྱི་གཞུང་གསལ་ཁ་ཅན་དང་ལྷག་པར་འགལ་བར་

འགྱུར་བ་ལ་སོགས་པའི་དགག་སྒྲུབ་རྒྱས་པར་ཁོ་བོས་གཞན་དུ་བཤད་ཟིན་ལ། འདིའི་སྐད་དོད་

ཨ་བ་སཱ་ནེ་མཐར་བསྒྱུར་བའི་འགྱུར་གྱིས་འཁྲུལ་གཞི་བྱས་པ་སྟེ། རྩ་མིས་མཚམས་སུ་བསྒྱུར་བ་

འཁྲུལ་གཞི་ཆུང་སྟེ། རྟ་བབས་ཀྱི་ཚངས་ཐིག་ཟད་པའི་མཚམས་སུ་སའི་དཀྱིལ་འཁོར་ཞེས་བཤད་

པར་བྱས་ན་ལེགས་པར་བཤད་པར་འགྱུར་བའི་ཕྱིར་རོ། །ཡང་དེ་ཉིད་གནས་ལའང་འཇུག་པར་སྨྲ་

བ་ལྟར་ན་རྟ་བབས་ཀྱི་གནས་སུ་སའི་ཁོར་ཡུག་གི་ཐིག་ཅེས་བཤད་པར་བྱ་བར་འགྱུར་རོ། །ཟླ་བ་

འཆར་བ་ནི་བྱང་བགྲོད། ཉི་མ་ནུབ་པ་ནི་ལྷོར་བགྲོད་མཐར་ཐུག་གོ །ཁ་དོག་གི་ངེས་པའོ་ཞེས་པའི་

བར་ལྷག་མ་དག་གོ་སླའོ།།

གསུམ་པ་ཚོན་གྱིས་བྲི་བའི་སྐྱོན་སྤང་བ་ལ་གཉིས། རེ་ཁ་ལ་སོགས་པ་བྲི་ཉེས་པའི་སྐྱོན་

དང། མཚན་མ་མཛེས་ཚོན་དགག་པ་དམིགས་བསལ་དང་བཅས་པའོ། །དང་པོ་ནི། ད་ནི་རྭ་བའི་

རེ་ཁ་རྣམས་ཀྱི་ཞེས་སོགས་སོ། །གཉིས་པ་ནི། ད་ནི་མཚན་མ་སྐྱོན་གྱི་མཚན་ཉིད་དང་བྲལ་བ་

གསུངས་པ་ཞེས་སོགས་ཏེ། དེ་ལ་རྩིབས་དང་འདབ་མ་བརྒྱད་པ་ནི་དུར་ཁྲོད་དང་གསུང་དཀྱིལ་

གྱི་ཟུར་དུ་དཀར་པོ་དང་ཕྱོགས་རྣམས་སུ་དམར་པོའ།ོ །ལྷ་མོ་རྣམས་ཀྱི་ཚོགས་པའི་རང་བཞིན་

ཡང་རྒྱལ་བའི་རིགས་ཀྱི་དབང་གིས་ཤར་དང་མེར་ནག་མོ་ཞེས་སོགས་ཏེ། ལྷ་མོ་རྣམས་ཀྱི་ཁ་

དོག་གི་ཞེས་པའི་དོན་ནོ། །ཁ་ཅིག་དམ་མཆོད་པའི་ལྷ་མོ་རྣམས་ཀྱི་ཞེས་ཟེར་རོ། །གང་ཞིག་ཅེས་

སོགས་ལྷག་མ་ཤེས་སླའོ།།

བཞི་པ་རྡུལ་ཚོན་གྱི་དཔངས་ཚད་ཀྱི་ངེས་པ་ནི། ད་ནི་ནག་པོ་ལ་སོགས་ཞེས་སོགས་

ཏེ། འདི་དང་མཆོག་མི་འགྱུར་གྱི་ཁམས་འཕོ་བའི་བག་ཆགས་འཆད་པའི་སྐབས་གཉིས་ཀར་

གཟུགས་མེའི་ཡོན་ཏན་རོ་ཆུའི་ཡོན་ཏན་དུ་གསུངས་པ་ནི་མུ་སྟེགས་གྲངས་ཅན་པ་དེ་ལྟར་འདོད་

པས། དེ་གཞུག་པའི་དོན་དུ་ལྡེམ་པོར་དགོངས་ཏེ་གསུངས་པ་ཡིན་ལ། རང་གི་ངོ་བོས་ནི་ནང་ལེར་

གསུངས་པའི་རིགས་པས་རོ་མེའི་ཡོན་ཏན་དང་གཟུགས་ཆུའི་ཡོན་ཏན་དུ་རིགས་སོ་ཞེས་མཁས་

རང་པ་དག་གསུང་ལ། རྭ་འགྱུར་དང་འགྱུར་མངས་སུ་ལྷོར་གཟུགས་དང་རོའ་ིཡོན་ཏན་གཉིས་ཞེས་

འབྱུང་ངོ་། །འདིར་ཨ་བྷྱས་དཀྱིལ་འཁོར་གསུམ་གའི་ནས་ཀྱི་ཚད་གཅིག་ཏུ་བྱས་པས་ཚོན་མཐུག་

པའི་སྐྱོན་ཡོད་དོ་རང་ཞེས་ཟེར་མོད་ཀྱི། ཕྲེང་བར་ཐུགས་ཀྱི་ཚོན་གྱི་དཔངས་ཚད་སྟོན་པ་ན། ཡང་

ནང་གི་དཀྱིལ་འཁོར་དུ་ཤར་ཕྱོགས་ཀྱི་ཚོན་ནག་པོའ་ིདཔངས་སུ་ནས་ཀྱི་བཞི་ཆ་གཅིག་གོ །ཞེས་

སོགས་གསུངས་པ་ནི་ཐུགས་དཀྱིལ་རང་གི་ནས་ཀྱི་བཞི་ཆ་སོགས་སུ་སྐབས་སྟོབས་ཀྱིས་གོ་

ནུས་པར་དགོངས་པ་ཡིན་ལ། གཞན་དཀྱིལ་འཁོར་གསུམ་གྱི་ནས་ཀྱི་ཚད་གཅིག་ཏུ་སྟོན་པའི་

ཚིག་མེད་པས་དགག་པ་སྨྲ་བ་ལ་རིངས་པར་མ་བྱེད་ཅིག །འདིར་རྡུལ་ཚོན་གྱི་དཔངས་ཚད་ལ་

འཇོག་ལུགས་གཉིས་ལས། ཁམས་ཀྱི་ཡོན་ཏན་གྱི་དབང་གིས་ཚོན་དགྱེ་བ་ལ་དཔངས་ཚད་སྔ་

མ་གསུངས་ལ། ཡོན་ཏན་གསུམ་གྱི་དབྱེ་བས་ཚོན་དགྱེ་བའི་དབང་དུ་བྱས་ན་རྩིག་པ་རྣམས་མ་

གཏོགས་པའི་ཚོན་1ཐམས་ཅད་དཔངས་ཚད་མཉམ་པོར་དགྱེ་བར་སྟོན་པ་ནི། དགྱེ་བ་གཞན་ནི་

ཐམས་ཅད་དུ་ཞེས་སོགས་སོ།།

གཉིས་པ་རྡུལ་ཚོན་གྱི་དཀྱིལ་འཁོར་ཕྱི་ནང་གཞན་གསུམ་ཆོས་མཐུན་པས་རྣམ་པར་

དག་ཚུལ་ལ་གསུམ། ཕྱི་འཇིག་རྟེན་གྱི་རྒྱ་ཚད་དང་ཆོས་མཐུན་ཇི་ལྟར་སྦྱོར་བ་བཤད་པ། འཇིག་

རྟེན་གྱི་དཔངས་ཚད་དང་ཆོས་མཐུན་ལུས་ཀྱི་ཆོས་མཐུན་དང་འཇུག་པ་གཅིག་གིས་བཤད་པ། 

རྩ་རྒྱུད་ལས་ཆོས་མཐུན་སྦྱོར་ཚུལ་གྱི་རྣམ་གྲངས་གཞན་ཡང་གསུངས་པ་བཤད་པའོ། །དང་པོ་

ནི། འདིར་ཁྲུ་ཚད་གསུངས་པ་རྣམས་དཀྱིལ་འཁོར་ཆེ་ཆུང་ཇི་འདྲ་ཞིག་ཡིན་ཀྱང། དཀྱིལ་འཁོར་

རང་གི་ཕྱིའི་རྩ་ཐིག་ལ་ཆ་བཞིར་བྱས་པའི་བཞི་ཆ་རེ་དཀྱིལ་འཁོར་རང་རང་གི་ཁྲུར་ཐ་སྙད་མཛད་

ཅིང། དཀྱིལ་འཁོར་ཁྲུ་བཞི་པ་དང་འཇིག་རྟེན་གྱི་ཁམས་འབུམ་ཕྲག་བཞི་པ་ཆོས་མཐུན་སྦྱོར་བའི་

ཚེ། དཀྱིལ་འཁོར་གྱི་ཁྲུ་རེ་དང་འཇིག་རྟེན་ཁམས་ཀྱི་དཔག་ཚད་འབུམ་ཕྲག་རེ་ཆོས་མཐུན་སྦྱོར་

བ་དང། དཀྱིལ་འཁོར་གྱི་སོར་ཕྱེད་ཉི་ཤ ་རྩ་བཞི་ཁྲུ་ཕྱེད་ཡིན་པས་དེ་དང་འཇིག་རྟེན་གྱི་ཁམས་

དཔག་ཚད་སྟོང་ཕྲག་ལྔ་བཅུ་ཆོས་མཐུན་པ་དང། དཀྱིལ་འཁོར་ལ་སོར་ཕྱེད་བཅུ་གཉིས་ཁྲུ་གང་

གི་བཞི་ཆ་ཡིན་པས་དེ་དང་འཇིག་རྟེན་ལ་དཔག་ཚད་འབུམ་ཕྲག་གཅིག་གི་བཞི་ཆ་དཔག་ཚད་

སྟོང་ཕྲག་ཉི་ཤ ་རྩ་ལྔ་ཆོས་མཐུན་སྦྱོར་ལ། དེ་ཡང་དཀྱིལ་འཁོར་གྱི་ཕྱིའི་ཁོར་ཡུག་བཞི་དང་ཆོས་

མཐུན་སྦྱོར་བ་རེ་ཤིག་བཞག་ནས། སྐུའི་རྩ་ཐིག་ཡར་བཅད་དང་འཇིག་རྟེན་གྱི་ཁམས་ཀྱི་རྒྱར་རླུང་

གི་དཀྱིལ་འཁོར་གྱི་མཐའ་ནས་མཐའི་བར་ལ་དཔག་ཚད་འབུམ་ཕྲག་བཞི་ཡོད་པ་ཆོས་མཐུན་སྦྱར་

ནས་འཆད་དེ། དེ་ཡང་འདི་ལྟར། ད་ནི་དབུས་ཞེས་པ་ལ་སོགས་པས་ཞེས་པ་ནས། བདག་ཉིད་དུ་

འགྱུར་རོའ་ིབར་ནི། ཕྱི་འཇིག་རྟེན་ལ་རྒྱ་དང་དཔངས་སུ་2དཔག་ཚད་འབུམ་ཕྲག་བཞི་བཞི་ཡོད་3པ་

ལྟར། ནང་མིའི་ལུས་འདོམ་གང་གྲུ་བཞི་པ་ལ་ཡང་ཡན་མན་དང་ཕན་ཚུན་དུ་ཁྲུ་བཞི་བཞི་ཡོད་པ་

1  ཞོལ། ཤོག ༥༡ ན ༣། གཙང་། ཤོག ༣༨ ན ༥ མ་གཏོགས་པའི་ཚེ་ན་ཐམས་ཅད་

2  ཞོལ། ཤོག ༥༡ བ ༣ དཔངས་སུ་ཆད་དཔག་ཚད་

3  ཞོལ། ཤོག ༥༡ བ ༣། གཙང་། ཤོག ༣༨ བ ༤ བཞི་བཞི་པ་ལྟར།

དང། དཀྱིལ་འཁོར་ལ་ཡང་དཀྱིལ་འཁོར་རང་རང་གི་ཁྲུ་བཞི་བཞིའི་བདག་ཉིད་དུ་འགྱུར་བ་རྣམས་

ཆོས་མཐུན་ཅེས་སྤྱིར་བསྟན་པའོ།།

ཆོས་མཐུན་རེ་རེ་ནས་སྦྱར་ཏེ་འཆད་པ་ལ། དེས་ན་དབུས་ནས་ཞེས་སོགས་ནི་ཐུགས་

དཀྱིལ་གྱི་དབུས་ནས་ཐུགས་དཀྱིལ་གྱི་སྒོ་ཕན་ཚུན་ལ་ཐུག་པའི་བར་ནི་རི་རབ་དབུས་སུ་བྱས་

ནས་གཡས་ཀྱི་སའི་དཀྱིལ་འཁོར་གྱི་མཐའ་ནས་གཡོན་གྱི་སའི་དཀྱིལ་འཁོར་གྱི་མཐའི་བར་ལ་

དཔག་ཚད་འབུམ་ཕྲག་གཅིག་ཡོད་པ་དང་ཆོས་མཐུན་ཚུལ་འཆད་པ་སྟེ། དེ་ལ་ནོར་གྱི་བློ་གྲོས་

ལ་ཞེས་པ་ནི་འགྱུར་ནོར་བ་སྟེ། བ་སུ་མ་ཏཱི་ཞེས་པའི་བ་སུ་ན་1རོ་ཡིན་ཅིང། དེ་འདི་ལ་ཡོད་ཅེས་

པའི་སྐད་ཀྱི་བྱིངས་ལ་དེ་ཕན་གྱི་རྐྱེན་མནྟུ་བྱིན་ནས། ཨཱི་མོ་རྟགས་སྦྱར་བས་མ་ཏཱི་ར་བྱས་པ་

ནི་ནོར་ལྡན་མ་ཞེས་པའི་དབྱིག་ལྡན་མ་ཞེས་པར་འགྱུར་ཏེ། དེས་གཞིའི་མིང་གི་རྣམ་གྲངས་སུ་ 

འཆི་མེད་མཛོད་ལས་བཤད་དོ།།

དེ་ལ་དཀྱིལ་འཁོར་གྱི་སྙིང་པོའ་ིཔདྨ་སོར་ཕྱེད་བཅུ་གཉིས་པ་ནི་རི་རབ་ཀྱི་དབུས་དཔག་

ཚད་སྟོང་ཕྲག་ལྔ་བཅུའི་ཕྱེད་སྟོང་ཕྲག་ཉི་ཤ ་རྩ་ལྔའི་ཚད་ཀྱིས་ཆོས་མཐུན་ནོ། །པདྨའི་མཐའ་ནས་

ཕྱོགས་སོ་སོར་དེ་བཞིན་གཤེགས་པའི་འཕར་མའི་ཕྱིའི་རྡོ་རྗེ་འཕྲེང་བའི་མཐའ་བར་ལ་སོར་ཕྱེད་

དྲུག་དྲུག་ཡོད་པའི་ཕྱོགས་གཉིས་གཉིས་བསྡོམས་པ་ལ་སོར་ཕྱེད་བཅུ་གཉིས་བཅུ་གཉིས་ཡོད་པ་

ནི། དཔག་ཚད་སྟོང་ཕྲག་ཉི་ཤ ་རྩ་ལྔ་རི་རབ་ཀྱི་དབུས་སུ་བཞག་པའི་མཐའ་སྐོར་ལ་རི་རབ་ཀྱི་ཁ་

ཁྱེར་སྟེང་མའི་ཕྱོགས་སོ་སོར་ཕྱོགས་གཉིས་གཉིས་བསྡོམས་པ་ལ་དཔག་ཚད་སྟོང་ཕྲག་ཉི་ཤ ་རྩ་

ལྔ་ལྔ་འབྱུང་བ་དེས་ཕྱོགས་ཐམས་ཅད་དུ་གླིང་དྲུག་དང་རྒྱ་མཚོ་དྲུག་དང་རི་དྲུག་གི་མཐར་ཁྱབ་

པར་སྟེང་ནས་ནོན་པས་ན། འོག་ཏུ་གླིང་དྲུག་མཚོ་དྲུག་རི་དྲུག་གི་ཕྱོགས་གཅིག་གི་མཐའ་ནས་

ཕྱོགས་ཅིག་ཤོས་ཀྱི་ཕྱིའི་མཐའ་བར་དང། སྟེང་དུ་རི་རབ་ཀྱི་ཁ་ཁྱེར་གོང་མའི་ཕྱོགས་གཅིག་གི་

ཕྱི་མཐའ་ནས་ཕྱོགས་ཅིག་ཤོས་ཀྱི་ཕྱི་མཐའི་བར་ལ་དཔག་ཚད་སྟོང་ཕྲག་ལྔ་བཅུ་ཡོད་པའི་ཚད་

ཀྱིས་ཆོས་མཐུན་ཏེ། དེ་ལྟར་ན་དཀྱིལ་འཁོར་ལ་བདེ་གཤེགས་འཕར་མའི་ཕྱིའི་རྡོ་རྗེ་འཕྲེང་བའི་

མཐའ་ནས་མཐའི་བར་ལ་ཐད་ཀར་སོར་ཕྱེད་བཅུ་གཉིས་དང། རི་རབ་ཀྱི་སྟེང་ལ་ཐད་ཀར་དཔག་

1  ཞོལ། ཤོག ༥༡ བ ༦། གཙང་། ཤོག ༣༨ བ ༦ བ་སུ་ནོར་ཡིན་ཅིང་།



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།524

ཚད་སྟོང་ཕྲག་ལྔ་བཅུའོ། །དེ་ནས་སའི་དཀྱིལ་འཁོར་ཕྱོགས་ཐམས་ཅད་དུ་དཔག་ཚད་སྟོང་ཕྲག་

ཉི་ཤ ་རྩ་ལྔ་ལྔ་སྟེ། ཐུགས་ཀྱི་དཀྱིལ་འཁོར་ལ་རྡོ་རྗེ་འཕྲེང་བ་ཕྱི་མའི་མཐའ་ནས་ཕྱོགས་སོ་སོར་

རྡུལ་ཚོན་གྱིས་སྒོའ་ིམཐར་སོན་གྱི་བར་སོར་ཕྱེད་བཅུ་གཉིས་བཅུ་གཉིས་སོ། །དེ་ལྟར་སྙིང་པོའ་ི

དཀྱིལ་འཁོར་རྩ་ཐིག་ནས་རྩ་ཐིག་གི་བར་མཐའ་དག་ནི་ཐད་ཀར་ཁྲུ་གང་ཡིན་པས་འཇིག་རྟེན་ལ་

ཐད་ཀར་དཔག་ཚད་འབུམ་ཕྲག་གཅིག་དང་ཆོས་མཐུན་པ་སྟེ། དཀྱིལ་འཁོར་རང་གི་སོར་ཕྱེད་ལ་

1བཞི་བཅུ་རྩ་བརྒྱད་ཀྱི་ཆ་དང་ལྡན་པའོ་ཞེས་པ་ནི་ངེས་པའོ། །ཇི་སྐད་སྨྲས་པ་དེ་ལྟར་ན་དབུས་

ནས་ཞེས་སོགས་ཀྱི་རྒྱུད་ཀྱི་དོན་ནི་དེ་ལྟ་བུའོ་ཞེས་པའོ།།

དེ་བཞིན་དུ་ཞེས་སོགས་ནི། ཐུགས་ཀྱི་སྒོ་བཞི་ནས་ཞེས་པ་དང་རྩ་ཐིག་ནས་ཞེས་པ་

གནད་འདྲ་ཞིང། དེ་ནས་གསུང་གི་རྩ་ཐིག་གི་བར་ལ་ཕྱོགས་སོ་སོར་སོར་ཕྱེད་ཉི་ཤ ་རྩ་བཞི་

བཞི་ཡོད་པ་དང། སའི་དཀྱིལ་འཁོར་གྱི་མཐའ་ནས་ཕྱོགས་སོ་སོར་ལན་ཚྭའི་དཀྱིལ་འཁོར་ཞིང་

ལ་དཔག་ཚད་སྟོང་ཕྲག་ལྔ་བཅུ་ལྔ་བཅུ་ཡོད་པ་ཆོས་མཐུན་པའི་དོན་ནོ། །དེ་ལྟར་ན་གསུང་གི་

དཀྱིལ་འཁོར་ནི་རྩ་ཐིག་གི་མཐའ་ནས་མཐའི་བར་ལ་ཐད་ཀར་ཁྲུ་གཉིས་ཡོད་པ་ནི་འཇིག་རྟེན་

ལ་ཆུའི་དཀྱིལ་འཁོར་གྱི་མཐའ་ནས་མཐའི་བར་ལ་ཐད་ཀར་དཔག་ཚད་འབུམ་ཕྲག་གཉིས་སུ་

འགྱུར་ཏེ། སྐུའི་རྩ་ཐིག་གི་ཤར་ནས་ནུབ་ཀྱི་ཕྱེད་ཀྱི་བར་དུའོ་ཞེས་པ་ནི་ངེས་པའོ། །གསུམ་འགྱུར་

གདེངས་ཅན་རེ་མིག་ཅེས་པ་ནི་སོར་ཕྱེད་པའི་རེ་མིག་བརྒྱད་གསུམ་ཉི་ཤ ་རྩ་བཞི་ཞེས་པའི་དོན་

ནོ། །གསུང་གི་སྒོ་དེ་ནས་གསུང་གི་ཀྲ་མ་ཤཱིར་ཥ་སྟེ་མདའ་ཡབ་ཀྱི་མཐའ་བར་ལ་ཕྱོགས་སོ་

སོར་སོར་ཕྱེད་ཉི་ཤ ་རྩ་བཞི་རྩ་བཞི་ཡོད་པ་དང། ཕྱིར་ཆུའི་དཀྱིལ་འཁོར་གྱི་མཐའ་ནས་ཕྱོགས་

སོ་སོར་མེའི་དཀྱིལ་འཁོར་ཞེང་དུ་དཔག་ཚད་སྟོང་ཕྲག་ལྔ་བཅུ་ལྔ་བཅུ་ཡོད་པ་ཆོས་མཐུན་ཏེ། 

དེ་ལྟར་ན་གསུང་གི་མདའ་ཡབ་ཀྱི་མཐའ་ནས་མཐའི་བར་ལ་ཐད་ཀར་ཁྲུ་གསུམ་ཡོད་པ་འཇིག་

རྟེན་ལ་ཕྱོགས་གཅིག་གི་མེའི་དཀྱིལ་འཁོར་གྱི་ཕྱི་མཐའ་ནས་ཕྱོགས་ཅིག་ཤོས་ཀྱི་མེའི་དཀྱིལ་

འཁོར་གྱི་ཕྱི་མཐའི་བར་ལ་ཐད་ཀར་དཔག་ཚད་འབུམ་ཕྲག་གསུམ་ཡོད་པ་དང་ཆོས་མཐུན་པ་ནི་ 

ངེས་པའོ་ཞེས་པའི་བར་གྱི་དོན་ནོ།།

1  ཞོལ། ཤོག ༥༢ བ ༢། གཙང་། ཤོག ༣༩ ན ༦ སོར་ཕྱེད་པ་བཞི་བཅུ་



དབང་ལེའི་མདོར་བསྡུས་གསུམ་པའི་རྣམ་བཤད། 525

དེ་ནས་དེ་བཞིན་ཞེས་སོགས་ནི། གསུང་གི་མདའ་ཡབ་ནས་སྐུའི་སྒོའ་ིམཐར་ཐུག་པ་རྩ་

ཐིག་གི་བར་ལ་ཕྱོགས་སོ་སོར་སོར་ཕྱེད་ཉི་ཤ ་རྩ་བཞི་བཞི་ཡོད་པ་དང། འཇིག་རྟེན་ལ་མེའི་དཀྱིལ་

འཁོར་གྱི་མཐར་ཕྱོགས་སོ་སོར་ཕྱོགས་རེའི་ཞེང་ཚད་ལ་དཔག་ཆད་སྟོང་ཕྲག་ལྔ་བཅུ་ལྔ་བཅུ་ཡོད་

པའི་རླུང་གི་དཀྱིལ་འཁོར་གྱིས་བསྐོར་བ་དང་ཆོས་མཐུན་ཏེ། དེ་ལྟར་ན་ཕྱི་རོལ་ཏུ་འཇིག་རྟེན་གྱི་

ཁམས་ཐད་ཀར་དཔག་ཚད་འབུམ་ཕྲག་བཞི་པ་དང་ཆོས་མཐུན་པ་ཉིད་ཀྱིས་དཀྱིལ་འཁོར་ཁྲུ་བཞི་

པ་སྟེ་སོར་ཕྱེད་དགུ་བཅུ་རྩ་དྲུག་ཉིས་འགྱུར་གྱི་ཆ་དང་ལྡན་པའོ་ཞེས་པ་ནི་སྐུའི་དཀྱིལ་འཁོར་ཕྱི་

རོལ་དང་ཆོས་མཐུན་པ་ངེས་པའོ།།

དེ་ལྟར་སྐུའི་རྩ་ཐིག་ཡར་བཅད་དང། འཇིག་རྟེན་གྱི་ཁམས་ཀྱི་རྒྱ་ཚད་ཆོས་མཐུན་པའི་

ཚུལ་བཤད་ནས། ད་ནི་དཀྱིལ་འཁོར་གྱི་ཁོར་ཡུག་རྣམས་དང་འཇིག་རྟེན་གྱི་ཁམས་ཀྱི་རི་རབ་

མ་གཏོགས་པའི་ས་ལ་སོགས་པའི་དཀྱིལ་འཁོར་གྱི་ཆོས་མཐུན་སྦྱོར་བ་སྟོན་པ་སླར་ཡང་ཞེས་

སོགས་ཏེ། སྐུའི་དཀྱིལ་འཁོར་དེའི་ཕྱི་རོལ་ཏུ་སྟེ་སྐུའི་དཀྱིལ་འཁོར་གྱི་རྟ་བབས་ཀྱི་མཐར་ནི། 

རྒྱུད་ལས་དེ་དག་རྣམ་པར་དག་པས་ཞེས་གསུངས་པའི་དོན། ཕྱིའི་འཇིག་རྟེན་གྱི་ས་ལ་སོགས་

པའི་དཀྱིལ་འཁོར་བཞི་རྣམ་པར་དག་པས་དཀྱིལ་འཁོར་གྱི་ཁོར་ཡུག་བཞིའི་དོན་ཏེ། དེ་ཡང་

སའི་དཀྱིལ་འཁོར་གྱི་དབུས་ཀྱི་ལྷུན་པོ་དང་སྐབས་འདིར་ཆོས་མཐུན་སྦྱོར་བ་སྤངས་ནས། རྟ་

བབས་ཀྱི་ཚངས་ཐིག་གི་རྣེ་མོ་ཟད་པའི་མཚམས་ནས་སོར་ཕྱེད་བཅུ་གཉིས་ནི་འཇིག་རྟེན་ལ་སའི་

དཀྱིལ་འཁོར་དཔག་ཚད་སྟོང་ཕྲག་ཉི་ཤ ་རྩ་ལྔ་པ་དང། འཇིག་རྟེན་གྱི་ཁམས་ལ་མཐའ་སྐོར་གྱི་

དཀྱིལ་འཁོར་ལྷག་མ་ཆུ་མེ་རླུང་གསུམ་པོ་རྣམས་ནི་དཀྱིལ་འཁོར་ལ་སའི་ཁོར་ཡུག་གི་ཕྱི་རོལ་

ཏུ་རིམ་པ་བཞིན་ཆུ་མེ་རླུང་གི་ཁོར་ཡུག་སོ་སོར་ཏེ་རེ་རེ་ལ་ཡང་སོར་ཕྱེད་པ་ཉི་ཤ ་རྩ་བཞི་པས་

ཆོས་མཐུན་པར་བལྟ་བར་བྱའོ། །དེ་ནས་དེ་དག་གི་ཕྱི་རོལ་ཏུ་དཀྱིལ་འཁོར་ལ་སོར་ཕྱེད་པ་བཅུ་

གཉིས་ཀྱིས་རྡོ་རྗེ་འཕྲེང་བ་གང་ལ་འགོད་པའི་ནམ་མཁའི་དཀྱིལ་འཁོར་ཏེ། གཡས་དང་གཡོན་

དུ་སོར་ཕྱེད་པའི་ཆ་གསུམ་གསུམ་བཞག་པ་བྱས་ནས་དབུས་སུ་ཆ་དྲུག་གིས་རྡོ་རྗེའི་འཕྲེང་བ་

བྱའོ། །ནམ་མཁའི་ཁོར་ཡུག་དེའི་ཕྱི་རོལ་ཏུ་སོར་ཕྱེད་ཉི་ཤ ་རྩ་བཞིས་རྡོ་རྗེའི་མེ་ལྕེ་སྟེ། རྡུལ་ཚོན་

གྱི་དཀྱིལ་འཁོར་ལ་འཇིག་རྟེན་གྱི་ཁམས་ཀྱི་རྒྱ་ཚད་རྣམ་པར་དག་པའི་ངེས་པའོ།།

ཉི་ཤ ་རྩ་བཞིས་ཞེས་པ་ཁ་འགྱུར་གསར་ཅིག་གིས་ཆ་བཞིས་ཞེས་འགྱུར་བཅོས་པ་ནི་རང་

འདོད་ཙམ་གྱིས་བཅོས་པའོ། །ཁ་དོལ་ཅིག་ན་རེ། ལྷུན་པོ་སྤངས་ནས་ཞེས་གོང་དུ་ལྷུན་པོ་དང་

སྦྱོར་བ་བཞག་པ་དེ་ཉིད་འདིར་སྦྱོར་བའི་དོན་དུ་བཞག་པ་ཡིན་པས། རྡོ་རྗེའི་འཕྲེང་བ་ལྷུན་པོ་དང་

དག་པ་སྦྱར་ཏེ། ལྷུན་པོ་རྡོ་རྗེའི་རང་བཞིན་ཡིན་པའི་ཕྱིར་རོ་ཞེས་ཟེར་རོ། །དེ་ལྟ་ན་ཡང་རྡོ་རྗེའི་

འཕྲེང་བ་གང་ལ་གནས་པའི་ནམ་མཁའི་ཁོར་ཡུག་ནི། སྦྱང་གཞི་འཇིག་རྟེན་ལ་རླུང་གི་ཁོར་ཡུག་

གི་ཕྱི་རོལ་གྱི་ནམ་མཁའ་སྟོང་པའི་དཀྱིལ་འཁོར་མཚོན་པ་དང། བསྒོམ་བྱའི་དཀྱིལ་འཁོར་ལ་ནམ་

མཁའི་ཁམས་མཐའ་ཡས་པའི་དབུས་སུ་ཆུད་པར་འབྱུང་བ་རིམ་བརྩེགས་སོགས་སྒོམ་པ་མཚོན་

ལ། རྡོ་རྗེའི་འཕྲེང་བ་འོད་འཕྲེང་དང་བཅས་པ་ནི་བསྒོམ་དོན་གྱི་དཀྱིལ་འཁོར་མཚོན་པ་ཡིན་གྱི། 

སྦྱང་གཞི་དང་ཆོས་མཐུན་མི་སྦྱོར་རོ།།

དེ་ཡང་འདིར་ལྷུན་པོ་སྤངས་ནས་ཞེས་གསུངས་པའི་དོན་ནི། བསྒོམ་དོན་ལ་ལྷུན་པོའ་ི

སྟེང་དུ་དཀྱིལ་འཁོར་སྒོམ་པ་ཡིན་ལ། བྲིས་པའི་དཀྱིལ་འཁོར་གྱིས་ཀྱང་བསྒོམ་དོན་མཚོན་པ་

ཡིན་པས། ལྷུན་པོའ་ིསྟེང་གི་དབུས་ན་དཀྱིལ་འཁོར་ཡོད་པའི་འོག་ཏུ་སོང་བའི་ཆ་རྣམས་བྲི་བྱ་ལ་

མི་མངོན་པའི་ལུགས་ཡིན་པས། མངོན་པ་རྣམས་དང་ཕྱིའི་ཆོས་མཐུན་སྦྱོར་བའི་སྐབས་སུ་སྤངས་

ཞེས་པ་དང། ལྷུན་པོའ་ིསྟེང་གི་དབུས་སྤངས་པའི་ལྷུན་པོའ་ིསྟེང་གི་མཐའ་ཁ་ཁྱེར་གོང་མའི་མཐའ་

ཚུན་ཆད་ཀྱི་ཟླུམ་པོ་ནི་ཁ་དོག་ཤར་ནག་པ་སོགས་ཕྱོགས་མདོག་ཏུ་ཡོད་པ་ནི། ལྷུན་པོའ་ིསྟེང་དུ་

བསྒོམ་པའི་དཀྱིལ་འཁོར་གྱི་པདྨ་བུམ་སོགས་ཀྱི་མཆོད་ས་ཡིན་པས་བྲི་བྱ་ལ་ཡང་དེ་ཉིད་ཕྱོགས་

མདོག་ཏུ་བྱས་ཤིང། དེ་ནི་འདིར་དོན་གྱིས་གོ་བར་དགོངས་ནས་དངོས་སུ་མ་གསུངས་ལ། དེ་ལྷར་

མཆོད་སའི་མཐའ་ཚུར་བཅད་ཀྱིས་ལྷུན་པོའ་ིསྟེང་གི་མཐའ་ཚུར་བཅད་ནོན་པའི་དབང་དུ་བྱས་ནས། 

དེ་ནས་ས་ལ་སོགས་པའི་དཀྱིལ་འཁོར་རྣམས་དང་དཀྱིལ་འཁོར་གྱི་ཁོར་ཡུག་རྣམས་ཆོས་མཐུན་

སྦྱོར་ཚུལ་གསུངས་པ་ཡིན་ནོ། །གཞན་དག་གིས་ནི་དོན་འདི་ལྟར་མ་གོ་བས་སྙིང་པོ་དང་བྲལ་བའི་

གཏམ་ཐོར་བུ་ཙམ་གྱིས་ཉན་པ་པོ་དག་འབྲིད་པར་བྱེད་དོ།།

གཉིས་པ་འཇིག་རྟེན་གྱི་དཔངས་ཚད་དང་ཆོས་མཐུན་ལུས་ཀྱི་ཆོས་མཐུན་དང་འཇུག་པ་

གཅིག་གིས་བཤད་པ་ནི། ད་ནི་གཙུག་ཏོར་ཞེས་པ་ལ་སོགས་པས་ལྷུན་པོའ་ིསྟེང་འོག་གི་དཔངས་

ཀྱི་ཚད་རྣམ་པར་དག་པ་དཀྱིལ་འཁོར་ལ་སྦྱར་བ་གསུངས་ཏེ་ཞེས་མཚམས་སྦྱར་ནས། འདིར་ཕྱི་

རོལ་ཏུ་ལྷུན་པོའ་ིསྟེང་གཟུགས་མེད་ཀྱི་གནས་དཔག་ཚད་སྟོང་ཕྲག་ཉི་ཤ ་རྩ་ལྔ་སྟེ། ནང་ལུས་ལ་

གཙུག་ཏོར་ནས་དཔྲལ་བའི་བར་སོར་ཕྱེད་དང་བཅུ་གཉིས་ཀྱི་ཆ་དང་ལྡན་པ་ནི། དཀྱིལ་འཁོར་ལ་

དབུས་སུ་སྙིང་པོའ་ིསོར་ཕྱེད་བཅུ་གཉིས་པ་དེའི་ཆ་དང་ལྡན་པའོ།།

དེ་ནས་ཕྱིའི་འཇིག་རྟེན་ལ་ཟད་པར་གསུམ་གྱི་གནས་ལྷུན་པོའ་ིཞལ་ཏེ་གདོང་དུ་ཐ་སྙད་

བྱས་པ་དཔག་ཚད་འབུམ་ཕྲག་ཕྱེད་དང་། ནང་ལུས་ལ་གདོང་སོར་ཕྱེད་ཉི་ཤ ་རྩ་བཞི། ཕྱི་འཇིག་

རྟེན་ལ་ཟད་པར་སའི་གནས་ལྷུན་པོའ་ིམགྲིན་པར་ཐ་སྙད་བྱས་པ་དཔག་ཚད་སྟོང་ཕྲག་ཉི་ཤ ་རྩ་ལྔ་

དང་། ནང་ལུས་ལ་མགྲིན་པ་སོར་དྲུག་སྟེ། གཙུག་ཏོར་དང་ཞལ་དང་མགྲིན་པའི་ཆ་གསུམ་པོའ་ི

དེ་རྣམས་ལས། དང་པོ་གཙུག་ཏོར་གྱི་ཆ་དང་ཆོས་མཐུན་པ་ལ་དཀྱིལ་འཁོར་གྱི་སངས་རྒྱས་ཀྱི་

འཁོར་ལོ་གཙོ་བོའ་ིཔདྨའོ། །ཞལ་གྱི་ཕྱེད་གཉིས་པ་ཞེས་པ་འདི། གཉིས་པ་ལ་ཞལ་གྱི་ཕྱེད་ཅེས་

བསྒྱུར་ན་རྒྱ་དཔེ་དང་མཐུན་ནོ། །ཞེས་རང་གསུངས་ལ། འགྱུར་མངས་སུ་ཡང་གཉིས་པ་གདོང་གི་

ཕྱེད་ཅེས་འབྱུང་ངོ་། །དེ་ལྟར་ན་གཉིས་པའི་ཆ་ཞལ་གྱི་ཕྱེད་སྔ་མ་དཔག་ཚད་སྟོང་ཕྲག་ཉི་ཤ ་རྩ་

ལྔ་དང་ལུས་ལ་གདོང་གི་ཕྱེད་སོར་ཕྱེད་བཅུ་གཉིས་དང་ཆོས་མཐུན་སྦྱར་བར་བྱ་བ་ནི་གཞན་གྱི་

དཀྱིལ་འཁོར་ལ་གཙོ་བོའ་ིའཁོར་ལོ་ལས་འཁོར་ལོ་གཞན་བདེ་གཤེགས་འཕར་མ་ཡིན་ནོ།།

འདི་ལ་གཞན་དོལ་ཕྱོགས་དག་ན་རེ། གསུམ་པོ་དེ་རྣམས་ལས་དང་པོའ་ིཕྱེད་ཀྱི་ཆ་ལ་

སངས་རྒྱས་ཀྱི་འཁོར་ལོའ་ིཤར་ལྟ་བུའི་ཕྱོགས་དང་། ཞལ་གྱི་ཕྱེད་གསུམ་པ་སྟོང་ཕྲག་ཉི་ཤ ་རྩ་ལྔ་

ལ་འཁོར་ལོའ་ིནུབ་ལྟ་བུ་ཕྱོགས་གཞན་ནོ་ཞེས་ཟེར་རོ། །དེ་ལྟ་ན་ཡང་སངས་རྒྱས་ཀྱི་འཁོར་ལོ་

དང་འཁོར་ལོ་གཞན་ཞེས་པ་ལ་སངས་རྒྱས་ཀྱི་འཁོར་ལོའ་ིཕྱོགས་གཅིག་དང་འཁོར་ལོའ་ིཕྱོགས་

གཞན་ཞེས་པ་གཞུང་གི་ཚིག་དོན་ལ་མ་ཞུགས་ལ། སངས་རྒྱས་ཀྱི་འཁོར་ལོ་གཙོ་བོའ་ིགནས་ལ་

མི་བྱེད་པར་བདེ་གཤེགས་འཕར་མའི་མཐའ་ནས་མཐའི་བར་ལ་བྱས་ནས། སྙིང་པོའ་ིཔདྨའི་དབུས་

ནས་བདེ་གཤེགས་འཕར་མའི་ཕྱོགས་གཅིག་གི་མཐའ་ཚུར་བཅད་ལྷུན་པོའ་ིགཙུག་ཏོར་སྟོང་ཕྲག་

ཉི་ཤ ་རྩ་ལྔ་དང་སྦྱར་ཞིང། སྙིང་པོའ་ིཔདྨའི་དབུས་ནས་བདེ་གཤེགས་འཕར་མའི་ཕྱོགས་གཞན་གྱི་

མཐའ་ཚུར་བཅད་ལྷུན་པོའ་ིཞལ་གྱི་སྟོང་ཕྲག་ཉི་ཤ ་རྩ་ལྔ་དང་སྦྱོར་བར་འདུག་པས། འདིའི་གཞུང་

གོང་མ་དེ་མ་ཐག་པས་ལྷུན་པོའ་ིགཙུག་ཏོར་སྟོང་ཕྲག་ཉི་ཤ ་རྩ་ལྔ་དང་དབུས་ཀྱི་པདྨའི་སྙིང་པོ་སྦྱར་

བ་དང་དངོས་སུ་འགལ་བ་ཡིན་ནོ།།

ལྷག་མ་ལྷུན་པོའ་ིཞལ་གྱི་ཕྱེད་ཕྱི་མ་དང་མགྲིན་པའི་ཆ་གཉིས་ལ་རྡུལ་ཚོན་གྱིས་ཏེ་སྒོའ་ི

མཐཪ་རོ། །རྡུལ་ཚོན་གྱིས་1ཞེས་པ་ཕྱོགས་མདོག་གི་ཚོན་ས་ཡིན་ཞིང། དེའི་སྒོའ་ིམཐར་ཐུག་གི་

བར་འགྲོ་བར་བཤད་པ་འདིས་ཐུགས་ཀྱི་ལྷ་སྣམ་དཀར་པོ་འབའ་ཞིག་མ་ཡིན་པར་ཕྱོགས་ཚོན་

བྱེད་དགོས་པར་བསྟན་པ་མ་ཡིན་ནམ་སྙམ་ན་མ་ཡིན་ཏེ། འདིས་ནི་ཚོན་སའི་ཕྱོགས་མདོག་གི་

རྒྱུན་ལྷ་སྣམ་གྱི་འོག་ཏུ་ཡང་རྩིག་པ་ལ་ཐུག་གི་བར་འགྲོ་བར་སྟོན་པ་ཡིན་ཞིང། བསྒོམ་དོན་དང་

བསླང་བ་ལ་གཞིའི་ས་གཞི་ཕྱོགས་མདོག་གི་སྟེང་དུ་ལྷ་སྣམ་སྟེགས་བུ་ལྟར་དཔངས་མཐོ་བར་

ཡོད་པ་ཡིན་ལ། དེའི་ཁ་དོག་དཀར་པོ་རྒྱུད་འགྲེལ་གྱི་དགོངས་པར་གོང་དུ་བཤད་ཟིན་ཅིང། དེས་

བྲི་བ་ལ་ཡང་ལྷ་སྣམ་དཀར་པོར་བྱེད་ཀྱི་དཔངས་ཆུང་ཕྱོགས་མདོག་ཏུ་བྱེད་པའི་རྒྱུ་མཚན་ཡང་དེ་

ཉིད་ཀྱིས་ཤེས་ཏེ། དཔངས་ཆུང་ནི་ཚོན་སའི་ཕྱོགས་མདོག་ལྷ་སྣམ་གྱི་འོག་ལ་ཡང་སོང་བ་དེའི་

རྒྱུན་ཡིན་པའི་ཕྱིར་རོ། །དེའི་ཕྱིར་དོན་འདི་དག་མ་གོ་བར་སྐུ་དང་གསུང་གི་ལྷ་སྣམ་དཀར་པོ་ཡིན་

ཀྱང་ཐུགས་ཀྱི་ལྷ་རྣམ་ཕྱོགས་མདོག་ཡིན་ནོ་ཞེས་ངམ་སྨྲ་བ་ནི་ནོར་བའོ།།

དེ་ལྟར་སྟེང་འོག་ཏུ་གཙུག་ཏོར་གྱི་ཡ་མཐའ་ནས་མགྲིན་པའི་མ་མཐར་ལུས་ལ་འཁྲུ་གང་

དང་འཇིག་རྟེན་གྱི་ཁམས་ལ་དཔག་ཚད་འབུམ་ཕྲག་གཅིག་སྟེ། ཐུགས་ཀྱི་དཀྱིལ་འཁོར་ལ་ཀུན་

ནས་ཁྲུ་གཅིག་གོ །སྙིང་པོའ་ིདཀྱིལ་འཁོར་གྱི་ཆ་དེ་2ལ་ཕྱི་ནང་གཞན་གསུམ་སྦྱོར་བའི་ངེས་པ་

སྟེ། དེ་ལྟར་ན་ཕྱི་ནང་གཉིས་ཀྱི་གཙུག་ཏོར་ཞལ་དང་མགྲིན་པའི་ཚད་དང་ཆོས་མཐུན་པར་སུམ་

འགྱུར་གདེངས་ཅན་ཏེ་བརྒྱད་གསུམ་ཉི་ཤ ་རྩ་བཞིའི་སོར་ཕྱེད་རེ་མིག་དག་གིས་དཀྱིལ་འཁོར་ལ་

ནི་གཡས་སུ་ཉེར་བཞི་དང་གཡོན་དུ་ཉེར་བཞི་སྦྱར་བར་བྱ་ཞེས་པ་ནི་ངེས་པའོ། །དེ་ནས་ལྷུན་པོའ་ི

མགྲིན་པའི་མ་མཐའ་ནས་ལྷུན་པོ་མཐའ་དག་དཔྱིའི་མ་མཐར་ཞེས་པ་ལྷུན་པོའ་ིདཔྱིའི་མཐའ་ནི་ལྷུན་

པོའ་ིའོག་གི་སའི་དཀྱིལ་འཁོར་དང་འབྱར་བའི་མཚམས་ཡིན་པས་དེ་ཡར་བཅད་ལ་དཔག་ཚད་

1  ཞོལ། ཤོག ༥༥ ན ༣། གཙང་། ཤོག ༤༡ ན ༧ རྡུལ་ཚོན་གྱི་ས་ཞེས་

2  ཞོལ། ཤོག ༥༥ བ ༢། གཙང་། ཤོག ༤༡ བ ༤ དཀྱིལ་འཁོར་གྱི་ཚད་ལ་



དབང་ལེའི་མདོར་བསྡུས་གསུམ་པའི་རྣམ་བཤད། 529

འབུམ་ཕྲག་སྟེ། དཀྱིལ་འཁོར་ལ་ཐུགས་ཀྱི་རྩ་ཐིག་ནས་གསུང་གི་རྩ་ཐིག་གི་བར་ལ་གཡས་སུ་

སོར་ཕྱེད་ཉི་ཤ ་རྩ་བཞི་དང་གཡོན་དུ་སོར་ཕྱེད་ཉི་ཤ ་རྩ་བཞི་སྦྱར་བར་བྱ་སྟེ། དེ་གཉིས་བསྡོམས་

པས་ཁྲུ་གང་ནི་ལྷུན་པོའ་ིམགྲིན་པའི་མ་མཐའ་ནས་འོག་ཏུ་ལྷུན་པོའ་ིདཔྱིའི་མཐའ་སའི་དཀྱིལ་

འཁོར་ལ་ནི་ཇི་སྲིད་ཐུག་པ་ཉིད་དུའོ། །དེ་ཉིད་ནང་ལུས་ལ་ཡང་མགྲིན་པའི་མཐའ་ནས་རྐང་པའི་

དཔྱི་མགོའ་ིབར་དང་ཆོས་མཐུན་པར་སྦྱར་རོ།།

དེ་ནས་སྐུའི་དཀྱིལ་འཁོར་ལ་སོར་ཕྱེད་པའི་རེ་མིག་གཡས་སུ་དྲུག་དང་གཡོན་དུ་དྲུག་

བསྡོམས་པས་སོར་ཕྱེད་བཅུ་གཉིས་པ་དག་གིས་རིམ་པས་ཏེ། འཇིག་རྟེན་ལས་འོག་ཏུ་དཔག་

ཚད་སྟོང་ཕྲག་ཉི་ཤ ་རྩ་ལྔའི་བདག་ཉིད་ཅན་ཚན་པ་བརྒྱད་ཡོད་པ་དང། སྐུའི་དཀྱིལ་འཁོར་ལ་

གཡས་གཡོན་གང་རུང་རེ་ལ་སོར་ཕྱེད་ཀྱི་ཆ་དྲུག་དང་ལྡན་པའི་གཡས་གཡོན་གཉིས་བསྡོམས་

པ་ལ་ཆ་བཅུ་གཉིས་རེ་དང་ལྡན་པ་ཚན་པ་བརྒྱད་ཡོད་པ་དག་གིས་རྣམ་པར་དག་པའམ་ཆོས་

མཐུན་པར་སྦྱར་བར་བྱ་སྟེ། ཇི་ལྟར་སྦྱར་ན། ས་འོག་དཔག་ཚད་འབུམ་ཕྲག་གཉིས་ཆ་བརྒྱད་དུ་

བྱས་ནས། གསལ་བར་ཏེ་ངེས་པར་ཆ་བརྒྱད་ཀྱི་ཐོག་མ་དཔག་ཚད་སྟོང་ཕྲག་ཉི་ཤ ་རྩ་ལྔ་ཀླུའི་སྲིད་

པ་དང་ནི། དེ་ནས་རིམ་པ་བཞིན་འོག་ཏུ་དཔག་ཚད་སྟོང་ཕྲག་ཉེར་ལྔ་པ་བདུན་ནི་ས་འོག་བདུན་

པོ་སྟེ། དམྱལ་བའི་སྲིད་པ་བདུན་པོ་རྣམས་ཀྱི་གནས་ཡིན་པས། གནས་བརྒྱད་པོ་དེ་དག་རིམ་པ་

བཞིན་གསུང་གི་རྩ་ཐིག་ནས་སྐུའི་རྩ་ཐིག་གི་བར་ལ་གཡས་གཡོན་གྱི་སོར་ཕྱེད་དྲུག་པ་གཉིས་

གཉིས་བསྡོམས་པའི་སོར་ཕྱེད་བཅུ་གཉིས་པ་ཆ་བརྒྱད་ཡོད་པ་དག་གིས་སོ་སོར་སྦྱང་བར་བྱའོ།།

ཕྱི་རོལ་ལ་སྦྱར་བ་དེ་བཞིན་དུ་ནང་ལུས་ལ་དཔྱི་ནས་བརྩམས་ཏེ་རྐང་པའི་མཐིལ་བར་

ཆ་བརྒྱད་དུ་བྱས་ནས། དེ་ཉིད་རྡུལ་ཚོན་གྱི་དཀྱིལ་འཁོར་ལ་བཤད་མ་ཐག་པའི་ཆ་བརྒྱད་ཡོད་པ་

དེས་སྦྱར་བར་བྱ་སྟེ། དེ་ལྟར་ན། དཀྱིལ་འཁོར་གྱི་དབུས་ཀྱི་ཚངས་པའི་གནས་ནས་ཕྱོགས་ཐམས་

ཅད་དུ་སྐུའི་དཀྱིལ་འཁོར་གྱི་རྩ་ཐིག་གི་མཐར་ཐུག་པ་ཕྱི་ལ་སྦྱར་བའོ་ཞེས་པ་ནི་ངེས་པའོ། །དེ་

ལྟར་ས་ལ་སོགས་པ་ཐམས་ཅད་ཕྱི་དེ་བཞིན་དུ་སླར་ཡང་ནང་མི་ལ་སོགས་པ་སེམས་ཅན་ཐམས་

ཅད་ཀྱི་རང་གི་ལུས་ལ་ཆོས་མཐུན་པར་ཚང་བ་རྣམས་ཇི་སྐད་བཤད་པའི་དཀྱིལ་འཁོར་གྱི་ཆ་སོ་

སོས་སྦྱར་བར་བྱ་ཞེས་པ་ནི་ཕྱི་ནང་གཉིས་ཀྱི་སྟེང་འོག་གི་ཚད་དང་དཀྱིལ་འཁོར་གྱི་ཚད་ཇི་ལྟར་

ཆོས་མཐུན་པ་སྦྱོར་བའི་ཆོ་ག་ངེས་པའོ། །ཞེས་སྔར་བཤད་དེ་དག་གི་མཇུག་བསྡུ་བའོ།།

གསུམ་པ་རྩ་རྒྱུད་ལས་ཆོས་མཐུན་སྦྱོར་ཚུལ་གྱི་རྣམ་གྲངས་གཞན་ཡང་གསུངས་པ་

བཤད་པ་ནི། ཕྱི་ནང་གཉིས་དཀྱིལ་འཁོར་ལ་རྣམ་པར་དག་པའི་ཚུལ་རྩ་རྒྱུད་ལས་གསུངས་པ་

བསྡུས་རྒྱུད་དུ་དངོས་སུ་བསྡུས་པ་དག་ཇི་སྐད་བཤད་པ་དེ་བཞིན་དུ། བསྡུས་རྒྱུད་འདིར་དངོས་སུ་

མ་བསྡུས་པ་རྩ་བའི་རྒྱུད་ལས་གསུངས་པའི་རྣམ་པར་དག་པའི་ཚུལ་གཞན་འགྲེལ་པས་བརྗོད་པར་

བྱ་སྟེ། ཞེས་བཤད་པར་བྱའོ། །སྔར་བསྡུས་རྒྱུད་དུ་གསུངས་པ་དེ་དག་རྩ་རྒྱུད་དུ་མ་གསུངས་པར་

གཟུང་ན། རྩ་རྒྱུད་དུ་གསུངས་པ་བསྡུས་པར་མ་སོང་གི །མ་གསུངས་པ་འཇམ་དཔལ་གྲགས་པས་

བཀོད་པ་ཙམ་དུ་སོང་བས་རྒྱུད་ཚིག་མ་ཡིན་པར་ཁས་བླང་དགོས་པར་འགྱུར་རོ།།

དེ་ལ་འདིར་མངལ་སྐྱེས་ཀྱི་མི་ཁམས་དྲུག་ལྡན་གྱི་སེམས་ཅན་ཐམས་ཅད་ཀྱི་སྙིང་གི་

རྩ་འཁོར་གྱི་དབུས་ཀྱི་ཨ་ཝ་དྷཱུ་ཏཱིའི་ནང་ན་སེམས་རྟེན་གྱི་ཐིག་ལེ་དང་འདྲེས་ནས་གནས་པའི་

རླུང་སེམས་དབྱེར་མེད་ནི་དཀྱིལ་འཁོར་གྱི་དབུས་ཀྱི་གཙོ་བོ་ཡེ་ཤེས་རྡོ་རྗེ་དང་ཆོས་མཚུངས་

སོ། །ཆོས་མཚུངས་པའི་རྒྱུ་མཚན་ནི། དེ་འདྲ་བའི་རླུང་དེ་ཡང་ལུས་ལ་གནད་དུ་བསྣུན་པའི་ཐབས་

ཁྱད་པར་ཅན་ལ་བརྟེན་ནས་གནས་དེར་རླུང་སེམས་ཐམས་ཅད་འདུས་ནས་ཐིམ་པ་ན་རྣམ་རྟོག་གི་

སྤྲོས་པས་གཞོམ་དུ་མེད་པའི་འོད་གསལ་གྱི་ཡེ་ཤེས་འཆར་བས་དེ་ཉིད་ལ་གཞོམ་དུ་མེད་པའི་སྒྲ་

ཞེས་བརྗོད་པའི་ཕྱིར་ཏེ། སྒྲ་ནི་རླུང་གི་དོན་ཡིན་ལ། དེ་འདྲ་བའི་རླུང་དེ་ནི་རྟག་ཏུ་ནཱ་དའི་མཚན་

ཉིད་དོ། །དེ་ལ་ནཱ་ད་ནི་སྒྲ་ཙམ་ཞེས་པ་ཡིན་ཞིང་ཙམ་གྱིས་གང་གཅོད་ན། འབྱུང་འཇུག་བྱེད་པའི་

རླུང་ཡིན་པ་གཅོད་པས་ཤིན་ཏུ་ཕྲ་བའི་རླུང་ད་ལྟ་གཞི་དུས་ལ་མི་འཆི་བར་དུ་མི་གཡོ་བར་གནས་

པ་ཙམ་ཡིན་གྱི། དུས་དེ་སྲིད་དུ་སྣ་སྒོ་སོགས་སུ་འབྱུང་འཇུག་བྱེད་པའི་རླུང་མིན་ཞེས་པའི་དོན་

ནོ། །འདི་ལྟར་བཤད་པ་ནི་སྙིང་ཁའི་འཁོར་ལོའ་ིདབུས་དཀྱིལ་འཁོར་གྱི་དབུས་ཀྱི་གཙོ་བོའ་ིགནས་

དང་ཆོས་མཐུན་སྦྱོར་བའི་རྒྱུ་མཚན་དུ་འགོད་པའི་དོན་དུ་ཡིན་ནོ།།

སེམས་ཅན་ཐམས་ཅད་ཅེས་པ་ཡང་སྔར་བཤད་པ་ལྟར་ཡིན་གྱི་སེམས་ཅན་ཡིན་ནོ་

ཅོག་ཐམས་ཅད་འཛིན་པ་མ་ཡིན་ཏེ། དེ་ཐམས་ཅད་ལ་སྙིང་ཁ་ལ་སོགས་པའི་རྩ་འཁོར་རྣམས་

དང། བཤང་གཅི་ལ་སོགས་པའི་བུག་པ་བཞི་དང། རོ་རྐྱང་ཨ་ཝ་དྷཱུ་ཏཱི་སོགས་ཡོད་པས་མ་ཁྱབ་



དབང་ལེའི་མདོར་བསྡུས་གསུམ་པའི་རྣམ་བཤད། 531

པར་གསུང་རབ་ཀྱི་བརྡ་ལ་བྱང་བ་ཐམས་ཅད་ཀྱིས་ཤེས་པའི་ཕྱིར་རོ། །ཡེ་ཤེས་ཞེས་པ་ཡེ་ཤེས་

མཚན་ཉིད་པ་ལ་གཟུང་ནས་དེ་སེམས་ཅན་ཐམས་ཅད་ཀྱི་སྙིང་གི་ནང་ན་དང་པོ་ནས་ཡོད་པར་

ཁས་བླངས་ན། སེམས་ཅན་ཐམས་ཅད་འབད་མེད་དུ་གྲོལ་བར་ཁས་ལེན་དགོས་པར་འགྱུར་

རོ། །མི་ཤེས་པ་ཁ་ཅིག །འོད་གསལ་བདེ་གཤེགས་སྙིང་པོ་རང་བྱུང་གི་ཡེ་ཤེས་སེམས་ཅན་

ཐམས་ཅད་ཀྱི་སྙིང་ལ་གནས་པའི་དོན་དུ་འཆད་ཅིང། དེ་ཉིད་སྙིང་ཁ་ན་གནས་པའི་རྒྱུ་མཚན་གྱིས་

སྙིང་ཁ་དཀྱིལ་འཁོར་གྱི་དབུས་དང་སྦྱོར་བར་འཆད་པ་ནི་མུན་སྤྲུལ་ཏེ། བདེ་གཤེགས་སྙིང་པོ་ནི་

དྲི་བཅས་ཀྱི་སེམས་ཀྱི་ཆོས་ཉིད་རང་བཞིན་རྣམ་དག་ལ་རྗེ་བཙུན་བྱམས་པ་མགོན་པོ་ལ་སོགས་

པ་དག་གིས་རྒྱ་ཆེར་གསུངས་ལ། དེ་འདྲ་ནི་ཡུལ་གྱི་གོ་ས་མནན་པའི་ཚུལ་གྱིས་སྙིང་གི་ནང་ན་

ཡང་མི་གནས་ཤིང། ཆོས་ཅན་དང་ཆོས་ཉིད་ཀྱི་འབྲེལ་པའི་ཚུལ་གྱིས་སྙིང་ཁར་མ་ཟད་ཀྱི་ལུས་

ཀྱི་ཆ་ཐམས་ཅད་ལ་ཤས་ཆེ་ཆུང་མེད་པར་ཁྱབ་ནས་གནས་པས། དེ་ཉིད་སྙིང་ཁ་དཀྱིལ་འཁོར་གྱི་

དབུས་དང་ཆོས་མཐུན་སྦྱོར་བའི་རྒྱུ་མཚན་དུ་འབྲེལ་མེད་པའི་ཕྱིར་རོ། །བརྗོད་པར་བྱ་བ་མང་ཡང་

དཀྱུས་མ་བཤད་པར་བྱ་བ་མངས་པས་མ་བྲིས་སོ།།

སྙིང་ཁའི་འཁོར་ལོའ་ིདཀྱིལ་འཁོར་ཞེས་པ་ནི། དཀྱིལ་འཁོར་གྱི་སྐད་དོད་མཎྜལ་ཞེས་

པའི་མཎྜ་སྙིང་པོ་ལ་ཡང་འཇུག་པ་ལྟར་འདིར་བསྒྱུར་དགོས་པ་དཀྱིལ་འཁོར་དུ་བསྒྱུར་བས་མ་

ལེགས་སོ། །དེས་ན་འདི་ལྟར་བཤད་པར་བྱ་སྟེ། སྙིང་གི་རྩ་འཁོར་གྱི་དབུས་ན་གནས་པ་དེ་ཉིད་

དཀྱིལ་འཁོར་གྱི་གཙོ་བོ་ཡེ་ཤེས་རྡོ་རྗེ་དང་ཆོས་མཐུན་པའི་རྒྱུ་མཚན་ཇི་སྐད་བཤད་པ་དེའི་

ཕྱིར་སྙིང་ཁའི་འཁོར་ལོའ་ིདབུས་ཀྱི་སྙིང་པོ་ཇི་སྐད་བཤད་པ་དེ་དབུས་སུ་བྱས་ཏེ། དབུས་དེ་

ནས་མགྲིན་པ་དང་ལྟེ་བ་དག་གི་དབུས་སུ་ཁྲུ་ཚད་ཕྱེད་བཟུང་ནས་ཞེས་པའི་དོན་དབུས་དེ་ནས་

མགྲིན་པའི་ཕྱོགས་སུ་སོར་དྲུག་དང་ལྟེ་བའི་ཕྱོགས་སུ་སོར་དྲུག་སྟེ་བསྡོམས་པས་ཁྲུ་ཕྱེད་ཀྱི་

དོན་ནོ། །དེ་ལྟ་བུའི་ཁྲུ་ཚད་ཕྱེད་དང་བཅས་པ་སྟེ་བསྡོམས་པའི་དབུས་ནས་གཡས་གཡོན་དུ་

སོར་དྲུག་དྲུག་སྟེ་སོར་བཅུ་གཉིས་ཀྱི་བདག་ཉིད་ནི་བཅོམ་ལྡན་འདས་ཀྱི་ཐུགས་ཀྱི་དཀྱིལ་འཁོར་

དང་སྦྱར་བར་བྱའོ། །མགྲིན་པ་ནས་ལྟེ་བའི་མཐར་སོར་ཚད་ཉི་ཤ ་རྩ་ལྔའི་བདག་ཉིད་ནི་གསུང་གི་

དཀྱིལ་འཁོར་གྱིས་སྦྱར་བར་བྱའོ།།



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།532

ལུས་ཀྱི་མཛོད་སྤུའི་གནས་ནས་ཆུ་སོའ་ིམཐར་སོར་ཚད་ལྔ་བཅུ་དང་དེ་བཞིན་དུ་དབུས་

ནས་ལག་པ་གཡས་གཡོན་གྱི་ཕྱོགས་སུའང་སོར་ཚད་ལྔ་བཅུ་སྟེ་ཁྲུ་བཞིའི་བདག་ཉིད་ནི་སྐུའི་

དཀྱིལ་འཁོར་དུ་སྦྱར་བར་བྱའོ། །ཞེས་པ་འདི་དག་གིས་སྙིང་ཁའི་དབུས་ནས་ཡན་མན་གཡས་

གཡོན་གྱི་ཕྱོགས་བཞི་བསྡོམས་པས་ཁྲུ་གང་དུ་ལོངས་པ་དང་ཐུགས་དཀྱིལ་ཁྲུ་གང་བ་སྦྱོར་ཞིང། 

དེ་བཞིན་དུ་སྙིང་ཁའི་དབུས་ནས་ཡན་མན་གཡས་གཡོན་དུ་བཅལ་བའི་ཕྱོགས་བཞི་བསྡོམས་

པས་ཁྲུ་དོར་ལོངས་པ་དང་གསུང་དཀྱིལ་སྦྱོར་ལ། སྙིང་ཁའི་དབུས་ནས་ཡན་མན་གཡས་གཡོན་

དུ་བཅལ་བའི་ཕྱོགས་བཞི་ག་བསྡོམས་པས་ཁྲུ་བཞིར་ལོངས་པ་དང་སྐུའི་དཀྱིལ་འཁོར་སྦྱོར་

བ་ཡིན་ནོ། །ཕྱོགས་གཉིས་གཉིས་བསྡོམས་པས་ཁྲུ་གཅིག་དང་གཉིས་དང་བཞིར་ལོངས་པ་

དང་མི་སྦྱོར་བར་ཕྱོགས་བཞི་ཀ་བསྡོམས་པ་དང་སྦྱོར་བ་ནི་མཛོད་སྤུ་དང་ཆུ་སོའ་ིབར་ལ་སྐུའི་

དཀྱིལ་འཁོར་གྱི་རྩ་ཐིག་ཡར་བཅད་དང་སྦྱོར་བ་རྫོགས་པར་བྱ་བའི་ཆེད་ཡིན་ལ། དེའི་དགོས་པ་

ཡང་བཤང་གཅིའི་བུག་པ་ལ་སོགས་པ་བཞི་སྐུའི་སྒོ་བཞི་དང་སྦྱོར་བའི་དོན་དུ་ཡིན་ནོ། །དེ་ལ་

སྐུའི་སྒོ་བཞི་ནི་ཞེས་སོགས་གོ་སླ་ལ། དཀྱིལ་འཁོར་ཕྱི་ནང་གཞན་རྣམ་པ་གསུམ་ཆོས་མཐུན་

པར་ཤེས་ནས་སློབ་དཔོན་གྱིས་དཀྱིལ་འཁོར་ཚད་དང་ལྡན་པ་ཚོན་གྱིས་བྲི་བ་དང་ཡིད་ཀྱིས་ 

བྲི་བར་བྱའོ་ཞེས་པ་ནི་ངེས་པའོ།།

དེ་ལྟར་བཤད་པ་དག་གི་སྐབས་ཀྱི་དོན་ནི་གྲངས་ཚད་འགྲིག་པ་ཙམ་ཞིག་རྣམ་པར་དག་

པའི་དོན་དུ་བྱིས་པའི་བློ་ཅན་དག་སེམས་མོད་ཀྱི། རྟོག་ལྡན་གྲོལ་བ་དོན་གཉེར་ལ་དེ་ཙམ་ཞིག་

གིས་ཉེ་བར་མཁོ་བ་ཅི་ཡང་མེད་དོ། །འོ་ན་ཇི་ལྟར་ཤེས་པར་བྱ་ཞེ་ན། འབྲས་བུའི་རྣམ་དག་དང་

ལམ་གྱི་རྣམ་དག་ལ་སོགས་པ་མང་དུ་ཡོད་ཀྱང། འདིར་ནི་སྦྱང་གཞི་དང་ཆོས་མཐུན་པར་སྦྱོང་

བྱེད་དཀྱིལ་འཁོར་བསྒོམས་པས། སྦྱང་གཞིའི་ཐ་མལ་གྱི་ཆོས་ཀྱིས་རྣམ་པར་དག་པའི་ཚུལ་གྱིས་

སྦྱངས་ནས། སྦྱང་གཞི་དང་ཆོས་མཐུན་པའི་འབྲས་བུའི་གནས་སྐབས་ཀྱི་ཡེ་ཤེས་ཀྱི་བདག་ཉིད་

ཀྱི་དཀྱིལ་འཁོར་ཐོབ་པར་འགྱུར་བའི་དོན་ཡིན་ནོ། །དེ་ལ་སྦྱང་གཞི་ཕྱིའི་དབང་དུ་བྱས་ན་སྣོད་ཀྱི་

འཇིག་རྟེན་དང། ནང་གི་དབང་དུ་བྱས་ན་ལུས་རྟེན་ཡིན་པས། དེ་དག་དང་སྦྱོང་བྱེད་དཀྱིལ་འཁོར་

གྱི་རྟེན་གཞལ་ཡས་ཁང་སྦྱོར་དགོས་པའི་ཕྱིར་འདིར་དེ་ཉིད་གསུངས་པ་ཡིན་ལ། དེ་ཡང་སྦྱོང་



དབང་ལེའི་མདོར་བསྡུས་གསུམ་པའི་རྣམ་བཤད། 533

བྱེད་གཙོ་བོ་ནི་རྫོགས་རིམ་པའི་དཀྱིལ་འཁོར་ཡིན་ཞིང། དེའི་སྨིན་བྱེད་ཁྱད་པར་ཅན་དུ་གྱུར་པའི་

སྦྱོང་བྱེད་ནི་བསྐྱེད་རིམ་གྱི་དཀྱིལ་འཁོར་ཉིད་ཡིན་ལ། དྲང་ངེས་ཀྱི་དཀྱིལ་འཁོར་དེ་གཉིས་ཀ་སྟོན་

པའམ་མཚོན་པར་བྱེད་པའི་ཀུན་རྫོབ་བརྡའི་དཀྱིལ་འཁོར་ནི། རྡུལ་ཚོན་གྱི་དཀྱིལ་འཁོར་ཉིད་ཡིན་

པས། འདིར་རྡུལ་ཚོན་གྱི་དཀྱིལ་འཁོར་ཡང་བསྒོམས་པའི་དཀྱིལ་འཁོར་དང་འདྲ་བར་སྦྱང་གཞི་ཕྱི་

ནང་གི་ཆོས་མཐུན་འདི་ལྟར་གསུངས་སོ་ཞེས་ཤེས་པར་བྱའོ།།

གསུམ་པ་ཐིག་དང་འབྲེལ་བའི་ཚིགས་བཅད་གཉིས་སྔར་བཤད་ཟིན་པར་བསྟན་པ་ནི། 

གཉིས་དང་ཞེས་པ་ནས་བརྗོད་ཟིན་ཏོའ་ིབར་ཏེ། འདི་དག་གི་དོན་རྒྱས་པར་སྔར་ཐིག་གི་སྐབས་

སུ་བཤད་ཟིན་ཀྱང་ཚིག་གི་འབྲུ་གཉེར་བ་ཙམ་ཞིག་བརྗོད་པར་བྱའོ། །དེ་ཡང་ཚངས་ཐིག་གཉིས་

ཕྲད་པ་ནས་སོར་ཕྱེད་གཉིས་སྙིང་པོའ་ིདཀྱིལ་འཁོར་གྱི་ལྟེ་བ་དེ་ནས་ཆུ་གཏེར་ཏེ་སོར་ཕྱེད་བཞིས་

སྙིང་པོའ་ིའཁོར་ལོའ་ིརྩིབས་སམ་པདྨའི་འདབ་མ་དག་དང། དེ་ནས་སོར་ཕྱེད་གཅིག་གིས་ཀ་བ་

དང་ནང་གི་རྡོ་རྗེའི་འཕྲེང་བ་དང། དེ་ནས་ཆུ་གཏེར་ཏེ་སོར་ཕྱེད་བཞི་ཡིས་དེ་བཞིན་གཤེགས་

པའི་འཕར་མའི་པདྨ་དང། དེ་ནས་སོར་ཕྱེད་གཅིག་གིས་ཕྱི་རོལ་གྱི་རྡོ་རྗེ་འཕྲེང་བར་འགྱུར་ཏེ། 

དེ་ནས་ཉི་མ་སྟེ་སོར་ཕྱེད་བཅུ་གཉིས་ཀྱིས་ཚོན་གྱིས་དག་དང་ནི། དེ་ནས་དུས་ཏེ་སོར་ཕྱེད་དྲུག་

གིས་སྒོ་དང། དེ་ནས་རོ་སྟེ་དྲུག་གིས་སྒོ་ཁྱུད་དང་རྩེ་མོ་ཅན་གསུམ་ཡིན་ལ། དེ་གཉིས་ལ་སོགས་

པས་བསྡུས་པ་སྒོ་ལོགས་དང་སྒོ་འགྲམ་དང། དུས་ཏེ་སོར་ཕྱེད་གསུམ་གྱི་ཕྱེད་ཀྱིས་ཀ་བ་དང། 

དུས་ཏེ་སོར་ཕྱེད་གསུམ་གྱི་ཕྱེད་ཀྱིས་རྭ་བ་དང། དུས་ཏེ་སོར་ཕྱེད་གསུམ་གྱིས་ཁ་ཁྱེར་དག་དང་། 

དུས་ཏེ་སོར་ཕྱེད་གསུམ་ནི་གཉིས་སུ་རབ་ཏུ་ཕྱེ་བ་དག་གི་ཆ་སོར་ཕྱེད་དང་གཉིས་ཀྱིས་སླར་ཡང་

དེ་ནས་སྣམ་བུ་དང་ནི་དུས་ཏེ་དྲུག་ལ་གཉིས་སུ་རབ་ཏུ་ཕྱེ་བ་སོར་ཕྱེད་གསུམ་གྱིས་དོ་ཤལ་གྱི་

ས་དག་དང་། རོ་སྟེ་དྲུག་དག་ལས་ཀྱང་གཉིས་ཀྱིས་རབ་ཏུ་ཕྱེ་བ་སོར་ཕྱེད་གསུམ་གྱིས་མེ་ལོང་

དང་ཀྲ་མ་ཤཱིར་ཥའི་སའི་སྣམ་བུར་འགྱུར་རོ། །མི་ཡི་བདག་པོ་ཞེས་ཟླ་བཟང་ལ་བོས་ནས་བསྟན་

ཏོ། །སྐྱོན་ཏེ་སོར་ཕྱེད་བཅོ་བརྒྱད་ཀྱི་ཆ་རྣམས་ཀྱི་རིམ་པ་ཡིས་རྟ་བབས་སྔར་རབ་ཏུ་གསུངས་

པའི་ཆ་རྣམས་ཀྱི་སར་འགྱུར་རོ། །དེའི་ཕྱི་རོལ་ཏུ་ནི་གསུང་གི་དཀྱིལ་འཁོར་ལ་སྒོ་སོགས་

ཐམས་ཅད་ཐུགས་ཀྱི་ཉིས་འགྱུར་དུ་འགྱུར་ཞིང། དེའི་ཕྱི་རོལ་ཏུ་ཡང་སྐུ་དཀྱིལ་ལ་སྒོ་སོགས་

ཐམས་ཅད་གསུང་དེའི་ཉིས་འགྱུར་དུ་འགྱུར་རོ། །ཕྱི་རོལ་ཏུ་ནི་སྐུ་དཀྱིལ་གྱི་པདྨ་དང་དུར་ཁྲོད་

ཀྱི་འཁོར་ལོ་རྣམས་དང། སྒོའ་ིཤིང་རྟའི་དཀྱིལ་འཁོར་རྣམས་ཀྱང་ཚད་ནི་ཉིན་བྱེད་དེ་སོར་ཕྱེད་

བཅུ་གཉིས་དག་གིས་སོ།།

གསུམ་པ་མཚན་མ་དགོད་པའི་ཆོ་ག་བཤད་པ་ལ་གསུམ། སྔགས་ཀྱི་མཚན་མའི་ངེས་

དོན་མདོར་བསྟན། མཚན་མ་འགོད་ཚུལ་རྒྱས་པར་བཤད། བཀོད་ཟིན་ནས་དཀྱིལ་འཁོར་སྒྲུབ་པ་

སོགས་ལ་འཇུག་པའི་སྔོན་དུ་བྱ་བའི་རིམ་པ་ཅུང་ཟད་བཤད་པའོ། །དང་པོ་ལ་གཉིས། པདྨ་ཉི་ཟླའི་

ས་བོན་གྱི་ངེས་དོན་མདོར་བསྟན། རྡོ་རྗེ་བཞིའི་ས་བོན་གྱི་ངེས་དོན་མདོར་བསྟན་པའོ། །དང་པོ་

ནི། ད་ནི་ཞེས་པ་ནས་རྡུལ་ཚོན་གྱི་དཀྱིལ་འཁོར་སྒྲུབ་པ་དང་སྒོམ་པ་ལ། གཞལ་ཡས་ཁང་ནི་སྐུ་རྡོ་

རྗེའི་བདག་ཉིད་ཡིན་པས། ཐོག་མར་གཞལ་ཡང་ཁང་གི་གདན་གྱི་སྟེང་དུ་ཨོཾ་ཡིག་སྐུའི་རྡོ་རྗེའི་ས་

བོན་བསྒོམ་པ་དང། དེ་ཡོངས་སུ་གྱུར་པ་ཡིས་རྟེན་གྱི་དཀྱིལ་འཁོར་གསུམ་ག་ཡོངས་སུ་རྫོགས་

པར་བྱས་པ་ནི་ཞེས་སོགས་ཏེ། ཐུགས་དཀྱིལ་གྱི་ནང་གི་གདན་གྱི་པདྨ་ཉི་ཤ ་རྩ་བཞི་རྣམས་སུ་

ཞེས་དང། སྟེང་དུ་སྟེ་པདྨའི་ལྟེ་བའི་སྟེང་ན་གནས་པ་ཞེས་སོགས་ཀྱི་དོན་ནི། ཟླ་ཉི་སོགས་ཀྱི་ས་

བོན་དབྱངས་གསལ་གྱི་ཡི་གེ་རྣམས་ཀྱི་མགོར་སྟོང་པ་ཐིག་ལེ་དང། དེའི་སྟེང་དུ་ནཱ་ད་དང་བཅས་

པ་བཞག་པ་ནི། སྟོང་པ་ཐིག་ལེ་དེ་དག་གིས་དོན་དམ་པའི་བདེན་པ་ལ་བརྟེན་ནས་ཆོས་ཐམས་ཅད་

བདེན་པར་གྲུབ་པས་སྟོང་པའི་རྣམ་མེད་ཀྱི་སྟོང་པ་ཉིད་རྟོགས་པ་བདེ་བ་ཆེན་པོ་ལྷན་ཅིག་སྐྱེས་

པའི་ཐབས་དང། ནཱ་དས་ཁམས་གསུམ་སྟེ་ལུས་ངག་ཡིད་གསུམ་ཐམས་ཅད་སྒྲིབ་བྲལ་དུ་སྐྱེད་

པར་བྱེད་པའི་ཡུམ་ཤེར་ཕྱིན་སྟོང་གཟུགས་ཕྱག་རྒྱ་ཆེན་མོ་མཚོན་ཞིང། དེ་ལྟར་མཚོན་པའི་ཐིག་

ལེ་དང་ནཱ་དས་བརྒྱན་པའི་ས་བོན་རྣམས་ལས་བསྐྱེད་པའི་ཟླ་ཉི་སོགས་དེ་དག་ནི་བདེ་བ་ཆེན་པོའ་ི

བདག་ཉིད་ཀྱི་སྟོང་གཟུགས་ཟླ་ཉི་སོགས་ཀྱི་རྣམ་པར་ཤར་བ་ཡིན་ནོ་ཞེས་གོ་བར་བྱེད་ལ། གདན་

ལ་དེ་ལྟར་བཤད་པས་ནི་ཟླ་ཉི་སོགས་དེ་བཞིན་དུ་གཙོ་བོ་བཅོམ་ལྡན་འདས་ཀྱང་བདེ་བ་ཆེན་པོའ་ི

ཡེ་ཤེས་ཀྱི་གཟུང་རྣམ་རྣམ་པ་ཐམས་ཅད་ཀྱི་མཆོག་དང་ལྡན་པའི་སྟོང་པ་ཉིད་ཀྱི་གཟུགས་ཀྱི་ལྷའི་

སྐུའི་རྣམ་པར་ཤར་བ་ཅན་དེའི་ནང་དུ་གནས་པ་སྟེ་དེ་ལས་མ་འདས་པར་བསྟན་ཅིང། གཙོ་བོ་ལ་

དེ་ལྟར་གསུངས་པས་འཁོར་གྱི་ལྷ་ཐམས་ཅད་ཀྱང་དེ་ལྟ་བུའི་རང་བཞིན་དུ་དོན་གྱིས་གོ་བར་བྱེད་

དེ། འདི་དག་ནི་རྟེན་གཞལ་ཡས་ཁང་དང་གདན་རྣམས་དང། བརྟེན་པ་ལྷ་ཐམས་ཅད་བདེ་བ་ཆེན་

པོའ་ིཡེ་ཤེས་ཀྱི་གཟུང་རྣམ་རྣམ་པ་ཐམས་ཅད་པའི་གཟུགས་ཀྱི་དཀྱིལ་འཁོར་གྱི་འཁོར་ལོའ་ིབདག་

ཉིད་དུ་ངོ་བོ་དབྱེར་མེད་པར་བསྟན་པ་ཡིན་པས། ལུགས་འདིའི་དཀྱིལ་འཁོར་བསྒོམ་པ་ཐམས་

ཅད་ལ་དོན་འདི་ལྟར་བློས་མོས་ནས་སྒོམ་པ་ནི་ལུགས་འདིའི་རྫོགས་རིམ་གྱི་སྨིན་བྱེད་དུ་འགྲོ་བའི་

སྒོ་མཆོག་ཏུ་གཅེས་པར་རྣམ་དཔྱོད་དང་ལྡན་པ་དག་གིས་ཤེས་པར་བྱའོ། །འདིར་ཇོ་གཞན་དག་

རྣམ་པ་ཐམས་ཅད་པ་རྣམ་པ་མེད་པ་ཞེས་ཟེར་བ་ནི། རྣམ་པ་ཐམས་ཅད་དང་ལྡན་པ་དེ་རྣམ་པ་

མེད་པར་སྨྲ་བ་དང། དབུ་མ་པར་རློམས་པ་མང་པོས་མ་མཐོང་བ་དེ་ཀ་མཐོང་བ་ཡིན་ཞེས་སྨྲ་བ་

དག་འདྲ་སྟེ་དངོས་འགལ་ངོ་མི་ཤེས་པའི་བབ་བཅོལ་ལོ། །གཞན་ཡང་སྟོང་གཟུགས་ཆོས་ཉིད་དེ་

སྲིད་གསུམ་གཞན་འདུས་མ་བྱས་ཀྱི་སྲིད་གསུམ་སྐྱེད་བྱེད་ཡིན་ཟེར་བ་སོགས་ནི་སྨྱོན་པའི་ཟློས་ 

གར་ཡིན་པར་བཤད་ཟིན་ཏོ།།

གཉིས་པ་ལ་གསུམ། རྡོ་རྗེ་བཞི་འབྱུང་བའི་རྒྱུ་སྟོང་ཆེན་ཡིག་ལྔར་བསྟན་པ། དེ་ལས་

རྡོ་རྗེ་བཞི་འབྱུང་ཚུལ། རྡོ་རྗེ་བཞི་ཡན་ལག་བཅུ་གཉིས་འགགས་པའི་ཡོན་ཏན་གྱིས་བདེན་དོན་

བཅུ་གཉིས་ཀྱི་བདག་ཉིད་དུ་བསྟན་པའོ། །དང་པོ་ནི། ད་ནི་སྟོང་པ་ཞེས་པ་ལ་སོགས་པས་སྟོང་

པ་ཆེན་པོ་ཡི་གེ་ལྔ་ལས་སྐུ་རྡོ་རྗེ་ལ་སོགས་པའི་སྔགས་ཀྱི་ཡི་གེ་ཨོཾ་ལ་སོགས་པའི་སྒྲའི་གདངས་

སུ་རབ་ཏུ་བརྗོད་པའི་ཆོས་ཅན་རྣམས་འབྱུང་བ་གསུངས་ཏེ། དེ་ལ་སྟོང་པ་ནི་ལེའུ་དང་པོར་བརྗོད་

པའི་ལུས་མེད་རྡོ་རྗེའི་སྐབས་སུ་ཡི་གེ་རྣམས་ཕྱོགས་སོ་སོར་འགོད་པ་ན་གཡོན་གྱི་ཡན་ལག་ཏུ་

བཀོད་པའི་རྗེས་སུ་ང་རོ་ཐིག་ལེ་དང། ཤར་དུ་ཨ་ཐུང་ངུ་དང་ནུབ་ཏུ་ཨཱ་རིང་པོ་སྟེ་ཨ་ཡིག་གཉིས་

དང། ལྷོའམ་གཡས་ཀྱི་ཡན་ལག་ཏུ་རྣམ་པར་བཅད་པ་ཐིག་ལེ་གཉིས་བརྩེགས་པ་དང། དབུས་

སུ་དབྱངས་དང་བྲལ་བ་མཆོག་ཅེས་པ་གཞོམ་དུ་མེད་པའི་ཧ་ཡིག་དབྱངས་མེད་པ་བཀོད་པ་

རྣམས་གཞིར་བྱས་ཏེ་བསྒྲུབས་པ་ལས་སྐུ་དང་གསུང་དང་ཐུགས་དང་ཡེ་ཤེས་རྡོ་རྗེ་ཨོཾ་ཨཱཿཧཱུཾ་ཧོ་ 

རྣམས་ཡང་དག་པར་འབྱུང་ངོ་།།

གཉིས་པ་ལ་བཞི་ལས། དང་པོ་སྐུ་རྡོ་རྗེ་བསྒྲུབ་པ་ནི། སྟོང་ཆེན་ཡི་གེ་དེ་དག་ལས་རྡོ་

རྗེ་བཞིའི་དང་པོར་རེ་ཤིག་སྐུ་རྡོ་རྗེའི་སྔགས་ཀྱི་ཡི་གེ་འབྱུང་བ་བརྗོད་པར་བྱ་སྟེ་ཞེས་མཚམས་



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།536

སྦྱར་ནས། དོན་དངོས་ནི། འདིར་དང་པོར་ཞེས་པ་ཡི་གེ་རྣམས་ཀྱི་གྲལ་གྱི་ཐོག་མར་རྗེས་སུ་ང་

རོ་འགོད་པར་སྟོན་པ་མ་ཡིན་གྱི། དང་པོར་ཏེ་སྔོན་ལ་རྗེས་སུ་ང་རོ་བྲིའོ། །དེ་ནས་དེའི་གོང་དུ་ཨ་

ཡིག་ཐུང་ངུའོ། །དེ་གཉིས་ཀའི་དབུས་སུ་སྟེ་བར་དུ་རྣམ་པར་བཅད་པའོ། །རྗེས་སུ་ང་རོའ་ིམཐར་

ཨཱ་ཡིག་རིང་པོའ།ོ །དེ་ལྟར་བཀོད་པ་ན་དབྱངས་ཡིག་རིང་པོ་ཡི་གེ་གཞན་གྱིས་བར་མ་ཆོད་པའི་

ཕ་རོལ་ཏུ་འབྱུང་བས། དབྱངས་ཡིག་རིང་པོ་དེའི་སྔོན་མའི་རྗེས་སུ་ང་རོ་མ་ཉིད་དུ་བསྒྱུར་བ་ཐོབ་

པར་འགྱུར་བ་ཡིན་པས། འདིར་ཡང་ཨཱ་རིང་པོའ་ིསྔོན་མའི་རྗེས་སུ་ང་རོ་བསུབས་ནས་མ་བྲི་བར་

བྱའོ། །དེ་ནས་ཨ་སྭ་ར་སྭ་ར་སཾ་ཡོ་ག་ཞེས་པས་དབྱངས་མེད་དབྱངས་དང་སྦྱར་བའི་དོན་དུ་ཨཱ་

ཡིག་རིང་པོ་དེ་མའི་སྲོག་ཏུ་བཅུག་ནས་མཱ་ཞེས་པར་བྱའོ།།

དེ་ནས་ཙནྟྲ་པ་ལས། ས་དང་ས་ཛུ་ས་དག་གི་རུའོ།1།ཞེས་འབྱུང་བའི་དོན། ཚིག་མཐའི་

ས་ཡིག་དང། སྡུན་མའི་ཡང་ཛུ་ས་དག་གིས་ཡིག་རུ་ཡིག་ཏུ་བྱ་བའི་དོན་ཡིན་པ་ལ་འདིར་ཡང་

རྣམ་པར་བཅད་པ་ནི་ས་ཡིག་དངོས་མ་ཡིན་ཡང་ས་ཡིག་ལས་བྱུང་བས་ས་ཡིག་དང་ཆ་མཐུན་

པའི་ཕྱིར་རྣམ་བཅད་རུ་ཡིག་ཏུ་བྱའོ། །དེ་ནས་མདོར། ཨུ་ཡིག་ནི་ཧ་ཤ་ལ་དང་ཨ་ཏ་ལས་རུའི་འོ་

2ཞེས་པས་ར་ལ་ཞུགས་པའི་ཨུ་ནི་རུ་མཚོན་པའི་དོན་ཡིན་པས་ཨུ་ཟུར་དུ་ཕྱུང་སྟེ་ཕྱིས་ནས་ར་

ཡིག་བཞག་པར་བྱའོ། །དེ་ནས་ཙནྟྲ་པར། ཧ་ཤ་ལ་དང་ཨ་ཏ་ལས་རུའིའོ་3ཞེས་པ་སྟེ། དེ་ཉིད་གོང་

གི་རི་ཏ་ཨུ་ཏ་ཞེས་པ་ལ་སྙེགས་པ་ན་ར་ཡིག་ཨུ་ཡིག་ཏུ་བྱའོ་ཞེས་པའི་དོན་ཏེ། དེ་ཡང་གོང་དུ་ཨ་

ཡིག་དང། ཕ་རོལ་ཏུ་ཧ་ནས་ཤའི་བར་ཡི་གེ་ཉི་ཤ ་དང་ཨ་ཡིག་གང་བྱུང་ཡང་དེའི་དབང་གིས་ར་

ཡིག་ཨུ་ཡིག་ཏུ་འགྱུར་ནས་འགྲོ་ཞེས་པའི་དོན་ཡིན་པས། འདིར་ཨ་ཡིག་ལས་ཕ་རོལ་གྱི་རྣམ་

པར་བཅད་པ་ནི་ཨུ་ཡིག་ཏུ་འགྱུར་ཚུལ་དེ་ལྟར་ཡིན་པར་མཁས་རང་པ་དག་བཞེད་དོ།།

སྤྱིར་རྒྱུད་འགྲེལ་གྱི་སྒྲའི་གཞུང་ལ་བརྟེན་ནས་བཤད་དགོས་པ་རྣམས་ཙནྟྲ་པ་ལ་བརྟེན་

ནས་བཤད་དགོས་པ་ཤས་ཆེ་བར་སྣང་ན་ཡང། སྐབས་འདིར་ནི་མ་ཡིག་ཕ་རོལ་ཏུ་བྱུང་བས་

1  བསྟན་འགྱུར། དཔེ་བསྡུར་མ། དེབ། ༡༠༨ ཤོག ༨༩༡ ཕྲེང་། ༡༡ མིན་ནམ་སྙམ།

2  བསྟན་འགྱུར། དཔེ་བསྡུར་མ། དེབ། ༡༠༨ ཤོག ༨༧༡ ཕྲེང་། ༡༤ མིན་ནམ་སྙམ།

3  བསྟན་འགྱུར། དཔེ་བསྡུར་མ། དེབ། ༡༠༨ ཤོག ༡༢༢༩ ཕྲེང་། ༡༩



དབང་ལེའི་མདོར་བསྡུས་གསུམ་པའི་རྣམ་བཤད། 537

ཀྱང་ཞེས་པའི་ཚིག་དང་སྦྱར་ན། ཀ་ལཱ་པར། ཨ་ཡིག་དག་གིས་བར་དུ་ཨུའོ། །ཨ་དང་སྒྲ་ལྡན་

དག་གིའོ་1ཞེས་པས། འདིར་སྒྲ་ལྡན་མ་ཡིག་ཕ་རོལ་ཏུ་བྱུང་བས་ཀྱང་ཨ་ཡིག་ལས་ཕ་རོལ་གྱི་

རྣམ་པར་བཅད་པ་ནི་ཨུ་ཡིག་ཏུ་འགྱུར་ཏེ་ཞེས་བཤད་ན་འགྲིག་པར་མངོན་ནོ། །དེ་ལྟར་བྱས་

པའི་ཕྱི་ནས་ཙནྟྲ་པར། ཨཱ་ད་ཨེ་ཞེས་པ་དང་། ཀ་ལཱ་པར། ཨུའི་ཡི་གེ་ལ་ཨོའ་ོཞེས་པས་ཨ་ཡིག་

དང་ཨུ་ཡིག་གིས་ཡོན་ཏན་ཨོ་ཡིག་ཏུ་འགྱུར་རོ། །དེའི་ཕྱིར་ཨུ་ཨ་ལ་བཅུག་སྟེ་ཨོར་བྱའོ། །དེ་

ནས་ངེས་པའི་ཚིག་གི་མཚན་ཉིད་ལ་ས་ཡིག་ཉམས་པ་ཡོད་ཅེས་སྒྲ་མདོ་ལས་འདོན་པས། ངེས་

པའི་ཚིག་གི་མཚན་ཉིད་ལ་སོགས་པའི་དགོས་ཆེད་འགའ་ཞིག་གི་དབང་གིས་ཡི་གེ་བསུབ་

པ་ཡོད་པས། འདིར་ཡང་མ་དེ་ལ་བཅུག་པའི་ཨཱ་རིང་པོ་རྣམ་པར་ཕྲལ་ནས་ཨ་ཡིག་དབྱི་བར་

བྱའོ། །དེ་ནས་མདོར་ཨ་ནུ་སྭ་ར་ཞེས་པས་ཡ་ཡིག་དེ་རྗེས་སུ་ང་རོར་བྱས་ཨོ་ཡིག་གི་མགོ་བོར་

བྱིན་པས་ཡོན་ཏན་གསུམ་གྱི་བདག་ཉིད་ཨོཾ་ཡིག་སྐུ་རྡོ་རྗེ་གྲུབ་སྟེ། ཨ་ཨུཾ་ཞེས་རང་དང་གཞན་གྱི་ 

གྲུབ་པའི་མཐའ་ལས་བརྗོད་དོ།།

གཉིས་པ་གསུང་རྡོ་རྗེ་སྒྲུབ་པ་ནི། ད་ནི་གསུང་རྡོ་རྗེ་སྒྲུབ་པ་བརྗོད་པར་བྱ་སྟེ། དེ་ཡང་

དང་པོར་ཨ་ཐུང་ངུ་བྲིས། དེ་ནས་ཨཱ་རིང་པོ་བྲིས། དེ་ནས་རྣམ་བཅད་བྲི་བར་བྱ་ཞིང་ཙནྟྲ་པར། 

ཨ་ཀའི་ཨ་ཀ་ལ་རིང་པོ་2ཞེས་འབྱུང་སྟེ། དེ་ཡང་ཨ་ནས་ཀའི་བར་ཡི་གེ་ལྔ་ནི་རང་རང་དང་མཐུན་

པའི་ཡི་གེ་དང་ཕྲད་ན་རིང་པོ་གཅིག་ཏུ་འགྱུར་བ་སྟེ། ཨ་ཐུང་ངུ་གཉིས་བར་མ་ཆད་དུ་ཕྲད་ན་ཨཱ་

རིང་པོ་གཅིག་ཏུ་འགྱུར་ཞིང། དེ་བཞིན་དུ་ཨི་ཨི་ཅེས་པ་ལྟ་བུ་ཨི་ཐུང་ངུ་གཉིས་ཕྲད་པས་ཨཱི་རིང་

པོ་གཅིག་ཏུ་འགྱུར་བ་དང། དེ་བཞིན་དུ་ཨུ་ཐུང་ངུ་གཉིས་ཕྲད་པས་ཨཱུ་རིང་པོ་གཅིག་ཏུ་འགྱུར་བ་

དང། རྀ་གཉིས་ཕྲད་ན་རཱྀ། ལི་གཉིས་ཕྲད་ན་ལཱྀ། དེ་བཞིན་དུ་ཨ་ཐུང་རིང་གཉིས་ཕྲད་པས་ཨཱ་རིང་

པོ་གཅིག་ཏུ་འགྱུར་ཏེ། ལྀའ་ིབར་དུ་ཡང་དེ་བཞིན་ནོ། །དེས་ན་འདིར་ཡང་སྔོན་མ་ཨ་ཐུང་ངུ་དང་

གཞན་གྱི་སྟེ་གྲལ་འོག་མ་ཨཱ་རིང་པོ་གཉིས་བསྡོམས་ཏེ་ཨཱ་ཡིག་རིང་པོ་གཅིག་ཏུ་བྱས་ནས། དེའི་

མཐར་རྣམ་པར་བཅད་པ་སྦྱིན་པར་བྱའོ། །དེས་ན་ཨཱཿཡིག་ཡོན་ཏན་གསུམ་གྱི་བདག་ཉིད་དུ་གྲུབ་

1  བསྟན་འགྱུར། དཔེ་བསྡུར་མ། དེབ། ༡༠༩ ཤོག ༡༡༩༢ ཕྲེང་། ༡༧

2  བསྟན་འགྱུར། དཔེ་བསྡུར་མ། དེབ། ༡༢༠ ཤོག ༡༧༤ ཕྲེང་། ༡༧



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།538

པར་འགྱུར་ཏེ། ཨ་ཨཱཿཞེས་བརྗོད་དོ།།

གསུམ་པ་ཐུགས་རྡོ་རྗེ་སྒྲུབ་པ་ནི། ད་ནི་ཧཱུཾ་ཡིག་ཐུགས་རྡོ་རྗེ་སྒྲུབ་པ་བརྗོད་པར་བྱ་སྟེ་

ཞེས་མཚམས་སྦྱར་ནས། སྒྲུབ་ཚུལ་དངོས་ནི། འདིར་སྔོན་དུ་ཧ་ཡིག་སྲོག་གི་དབྱངས་མེད་པ་

བྲིའོ། །དེ་ནས་ཨ་ཡིག་ཐུང་ངུ་བྲིའོ། །དེ་ནས་རྣམ་པར་བཅད་པ་བྲིའོ། །དེ་ནས་ཐིག་ལེ་བྲིའོ། །དེ་

ནས་ཨཱ་རིང་པོ་བྲིའོ། །དེ་ནས་ཐིག་ལེ་མ་ཡིག་ཏུ་བྱ་ཞིང། དེ་ནས་དབྱངས་མེད་དབྱངས་དང་སྦྱར་

བའི་དོན་དུ་ཨ་ཐུང་ངུ་ཧའི་སྲོག་ཏུ་བཅུག་པ་དང། ཨཱ་ཡིག་རིང་པོ་མ་ལ་སྲོག་ཏུ་བྱིན་ནས་ཧ་མཱ་

ཞེས་པར་བྱ་ལ། དེ་ལྟར་སྔ་མ་སྐུ་རྡོ་རྗེའི་སྐབས་སུ་བཤད་པ་བཞིན་དུ་རྣམ་པར་བཅད་པ་ཨུ་ཡིག་

ཏུ་བསྒྱུར་ཏེ། ངེས་པའི་ཚིག་གི་མཚན་ཉིད་ལས་ཡི་གེ་ཉམས་པ་སྔར་བཤད་པ་ལྟར་ཐོག་མ་ཧ་ལ་

བཅུག་པའི་ཨ་དང་ཐ་མ་མ་ལ་བཅུག་པའི་ཨཱ་རིང་པོ་གཉིས་ཟུར་དུ་ཕྲལ་ནས་ཨ་ཡིག་གཉིས་པོ་

དག་དབྱི་བར་བྱའོ། །དེ་ནས་ཨ་སྭ་ར་སྭ་ར་སཾ་ཡོ་ག་ཞེས་པས། རྣམ་བཅད་ལས་ཨུ་ཡིག་ཏུ་གྱུར་

པའི་ཨུ་དེ་ཉིད་ཧ་ལ་སྲོག་ཏུ་བཅུག་པས་ཧུ་ཐུང་ངུར་འགྱུར་ཏེ། དེ་ནས་སྒྲ་མདོར། འདིར་རྗེས་སུ་སྣ་

ལྡན་ནི་སྔོན་མའིའོ། །རྗེས་སུ་ང་རོའ།ོ །ཧ་ལ་ལ་མའོ་ཞེས་པས་ཧ་ནས་ལའི་བར་ལ་མ་ཡིག་རྗེས་

སུ་ང་རོར་འགྱུར་བའི་ཕྱིར། འདིར་ཧུའི་མགོར་མ་ཡིག་རྗེས་སུ་ང་རོར་བྱིན་པ་ན། ཚུལ་དེ་ལས་ཧུཾ་

ཡིག་ཡོན་ཏན་གསུམ་གྱི་བདག་ཉིད་དེ་ཧ་ཨུཾ་ཞེས་བརྗོད་དོ། །འདིར་རྡོ་རྗེ་གསུམ་གྱི་ཧུཾ་ཡིག་ཐུང་

ངུར་མཛད་དོ། །དེ་ལྟར་སྟོང་ཆེན་ཡིག་ལྔ་ལས་སྐུ་གསུང་ཐུགས་ཀྱི་སྔགས་ཡང་དག་པར་འབྱུང་

བ་སྟེ། སྔགས་རྣམས་ཀྱི་སྐྱེ་གནས་ནི་སྐྱེད་པར་བྱེད་པའོ་ཞེས་པའི་དོན་ནོ།།

བཞི་པ་ཡེ་ཤེས་རྡོ་རྗེ་སྒྲུབ་པ་ནི། ད་ནི་ཡེ་ཤེས་རྡོ་རྗེ་ཧོ་ཡིག་སྒྲུབ་པ་བརྗོད་པར་བྱེད་དོ་

ཞེས་མཚམས་སྦྱར་ནས། སྒྲུབ་ཚུལ་དངོས་ནི། ཐོག་མར་ཡི་གེ་དགོད་པ་སྔ་མ་ཇི་ལྟ་བའོ། །དེ་ལྟར་

རྣམ་པར་བཅད་པ་ཨུ་ཡིག་ཏུ་འགྱུར་བའི་བར་སྔ་མ་བཞིན་དུ་བྱས་ལ་སྔ་མའི་དབྱངས་ཀྱི་ཡོན་ཏན་

ཏེ་ཞེས་པའི་དོན་ནི། སྔར་བཤད་པ་ལྟར་ཨ་དང་ཨུ་ལས་ཡོན་ཏན་ཨོ་ཡིག་ཏུ་འགྱུར་བའོ། །དེ་ནས་

ཨ་སྭ་ར་སྭ་ར་སཾ་ཡོ་ག་ཞེས་པས། ཨོ་ཡིག་ཧའི་སྲོག་ཏུ་བཅུག །གཅིག་ཏུ་ཡང་དག་པར་སྦྱར་ནས་

ཧོ་ཡིག་ཏུ་བྱ་ཞིང། དེ་ནས་ཕྱི་མའི་ཨ་ཡིག་དང་མ་ཡིག་དག་དབྱེའོ་ཞེས་པ་ཡང་སྔར་བཤད་པས་

ཤེས་སོ། །དེ་ལྟར་ན་ཡོན་ཏན་གསུམ་གྱི་བདག་ཉིད་ཧོ་ཡིག་སྟེ། ཧ་ཨ་ཨུ་ཞེས་བརྗོད་དོ། །འདི་



དབང་ལེའི་མདོར་བསྡུས་གསུམ་པའི་རྣམ་བཤད། 539

དག་བཞི་ཀ་ལ་ཡོན་ཏན་གསུམ་གྱི་བདག་ཉིད་ཅེས་འབྱུང་བ་རྣམས་རྡུལ་མུན་སྙིང་སྟོབས་ལ་

འཆད་རང་པ་ནི་མ་དག་པ་སྟེ། ཡོན་ཏན་གསུམ་གྱི་བདག་ཉིད་ཀྱི་དོན་ནི་ཡི་གེ་གསུམ་གསུམ་

འདུས་པའི་དོན་ཡིན་པས་འགྲེལ་པར། ཨ་ཨཾ་ཡིག་ཨོཾ་ཡིག་ལ་ཨ་དང་སོགས་ཏུ་ཞུགས་པའི་ཨུ་

དང། མ་ཡིག་རྗེས་སུ་ང་རོར་བྱས་པ་གསུམ་འདུས་པ་ཨོཾ་ཡིག་ཡོན་ཏན་གསུམ་གྱི་བདག་ཉིད་ཀྱི་

དོན་ཡིན་པར་གོ་བའི་ཆེད་དུ་ཨོཾ་ཡིག་ཡོན་ཏན་གསུམ་གྱི་བདག་ཉིད་དུ་གསུངས་པའི་དེ་མ་ཐག་ཏུ་

དེ་ཉིད་བཀོད་ཅིང། གཞན་རྣམས་ལ་ཡང་དེ་ལྟར་ཡོན་ཏན་གསུམ་གྱི་བདག་ཉིད་དུ་གསུངས་པའི་

མཇུག་རྣམས་སུ་རེ་རེ་ཞིང་ཡི་གེ་གསུམ་གསུམ་སྨོས་ནས་གསུངས་པ་ཡིན་ནོ།།

གསུམ་པ་རྡོ་རྗེ་བཞི་ཡན་ལག་བཅུ་གཉིས་འགགས་པའི་ཡོན་ཏན་གྱིས་བདེན་དོན་བཅུ་

གཉིས་ཀྱི་བདག་ཉིད་དུ་བསྟན་པ་ན། འོག་ཏུ་ཐིག་ལེའི་གཟུགས་ཀྱི་དབང་གིས་སོ། །ཞེས་པའི་

གཟུགས་ནི་འདིར་རང་བཞིན་དུ་བསྒྱུར་ན་ལེགས་པ་ཡིན་པས་དེ་ལྟར་ཤེས་པར་བྱས་ནས་རྡོ་རྗེ་

བཞི་པོ་རེ་རེ་ཞིང་དང་སྦྱར་བར་བྱའོ། །དེ་ལྟ་ན་འདིར་འགྱུར་ཏེ། དེ་ལྟར་ཡེ་ཤེས་རྡོ་རྗེ་ལ་ཡོན་ཏན་

གསུམ་ནི། མ་རིག་པ་དང་འདུ་བྱེད་དང་རྣམ་པར་ཤེས་པ་འགགས་པ་སྟེ། བཞི་པའི་གནས་སྐབས་

སྐྱེད་པར་བྱེད་པའི་ཐིག་ལེ་སྒྲིབ་བྲལ་དུ་གྱུར་པའི་རང་བཞིན་གྱི་དབང་གིས་སོ། །སྐུ་རྡོ་རྗེ་ལ་ཡོན་

ཏན་གསུམ་ནི་མིང་དང་གཟུགས་དང་སྐྱེ་མཆེད་དྲུག་དང་རེག་པ་འགགས་པ་སྟེ། སད་པའི་གནས་

སྐབས་སྐྱེད་པར་བྱེད་པའི་ཐིག་ལེ་སྒྲིབ་བྲལ་དུ་གྱུར་པའི་རང་བཞིན་གྱི་དབང་གིས་སོ། །གསུང་

རྡོ་རྗེ་ལ་ཡོན་ཏན་གསུམ་ནི་ཚོར་བ་དང་སྲེད་པ་དང་ལེན་པ་འགགས་པ་སྟེ། རྨི་ལམ་གྱི་གནས་

སྐབས་སྐྱེད་པར་བྱེད་པའི་ཐིག་ལེ་སྒྲིབ་བྲལ་དུ་གྱུར་པའི་རང་བཞིན་གྱི་དབང་གིས་སོ།།

ཐུགས་རྡོ་རྗེ་ལ་ཡོན་ཏན་གསུམ་ནི་སྲིད་པ་དང་སྐྱེས་པ་དང་རྒ་ཤི་འགགས་པ་སྟེ། གཉིད་

མཐུག་གི་གནས་སྐབས་སྐྱེད་པར་བྱེད་པའི་ཐིག་ལེ་སྒྲིབ་བྲལ་དུ་གྱུར་པའི་རང་བཞིན་གྱི་དབང་

གིས་སོ། །འདིར་རྡོ་རྗེ་བཞི་ནི་གཙོ་བོར་འབྲས་དུས་ཀྱི་རྡོ་རྗེ་བཞི་ཡིན་ཏེ། རྡུལ་ཚོན་གྱི་དཀྱིལ་

འཁོར་ལས་ཚོན་གྱི་ཡི་གེར་བཤད་པའི་རྡོ་རྗེ་བཞིའི་ཡི་གེ་གོང་དུ་བསྒྲུབས་མ་ཐག་པ་དེ་དག་གིས་

མཚོན་པའི་ངེས་དོན་གྱི་རྡོ་རྗེ་བཞི་ཡིན་པའི་ཕྱིར་རོ། །དེ་བས་ན་འདིར་རྟེན་འབྲེལ་ཡན་ལག་བཅུ་

གཉིས་འགགས་པ་ལ་མི་བྱེད་པར་འཁོར་བའི་ཡན་ལག་བཅུ་གཉིས་སོར་བཞག་ཏུ་བྱེད་པ་ནི་མ་



དྲི་མེད་འོད་ཀྱི་དབང་ལེའི་འགྲེལ་བཤད་སྟོད།540

རིག་པ་སོགས་སངས་རྒྱས་ཀྱི་ཡོན་ཏན་དུ་སྨྲ་བ་ཧ་ཅང་ཐལ་བའོ།།

དེས་ན་ཡན་ལག་བཅུ་གཉིས་དེ་ལྟར་འཁོར་བའི་ཡན་ལག་བཅུ་གཉིས་སོར་བཞག་བྱས་

ནས། དོགས་གཅོད་འདི་ལྟར་སྨྲ་སྟེ། འདིར་སྲིད་པ་སྐྱེ་བ་རྒ་ཤི་གསུམ་ཐུགས་རྡོ་རྗེར་བྱས། ལེའུ་

ལྔ་པའི་མཆོག་མི་འགྱུར་དུ་ལུས་ཀྱི་བཞི་པར་རིག་པར་བྱའོ་ཞེས་ལུས་སུ་གསུངས་པ་ནི་མི་འགལ་

ཏེ། འདིར་སྲིད་པ་འཛིན་པ་ན་ཡང་ཐིག་ལེ་ལ་བརྟེན་ནས་འཛིན། མཐར་འཆི་བ་ན་ཡང་ཐིག་ལེ་

འོག་ཏུ་དོར་ཏེ་འབྲི་བ་བཞིན་དུ། ཧཱུཾ་ཡིག་ཀྱང་ཐིག་ལེ་ལས་གྲུབ་ཅིང། མེད་ན་འཇིག་པས་ཐིག་ལེའི་

གཟུགས་ཀྱི་དབང་གིས་ཐུགས་རྡོ་རྗེར་བརྗོད་ལ། འོག་ཏུ་ཆུང་ངུ་འབྲིང་ཆེན་པོ་ཆེན་པོའ་ིཆེན་པོ་

བཞིར་ཕྲ་རགས་ཀྱིས་ཕྱེ་ནས། རགས་པ་ལུས་དང་ཆུང་ངུ་ཡེ་ཤེས་སུ་བཤད་པ་ཡིན་ནོ། །གསུང་

དང་སྐུ་ལ་ཡང་དེ་བཞིན་དུ་ཤེས་པར་བྱའོ་ཞེས་ཟེར་རོ། །འདིས་ནི་འབྲས་དུས་ཀྱི་བདེན་དོན་བཅུ་

གཉིས་དང་གཞི་དུས་ཀྱི་འཁོར་བའི་ཡན་ལག་བཅུ་གཉིས་ནོར་ཞིང། ཧཱུཾ་ཡིག་ཐིག་ལེ་ལས་གྲུབ་

ཅེས་པའི་ཧཱུཾ་ཡིག་དེ་བྲིས་པའི་ཡི་གེ་ལ་བྱེད་དམ་གཞན་ལ་བྱེད་པ་དང། ཐིག་ལེ་ཇི་འདྲ་ཞིག་ལ་

བྱེད་ཅིང། དེ་ལས་ཧཱུཾ་ཡིག་གྲུབ་ཚུལ་དང་མེད་ན་འཇིག་ཚུལ་འདི་ལྟར་ཡིན་བཤད་དགོས་པ་ལ་མི་

འདུག་པས། འབྲིད་པར་བྱེད་པའི་ཚིག་ཙམ་དུ་ཟད་པའི་ཕྱིར་སྙིང་པོ་ཡོད་པར་མ་མཐོང་ངོ་།།

འདིར་བཤད་པའི་སྐྱེ་བ་དང་རྒ་ཤི་ནི་ཚེ་སྟོད་ལ་དབང་པོ་གསར་གྲུབ་ཀྱི་སྐྱེ་བ་དང་། ཚེ་

མཇུག་ལ་དབང་པོ་རྙིངས་པའི་རྒ་བ་དང། སྲོག་འགགས་པའི་ཤི་བ་རྣམས་ཀྱི་དབང་དུ་བྱས་པའི་

རྒ་ཤི་མཚན་ཉིད་པ་ཡིན་ཞིང། ཁྱེད་རང་གིས་ཀྱང་དེ་ལྟར་བསམས་སོ། །མཆོག་མི་འགྱུར་དུ་དེ་

ལྟར་བཤད་པ་ནི་མངལ་གྱི་གནས་སྐབས་ཀྱི་ཟླ་བ་བཅུ་གཉིས་ལ་ཡན་ལག་བཅུ་གཉིས་ཀྱི་ཐ་སྙད་

བཏགས། ཟླ་བ་བཅུ་གཉིས་པའི་གནས་སྐབས་ལ་རྒ་ཤིའི་ཡན་ལག་ཏུ་ཐ་སྙད་བཏགས་པ་ཙམ་

ཡིན་གྱི་རྒ་ཤི་དངོས་ག་ལ་ཡིན། དེ་ལྟར་མ་ཡིན་ན་ནི་མངལ་ནས་སྐྱེ་བ་ཐམས་ཅད་མངལ་དུ་རྒས་

ཤིང་མངལ་དུ་ཤི །ཤི་བ་ཕྱིར་སྐྱེ་བས་ཁྱབ་པར་ཁས་ལེན་དགོས་པར་འགྱུར་རོ། །མངལ་གྱི་གནས་

སྐབས་ལ་དེ་ལྟར་བཤད་པའི་ཟླ་བ་གསུམ་ཚན་བཞི་ལུས་ངག་ཡིད་ཡེ་ཤེས་ཀྱི་གནས་སྐབས་

བཞིར་བཤད་པ་མཆོག་མི་འགྱུར་གྱི་སྐབས་དེར་ཤིན་ཏུ་གསལ་བས་དེར་བཤད་པ་དང་འདིར་

བཤད་པ་ལ་འགལ་བར་དོགས་1པ་དེ་ལྟ་བུ་སྐྱེ་བའི་གཞི་མེད་པའི་ཕྱིར། གཞུང་གོང་འོག་དེ་དག་

ཐམས་ཅད་ལ་ཡིད་བརྟན་ཅི་ཡང་མ་ཐོབ་པ་གོ་བར་མ་བྱེད་ཅིག།

ཡང་ཕྱོགས་ཁ་ཅིག་ཀྱཻ་རྡོ་རྗེ། དེ་ལས་འགྲོ་བ་ཐམས་ཅད་བྱུང། ཞེས་གསུངས་པ་ལྟར། 

ནམ་མཁའ་ལ་སྤྲིན་གནས་པ་བཞིན་དུ། ཆོས་ཀྱི་དབྱིངས་རང་བཞིན་གྱིས་འོད་གསལ་བ་དང་

པོའ་ིསངས་རྒྱས་དེ་འཁོར་བ་གློ་བུར་གྱི་དྲི་མ་གནས་པའི་གཞི་ཡིན་པས། དེ་ལས་འཁོར་བ་བྱུང་

ཞེས་གསུངས་ལ་འཁོར་བ་ཡང་ཐིག་ལེ་བཞིའི་ངོ་བོ་རྟེན་འབྲེལ་ཡན་ལག་བཅུ་གཉིས་ཉིད་ཡིན་

ཅིང། ཡན་ལག་བཅུ་གཉིས་ཀྱི་ཡན་ལག་གསུམ་གསུམ་དང་པོའ་ིསངས་རྒྱས་ཀྱི་རྡོ་རྗེ་བཞི་པོ་སོ་

སོ་ལས་བྱུང་བས་ཡན་ལག་གསུམ་གསུམ་རྡོ་རྗེ་བཞི་པོ་སོ་སོའ་ིཡོན་ཏན་དུ་རིག་པར་བྱའོ་ཞེས་

ཟེར་ཏོ། །ཁྱེད་རང་གི་གྲུབ་པའི་མཐའ་ལས་ཆོས་ཉིད་དེ་བཞིན་ཉིད་ནི་དང་པོའ་ིསངས་རྒྱས་ངོ་བོ་

ཉིད་སྐུ་དང་བྲལ་འབྲས་མཚན་ཉིད་པ་དང་འགོག་བདེན་མཐར་ཐུག་ཏུ་ཁས་བླངས་ལ། དེ་འདྲ་བ་

ནི་དག་པ་གཉིས་ལྡན་གྱི་དེ་བཞིན་ཉིད་ཡིན་དགོས་ཤིང་ཁས་ཀྱང་བླངས་སོ། །དེ་བས་ན་གློ་བུར་

གྱི་དྲི་མས་དག་པ་དེ་གློ་བུར་གྱི་དྲི་མ་ཐམས་ཅད་ཀྱི་གཞིར་གྱུར་པ་ཡིན་པར་སྨྲ་བ་ལས་མཆོག་ཏུ་

གྱུར་པའི་ཁས་བླངས་འགལ་བ་ཇི་ལྟ་བུ་ཞིག་རྙེད་པར་འགྱུར་གྲང། གལ་ཏེ་དག་པ་གཉིས་ལྡན་

ཞེས་བརྗོད་པའི་གློ་བུར་དྲི་བྲལ་གྱི་དོན་ནི་དྲི་མ་རང་བཞིན་ལ་མ་ཞུགས་པར་ཆོས་ཉིད་ཀྱི་རང་

བཞིན་གདོད་མ་ནས་དྲི་མ་དང་བྲལ་བར་གནས་པ་ལ་བྱེད་དོ་ཞེ་ན། དེ་ལྟར་སྨྲས་པས་ནི་གློ་བུར་

དྲི་བྲལ་གྱི་དོན་རང་བཞིན་རྣམ་དག་ལ་བྱེད་དོ། །ཞེས་གསལ་བར་སྨྲས་པས། དག་པ་གཉིས་ལྡན་

གྱི་དོན་དག་པ་གཅིག་ལྡན་ལ་བྱེད་དོ་ཞེས་ཁས་བླངས་པར་ཇི་ལྟར་མ་སོང་བ་སྨྲོས་ཤིག །འདིས་

ནི་རང་བཞིན་དབང་བཙན་དང་རྟེན་དབང་བཙན་གྱི་སྒོ་ནས་ལན་འདེབས་པ་ཡང་ཤིན་ཏུ་བླུན་པའི་ 

གཏམ་དུ་གསལ་བར་བྱེད་དོ།།

འཁོར་བ་ཐམས་ཅད་གནས་སྐབས་རིགས་བཞིའི་ཐིག་ལེའི་ངོ་བོར་སྨྲ་བ་ནི། མཚན་ཉིད་

ཐེག་པའི་སྐབས་སུ་འཁོར་བ་ཐམས་ཅད་ཤེས་སྒྲིབ་ཀྱི་ངོ་བོར་ཁས་བླངས་པ་དང་རིགས་འདྲ་བས་

ཤིན་ཏུ་མི་མཁས་པའི་ནོར་བ་རགས་པའོ། །ཁྱེད་རང་གི་གྲུབ་པའི་མཐའ་ལས་ཆོས་ཉིད་དང་པོའ་ི

1  ཞོལ། ཤོག ༦༣ བ ༦ དགོས་པ་དེ་ལྟ་བུ་

སངས་རྒྱས་དེ་ཆ་མེད་ཀུན་འགྲོར་ཁས་བླངས་ནས། སླར་ཡང་ཡན་ལག་བཅུ་གཉིས་ཀྱི་ཡན་ལག་

གསུམ་གསུམ་དང་པོའ་ིསངས་རྒྱས་ཀྱི་རྡོ་རྗེ་བཞི་སོ་སོ་ལས་བྱུང་བར་སྨྲ་བ་ཡང། ཆ་མེད་ལ་རྡོ་རྗེ་

བཞིའི་ཆ་ཤས་སོ་སོ་སྨྲ་བ། ངའི་མ་མོ་གཤམ་མོ་ཞེས་བྱ་བའི་ཚིག་དང་ཁྱད་པར་ཡོད་པ་མ་ཡིན་

ནོ། །ཡང་དོལ་གཞན་དག་བདེ་གཤེགས་སྙིང་པོའ་ིམ་རིག་པ་ཞེས་སོགས་ཀྱི་བརྡོལ་ཐབས་གང་ཅི་

ཡང་རུང་བ་སྨྲ་བ་དག་ནི་ལེའུ་དང་པོར་རྒྱས་པར་བཀག་ཟིན་ཏོ།།

དེ་ལྟར་མ་རིག་པ་ལ་སོགས་པ་གསུམ་གྱི་སྒྲིབ་པ་དང་བྲལ་བ་སྐྱེད་པར་བྱེད་པ་མཆོག་ཏུ་

མི་འགྱུར་བའི་བདེ་བ་སྐྱེད་པའི་ཡེ་ཤེས་རྡོ་རྗེ་དག་ནི་རྡོ་རྗེ་བཞི་པའོ་ཞེས་པ་ནི་ཡེ་ཤེས་རྡོ་རྗེ་བཞི་

པར་བྱས་པའི་སྔ་རོལ་གྱི་རྡོ་རྗེ་གསུམ་དང་བཅས་པ་འབྲས་དུས་ཀྱི་རྡོ་རྗེ་བཞི་པོ་དེ་དག་ནི་སྔགས་

ཀྱི་ལྷ་རྣམས་ཀྱི་སྐྱེ་གནས་ཏེ། རིགས་སོ་སོའ་ིདཀྱིལ་འཁོར་གྱི་འཁོར་ལོ་ཐམས་ཅད་སྤྲོ་བ་པོ་ཡིན་

པའི་ཕྱིར་རོ། །དེ་ལྟར་གནས་སྐབས་ཐམས་ཅད་དུ་ཡན་ལག་བཅུ་གཉིས་འགགས་པའི་བདེན་དོན་

རྣམ་པ་བཅུ་གཉིས་པ་སྐུ་དང་གསུང་དང་ཐུགས་དང། ཡེ་ཤེས་རྡོ་རྗེའི་ཞེས་པ་ནི་བཅོམ་ལྡན་འདས་

ཀྱི་ངེས་པའོ་ཞེས་པ་སྟེ། དེ་ཡང་གོང་དུ་ངེས་དོན་གྱི་རྡོ་རྗེ་བཞི་པོ་འདི་མཚོན་པར་བྱེད་པའི་ཡི་གེ་

བཞི་སྒྲུབ་པའི་སྐབས་སུ་རྡོ་རྗེ་བཞིའི་ཡི་གེ་རེ་རེ་ཡང་ཡི་གེ་གསུམ་གསུམ་འདུས་པའི་བདག་ཉིད་

ཀྱི་ཡོན་ཏན་གསུམ་གསུམ་དང་ལྡན་པར་བསྟན་པའི་ཡི་གེ་གསུམ་གསུམ་གྱིས་ནི། ངེས་དོན་གྱི་

རྡོ་རྗེ་བཞི་པོ་རེ་རེ་ལ་རྟེན་འབྲེལ་ཡན་ལག་བཅུ་གཉིས་ཀྱི་ཡན་ལག་གསུམ་གསུམ་འགགས་པའི་

ཡོན་ཏན་གསུམ་གསུམ་དང་ལྡན་པ་འདི་མཚོན་པར་བྱེད་པ་ཡིན་ལ། ངེས་དོན་གྱི་རྡོ་རྗེ་བཞི་པོ་རེ་

རེའི་ཡོན་ཏན་གསུམ་གསུམ་ནི། རྡོ་རྗེ་རེ་རེའི་ཡི་གེ་ལ་ཡང་ཡི་གེ་གསུམ་གསུམ་ཡོད་པས་མཚོན་

པའི་དོན་ཡིན་ནོ་ཞེས་ཤེས་པར་བྱ་སྟེ། འདི་དག་ལ་འཆད་པ་པོ་གཞན་དག་ནི་གཞུང་ཀློག་པའི་བྱ་

བས་སྡུག་བསྔལ་བ་ཐོབ་པ་ཙམ་དུ་ཟད་དོ།།

གཉིས་པ་མཚན་མ་དགོད་ཚུལ་རྒྱས་པར་བཤད་པ་ལ་གསུམ། མཚན་མའི་དབྱེ་བ་དང་

བསྡུས་རྒྱུད་ལས་ས་བོན་གྱི་མཚན་མ་ཙམ་གསུངས་ཚུལ། འགྲེལ་པས་སྔགས་དང་ཕྱག་རྒྱའི་

མཚན་མ་འགོད་ཚུལ་རྒྱས་པར་བཤད་པ། མཚན་མའི་རིགས་དང་ཁ་དོག་གི་ངེས་པས་དོན་བསྡུ་

བའོ། །དང་པོ་ནི། ད་ནི་ཞེས་པ་ནས་ལྷའི་གཟུགས་དགོད་པའོ་ཞེས་པའི་བར་གྱིས་དགོད་པར་

བྱ་བའི་མཚན་མའི་དབྱེ་བ་བསྟན་ནས། དེ་ལྟར་ཞེས་སོགས་ཀྱིས་གསུམ་པོ་དེ་ལས་ས་བོན་གྱི་

མཚན་མ་དགོད་པ་དངོས་སུ་གསུངས་པས་གཞན་གཉིས་དགོད་པ་ཤ གས་ལ་གོ་ནུས་པར་བསྟན་

ཏེ། རྒྱུ་མཚན་དེས་ན་བསྡུས་རྒྱུད་འདིར་མཚན་མ་གསུམ་གྱི་ནང་ནས་གཙོ་བོ་ཡིན་པ་ཉིད་ཀྱིས་

དངོས་སུ་སྔགས་ཀྱི་ས་བོན་དགོད་པ་ཙམ་གསུངས་སོ།།

གཉིས་པ་ལ་ལྔ། ཐུགས་ཀྱི་འཁོར་ལོའ་ིམཚན་མ་དགོད་པ། འདོད་ཡོན་ལ་གནས་པའི་ལྷ་

མོའ་ིམཚན་མ་དགོད་པ། གསུང་གི་ནང་གི་མཚན་མ་དགོད་པ། སྐུའི་ནང་གི་མཚན་མ་དགོད་པ། 

དཀྱིལ་འཁོར་ཕྱིའི་མཚན་མ་དགོད་པ་བཤད་པའོ། །དང་པོ་ལ་གཉིས། ལྷའི་མཚན་མ་དགོད་པ་

བཤད་པ་དང། གདན་གྱི་ས་བོན་བཤད་པའོ། །དང་པོ་ལ་གཉིས། སྙིང་པོའ་ིཔདྨའི་མཚན་མ་དགོད་

པ་དང། འཕར་མ་དང་སྒོ་སྐྱོང་གི་མཚན་མ་དགོད་པའོ། །དང་པོ་ལ་གཉིས་ལས། གཙོ་བོའ་ིམཚན་

མ་བཤད་པ་ནི། རྒྱལ་བའི་བདག་པོའ་ིཞེས་སོགས་ཏེ། འདིར་ཕྱི་རོལ་ཏུ་གནམ་སྟོང་གི་མཐར་ཉི་མ་

སྒྲ་གཅན་གྱིས་འཛིན་པའི་དུས་སུ་ཞེས་དང། སྙིང་ཁའི་པདྨ་སྟེ། སྦྱང་གཞི་དེ་དག་དང་ཆོས་མཐུན་

པར་པདྨ་དེའི་ལྟེ་བར་ཞེས་སོགས་སོ། །བླ་མ་རང་ངམ་སོགས་ཁ་ཅིག་ན་རེ། ཨ་བྷྱཱ་དང་ས་དྷུ་པུ་ཏྲས་

ཉི་ཟླ་སྒྲ་གཅན་དུས་མེ་བཞི་གདན་དུ་བྱེད་པ་ནི་དག་པ་དང་མི་འགྲིག་ཅིང་མ་བཤད་པས་སྤང་བར་

བྱའོ་ཞེས་ཟེར་ཏོ། །སྒྲུབ་ལེར་ཡེ་ཤེས་པ་དང་རོ་མཉམ་འཆད་པའི་སྐབས་སུ། སྙིང་པོའ་ིཔདྨར་

ཞེས་པ་བདེ་བ་ཆེན་པོ་ལ། མེའི་སྟེང་དུ་སྟེ་ཟླ་བ་དང་ཉི་མ་དང་སྒྲ་གཅན་དང་དུས་མེའི་སྟེང་དུ་དམ་

ཚིག་སེམས་དཔའ་དང་ཡེ་ཤེས་སེམས་དཔའ་རོ་མཉམ་པ་ཉིད་དུ་འགྱུར་རོ།1།ཞེས་གསུངས་པའི་

ལུང་གསལ་ཁ་ཅན་འདི་ལྟར་ཡོད་བཞིན་དུ་མ་བཤད་དོ་ཞེས་མངོན་སུམ་ལ་བསྙོན་འདིངས་པར་

མ་བྱེད་པར་བག་ཡོད་པར་བྱོས་ཤིག །འདིའི་དགག་སྒྲུབ་རྒྱས་པར་ཁོ་བོས་སྒྲུབ་ཐབས་ཀྱི་ཡི་

གེར་བཀོད་ཟིན་པས་དེར་ཤེས་པར་བྱ་སྟེ། འདིར་མངས་པས་འཇིགས་ནས་མ་བྲིས་སོ། །གསང་

བ་བླ་ན་མེད་པའི་རྒྱུད་ཀྱི་དཀྱིལ་འཁོར་ལ་འཇིག་རྟེན་གྱི་མ་དད་པའི་སྒོ་ནས་སྨོད་པ་སྤང་བའི་སླད་

དུ་ཡབ་ཡུམ་ཞལ་སྦྱོར་གྱི་རྣམ་པ་ཅན་གྱི་ལྷའི་གཟུགས་ནི་བྲི་བར་མི་བྱའོ་ཞེས་པ་འདིས་ཡབ་ཡུམ་

འཁྱུད་པའི་རྣམ་པ་བྲི་བ་འགོག་གི་ཡབ་རྐྱང་སོགས་བྲི་བ་མི་འགོག་ལ། འཁྱུད་པའི་རྣམ་པ་ཅན་

1  བསྟན་འགྱུར། དཔེ་བསྡུར་མ། དེབ། ༦ ཤོག ༧༩༩ ཕྲེང་། ༡

ཡང་འཇིག་རྟེན་མ་དད་པ་སྐྱེ་བའི་དགག་བྱ་ཡོད་པའི་ཚེ་བྲི་བ་འགོག་གི །དེ་འདྲའི་དགག་བྱ་མེད་

པའི་ཚེ་ཡང་བྲི་བ་འགོག་པ་མ་ཡིན་ནོ། །དཀྱིལ་འཁོར་གྱི་བདག་པོའ་ིས་བོན་དགོད་པའོ།།

གཉིས་པ་པདྨའི་འདབ་མ་དང་གྲྭ་བཞིའི་མཚན་མ་དགོད་པ་ནི། དེ་ནས་པདྨའི་འདབ་མ་ལ་

སྦྱིན་པ་ལ་སོགས་པའི་ཕ་རོལ་ཏུ་ཕྱིན་པ་ནུས་མ་རྣམས་ཀྱི་མཚན་མ་རིམ་པ་བཞིན་དགོད་པར་བྱ་

སྟེ་ཞེས་སོགས་ལ། ནུབ་ཏུ་དུང་ངོ་ཞེས་པ་དྲིའི་དུང་ཆོས་སོ། །འདིར་སྒྲུབ་ལེར་འཆད་པར་འགྱུར་

བའི་ཚིགས་བཅད་ཉེར་གཅིག་པས། མཚན་མ་གང་ཞིག་ཅེས་པ་ནས། ཞེས་གསུངས་པའི་ཕྱིར་

གཡས་དང་པོའ་ིམཚན་མ་འགོད་ལ། ཆུ་སྐྱེས་ཀྱི་མཚན་མ་དང་རིན་པོ་ཆེ་དང་རལ་གྲི་ནི་གཡོན་

དང་གཡས་སུ་ཐུན་མོང་ངོ་ཞེས་འཆད་པར་འགྱུར་བའི་ངེས་པས་ཆུ་སྐྱེས་དང་རིན་པོ་ཆེའི་ཕྱག་རྒྱ་

ནི་གཡོན་ན་གནས་ཀྱང་དགོད་དོ།།

གཉིས་པ་འཕར་མ་དང་སྒོ་སྐྱོང་གི་མཚན་མ་དགོད་པ་ལ་གཉིས། ས་བོན་གྱི་མཚན་མ་

དགོད་པ་དང། ཕྱག་རྒྱའི་མཚན་མ་དགོད་པའོ། །དང་པོ་ལ་གསུམ། འཕར་མ་གཉིས་པ་ལ་དགོད་

པའི་ངེས་པ། འཕར་མ་གསུམ་པ་ལ་དགོད་པའི་ངེས་པ། སྒོ་སྐྱོང་གི་ས་བོན་དང་དེའི་གདན་གྱི་

ངེས་པའོ། །དང་པོ་ནི། ད་ནི་འཕར་མ་གཉིས་པ་ལ་ཞེས་སོགས་ཏེ། དང་པོར་བདེ་གཤེགས་

འཕར་མའི་བུམ་པ་བརྒྱད་ཀྱི་ས་བོན་བཤད་ནས། སྟེང་འོག་གི་བུམ་པའི་མཚན་མ་ཧཾ་ཧཿནི་ཤར་

དང་ནུབ་ཀྱི་སྒོར་འབྱུང་ཞིང་འཐོན་པ་ལ་སྟེ། དེ་ཡང་ཤར་སྒོའ་ིཁྲོ་བོའ་ིམཚན་མའི་སྟེང་དུ་སྟེང་གི་

ཁུ་བ་དག་པའི་བུམ་པ་དང། ནུབ་སྒོའ་ིཁྲོ་བོའ་ིམཚན་མའི་སྟེང་དུ་འོག་གི་རྡུལ་དག་པའི་བུམ་པའི་

མཚན་མ་དགོད་པས་སོ།།

དེ་ལྟར་ཧེ་ཡིག་ལ་སོགས་པ་ཞེས་སོགས་ཀྱི་དོན་བསྡུ་བའོ། །དེ་ནས་བདེ་གཤེགས་

འཕར་མའི་ལྷའི་ས་བོན་དགོད་པ་སྟེ་ཞེས་སོགས་ལ། གཞན་རྣམས་གོ་སླ་ཞིང། ནམ་མཁའི་

ཁམས་དག་པ་རྡོ་རྗེ་དབྱིངས་ཕྱུག་མ་དང། རྣམ་པར་ཤེས་པའི་ཕུང་པོ་དག་པ་མི་བསྐྱོད་པ་དག་གི་

མཚན་མ་ནི་སྙིང་པོའ་ིཔདྨའི་ལྟེ་བ་ལ་བཀོད་པའི་གཙོ་བོ་ཡབ་ཡུམ་གྱི་མཚན་མ་རྡོ་རྗེ་གཅིག་པོ་དེ་

ལ་འདུས་པ་ཉིད་དོ་ཞེས་པ་འདིས། རྡུལ་ཚོན་གྱི་དཀྱིལ་འཁོར་སྒྲུབ་པའི་ཚེ་ན་ཡང་མི་བསྐྱོད་པ་ལ་

ཤེར་ཕྱིན་མས་འཁྱུད་པ་གཙོ་བོ་ལ་འཇུག་ཅིང། ཤེར་ཕྱིན་མ་ལ་མི་བསྐྱོད་པས་འཁྱུད་པ་ཡུམ་ལ་

འཇུག་པའི་རྒྱུ་མཚན་གྱིས། དེ་དག་གི་མཚན་མ་གཙོ་བོ་ཡབ་ཡུམ་གྱི་མཚན་མ་གཅིག་པོ་ལས་

ལོགས་སུ་མེད་པར་བསྟན་པ་ཡིན་ལ། དེས་ནི་རྡོ་རྗེ་སེམས་དཔའ་ལ་དབྱིངས་ཕྱུག་མས་འཁྱུད་

པ་དང། དབྱིངས་ཕྱུག་མ་ལ་རྡོར་སེམས་ཀྱིས་འཁྱུད་པ་ཡང་སྔ་མ་ལྟར་ཡབ་ཡུམ་ལ་འཇུག་པའི་

རྒྱུ་མཚན་གྱིས། དེ་དག་གི་མཚན་མ་གཙོ་བོ་ཡབ་ཡུམ་གྱི་མཚན་མ་ལས་ལོགས་སུ་མེད་པ་ཡང་

མཚོན་པར་ཤེས་པར་བྱའོ། །མཚན་མ་རྣམས་ཀྱི་ཁ་དོག་ནི་ལྷའི་ཁ་དོག་དང་མཚུངས་པ་ཡིན་པས་

ཤར་དང་མེར་ནག་པོ་དང་ཞེས་སོགས་སོ།།

གཉིས་པ་ནི། ད་ནི་འཕར་མ་གསུམ་པ་ལ་ཞེས་སོགས་ཏེ། སྣ་ནམ་སྙིང་དང་ཡིད་ཀུན་

བཟང་སོགས་སུ་ཤེས་པར་བྱ་སྟེ་གོ་སླའོ། །གསུམ་པ་ནི། ད་ནི་སྒོ་སྐྱོང་གི་ཞེས་སོགས་ཀྱིས་སྒོ་

བཞིའི་ཁྲོ་བོའ་ིས་བོན་བསྟན་ནས། ཐབས་ཤེས་ཀྱི་དབང་གིས་ཁྲོ་བོ་དེ་དག་གི་གདན་ཟླ་བའམ་

ཡང་ན་ཉི་མར་འགྱུར་བ་སོགས་སྟོན་པ་ནི། ད་ནི་ཟླ་བ་ཉི་མའི་ཞེས་སོགས་ཏེ། ཐབས་གཙོ་བོར་

གྱུར་པ་རྣམས་ཀྱི་གདན་ཉི་མ་དང་ཤེས་རབ་གཙོ་བོར་གྱུར་པ་རྣམས་ཀྱི་གདན་ཟླ་བའོ་ཞེས་བྱ་

བའི་བར་རོ། །གཉིས་པ་ཕྱག་རྒྱའི་མཚན་མ་དགོད་པ་ནི། ཡང་ན་ཤར་དང་མེའི་ལྷ་རྣམས་ཀྱི་རལ་

གྲིའོ་ཞེས་སོགས་སོ། །གཉིས་པ་གདན་གྱི་ས་བོན་བཤད་པ་ནི། ད་ནི་ཐིག་ལེའི་རྣམ་པ་དག་གིས་

ཞེས་པ་ལ། དབང་གིས། ད་ནི་ཐིག་ལེ་དང་ཨ་དང་ཨཱ་ལི་ཡི་གེ་རྣམས་ཀྱིས་ཞེས་བསྒྱུར་རོ། །དེ་

ལ་ཁམས་རེ་རེ་ལ་ཡང་ཀུན་འབྱུང་བདེན་པའི་ཚུལ་གྱིས་འབྱུང་བ་ལྔ་ལྔར་དབྱེར་ཡོད་པས། དེའི་

ས་བོན་གྱི་དབང་དུ་བྱས་ནས་པདྨ་རེ་རེ་ལ་རྩ་བ་སོགས་ལྔ་ལྔར་ཕྱེ་བའི་ས་བོན་གྱི་ཡི་གེ་ལྔ་ལྔར་

གསུངས་ཏེ། རྣ་བ་ནམ་མཁའི་ཁམས་ཀྱི་པདྨའི་རྩ་བ་ལ་ས་བོན་ཀཾ །སྡོང་བུ་ནམ་མཁའི་ཁམས་ཀྱི་

ཆུ་ལ་ས་བོན་ཁཾ། འདབ་མ་ནམ་མཁའི་ཁམས་ཀྱི་མེ་ལ་ས་བོན་གཾ །གེ་སར་ནམ་མཁའི་ཁམས་ཀྱི་

རླུང་ལ་ས་བོན་གྷཾ། ལྟེ་བ་ནམ་མཁའི་ཁམས་ཀྱི་ནམ་མཁའ་ལ་ས་བོན་ངཾ་ཞེས་པའོ། །འདིས་ལྷག་

མ་རྣམས་ལ་ཡང་ཁམས་ཀྱི་དབྱེ་བས་ལྔ་ལྔར་འབྱེད་ཚུལ་ཤེས་པར་བྱའོ། །གཙོ་བོའ་ིགདན་ལ་ཟླ་

ཉི་སྒྲ་གཅན་དུས་མེ་བཞི་ཡོད་ཀྱང་འདིར་ཨོཾ་ཨཱཿཨ་སྟེ་ཞེས་ས་བོན་གསུམ་ལས་མ་གསུངས་པ་ནི། 

ལེའུ་དང་པོར་སྟོང་ཆེན་ཡི་གེ་ལྔའི་སྐབས་སུ་ནམ་མཁའ་དང་ཡེ་ཤེས་ཀྱི་ཁམས་ཀྱི་སྡེ་ཚན་གཉིས་

གཅིག་ཏུ་བསྡུས་ནས། དེ་གཉིས་ཀ་ལ་ཐུན་མོང་དུ་མིང་གི་ཡི་གེ་ཨ་གཅིག་པུར་མཛད་དེ། ཁམས་

སྡེ་ཚན་དྲུག་ལ་མིང་གི་ཡི་གེ་ལྔ་ལས་མ་གསུངས་པ་དང་འདྲ་བས་སྐྱོན་མེད་དོ།།

གཉིས་པ་འདོད་ཡོན་ལ་གནས་པའི་ལྷ་མོའ་ིམཚན་མ་དགོད་པ་ལ་གཉིས། ཐུགས་ཀྱི་

འདོད་ཡོན་གྱི་མཆོད་པའི་ལྷ་མོའ་ིམཚན་མ་དགོད་པ་དང། གསུང་དང་སྐུའི་འདོད་སྣམ་གྱི་ལྷ་མོ་

རྣམས་ཀྱི་མཚན་མ་དགོད་པའོ། །དང་པོ་ནི། ད་ནི་སྡེ་དྲུག་ཅེས་སོགས་ཏེ། འདིར་བདུད་རྩི་མ་དང་

འབྲས་བུ་མ་ཉམས་མ་1བྱང་དུ་བྱས་པ་ནི་ཡི་གེ་ཁམས་ཀྱི་དབང་དུ་བྱས་ལ། སྒྲུབ་ལེར་སྙིང་ཁའི་

རྩ་བཅུའི་སྟེང་འོག་གི་རྩ་གཉིས་རེ་རེ་ལ་ལྷ་མོ་གཉིས་གཉིས་རྩ་གཞན་རེ་རེ་ལ་ལྷ་མོ་རེ་རེ་སྦྱར་

བའི་དག་པའི་དབང་གིས་འོག་གི་རྩ་ནས་བཤང་གཅི་འཛག་2པའི་ཕྱིར་བདུད་རྩི་མ་དང་མ་ཉམས་

མ་འོག་ཏུ་མཛད་ལ། སིལ་གར་གཉིས་བྱང་དང་བྱང་ཤར་གྱི་རྩ་དག་པས་བྱང་དུ་མཛད། གླུ་འདོད་

གཉིས་སྟེང་གི་རྩ་དག་པས་སྟེང་དུ་མཛད་དེ། རྩའི་དབང་དུ་བྱས་པས་མི་འགལ་ལོ། །ཞེས་མཁས་

རང་པ་དག་གསུངས་ཏེ། གཉིས་ཀ་ཡང་དག་པར་ཕྱོགས་རེའི་དབང་དུ་མཛད་པས་གང་བྱས་ཀྱང་

ཆོག་པའི་དོན་ཡིན་གྱི་གང་རུང་གཅིག་ངེས་གཟུང་དུ་དགོས་པ་མ་ཡིན་ལ། རྣལ་འབྱོར་རྫོགས་

འཕྲེང་དུ། སྒྲུབ་ལེར་གསུངས་པ་དེ་དག་ལ་ཡང་འདིར་གསུངས་པ་ཉིད་ཀྱིས་དགོད་པར་བྱ་སྟེ། དེ་

ལྟ་མ་ཡིན་ན་སྔ་ཕྱི་འགལ་བར་འགྱུར་ཞེས་གསུངས་ཀྱང། དེ་གཉིས་འགལ་ན་ནི། ལྷ་གཅིག་ཉིད་

དཀྱིལ་འཁོར་གྱི་ཕྱོགས་གཅིག་ཏུ་བཀོད་པ་ན་དེ་ལས་གཞན་པའི་ཕྱོགས་སུ་ནམ་ཡང་དགོད་དུ་

མི་རུང་དགོས་པས། དཀྱིལ་འཁོར་གང་ལའང་གཙོ་བོ་འཕོ་བ་མི་སྲིད་པ་སོགས་ཁས་ལེན་དགོས་

པ་ལ་ཐུག་པར་འགྱུར་རོ། །འདིར་གསུངས་པ་འདི་དག་ལ་ཡང་སྒྲུབ་ལེར་གསུངས་པ་ཉིད་ཀྱིས་

འགོད་དགོས་ཏེ། དེ་ལྟ་མ་ཡིན་ན་སྔ་ཕྱི་འགལ་བར་འགྱུར་རོ་ཞེས་བཟློག་སྟེ་སྨྲས་ན་ཡང་ལན་མེད་

དོ། །སྣོད་དང་ཞེས་པ་ནི་བདུད་རྩི་དཀར་པོས་གང་བ་དང། རྔ་ནི་པ་ཏྲ་ཧའོ།།

གཉིས་པ་ནི། ད་ནི་ཕྱི་རོལ་ཏུ་ཞེས་པ་ལ་སོགས་པས་ཞེས་སོགས་ཏེ། འདིར་འདོད་མའི་

ས་བོན་རྣམས་ཡི་གེའི་ཁམས་ཀྱི་དབང་དུ་བྱས་ཏེ། ཡེ་ཤེས་ཀྱི་ཁམས་ལྔ་ཤར་སྒོའ་ིགཡོན་དུ་ཀུན་

བཟང་བཞིན་དང། ནམ་མཁའི་ཁམས་ལྔ་ཕྱག་རྡོར་བཞིན་ལྷོ་སྒོའ་ིགཡོན་དུ་བྱས་ལ། སྒྲུབ་ལེར་

1  ཞོལ། ཤོག ༦༧ ན ༦། གཙང་། ཤོག ༥༠ བ ༤ མ་ཉམས་པ་བྱང་

2  ཞོལ། ཤོག ༦༧ བ ༡ འཇག་པའི་ གཙང་། ཤོག ༥༠ བ ༤ འཇིག་པའི་

རང་རིགས་ཀྱི་ཕྱོགས་སུ་བཀོད་ནས་གསུངས་ཏེ། གཅིག་ས་བོན་གྱི་ཁམས་ཀྱི་དབང་དང། གཅིག་

རིགས་ཀྱི་དབང་གིས་གསུངས་པས་མི་འགལ་ལོ་ཞེས་རང་གསུངས་པ་ལྟར་ལེགས་སོ།།

གསུམ་པ་གསུང་གི་ནང་གི་མཚན་མ་དགོད་པ་ལ་གཉིས། རྣལ་འབྱོར་མ་བརྒྱད་གཙོ་

འཁོར་རྣམས་ཀྱི་ས་བོན་དགོད་པ་དང། དེ་དག་གི་ཕྱག་རྒྱའི་མཚན་མ་དགོད་པའོ། །དང་པོ་ནི། ད་

ནི་ཐུང་དང་ཞེས་སོགས་ཏེ། དེ་ལ་ཙ་རྩི་ཀའི་པདྨའི་གདན་ཡི་དྭགས་ཏེ་ཞེས་སོགས། འདི་དག་ལ་

འདོད་པ་ཐ་དད་པར་གྱུར་ཏེ་འདི་ལྟར། འབྲོ་ལུགས་པ་སྔ་མ་ཁ་ཅིག་པདྨའི་སྟེང་དུ་ཡི་དྭགས། དེ་

ཡང་གཙོ་འཁོར་གྱི་ཁྱད་ཡིན་པས་པདྨའི་ལྟེ་བ་ལ་སྲོག་ཆགས་ཡོད་ཀྱི་འདབ་མ་ལ་མེད་དོ་ཞེས་

ཟེར་ལ། རྭ་ལུགས་པ་རྣམས་ཡི་དྭགས་ཀྱི་སྟེང་དུ་པདྨ་ཡོད་པར་འདོད་དོ། །འདི་དག་ལས་གང་

ཞིག་འདོད་པར་བྱ་བ་དཔྱོད་པ་ལ་ཞུགས་པ་ན། ཁ་དོལ་ཕྱོགས་ཅིག་ན་རེ། འདི་རྣམས་ཀྱི་བཞོན་

པ་པདྨའི་འོག་ཏུ་བྱེད་པ་ནི་འཁྲུལ་ཏེ། གཙོ་བོའ་ིབཞིན་དུ་འདབ་མའི་ལྷ་མོ་རྣམས་ཀྱི་གདན་མ་

ཡིན་པའི་ཕྱིར་རོ། །སྐུའི་ལྷ་བཅུ་གཉིས་ལ་ཡང་དེ་བཞིན་ནོ། །རབ་གཏུམ་མ་རྣམས་ཀྱི་བཞོན་

པ་འཁོར་ལོའ་ིའོག་ཏུ་གསུངས་པ་དང་མི་འདྲ་སྟེ། དེ་དག་གི་རྩིབས་ལ་འཁོར་མེད་པའི་ཕྱིར་

རོ། །དེས་ན་འཁོར་ཡོད་མེད་ཀྱི་ཁྱད་པར་འདི་དག་མ་ཕྱེད་པའི་དབང་གིས་འགྱུར་འགའ་ཞིག་

ཉེས་པས་འཁྲུལ་གཞི་བྱས་ཏེ་བློ་གྲོས་བླུན་པོ་དག་བསླུས་སོ་ཞེས་སྨྲ་ཞིང། འདིར་ཤར་གྱི་པདྨའི་

ལྟེ་བ་ལ་ཡི་དྭགས་ཆེན་པོ་དམར་པོ་ནི་རྒན་བྱེད་མའི་གདན་ནོ་ཞེས་གྱི་ཅོ་དང་རྨའི་འགྱུར་ལ་ 

འབྱུང་བ་ལེགས་པར་བྱེད་དོ།།

འདི་ལ་བརྗོད་པར་བྱ་སྟེ། ཁྱེད་ཀྱི་སྒྲུབ་བྱེད་ཀྱི་གཙོ་བོ་སྲོག་ཆགས་འདི་དག་གཙོ་བོ་

བཞིན་དུ་འདབ་མའི་ལྷ་མོ་རྣམས་ཀྱི་གདན་མ་ཡིན་པའི་ཕྱིར་རོ། །ཞེས་སྨྲ་བ་ནི་བསྒྲུབ་བྱ་དང་

མཚུངས་པའི་མ་གྲུབ་པ་ཤིན་ཏུ་ཆེན་པོ་ཡིན་ཏེ། སྲོག་ཆགས་པདྨའི་འོག་ཏུ་འོང་བར་འདོད་པ་

དག་ནི་གཙོ་འཁོར་རྣམས་ཀྱི་ཐུན་མོང་གི་གདན་དུ་བྱས་ནས་འདབ་མའི་ལྷ་མོ་རྣམས་ཀྱི་ཡང་

གདན་དུ་འདོད་པ་ཡིན་པས་ཕྱོགས་སྔ་མ་སྨྲ་བ་པོའ་ིངོར་རྩོད་གཞི་རྟགས་སུ་བཀོད་པ་ཡིན་པའི་

ཕྱིར་རོ། །གཙོ་བོའ་ིབཞིན་དུ་ཞེས་སྨྲས་པས་རང་མཚང་ཆེས་གསལ་བར་བསྟན་ཏེ། གཙོ་བོའ་ི

པདྨའི་འདབ་མ་ལ་གནས་པའི་ནུས་མ་རྣམས་ནི་གཙོ་བོའ་ིཡུམ་ཡིན་པས་རེ་མོས་ཀྱིས་པདྨའི་ལྟེ་

བའི་སྟེང་དུ་གཙོ་བོ་ལ་འཁྱུད་པའི་སྒོ་ནས་ལྟེ་བའི་གདན་ནི་ཡབ་ཡུམ་དེ་དག་ཐམས་ཅད་ཀྱི་ཐུན་

མོང་གི་གདན་ཡིན་པའི་ཕྱིར་རོ། །གཞན་དུ་ན་ནང་ལེར་པདྨའི་ལྟེ་བ་ལ་གནས་པའི་ལྷ་བརྒྱ་དང་ལྔ་

བཅུ་རྩ་དྲུག་གི་གྲངས་ལ་ནུས་མ་རྣམས་བགྲངས་ཏེ་གསུངས་པ་ཁྱོད་ཀྱི་སུག་ལས་ཀྱིས་དབྱི་བར་

གྱིས་ཤིག །འདིར་གསུངས་པའི་སྲོག་ཆགས་ཀྱི་མཚན་མ་དག་ནི་རྡུལ་ཚོན་གྱིས་བྲི་བར་གསུངས་

ཤིང། སྐུའི་རྩ་ཐིག་སློབ་དཔོན་གྱི་ཁྲུ་བཞི་པའི་དཀྱིལ་འཁོར་ལ་གསུང་གི་རྣལ་འབྱོར་མའི་པདྨ་

སོར་ཕྱེད་བཞི་པའི་སུམ་ཆ་ལྟེ་བ་ལ་བྱས་པའི་གནས་སུ་སྲོག་ཆགས་འདི་དག་ལྷའི་མཚན་མ་དང་

བཅས་པ་རྡུལ་ཚོན་གྱིས་བྲི་བར་ནུས་པ་ནི་ཤིན་ཏུ་དཀའ་བས་སྒྲུབ་མི་ནུས་པའི་རྣམ་གཞག་ཏུ་

འགྲོ་བར་དོགས་པའི་ཕྱིར་རོ། །འོག་ཏུ་ཡང་ཁྱུ་མཆོག་གི་སྟེང་དུ་པདྨའི་ལྟེ་བ་ལ་ཞེས་དང། མཁའ་

ལྡིང་གི་སྟེང་དུ་པདྨའི་ལྟེ་བ་ལ་ཞེས་སོགས་གསུངས་ཤིང། རྒྱ་དཔེར་སྐད་དོད་ལ་པྲེ་ཧཾཾ་ཏ་དུ་པ་རི་

ཀ་མ་ལཾ་ཨཥྚ་ད་ལཾ་ཞེས་འབྱུང་བ་བསྒྱུར་ན་ཡི་དྭགས་དེའི་སྟེང་དུ་པདྨ་ཞེས་པར་ཡོད་པས། རང་

འདོད་ཙམ་གྱིས་འགྱུར་ཉེས་སོ་ཞེས་བབ་ཅོལ་དུ་མ་སྨྲ་ཤིག །དེ་བས་ན་རྭ་པ་དང་མཐུན་པར་

མཁས་རང་པ་དག་བཞེད་པ་ལེགས་པ་ཡིན་ནོ། །ཨུར་བ་ཤཱི་ནི་ལྷའི་སྨད་འཚོང་མའི་མིང་ཡིན་

ལ། རམ་བྷ་ནི་ཆུ་ཤིང་མ་དང། སཱ་བི་ཏྲི་ནི་རིག་བྱེད་མ་དང། གཱ་ཡ་ཏྲཱི་ནི་གླུ་མཁན་མ་སྟེ། ས་བོན་

དགོད་པའི་ངེས་པའོ། །ཞེས་པའི་བར་མ་བཤད་པ་དག་ནི་བཀླགས་པ་ཙམ་གྱིས་ཤེས་པར་ཟད་ལ། 

ཡང་ན་ཕྱག་རྒྱ་བཀོད་པ་ནི། ཡང་ན་ཐམས་ཅད་དུ་ཞེས་སོགས་ཀྱིས་སྟོན་ཏེ། ཤཱ་ཏ་ཀི་ནི་མདུང་

ཐུང་དང། སྣོད་དེ་ཞེས་པ་ལྷུང་བཟེད་ཡིན་ལ་ལྷག་མ་ཤེས་པར་ཟད་དོ།།

བཞི་པ་སྐུའི་ནང་གི་མཚན་མ་དགོད་པ་ལ་གཉིས། ཚེས་ལྷ་སུམ་བརྒྱ་དྲུག་ཅུའི་མཚན་

མ་དགོད་པ། སྒོ་སྐྱོང་རྣམས་ཀྱི་སྔགས་དང་ཕྱག་རྒྱའི་མཚན་མ་དགོད་པའོ། །དང་པོ་ལ་གསུམ། 

སྔགས་ཀྱི་མཚན་མ། ཕྱག་རྒྱའི་མཚན་མ། དོན་བསྡུ་བའོ། །དང་པོ་ནི། ད་ནི་ཤར་སྒོའ་ིཞེས་པ་ལ་

སོགས་པས་ཞེས་སོགས་ཏེ། གཞན་རྣམས་ནི་མཐའ་དག་བཀླགས་པས་ཤེས་ལ། དེ་ལྟར་དཔྱིད་

ཀྱི་དུས་ཀྱི་ཟླ་བ་གཉིས་རླུང་གི་ཁམས་དང། སོ་གའི་དུས་ཀྱི་ཟླ་བ་གཉིས་མེའི་ཁམས་དང་ཞེས་

སོགས་སུ་སྦྱར་ཞིང། ཟླ་བ་རེ་ཚེས་སུམ་ཅུའི་དབྱེ་བས་དཀྱིལ་འཁོར་ལྔའི་གསལ་བྱེད་རེ་རེ་ལ་

དབྱངས་དྲུག་དྲུག་གི་ཕྱེ་བའི་དབྱེ་བས་ས་བོན་སུམ་ཅུ་སུམ་ཅུར་འགྱུར་ཏེ། སྐུའི་དཀྱིལ་འཁོར་ལ་

ཚེས་ལྷ་རྣམས་ཀྱི་ས་བོན་དགོད་པའོ།།

གཉིས་པ་ནི། ཡང་ན་པདྨའི་ལྟེ་བ་ལ་གཙོ་བོའ་ིམཚན་མ་བཀོད་པའི་རབ་ཏུ་དབྱེ་བས་

གཙོ་བོ་དང་འདྲ་བར་འདབ་མ་ཐམས་ཅད་ལ་འཁོར་གྱི་ལྷ་མོའ་ིམཚན་མ་རྣམས་ཏེ། འདིར་པདྨ་

རྣམས་ཀྱི་ལྟེ་བ་ལ་ཞེས་པ་ནས་བདེན་བྲལ་གྱི་རལ་གྲི་དང། རླུང་གི་ལྗོན་ཤིང་དང། མེའི་ཤཱ་ཀ་

ཏཱི་དང། གདོང་དྲུག་གི་མདུང་དང། ཆུ་ལྷའི་ཞགས་པ་དང། ལོག་འདྲེན་གྱི་དགྲ་སྟ་དང། དབང་

པོའ་ིརྡོ་རྗེ་དང། ཚངས་པའི་ཁབ་དང། ཁྱབ་འཇུག་གི་འཁོར་ལོ་དང། གཤིན་རྗེའི་དབྱུག་པ་དང། 

དྲག་པོའ་ིརྩེ་གསུམ་དང། ནོར་སྦྱིན་གྱི་བེ་ཅོན་ནོ་ཞེས་པ་སྟེ། ཕྱག་རྒྱའི་མཚན་མ་དགོད་པའི་ངེས་

པའོ། །གསུམ་པ་ནི། འདི་ལྟ་སྟེ་ནས་ངེས་པའོ། །ཞེས་པའི་བར་རོ།།

གཉིས་པ་ནི། ད་ནི་ཡཱ་རཱ་ཞེས་སོགས་ཏེ། གནོད་མཛེས་རྒྱལ་པོའ་ིཧཾ་ངོ་ཞེས་པའི་བར་

གྱིས་ས་བོན་དགོད་པ་བསྟན་ནས། ཡང་ཕྱག་རྒྱའི་མཚན་མ་རྣམས་ཏེ། དབྱུག་པ་སྔོན་པོའ་ི

དབྱུག་པ་དང་འདོད་རྒྱལ་གྱི་མདའ་དང་མི་གཡོ་བའི་གཏུན་ཤིང་ནི་གཏུན་དུ་འབྲས་བགྲུ་བའི་ཤིང་

ངོ་། །སྟོབས་པོ་ཆེའི་བེ་ཅོན་དང། གཙུག་ཏོར་གྱི་རྡོ་རྗེ་དང། གནོད་མཛེས་ཀྱི་རྩེ་གསུམ་པའོ། །ཨ་

ནི་ལ་ནི་རླུང་གི་མིང་སྟེ་རླུང་དང་མཚུངས་པའི་ནམ་མཁའ་ལྡིང་གི་དོན་ནོ། །རྐང་པ་བརྒྱད་པ་ནི་

སེང་གེ་ཤ་ར་བྷ་སྟེ་སོག་པ་གཡས་དང་གཡོན་གྱི་སྟེང་ན་གཤོག་པ་གཉིས་གཉིས་ཡོད་པ་དེ་དག་

གིས་འགྲོ་བའི་བྱ་བ་བྱེད་པའི་རྐང་པ་དང་མཚུངས་པའི་ཕྱིར་རྐང་པ་བརྒྱད་པ་ཞེས་བྱའོ།།

ལྔ་པ་དཀྱིལ་འཁོར་གྱི་ཕྱིའི་མཚན་མ་བཤད་པ་ལ་གསུམ། ཀླུའི་རྒྱལ་པོ་རྣམས་ཀྱི་མཚན་

མ་བཤད་པ། དུར་ཁྲོད་ཉི་ཟླ་འབྱུང་པོ་དང་བཅས་པའི་མཚན་མ་བཤད་པ། ཆོས་ཀྱི་འཁོར་ལོ་ལ་

སོགས་པའི་མཚན་མ་བཤད་པའོ། །དང་པོ་ནི། ད་ནི་ཀླུའི་ས་བོན་རྣམས་གསུངས་ཏེ་ཞེས་སོགས་

སོ། །གཉིས་པ་ནི། ད་ནི་སྡེ་དྲུག་ཅེས་པ་ལ་སོགས་པས་ཞེས་ཏེ། འདིར་བཤད་པ་དང་སྒྲུབ་ལེར་

བཤད་པ་མི་འདྲ་བའི་འགལ་སྤོང་བྱེད་པར་འདོད་པ་དག་གི་ལུགས་བརྗོད་པ་ལ་སོགས་པ་ནི་སྒྲུབ་

ལེར་བཤད་པར་བྱའོ། །བློ་གྲོས་བླུན་པོ་ཁ་ཇོ་ཅིག་ན་རེ། འདིར་འབྱུང་པོ་ལ་སོགས་འཇིག་རྟེན་

པར་སྣང་བ་རྣམས་ཀྱང། ཕྱི་ནང་ལས་གཞན་སྙིང་པོ་ཡེ་ཤེས་ཀྱི་དཀྱིལ་འཁོར་ཆེན་པོའ་ིགཟུགས་

ཡིན་པས་གདོད་མ་ནས་འཇིག་རྟེན་ལས་འདས་པ་ཁོ་ན་སྟེ། སངས་རྒྱས་ཁམས་གསུམ་པ་མ་

ལུས་པའི་གཟུགས་ཅན་ཞེས་པ་དང། དཀྱིལ་ནི་སྙིང་པོ་ཞེས་བརྗོད་དེ་ཞེས་དང། དཀྱིལ་འཁོར་

ཆེན་པོ་ཡངས་པ་ཡིན། ཞེས་པ་དང། རྣམ་པ་ཀུན་ལྡན་རྣམ་པ་མེད། །ཅེས་དང། གཞན་གྲུབ་པ་

དང་གཞན་འབྱུང་པོ་1ཞེས་པ་ལ་སོགས་པ་རྒྱས་པར་འབྱུང་བའི་ཕྱིར་རོ། །ཞེས་སྨྲ་བ་ནི། བསྐྱེད་

རིམ་གྱི་ལྷ་རྣམས་ཀུན་རྫོབ་རྟོག་བཏགས་ཀྱི་ལྷ་དང། རྡུལ་ཚོན་གྱི་དཀྱིལ་འཁོར་ལ་བཀོད་པའི་ལྷ་

རྣམས་གདོད་མ་ནས་གྲུབ་པའི་སྙིང་པོ་ཡེ་ཤེས་ཀྱི་ལྷར་སྨྲ་བ། ཤེས་པ་རང་བཞིན་དུ་མི་གནས་པའི་

གཏམ་མོ། །བློ་དང་ལྡན་པ་དག་གིས་ནི། འབྲས་དུས་ཀྱི་ཡེ་ཤེས་ཀྱི་དཀྱིལ་འཁོར་ལ་འཇིག་རྟེན་པ་

དང་འཇིག་རྟེན་ལས་འདས་པ་དང། གཤེགས་པ་དང་གཤེགས་མ་ལ་སོགས་པ་སངས་རྒྱས་བྱང་

སེམས་ཕོ་མོ་ཞི་དྲག་གི་རྣམ་པ་མི་འདྲ་བ་དུ་མར་སྣང་བ་ཐམས་ཅད་ཀྱང་གདུལ་བྱའི་དབང་གིས་དེ་

ལྟར་བསྟན་པ་ཙམ་ཡིན་གྱི། དངོས་པོ་ལ་དེ་དག་ཐམས་ཅད་ཀྱང་དཀྱིལ་འཁོར་གྱི་གཙོ་བོ་ལས་ངོ་

བོ་ཐ་དད་པ་མ་ཡིན་ལ། བསྐྱེད་རིམ་སྒོམ་པ་དང་རྡུལ་ཚོན་གྱི་དཀྱིལ་འཁོར་བསྒྲུབས་ནས་བསྒོམ་

པའི་ཚེ་ནི་འབྲས་དུས་ཀྱི་ལྷ་དེ་དང་དེ་དངོས་སུ་མོས་ནས་བསྒོམ་པ་ཙམ་ཡིན་གྱི། དངོས་གནས་

ལ་ལྷར་གྲུབ་པ་མ་ཡིན་ནོ་ཞེས་ཤེས་པར་བྱའོ། །ལུང་དེ་དག་ནི་འབྲེལ་ཅུང་ཟད་ཀྱང་མེད་དེ་འདིར་

མ་བྲིས་སོ། །ཟླ་བ་དང་ཉི་མའི་ས་བོན་འདི་དག་ནི་ཟླ་ཉིའི་གཟུགས་མ་བྲིས་པར་ས་བོན་ཙམ་

འགོད་ན་འདི་དག་འགོད་པའི་དོན་ཡིན་གྱི། ཟླ་ཉིའི་གཟུགས་བཀོད་ན་ལྷའི་ཕྱག་རྒྱ་བཀོད་པ་དང་

འདྲ་བས་ས་བོན་དགོད་མི་དགོས་སོ། །དུར་ཁྲོད་ཀྱི་ལྷ་གཞན་རྣམས་ཀྱི་ས་བོན་དང་ཕྱག་མཚན་

དང་ཕྱོགས་གང་དུ་གང་འགོད་པ་ནི་ཁོ་བོས་སྒྲུབ་ཐབས་ཀྱི་ཡི་གེར་གསལ་བར་བརྗོད་པ་ལྟར་ཤེས་

པར་བྱའོ། །གསུམ་པ་ནི། ད་ནི་ཆོས་ཀྱི་འཁོར་ལོའ་ིཞེས་སོགས་ཏེ། འདི་དག་ཀྱང་རང་རང་གི་

གཟུགས་བྲི་ན་ས་བོན་བྲི་མི་དགོས་ཀྱི། གཟུགས་མི་འདྲི་ན་ས་བོན་བྲི་བའི་དོན་དུ་གསུངས་སོ།།

གསུམ་པ་མཚན་མའི་རིགས་དང་ཁ་དོག་གི་ངེས་པས་དོན་བསྡུ་བ་ནི་ཞེས་པ་དེ་ལྟར་

དབྱངས་ལྡན་རྣམས་ཀྱིས་ཡི་གེ་ནི་རིགས་ཀྱི་དབང་གིས་དཀྱིལ་འཁོར་དག་ལ་ས་བོན་གྱི་སྔགས་

ཀྱི་དབྱེ་བར་འགྱུར་ལ། ཕྱག་རྒྱ་མཚན་མ་རྣམས་ཀྱི་ཁ་དོག་མཐའ་དག་ཀྱང་རྡོ་རྗེ་ཅན་གྱི་ཞལ་གྱི་

དབྱེ་བ་དག་གིས་དགོད་པར་འགྱུར་ཞིང། ཐབ་ཏུ་སྦྱིན་སྲེག་དག་ཀྱང་ཞེས་པ་འདི། འགྱུར་མངས་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༦ ཕྲེང་། ༡༧

སུ་སྦྱིན་སྲེག་ཐབ་ཁུང་དག་ཀྱང་ཞེས་འབྱུང་བ་ལྟར་ལེགས་ཏེ། སྦྱིན་སྲེག་གི་ཐབ་ཁུང་གི་ཕྱི་རོལ་

གྱི་ཁ་དོག་དག་ཀྱང་མཚན་མའི་ཁ་དོག་དེ་བཞིན་ཞལ་གྱི་དབྱེ་བས་དགོད་པར་འགྱུར་ཏེ། སླར་

ཡང་དྲང་སྲོང་འཇུག་ངོགས་པ་རྣམས་སྤྱན་དྲང་བ་དག་དང་ཞེས་པ་ནས། ཚིགས་སུ་བཅད་པ་

འདིར་ཡང་དག་པར་བསྡུས་པའི་སྦྱིན་སྲེག་གི་ཆོ་ག་ཐམས་ཅད་མདོར་བསྡུས་བཞི་པར་འཆད་པར་

འགྱུར་བའི་རིམ་པས་རིག་པར་བྱའོ་ཞེས་པ་ནི་ཐམས་ཅད་དུ་ངེས་པ་སྟེ་རིགས་པའོ།།

གཉིས་པ་གནས་པ་ལྔ་པའི་དུམ་བུ་དེ་ཉིད་བཅུ་ཡོངས་སུ་ཤེས་པའི་ངོ་བོ་ཉིད་ཀྱི་གནས་

པ་བཤད་པ་ནི། ད་ནི་སྒོ་ཞེས་པ་ལ་སོགས་པས་རྡུལ་ཚོན་གྱི་དཀྱིལ་འཁོར་གྱི་སྒོ་བསྲུང་བའི་སླད་

དུ་སྒོའ་ིསློབ་དཔོན་དུ་བསྐོ་བར་འོས་པའི་སློབ་མ་རྣམས་ཀྱི་མཚན་ཉིད་གསུངས་ཏེ། དེ་ཡང་སློབ་

མ་ཞེས་པ་ནི་སྒོའ་ིསློབ་དཔོན་རྣམས་ཚོགས་ཀྱི་གཙོ་བོ་དེ་ཉིད་ཀྱི་སློབ་མ་ཡིན་པ་དགོས་པའི་དོན་

ཏེ། ཚོགས་ཀྱི་སློབ་དཔོན་རང་ཉིད་ཀྱིས་དབང་བསྐུར་བའམ། ཐ་ན་ཡང་སློབ་མ་སྟ་གོན་དུ་གནས་

པའི་ཆོ་ག་བྱས་ཤིང་སྔགས་ཀྱི་སྡོམ་པ་ཕོག་པ་ཙམ་ཞིག་ངེས་པར་དགོས་པར་ཕྱོགས་གཞན་

ནས་གསུངས་པ་དང། འདིར་ཡང་འདྲ་བ་ཡིན་པར་མཇུག་ཉིད་དུ་མངོན་པར་དབང་བསྐུར་ཞིང་ 

ཞེས་སོགས་ཀྱིས་བསྟན་ཏོ།།

དཔལ་ལྡན་བུམ་པ་དག་གི་རྣལ་འབྱོར་མ་རྣམས་ཞེས་སོགས་ནི་བུམ་འཛིན་གྱི་རྣལ་

འབྱོར་མ་དམ་ཚིག་དང་སྡོམ་པ་ལ་གནས་པ་ལ་སོགས་པའི་མཚན་ཉིད་དང་ལྡན་པ་རྣམས་དཀྱིལ་

འཁོར་བསྒྲུབ་པའི་སྔོན་དུ་དཀྱིལ་འཁོར་གྱི་ཕྱིའི་ཟུར་བཞི་རྣམས་སུ་དགོད་པའི་དོན་ཏེ་བདག་པོ་

ཆེན་པོའ་ིདབང་བསྐུར་བའི་དུས་ཀྱི་བུམ་འཛིན་གྱི་རྣལ་འབྱོར་མ་རྣམས་ནི་མཚན་ཉིད་འདི་ལྟ་བུ་

དང་ལྡན་པ་དགོས་པ་ཡིན་པས། གྲོང་བའི་བུ་མོ་གང་ཡང་རུང་བ་དབང་བསྐུར་བ་ཙམ་ཡང་མ་

ཐོབ་པ་དག་བོས་ཏེ་གསང་སྒྲོགས་བྱེད་པའི་བག་མེད་པའི་ངང་ཚུལ་ལ་འཇུག་པར་མི་བྱའོ། །དེ་

ནས་སྒོའ་ིསློབ་དཔོན་བཞི་ལ་ལྟོས་པའི་ལྔ་པ། སློབ་མ་བཟང་པོ་ལས་ཐམས་ཅད་ལ་མཁས་ཤིང། 

དཀྱིལ་འཁོར་འདྲི་བའི་ལས་ལ་མཁས་པ་ལ་སོགས་ཀྱི་དེ་ཉིད་བཅུ་ཡོངས་སུ་ཤེས་པ་སོགས་ཀྱི་

མཚན་ཉིད་དང་ལྡན་པ་སྦྱིན་སྲེག་དང་ཕྱི་རོལ་ཏུ་གཏོར་མ་སྦྱིན་པ་ལ་སོགས་པའི་ལས་ཀྱི་རྡོ་རྗེ་

ཅན་དུ་བསྒོ་བར་བྱས་ནས། དེ་དག་སོ་སོར་བསྐོས་པའི་རྗེས་ཐོགས་སུ་བླ་མས་དཀྱིལ་འཁོར་དམ་

ཚིག་པ་ལ་ཡེ་ཤེས་པ་རོ་མཉམ་པར་བྱེད་པའི་རབ་ཏུ་གནས་པར་བྱའོ་ཞེས་པ་དཀྱིལ་འཁོར་བསྒྲུབ་

པའི་བྱ་བ་ལ་འཇུག་པའི་དོན་ནོ། །དེ་ལྟར་གྱུར་པའི་སློབ་མ་མེད་ན་ཞེས་སོགས་ཀྱི་དམིགས་

བསལ་ནི་གོ་སླའོ། །གསུམ་པ་མདོར་བསྡུས་ཀྱི་མཚན་བསྟན་པ་ནི། བསྡུས་པའི་རྒྱུད་ཀྱི་རྒྱལ་པོ་

ཞེས་སོགས་སོ། །སྨྲས་པ། མ་འབྲེལ་ཉེས་བཤད་མཆན་བུའི་ཚིག་ཙམ་གྱིས། །བློ་ངན་བློ་གྲོས་

ཚིམ་པ་ཡོངས་ཐོབ་པ། །དེ་དག་རྣམས་ལ་བརྩེ་བའི་བསམ་པས་འདིར། །རྒྱུད་དོན་ལེགས་བཤད་

གཏེར་ཁ་ཀུན་ནས་ཕྱེ། །བཅོམ་ལྡན་འདས་དཔལ་དུས་ཀྱི་འཁོར་ལོ་མཆོག་གི་དང་པོའ་ིསངས་

རྒྱས་ཀྱི་རྩ་བའི་རྒྱུད་ལས་ཕྱུང་བ། བསྡུས་པའི་རྒྱུད་ཀྱི་རྒྱས་འགྲེལ་དྲི་མ་མེད་པའི་འོད་ཀྱི་རྒྱ་ཆེར་

བཤད་པ་དེ་ཁོ་ན་ཉིད་སྣང་བར་བྱེད་པ་ཞེས་བྱ་བ་ལས་དབང་གི་ལེའུའི་མདོར་བསྡུས་གསུམ་པ་ 

རྣམ་པར་བཤད་པའོ།།སརྦ་ལངྒ་ལཾ།



དཔར་བྱང་སྨོན་ཚིག

རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།།

གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།།

ཚིག་གི་གཟེགས་མ་རེས་ཀྱང་དུག་གསུམ་གྱི།།

དྲི་མ་ཡོངས་འཁྲུད་ལེགས་བཤད་བདུད་རྩི་འདི།།

